
Kookuweetee Iisa Masi11 Semeeco kookuweetee Iisa Masi ay kooko. Gata pa ay ka balti sultan Dawud. Dawud pa ay ka balti Biraayim.2 Biraayim pa weyya Isaaka.Isaaka pa weyya Yakub.Yakub pa weyya Yudaa ma seneetee.3 Yudaa pa weyya Peres o Zeera.Yaaco pa gu semeeti goo Tamar.Peres pa weyya Eserom.Eserom pa weyya Aram.4 Aram pa weyya Aminadab.Aminadab pa weyya Naason.Naason pa weyya Salma.5 Salma pa weyya Booz.Yaati Booz pa, gu semeeti goo Rahab.Booz pa weyya Obed.Yaati Obed pa, gu semeeti goo Rit.Obed pa weyya Zesee.6 Zesee pa weyya sultan ka tatta kee Dawud.Dawud pa weyya Suleman.Yaati Suleman taata pa, min omma gi ay daatti oko Uri.7 Suleman pa weyya Robowam.Robowam pa weyya Abiya.Abiya pa weyya Aza.8 Aza pa weyya Yozapat.Yozapat pa weyya Yoram.Yoram pa weyya Oziyas.9 Oziyas pa weyya Yotam.Yotam pa weyya Akaz.Akaz pa weyya Ezekiyas.10 Ezekiyas pa weyya Manaase.Manaase pa weyya Amon.Amon pa weyya Yoziyas.11 Yoziyas pa weyya Yekoniya ma seneeteewikinne maa gu bammiɗiy giimi ku Isirayelgu kaatikkiko kiɗa ta Babilon.12 Maa gu giimi ku Isirayel nowoɗɗe kiɗa ta Babilon,gaa Yekoniya weeɗiya Salatiyel.Salatiyel pa weyya Zorobabel.13 Zorobabel pa weyya Abiyu.Abiyu pa weyya Eliyakim.Eliyakim pa weyya Azor.14 Azor pa weyya Sadok.Sadok pa weyya Akim.Akim pa weyya Eliyud.15 Eliyud pa weyya Eliyazar.Eliyazar pa weyya Mattan.Mattan pa weyya Yakub.16 Yakub pa weyya Yuusup mittí Mariyam.Mariyam pa ay gita appe ma weyya Iisamaa gu kolaa goo Masi, gata maa ga Mella aparre.17 Ay kaaka appe ga min oko Biraayim namma ya oko Dawud gu gemmiɗe kookuwee orro o pooɗi,
         o min oko wikinniti Dawud namma ya wikinne maa gu bammiɗiy giimi ku Isirayel gu kaatikkoo
         Babilon gu gemmiɗe kookuwee orro o pooɗi, o min wikinne maa gu kaatikkoo giimi ku
         Isirayel Babilon namma ya wikinne maa gu weeɗiya Masi gu gemmiɗe kulla kookuwee orro
         o pooɗi.Wiyawti Iisa Masi18 Wiyawti Iisa Masi pa deero aleŋ teete: Mariyam ma akka dee yaati Iisa, ga Yuusup ɓajawwica.
         Omma min maa ga alɗica eesa ɗa missa pa, gi gita deero ayyenta ma Ruuhanti Mellayi. 19 Yuusup gata pa ma ecekkaca Mariyam ay gimu ɗayaŋ. Mileŋ ga aŋka ɗa ga leeɗiti yuune
         unco giimo pa, ga icceero niyyane maa ga meeliɗo ma ƴaapo ka. 20 Gaa maa ga moyowɗo ma gaari ku meeliti kotti, ga malaykatti Mella Miltine oomiyyee gaa beneyyiyyee ma waano gaa: «Yuusup, kii ma ay ka balti
         sultan Dawud, addo ɓaya ɗa ki iccicca Mariyam aleŋ daaccum, asan ga miica kaaka ma aaye aattí
         asaa min Ruuhanti Mellayi. 21 Gita pa akka wee miica, kii oyyiyyee seme kii Iisa+ asan ga ay gata appe ma akkiy najjiya gimtee min zunubgeeco.»22 Gaa keeke paratti deeɗe ku maa ga beneyti Miltine maa ga beneyye ma nabiinice asiɗo butulti. Gata pa beneyye gaa:23 «Gomosso ma esee ɗa missa miiɗi akka dee ayyenta.Gii weeɗo miica guu oyyiyyee seme goo Emmanuwel+.»Seme ku Emmanuwel pa goo ‘Mella aaye ma keeta’.24 Maa ga Yuusup miiniɗe min waano, gaa leeɗiya aleŋ maa ga malaykatti Mella Miltine
         beneyyiyee, gaa iccica Mariyam girti aleŋ daatti. 25 Innasoopa ga eesica ɗa namma gi weeɗiya miica. Gaa Yuusup oyyiyyee seme gaa Iisa.
         
            
               	Iisa pa gu sawaŋgee daare kolaa kulla goo Yaasu. Ma beneyco Ebireenigeyyo pa, goo
                     Yaasuwa. Seme kooko pa goo ‘Mella najjayya’.

               	Elloŋ Esaya 7.14.

Aalimnigee ma ibiniy kalli asaa elliti Iisa21 Iisa gu weyya darre ta Beteleyem ma aaye kiɗa ta Yudee+ wikinne maa ga Erod alɗo sultan ka Yudee. Guu aalimnigee ma ibiniy kalli ma garaayo gaari ma asaa, waciɗe
         min ta jarilti, guu asiɗe geegar ka Zerizalem. 2 Guu inniɗiy giimi goo: «Ay ŋa ga miica maa gu weero ma akka dee sultanco Yawudigeyyo? Ni elliyya kaalu min ta jarilti ma tasaaca wiyawti nii asiɗe ni asiyyee darsa unti.»
         3 Maa ga sultan Erod giyyicca kabarre taata, gaa barjilɗe ta tirta o giimi ku Zerizalem
         kulla paracco barjileero ma gata. 4 Gaa tappiɗiy taattuweeco soƴoowee ku saɗikaŋgeyyo paracco, o aalimnigee ku Kitamniti Muusa, gaa inniɗiy gaa: «Masi pa, gata maa ga Mella aparriya, gu weewaa taŋaa?» 5 Guu tiiliyyee goo: «Weewaa darre ta Beteleyem ma aaye kiɗa ta Yudee, asan ga ay keeke
         appe maa ga nabiinice ketepeyye.» Nabiinice pa ketepeyye gaa:6 «Kaŋ, darre ta Beteleyem, ma aaye kiɗa ta Yudee,min diyargee ku kiɗaati Yudee, ka rommata ɗa,asan ga ay min oko kaŋ appe ga akka ooma tattuwe,ma akka dee aleŋ maggu ma akkiy tawwa gimtaw ku Isirayel+.»7 Gaa min oko kaaka ga Erod kolliɗiy ma ƴaapo ka aalimnigee ma ibiniy kalli, gaa inniɗiy
         gaa ga kaalu oomiyoo wikinne ŋawwa. 8 Gaa min oko kaaka ga n̰aamiɗiy Beteleyem gaa: «Aɗoŋ gonek ku deeɗo inna daŋ daŋ ma
         gaartee miici. Wikinne maa kuu gassiyya pa, ku asoŋ ku asinnaw beneyya ku maa ga naa
         kulla kaatiɗo na deeɗe darsa.»9 Gaa maa ga sultan Erod beneyyiyyoogu beneyyiŋgeetee kotti, guu aalimnigee ma ibiniy
         kalli kaatiɗe. Gaa kaalu maa gu elelle kee min ta jarilti oomiyyoo gaa sapaɗɗo unco
         namma ga sarɗe ya were maa ga miica alɗo, gaa warriɗe. 10 Maa gu elliyya ga warre, guu aalimnigee ma ibiniy kalli parhinɗe ta kaw. 11 Guu un̰n̰iɗe aatti giiri, guu gassiyya miica ma yaati tee Mariyam. Guu darsiɗe unti.
         Guu iyyiɗiy lawco, gu biriyyee dahamne o dokkane o itir ka kaali maa gu kolaa goo
         mir.12 Gaa maa gu waciɗe min iŋaa pa, gaa Mella beneyyiyyoo ma waano gaa gu addo yooka ɗa
         wikirti Erod. Guu icciɗe botol kaƴi gu yookiɗe kiɗaaco.Masi gu gaɗakkiki Masir13 Maa gu aalimnigee ma ibiniy kalli yookiɗe paaɗe kiɗaaco, gaa malaykatti Mella Miltine oomiyyee oko Yuusup ma waano, gaa beneyyiyyee gaa: «Wacu, icciya miica
         ma yaati, ki gaɗɗikkitoŋ Masir. Addo nunta gonek namma ya wikinne maa na asiyyam beneyya
         payya naa ki yooku, asan ga Erod deyekka miica ga deeɗiya.» 14 Gaa ma haŋka keeke aɗe ma aandoŋ kaaka saa, ga Yuusup icciyya miica ma yaati, gaa
         gaɗɗikkiko Masir gu deeɗe gubba. 15 Gaa nuntiɗe gonek Masir namma ga Erod maatiɗe. Ay goŋŋa appe ga beneyti Mella Miltine
         maa ga nabiinice beneyye asiɗe butulti. Miltine pa beneyye gaa: «Na kolliya runtu ga oomiɗo min Masir+.»Diyawco miico16 Maa ga Erod leeɗe kabarre kadar gu aalimnigee ma ibiniy kalli daɓalliya, gaa unɗe hep ma bogor.
         Gaa beneyyiyyoo oko asaakargeetee gaa gu aɗiy dee miici paracco ku miɗitta ma koyyenta
         min ƴilaakee seera o ma lekka ƴilaakee seera ku Beteleyem o ku diyargee ma aaye saripti.
         Caaɗo ta ƴilaakeyyo taata pa maa ga Erod bire, wagee ma beneyco aalimnigee ma ibiniy
         kalli maa gu beneyyiyee ma gaari ku wikinniti kaali maa ga oomiyyoo. 17 Ay goŋŋa appe ga beneyti nabiinice Zeremi asiɗe butulti. 18 Miltine pa beneyye gaa: «Guta giimi giyye kawwiko, o erco o laatiyo ta tirta darre
         ta Rama. Gita pa ay Rasel ma ereccay ronti. Gii alɗo aŋka ɗa daddibo asan gu ronti
         matte+.»Yuusup o Mariyam o Iisa yokaa min Masir19 Maa ga Erod maatiɗe, gaa malaykatti Mella Miltine oomiyyee ma waano oko Yuusup maa gu alɗo missa Masir. 20 Gaa beneyyiyyee gaa: «Wacu, icciya miica ma yaati, kuu yookiɗo kiɗa ta Isirayel asan gu ma deyekke diyawti miici matte paaɗe.» 21 Gaa Yuusup waciɗe gaa icciyya miica ma yaati. Guu yookiɗe kiɗa ta Isirayel. 22 Innasoo ga Yuusup leelo kabarre kadar ga Arkelawus deero sultan gaddanti tatti kee
         Erod kiɗa ta Yudee. Ay kaaka appe ga ɓayɗe yooko gonek. Gaa Mella pa beneyyiyyee payya
         ma waano. Gaa Yuusup kaatiɗe kiɗa ta Galilee. 23 Gaa deeɗe nunta geegar maa goo Nazaret. Keeke pa deero ku maa ga beneyco nabiinigeyyo
         asiɗo butulti. Nabiinigee pa beneyye goo: «Masi gu akkiya kolowwa goo ‘Gimu ka Nazaret’.»
         
            
               	Beteleyem ay darriti sultan ka tatta ka Isirayel kee Dawud maa gu wewɗiya. Elloŋ 1 Samiyel 16.1.

               	Elloŋ Misee 5.1.

               	Elloŋ Ozee 11.1.

               	Elloŋ Zeremi 31.15. Rasel teete pa ay daatti Yakub. Gita matee min tippa ƴilaakee ƴilaakee hatta guu
                     weeɗiya Iisa Masi. Yawudigee pa massallica aleŋ yaaco ta balco. Gita pa massalliy
                     daati paracco ku Yawudigeyyo maa gu deyyoogu ronco wikinniti sultan Erod.

Beneyti Yaaya ma batasayya giimi ammo(Elloŋ Mark 1.1-8, Lik 3.1-18, Yaaya 1.19-28)31 Maa gu gaari kooko ƴiiliɗe, gaa lekkiɗo miiɗi kaƴi ma goo Yaaya ma batasayya giimi. Gata pa ase kayne ka Yudee. Gaa asiyyoo taasa oko giimo, 2 gaa: «Meeloŋgu gaartoŋ ku miɗɗa asan gi mulunniti Mellayi+ aseero katta.» 3 Yaaya pa ay gata maa ga Mella beneyye gaartee ma nabiinice Esaya gaa:«Gimu kaƴi beneyya ma raɗɗa kayni gaa:Panoŋga botol oko Miltine.Leeneegu bottolli gu deeɗo cur+!»4 Yaaya pa esekke kaɗiyyu maa gu paree ma lawtee lukumi o abuuti ga onokkica ma haguune
         ka tukki. Tiyawti pa ay baggi o ƴimbe. 5 Guu giimi asawɗee min geegar ka Zerizalem o min diyargee ku kiɗa ta Yudee parattí
         o min diyargee paracco ma aaye sariptí ƴiiro ta Yurden ma sorotta diiman. 6 Guu beneyɗiy zunubgeeco unco giimo, hatta gaa batisiyɗiy ƴiiro ta Yurden.7 Gaa Yaaya elelɗo aacco giimo Pariziyennigee o Saduseyennigee maani ma asaa wikirti maa ga batasayɗo giimi kaaka. Gaa beneyyiyyoo gaa: «Kuŋ ma
         ay ronco koykokko! Ay we ma gaaritoŋ paawo min bogorti Mellayi ma akka asa wikinne
         ka parlanti? 8 Deyyoŋ aleŋ ettee ma weewa miici ku daana. Leewoŋ gaari ku samaane ma gaara kadar
         ku meeliy ma seene gaartoŋ ku miɗɗa. 9 Aɗoŋ lee ɗa kuu gi arakke paaɗe maa ku alɗo ronco rontee Biraayim. Na beneyyatoŋ kadar ga Mella gederra ga leeɗiy dambee kooko gu deeɗo ronco rontee
         Biraayim. 10 Elloŋ ƴa bolaa ka daɗɗiti carco etteyyo aaye appe. Kulla ettu aɗe ma weewa ɗa miici
         ku daana gu daɗakkaa gu uwwiya okkati. 11 Naa batasayyatoŋ ma ammi ku maa ku gaariɗo kadar ku aŋka ku meeliɗiy gaartoŋ ku miɗɗa.
         A gata ma asa taartu soopa, tatta ƴiila min oko naa. Na arakke ɗa kulla na settiyeegu
         n̰uurtee. Gata kaaka pa akkitoŋ batisiya ma Ruuhanti Mellayi o ma okko. 12 Gata pa bakamme pitti asiyaane ka booyiti, ku maa ga jagiɗiy korƴo ma susuma. Maa
         ga gaamiɗe booyo pa, gaa sawwiyya putuuriti. Gaa timmiɗiy korƴo urditi. Susuma pa
         ga akkica oosa ma okko ma batakka ɗa ta kaw.»Yaaya batasayyaa Iisa(Elloŋ Mark 1.9-11, Lik 3.21-22, Yaaya 1.29-34)13 Gaa wikinne paalta omma, ga Iisa asiɗe min kiɗa ta Galilee. Gaa sarɗe ƴiiro ta Yurden,
         wikirti Yaaya ku maa ga deeɗiya batisiya ammo. 14 Gaa Yaaya aŋkiɗe pooco. Gaa beneyyiɗe gaa: «Ay naa ma aŋka ki asinno batisiya, gaa
         kii asawɗo oko naa kii na batisiyum?» 15 Gaa Iisa soopa tiiliyyee gaa: «Haŋka ki oyyu ki batisiyinno. Ay goŋŋa appe ke tattipiya
         paratti maa ga Mella aŋka.» Ay kaaka appe ga Yaaya oyyiɗe ga batisiyiyya Iisa. 16 Gaa maa ga batisiyya kaaka, ga ma haŋka keeke aɗe ga Iisa oomiɗe min ammo. Gaa oko
         wikinne kaaka saa ga samaane iyyiɗe, gaa ellicca Ruuhanti Mellayi ma beeriyee aleŋ hamam, gii asiyyee joppa. 17 Gii ur̰e beneyyiɗe min samaani gee: «Gata keeke ay Runtu, na ƴekkaa ta kaw. Parhantu
         parattí aaye oko gata+.»
         
            
               	Beneyyiŋgee kooko ma beneyco Gireknigeyyo gu ay ‘mulunne tee ta uwwa samaani’. Mulunne
                     ta uwwa samaani taata pa ay mulunniti Mellayi. Yawudigee pa, mileŋ gu karmayyiy semeetee
                     Mellayi, gu talakkay ɗa. Ay ɗakko appe ga Matiye kitipiyɗo gaa mulunne ta uwwa samaani.

               	Elloŋ Esaya 40.3.

               	Elloŋ Soom 2.7 o Esaya 42.1.

Seetanne cokokkaa Iisa(Elloŋ Mark 1.12-13, Lik 4.1-13)41 Maa ga Yaaya pa batisiyyiya Iisa ammo, gii Ruuhanti Mellayi kaatikkiki Iisa kayni ku maa ga Seetanne deeɗiya sekelkila. 2 Gaa nuntiɗe orooruwee pooɗi meene paato o aandoŋ bala tiyaw. Gii maya deeɗiya.3 Gaa Seetanne gata kee ma ay milti sekelkilti saapiyyee katta. Gaa beneyyiyyee gaa:
         «Gaa ay ma seene aɗe goŋŋakite ki ay Runti Mellayi, ki beneyyayo oko dambee ku rootta kooko gu deeɗo mappa.» 4 Gaa Iisa tiiliyyee gaa: «Kitamniti Mellayi beneyye gee: “Gimu nowotta ɗa ma mappa ka, innasoopa ga nowotta ma beneyyi paratti
         maa ga Mella beneyye+.”»5 Gaa Seetanne icciyya ma gata, gaa kaatikkiki geegarti Mellayi ma ay Zerizalem. Gaa
         deeɗiya wirra curumti girti Mellayi. 6 Gaa beneyyiyyee gaa: «Kii ay Runti Mellayi aɗe goŋŋakite, ki loogu kiɗaati, asan gi
         Kitamniti Mellayi beneyye gee ga Mella beneyyayo oko malaykatnigeetee gu acipiɗum picco, ku maa ga asincum alɗo ɓaaca ɗa dambi+.» 7 Gaa Iisa tiiliyyee gaa: «Kitamniti Mellayi beneyye kulla gee: “Ki cokokka ɗa Mella
         Milcum+.”»8 Gaa Seetanne kaatikkiki payya Iisa dambu ka siƴƴa ta kaw. Iŋaa pa ga gaariyeegu mulunnigee
         paracco ku dunuuniti ma ayaawuwco. 9 Gaa beneyyiyyee gaa: «Kii darse untu ki aabidinno, na beramgu kooko paracco.» 10 Gaa Iisa pa tiiliyyee gaa: «Addo gonek Seetanne, asan gi Kitamniti Mellayi beneyye
         gee: “Ki aabidu Mella Milcum o ki lobokkee oko gata ka+.”» 11 Gaa Seetanne cappiyyee. Guu malaykatnigee asiɗe saripti Iisa gu asiyya lee samaane.Iisa delaa lubbiti kiɗa ta Galilee(Elloŋ Mark 1.14-15, Lik 4.14-15)12 Yaaya ma batasayya giimi pa, gu baamiya daŋayi. Maa ga Iisa giyyiɗe kadar gu baamiya,
         gaa tirriyɗe kiɗa ta Galilee. 13 Geegar ka Nazaret, soopa ga cappiyee gaa deeɗe nunta geegar ka Kaparnawom ma aaye
         biití baharre ta yaata ta Galilee, kiɗaaco giimi ku Zabilon o ku Neptali. 14 Keeke pa deero, ku maa ga beneyti Mellayi maa ga nabiinice Esaya beneyye asiɗo butulti. Gata pa beneyye gaa:15 «Giyyoŋ, kuŋ giimi ku kiɗa ta Zabilono ta Neptali ma aaye sariptí baharre ta Galilee.Kuŋ aaye nussanti katik oko ƴiiro ta Yurden,kiɗa ta Galilee maa gu giimi ma ay Yawudigee ɗa nowottiti.16 Kuŋ ma nowotte aatti namtuwwi elle bahaarane yaata.Oko kuŋ ma nowotte keleemo ta muuti,ga Mella cimmitoŋca bahaaranti+.»17 Gaa min oko wikinne kaaka saa ga Iisa diiliɗe ga tasawɗo beneyti Mellayi gaa: «Meeloŋgu
         gaartoŋ ku miɗɗa asan gi mulunniti Mellayi aseero katta.»Iisa kolaa ɗebeekee ku buuso pooɗi(Elloŋ Mark 1.16-20, Lik 5.1-11)18 Meene kaƴi, maa ga Iisa tan̰awɗo biití baharre ta yaata tee ta Galilee, gaa elliɗe
         seneeta seera ma ay ɗebeekee ku buuso, guu dawakkaca sippaco baharriti. Guta pa ay
         ini Simo maa gu kolaa goo Piyer ma sinti kee Andire. 19 Gaa Iisa beneyyiyyoo gaa: «Jobbino naa leeɗitoŋ ku deeɗo ɗebeekee ku giimo.» 20 Gaa koɗokka saa gu uttiyyoo oko sippanigeeco, guu jobbiyya. 21 Maa ga ƴiiliɗe omma, gaa elliɗe payya seneeta daare seera, Zak runti Zebedee ma sinti
         kee Yaaya. Guta pa nowotte markabaco ma tacco kee Zebedee gu panaɗɗiy sippanigeeco.
         Gaa Iisa kolliɗiy. 22 Gaa koɗok gu uttitti oko markabati o oko tacco. Guu jobbiyya Iisa.Iisa garkayyay o ga rayyadday giimi(Elloŋ Mark 1.39, Lik 6.17-19)23 Gaa Iisa tan̰awɗo oko wereeriyee paracco ku kiɗa ta Galilee. Gaa garawɗiyo gaartee
         Mellayi oko giimo aɗicco gerraco Yawudigeyyo ku giraaniti, o ga tasaaca kabarre ta daana ta mulunniti Mellayi, o ga rayyadday paraayi paracco pay pay ku giimo o madurgee. 24 Guu giimi ku kiɗa ta Sirii parattí giyyikki. Ay kaaka appe gu itiriyyeegu giimi paracco
         ma parayya paraayi pay pay o ma deegeyye diigaŋgee pay pay: ma awaaradgee o ma matakka
         pumpul o ma roŋgoyye, gaa Iisa rayyaɗɗiy. 25 Guu giimi maani maani joboɗɗiya. Guta pa asaa min kiɗa ta Galilee, o min kiɗa ta Gawaagargee
         ku Orro, o min Zerizalem, o min kiɗa ta Yudee, o min kiɗa ma aaye ta nussanti katik
         oko ƴiiro ta Yurden ma sorotta diiman.
         
            
               	Elloŋ Ɗillico Hukumnigeyyo 8.3.

               	Elloŋ Soom 91.11-12.

               	Elloŋ Ɗillico Hukumnigeyyo 6.16.

               	Elloŋ Ɗillico Hukumnigeyyo 6.13.

               	Elloŋ Esaya 8.23–9.1.

Iisa garkayyay giimi min kayaati jappiti51 Maa ga Iisa elliɗiy giimi ku maani kotti, gaa kalpiɗe jappiti ga nuntiɗe. Guu jobookeetee asiɗe saripti.Giimi ku baarikenta(Elloŋ Lik 6.20-26)2 Gaa Iisa diiliɗe ga garawɗiyo beneyti Mellayi gaa:3 «Baarikenta ay giimi ma ibina  kadar gu arakke ɗa maatiki unti Mellayi,asan ga Mella oyay gu un̰n̰iɗo mulunniti.4 Baarikenta ay giimi ma erecca,asan ga Mella akkiy daddiba.5 Baarikenta ay giimi ku detta,asan gu akkica gassa kiɗa  maa ga Mella beneyye gaa ga beraaca.6 Baarikenta ay giimi ma aŋka gu nuntiɗo  nunto tee ta ɗayaŋ unti Mellayi,aleŋ giimi ku mayyeeta ma aŋka tiyaw  o aleŋ ku ibinta ma aŋka aar̰o ammiasan ga Mella akkiyooca oyya nunto taata  maa gu deyekke.7 Baarikenta ay giimi ma kawayyayo oko gicco,asan ga Mella akkiyoo kawiya kulla oko guta.8 Baarikenta ay giimi maa gu galbigeeco purta,asan gu akkiya ella Mella.9 Baarikenta ay giimi ma lobokka  ku maa gu giimi paracco nuntiɗo daana kaasan ga Mella akkiy kolla gaa gu rontee.10 Baarikenta ay giimi maa gu deegeyyiy  asan gu leewa gaari ma ɗayaŋ unti Mellayi.Mella oyay gu un̰n̰iɗo mulunniti.11 Ku baarikenta guu giimi n̰elekkatoŋ o gu deegeyyatoŋ o gu bowokkatoŋ asan ku ay jobookeetaw. 12 Kaaka pa ku parhinoŋ ta tirta o gu galbigeetoŋ oolu, asan ga Mella akkitoŋ bira haggane
         ta samaane ta tirta teete gonek samaani. Ay goŋŋa appe gu nabiinigee kulla ma ase omma min oko kuŋ gu diigiyɗiy.»Deeme o deyyane(Elloŋ Mark 9.50, 4.21, Lik 14.34-35)13 Gaa Iisa beneyɗiyo missa gaa: «Ay kuŋ ma ay deeme ka dunuuniti. A gaa belbeluwti deemi
         oole ku leewa pe kuu me ga deeɗo payya belbel? Gata gayee ɗa payya maatiki, illa gu
         soƴaa maaƴi renta, guu giimi waariyyee.14 «Kuŋ ay deyyane ta dunuuniti. Geegar ka geewenta kayaatí jappiti gederra ɗa ga deeɗo
         kiilenta. 15 Gimu zegaa ɗa lampa maa ga zobokkati daakuwayyi, innasoopa ga zegaa maa ga gagiyya
         uwwa jeɗeŋ ku maa ga dawwayɗiyo oko giimi paracco ma aaye giiri. 16 Ay goŋŋa appe gi deyyantoŋ deeɗo dawwiyenta unco giimo ku maa gu elliɗiy gaartoŋ ku
         samaane maa ku leewa guu logiyya Tattoŋ ma aaye samaani.»Giraaniti Iisa ma gaari ku hukumnigeyyo17 Gaa Iisa beneyɗiyo payya gaa: «Aɗoŋ mooya ɗa kuu walaŋ na asee na asiɗiy misila hukumnigeetee Muusa o beneyyiŋgeeco nabiinigeyyo. Naa asee ɗa misilco, innasoo na ase ku maa gi Kitamniti Muusa o kutubgeeco nabiinigeyyo asiɗo butulco. 18 Na beneyyatoŋca seene: Gaa samaane o kiɗa aaye aɗe goŋŋa, ga lekekka ɗa ya maatiki
         ka girrenta rootta n̰ekeɗes min Kitamniti Mellayi ma masalla, namma gu gaari paracco asiɗo butulco. 19 Ay ɗakko appe ga gimu ma jobokkaca ɗa hukumne ta rommata ka kulla o ga garaayo oko
         giimo gaa gu leewu aleŋ tanti taata dewɗo koyyenta ƴiila mulunniti Mellayi. A gimu soopa ma jobokkay hukumnigee o ga garaayo oko giimo gaa gu leewu aleŋ tanti
         taata, akka dee tattuwe mulunniti Mellayi. 20 A gata pa, na beneyyatoŋ, gii nuntitoŋ ta ɗayaŋ unti Mellayi ƴiilica ɗa ta aalimnigee ku Kitamniti Muusa o ta Pariziyennigeyyo, ku on̰aa ɗa mulunniti Mellayi.»Giraaniti Iisa ma gaari ku boŋsiti(Elloŋ Mark 11.25, Lik 12.57-59)21 Gaa Iisa beneyyiɗo missa gaa: «Ku giyye kadar ga Mella beneyyiyoo oko kookuweetine
         gaa: “Addo dee ɗa gimu ma aaniyo+!” Gimu ma deewa ma aaniyo pa gu katawki were ka caaɗiti parlanti. 22 A naa pa beneyyatoŋ naa ga kulla gimu aɗe ma boŋossee oko giiti gu katawki were ka
         caaɗiti parlanti, o ma n̰elekka giiti gaa ga ay awaaka, gu katawki unco taattuwee ku parlanti, o ma n̰elekka giiti gaa ga ay kakkamu, ay tirta gu uwwiyya oko okko ma batakka ɗa
         ta kaw. 23 A kii asaa ki asiɗo bira saɗikane oko Mellayi were ka sooƴiti saɗikaŋgeyyo, kii mooyiɗe
         kadar ga giicum lekkam gaari, 24 ki duwca saɗikancum iŋaa unti were ka sooƴiti saɗikaŋgeyyo, kii deeɗiya diyya ƴa omma
         giicum ku maa gi aɗaɗɗitoŋ ku taaciɗo, hatta kii asicca bira ka pe saɗikancum oko
         Mellayi. 25 Gaa gimu lekkam gaari, kuu katawɗo sawa were ka caaɗiti parlanti, ku taacoŋ koɗok
         ma gata maa ku alɗo missa butuuli, goneka kee ga gimu kaaka katawkum oko caɗaawa ka
         parlanti. Gaa caɗaawa kaaka pa birɗum picco asaakargeyyo. Guu guta pa issiɗum daŋayi.
         26 Naa pa beneyyamca seene, min iŋaa ki okomma ɗa namma ki pilkiyya ƴa omma tamanne paratti
         maa gu caɗawwiyam.»Giraaniti Iisa ma gaari ku diyyiti daacco miɗaayo(Elloŋ Matiye 18.8-9, Mark 9.43,47-48)27 Gaa Iisa gaayiɗe payya gaa: «Ku giyye kadar ga Mella beneyye gaa: “Ga miiɗi addo un̰n̰a
         ɗa oko daatti giiti o daate pa kulla gi addo issa ɗa mitti gattí+.” 28 A naa pa beneyyatoŋ, naa ga kulla miiɗi aɗe ma ellica daate ello ta aŋkiti, ooƴikiti
         paaɗe ɗakko galbanti. 29 A gii iɗiicum ta tiyaawa esekkam zunubgeyyo, ki cimmica ki uwwicca maaƴi arro, asan
         gi samaane ƴiila ki misilɗo latta kaƴi min ziicum, min maa ga ziicum paratti gu uwwiyya
         okko ma batakka ɗa ta kaw. 30 A gaa piccum ka tiyaawa esekkam zunubgeyyo, ki reepiya ki uwwiyya arro minnancum asan
         gi samaane ƴiila ki misilɗo latta kaƴi min ziicum min maa ki kaatiɗo paraccum oko
         okko ma batakka ɗa ta kaw.»Giraaniti Iisa ma gaari ku cappiti oko daatti(Elloŋ Matiye 19.7-9, Mark 10.4-5,10-12, Lik 16.18)31 Gaa Iisa beneyɗo missa gaa: «Ku giyye kadar gu beneyye kulla goo: “Gaa gimu capakkati
         oko daatti, ay tirta ga biritti katkat ta cappiti+.” 32 A naa pa beneyyatoŋ, naa ga kulla miiɗi aɗe ma cappiti oko daatti o gi esekke ɗa miiɗi,
         n̰amakkaca gi issiɗo miiɗi gii icceero payya kaƴi, o gaa miiɗi icceero daate maa gu
         capakkiti ga gata kaaka kulla un̰n̰iti.»Giraaniti Iisa ma gaari ku halpiyti33 Gaa Iisa beneyyiɗe payya gaa: «Ku giyye payya kadar ga Mella beneyyiyoo oko kookuweetine
         goo: “Aɗica ɗiima ɗa haliipincum, innasoo ki timmiyya maa ki halpayyiki unti Miltine
         kii ki leewa+.” 34 A naa pa beneyyatoŋ, naa ku aɗoŋ halpiya ɗa ta waŋ, bala ga ma samaane asan ga were
         maa ga Mella nowoɗɗe, 35 o bala ga ma kiɗa asan gi ay were ka gagaawi asintee, o bala ga ma seme ku Zerizalem
         asan gi geegarti oko sultan ka tatta. 36 Addo halpiya ɗa ma kayaacum asan ki gederra ɗa ki leeɗiya laawu kaƴi ka kayaacum ga
         deeɗo purta e baŋ pa namta. 37 Kuu oyaa ɗe ku oyyoŋ, kuu pocaa pa ku poocoŋ, maa ku gayaa kaaka pa, asaa min Seetanni, gata ma ay miltí miɗɗati.»Giraaniti Iisa ma gaari ku eesiti(Elloŋ Lik 6.29-30)38 Gaa Iisa gaayiɗe payya gaa: «Ku giyye kadar gu beneyye goo: “Kuu aŋka eeso, ku eesoŋ
         iɗe ma iɗe o saanu ma saanu+.” 39 A naa pa beneyyatoŋ, naa ku aɗoŋ eesa ɗa oko giimi ma laatoŋ miɗɗa. Gaa gimu ɗaacum
         gaamcum ta tiyaawa, ki ribileeca kulla gatti ta n̰ugila ga ɗaaciɗum. 40 Gaa gimu aŋka ga kaatikkikum were ka parlanti ku maa ga icciyya kaɗiyyicum ka rootta, ki duwee kulla ga icciyya ka tatta. 41 Gaa gimu asarrum gaa ki icce lawwi ki tan̰n̰iɗo ma alip asin, ga kii pa icceegu ki
         sarikki alpaŋgee seera asin. 42 Gimu ma innum maatiki, ki biree o ma aŋka atallo maatikicum ki aɗe toɗɗa ɗa.»Giraaniti Iisa ma gaari ku ƴekkiti giimi ma aŋkitoŋ ɗa(Elloŋ Lik 6.27-36)43 Gaa Iisa beneyɗo missa gaa: «Ku giyye kadar gu beneyye goo ki ƴekkiya giicum+ o gimu ma aŋkum ɗa pa ki ɗakitiya. 44 A naa pa beneyyatoŋ, naa ku ƴekkoŋgu giimi ma aŋkitoŋ ɗa o ku enewwaniyo Mella oko
         giimi ma deegeyyitoŋ. 45 Ay goŋŋa appe ku deeɗo rontee Tattoŋ ma aaye samaani, asan ga gata en̰aayo paato oko
         giimi ma gidaani ɗa o oko giimi ma gidaani, o ga n̰akaayo ammi oko giimi ku ɗayaŋ
         o oko giimi ma ɗayaŋ ɗa. 46 A kuu ƴekkay giimi ma ƴekkatoŋ ka pa, gi ay ini me pe hagganta maa ku gasakka? A sokookee ku miiri pa kulla maa gu giimi ɗakatte, leewa pe aleŋ taata aɗe. 47 A kuu salamma seneetoŋ ka pa, ga ay ini me pe maa ku leewa ka samaane pile? A giimi
         ma aabadda ɗa Mella kulla, leewa pe aleŋ taata aɗe. 48 Deyyoŋ ɗayaŋ aleŋ Tattoŋ ka samaani ma ɗayaŋ ta kaw.»
         
            
               	Elloŋ Oomiti min Masir 20.13.

               	Elloŋ Oomiti min Masir 20.14.

               	Elloŋ Ɗillico Hukumnigeyyo 24.1.

               	Elloŋ Soƴoowee ku Saɗikaŋgeyyo 19.12 o Gemmico Giimi ku Isirayel 30.3 o Ɗillico Hukumnigeyyo 23.22-24.

               	Elloŋ Oomiti min Masir 21.24 o Soƴoowee ku Saɗikaŋgeyyo 24.20 o Ɗillico Hukumnigeyyo 19.21.

               	Elloŋ Soƴoowee ku Saɗikaŋgeyyo 19.18.

Giraaniti Iisa ma gaari ku biraawi61 Gaa Iisa beneyyiɗe payya gaa: «Warroŋ maaƴi! Aɗoŋ leewa ɗa gaari ku ibaadati ku maa
         gu giimi passalɗitoŋ. Kuu leewa goŋŋa ku akka gassa ɗa haggane saripti Tattoŋ ma aaye
         samaani.2 «Wikinne maa kii beraa maatiki oko giimi ku saamo, ki aɗikiti hawwiya ɗa birawcum
         taata aleŋ giimi ma beneyya ma beneeco ka, ka galbigeeco pa kayti. Guta kotti leewa
         goŋŋa aɗicco gerraco Yawudigeyyo ku giraaniti o bottollo, ku maa gu giimi logiɗiy. Naa pa beneyyatoŋca seene, guta kooko gassica
         appe hagganco. 3 A kii soopa, wikinne maa kii beraa maatiki oko giimi ku saamo, ga piccum ka n̰ugila
         aɗee lee ɗa kulla kabarre oko maa ga piccum ka tiyaawa beraa. 4 Maatikicum maa ki beraa ki birya kiilenta, gaa Mella Taccum ma ella maa ki leewa ma
         kiilo asiyyamca yooka haggancum.»Giraaniti Iisa ma gaari ku inniti Mellayi(Elloŋ Lik 11.2-4)5 Gaa Iisa gaayiɗe payya gaa: «Wikinne maa kuu enaa Mella ku aɗoŋ leewa ɗa aleŋ giimi
         ma beneyya ma beneeco ka, ka galbigeeco pa kayti. Guta ƴekka gu enewɗo Mella ma warrico
         aɗicco gerraco Yawudigeyyo ku giraaniti o saripco bottolli ku taatta ku maa gu giimi paracco elelɗiy. Na beneyyatoŋca seene,
         guta kotti lekkica paaɗe hagganco. 6 A kiita soopa, wikinne maa kii aŋka inniti Mellayi, ki un̰n̰u gircum ɗakko, kii agisiyya.
         Kii leeɗeeca innicum oko Mella Taccum ma aaye were ka kiilenta. Gaa gata pa ma ellaa
         maa ki leewa aatti were ka kiilenta asiyyamca yooka haggancum. 7 Wikinne maa kuu enaa Mella, ku aɗoŋ yaya ɗa beneyyiŋgee maani aleŋ giimi ma ay Yawudigee ɗa, asan gu guta leewe goo walaŋ ga ma beneyyiŋgeeco ku maani kotti ga Mella geeway.
         8 Aɗoŋgu dalakka ɗa, asan ga Mella Tattoŋ ibinya appe latta ma koyowwitoŋ omma min maa
         ku alɗiya enaa ɗa missa. 9 Kuŋ pa deeɗo enewwo Mella aleŋ teete kuu:“Tattini ma aaye samaani,gu giimi paracco ibinu kadar ga kii kaycum ka ay Mella.10 Gi mulunnicum asaani,o gi aŋkicum dee kiɗaati aleŋ samaani.11 Berewwaniica tiyawtini kulla meene.12 Saamiyaniigu gaartini ku miɗɗa maa ni leyyamaleŋ nii ma saamayyayo oko giimi ma leewini miɗɗa.13 Aɗaani duwa ɗa ni galɗo sekelkilti,innasoo ki pirni min miɗɗati.Ay oko kii gi mulunne o gudirane o darjane  diiman diiman. Amin.”14 «A kuu saamayyayo oko giimi ma negekkatoŋ, ga Tattoŋ ma aaye samaani akkitoŋ saamiya
         kulla oko kuŋ. 15 A kuu saamayyayo ɗa soopa oko giimi ma negekkatoŋ, ga Mella Tattoŋ akkitoŋgu saamiya
         ɗa ta wil nigaakitoŋ.»Giraaniti Iisa ma gaari ku samkiyti16 Gaa Iisa beneyɗiyo missa gaa: «Wikinne maa kuu samkayya, ku aɗoŋ zorontiya ɗa aleŋ giimi ma beneyya ma beneeco ka, ka galbigeeco pa kayti.
         Guta kotti magakkay wigisaŋgeeco ku maa gu gaariɗo kadar gu samkayye. Na beneyyatoŋca
         seene, guta kotti gassica paaɗe hagganco. 17 A kii soopa, wikinne maa kii samkayya, ki apiliya wigisancum, kii pooriɗo. 18 Aŋka ɗa gu giimi ibinɗum kadar ki samkayye, illa ay Mella Taccum ma aaye aatti were
         ka kiilenta ma leewa kabarre kadar ki samkayye. Gaa Mella Taccum ma ellaa maa ki leewa
         ma kiilo asiyyamca yooka haggancum.»Ayaawi samaani(Elloŋ Lik 12.33-34, 11.34-36, 16.13)19 Gaa Iisa beneyyiɗe payya gaa: «Aɗoŋ timma ɗa ayaawi iŋee dunuuniti, were maa ga dettuwe
         o mecemece negeɗɗiya o marŋi nomokkay burgaggi gu masawɗo. 20 Timmoŋ soo ayaawi samaani, gonek pa bala ga dettuwe o bala ga mecemece negekkaa o
         bala gu marŋi nomokkay beneeco burgaggo gu masawɗiya. 21 A gata pa were maa ga ayaawuwcum alɗo, gi galbancum kulla ki dowwica pe iŋaakite aɗe.22 «Iɗiicam ay aleŋ lampa ka ziicum. A guu iɗiicam ay aapiya, ga ziicum paratti pacenta.
         23 A guu iɗiicam ay aapiya ɗa soopa, ga ziicum paratti akka nunta namtuwwi. A gii bahaarancum
         appe deero namtuwe, ga namtuwe kaaka pa akka dee pe ini me?24 «Lekka ɗa gimu ma gederra ga lubbiyyo oko taattuwee seera. Gata ɗakatta kaƴi, ka kaƴi
         pa ga ƴekekka, e baŋ pa ga bakamma ƴiila ka kaƴi, ka kaƴi pa ga capakkee. Ku gederra
         ɗa ku lubbiɗo kaytiŋ ka oko Mellayi o oko guruzzi.»Moyoowicam paracco ki duweegu oko Mellayi(Elloŋ Lik 12.22-31)25 Gaa Iisa gaayiɗe payya gaa: «Ay kaaka appe na beneyɗitoŋ naa ku aɗoŋ karriya ɗa oko
         tiyaw ma nowottikitoŋ e baŋ pa oko kaɗiŋgee ku issiti ku coogiti zeneetoŋ. Hayaatane
         ƴiilaca ɗa aɗe tiyaw e, o zii ƴiilay ɗa aɗe kaɗiŋgee ku issiti e? 26 Elloŋgu ƴa ɗiiɗi, bala gu lowokka o bala gu seɗekka o bala gu dommoyya korƴo urdiŋgeyyo.
         Gaa ma kaaka aɗe ga Mella Tattoŋ ma aaye samaani rabbayɗiy. A kuŋ pa ƴiilay ɗa pe
         arro guta e? 27 Lekka aɗɗe kaƴi min aattoŋ ma gederra ma karriyti taata ga gaayiɗiy meenitee ma wikinne
         paalta ka kulla? 28 Ayme ku karrayɗo ma gaari ku kaɗiŋgeyyo? Elloŋga ƴa buuyumtí tappa ta kayni maɗaa
         gaa me, bala ga lobokka o bala ga ɗosaa kaɗiŋgee. 29 Na beneyyatoŋ ƴa, ya sultan Suleman kulla ma ayaawuwti paratti, ga isse ɗa kaɗiŋgee
         ma samaane aleŋ kaƴi min oko buuyumtí tappa taata. 30 A gii tappa ta kayni ga Mella issiti buuyumu samaane goŋŋa, oko gita ma aaye meente
         ka, sokkoŋ pa gi aƴaa, guu sooƴicca okkati gi aggiɗo, ga oko kuŋ pa, ga Mella beraatoŋ
         ɗa isso ta kaɗiŋgee ma samaane ƴiila arro min oko buuyumtí tappati e? Kuŋ gi amannitoŋ
         paalta ka missa. 31 Aɗoŋ karriya ɗa kuu: Ke teewa ini me, o ke ar̰aa ini me, o ke esekka ini me? 32 Giimi ma aabadde ɗa Mella ay guta ma moyaa diiman diiman oko lawwi kooko paracco.
         A gata pa Tattoŋ ma aaye samaani pa lekkiyoo aɗe kabarre oko lawwi kooko paracco ma
         koyowwitoŋ. 33 Diyyoŋ ƴa omma ku un̰n̰iɗo mulunniti Mellayi o nunto ta ɗayaŋ unti. Guu lawwi kooko pa kulla ga Mella asittoŋgu gaaya ka pe. 34 Aɗoŋ karriya ɗa oko ka sokkoŋ. Ka sokkoŋ kaaka gi meenti saa asawki. Diigane ta kulla
         meene arakke paaɗe meenti.»

Aɗaaniyo caɗawwa ɗa parlane oko gittoŋ(Elloŋ Lik 6.37-42)71 Gaa Iisa beneyɗo missa gaa: «Aɗoŋ leewa ɗa unco giimo kuu ku ay caɗaawee ku parlanti
         ku maa ga Mella kulla alɗitoŋ caaɗa ɗa parlane, 2 asan ga Mella akkitoŋ caaɗa parlane aleŋ maa ku caɗawɗiyo oko gittoŋ, o gu akkitoŋ
         geemisa ma maatiki maa ku geemesɗiy gittoŋ. 3 Ayme ki elelɗiya n̰aalu ma aaye iɗiiti giicum, o barlu ma aaye iɗiicum pa ki ellaa
         ɗa? 4 Ki gederra pe kii me ki beneyyiyyee oko giicum kii: “Duwaw ɗe na cimmiyyamga n̰aalu
         ma aaye iɗiicum.” A ki pa lekka saa pe barlu ma aaye oko tancum! 5 Ki ay gimu ma beneyya ma biicum ka, ka galbancum pa kayti! Cimmiyya ƴa omma barlu
         ma aaye oko tancum. Goŋŋa ki ella saa pe samaane ki cimmiyyeega n̰aalu ma aaye iɗiiti
         giicum.6 «Aɗaaniyo beraa ɗa oko kan̰n̰o lawwi ma duwenta oko Mellayi, goneka kee gu rebella
         gu ommittoŋ, o ɗortoŋ ku horrigeeta ma ɓelaa ku aɗoŋgu soƴƴa ɗa unco kinzirnigeyyo,
         goneka kee gu waraayo.»Eneewoŋga Mella Baaba(Elloŋ Lik 11.9-13, 6.31)7 Gaa Iisa beneyyiɗe payya gaa: «Eneewoŋ, gaa Mella birittoŋ! Deyekkoŋ, kuu gasaɗɗo
         min oko Mellayi! Kokokkoŋ biití burgutti, gaa Mella iyyittoŋ, 8 asan ga kulla gimu aɗe ma enaa ga Mella beree, o ma deyekka gasakka min oko Mellayi,
         o ma kokokka ga Mella eyee biití burgo. 9 Aleŋ kuŋ appe gaa kaƴi min aattoŋ lekka miica, gaa runti inniya gaa ga biree mappa,
         ga beree aɗɗe dambu? 10 A gaa inniya gaa ga biree buusu, ga beree aɗɗe barwu? 11 A gaa kuŋ ka kulla ma gidaani ɗa, ibina ku berewɗiyo lawwi ku samaane oko rontoŋ,
         ga Tattoŋ pa ma aaye samaani, gata ka gidaani, beraa pe ƴiila lawwi ku samaane oko
         giimi ma enaa.12 «Garrarri paracco maa ku aŋka gu gittoŋ lewɗitoŋgu, ga kuŋ kulla leewaniyoogu. Ay
         keeke appe maa gi Kitamniti Muusa o kutubgeeco nabiinigeyyo beneyye.»Burgo ta n̰aaɗi o ta baraamata(Elloŋ Lik 13.23-24)13 Gaa Iisa gaayiɗe payya gaa: «Un̰n̰oŋ ma burgo ta n̰aaɗi, asan gi burgo ma katawkum
         masilti baraamata o gi un̰n̰ití daana ka, guu giimi maani katawɗo ma iŋaa. 14 A burgo ta n̰aaɗi soopa o butultí gi un̰n̰ití raɗɗa, katawkum hayaatanti o giimi paalta
         ka ma gasakkaca.»Masal ta ettu ma rontee(Elloŋ Matiye 12.33, Lik 6.43-44)15 Gaa Iisa beneyɗo missa gaa: «Warroŋ maaƴi min oko giimi ma leewe goo gu ay nabiinigee.
         Guta kotti asaatoŋ detta ka aleŋ tamee, a ɗakko galbigeeco pa gu ay ɓiliwɓiliwnigee
         ma deewa. 16 Ku ebennay min oko lubaakico. Ki jakaa aɗɗe mor̰mor̰oskee min askaniggi e baŋ pa ronti
         booti min miiri? 17 Ettu ka samaane weewa miici ku daana o ettu ka miɗɗa pa weewa miici ma daana ɗa. 18 Ettu ka samaane gederra ɗa ga weeɗo miici ma daana ɗa o ettu ka miɗɗa weewa ɗa miici
         ma daana. 19 Kulla ettu aɗe ma weewa ɗa miici ku daana, gu daɗakkaa guu uwwiyya okkati. 20 Aleŋ ta etteyyo aɗe maa ku ibinɗiy min oko ronco, gu giimi ma garaa zeneeco goo gu
         ay nabiinigee kulla ku ebennay pe min oko lubaakico aɗe.»Jobookee ku seene(Elloŋ Lik 6.46, 13.25-27)21 Gaa Iisa beneyyiɗe payya gaa: «Ay ma kolaano ɗa goo “Miltu, Miltu” ma on̰aa mulunniti Mellayi, innasoo gu ma on̰aa, ay ma leewa gaari maa ga Tattu ma aaye samaani aŋka. 22 Gii meene ta parlanti ase, gu giimi maani akkaw beneyya goo: “Miltini, Miltini ay ma semeecam ɗa aɗe ni
         taasiyya beneycum e, o ni pittiɗe awaaradgee, o ni leeɗe gaari ku ajjibiti?” 23 Gaa naa pa asiyyoo tiila naa: “Na ibintoŋ ɗa ta kaw, saapoŋ maaƴi min sariptu, ga
         kuŋ ma leewa miɗɗa.”»Gerra ku seera(Elloŋ Lik 6.47-49)24 Gaa Iisa gaayiɗe payya gaa: «Ay kaaka appe ga gimu ma geeway beneyyiŋgeetaw maa na
         beneyya kooko o ga jobokkay saabayɗe aleŋ gimu ma ibina gaari ma geewiya girti tirmilli.
         25 Guu ammi n̰aawiɗe, guu ƴirrarri unɗe namma gu ammi kawaɗɗo, gaa ussu aziɗe ma raɗɗa,
         guu aaniyiyya ger kaaka. Gaa gata pa alɗe gala ɗa asan gu caare namma ya tirmilli
         hatta guu geewiyya. 26 A gimu soopa ma geeway beneyyiŋgeetaw kooko o ga jobokkay ɗa saabayya aleŋ gimu ma
         ibina ɗa gaari ma geewiya girti ƴiirti. 27 Guu ammi n̰aawiɗe, guu ƴirrarri unɗe namma gu ammi kawwiɗe, gaa ussu aziɗe ma raɗɗa,
         guu aaniyiyya ger kaaka, gaa galɗe kivip.»28 Maa ga Iisa gaamiɗiy beneyyiŋgeetee kotti, guu giimi ku maani kotti ajjibiɗe ta tirta
         oko giraaniti taata, 29 asan gi sawa ɗa ma ta aalimnigeeco ku Kitamniti Muusa. Iisa pa garkayyay ma beneyyiŋgee ma galaa.

Iisa rayyadda majaddimnice(Elloŋ Mark 1.40-44, Lik 5.12-14)81 Maa ga Iisa gaamicca giraaniti taata, gaa beeriɗe min jappiti, guu giimi maani maani
         jobbiyya. 2 Gaa gimu kaƴi aɗe ma ay majaddimnice+ asiɗe darsa unti. Gaa wakkiyya gaa: «Miltu, kii aŋka, ki gederra ki rayyiddinno na
         deeɗo samaane unti Mellayi.» 3 Gaa Iisa n̰aamiyya pitti ga eesiyya. Gaa beneyyiyyee gaa: «Haa, na aŋka. Dee samaane
         unti Mellayi!» Gaa ma haŋka keeke aɗe ga deeɗe samaane min judaamti. 4 Gaa Iisa beneyyiyyee gaa: «Warru maaƴi, addo beneyya ɗa ya oko gimu kaƴi. Addo soopa
         ki deeɗeega gaara ziicum oko soƴoowa ka saɗikaŋgeyyo. Kii itirɗo saɗikane aleŋ maa ga Muusa beneyye Kitamniti+. Ay goŋŋa appe ki gaariyyoo oko giimo kadar ki rayyide.»Iisa rayyaddaa lubaakati tattuwco asaakargeyyo(Elloŋ Lik 7.1-10)5 Gaa min iŋaa ga Iisa ƴiiliɗe, gaa garribiɗe geegar ka Kaparnawom. Maa ga un̰n̰iɗe,
         gaa tattuwco asaakargee orooruwee orro ku Rooma asiyyee. Gaa inniyya gaa: 6 «Ban̰n̰u miltu, lubaakatu oƴee giiri. Gata pa roŋgoyye o ga deegeyye ta tirta.» 7 Gaa Iisa beneyyiyyee gaa: «Naa saa kataa na deeɗiya rayyida.» 8 Gaa tattuwco asaakargeyyo tiiliyyee gaa: «Miltu, naa saabayye ɗa gimu maa ki un̰n̰iɗo
         girtu, innasoo ki iyyu biicum ka, gaa lubaakatu rayyidiɗo. 9 Naa beneyyiya keeke ay asan ga naa kulla ma kayaatu lekka taattuweetaw ma kakawwinoo
         maa na jobokka, o na lekka kulla asaakargee maa na kakee ma jobokkano. Naa beneyyiyee
         oko kaƴi naa: “Addo!”, ga kataa, o naa beneyyiyee oko kaƴi naa: “Asu!”, ga asaa, o
         naa beneyyiyee oko lubaakatu naa: “Leyya keeke!”, ga leewaa.» 10 Maa ga Iisa giyyiyya beneyti kaaka, gaa ajjibiɗe. Gaa beneyyiyyoo oko giimi ma jobokkaa
         gaa: «Na beneyyatoŋca seene, ya min oko giimi ku Isirayel kulla na gasse ɗa ya gimu kaytiŋ maa gi amanniti yaata aleŋ tee ta gimu keeke. 11 Giyyino ƴa samaane: Giimi maani ma ay Yawudigee ɗa akka asa min ta jarilti o min ta culumti, guu asiɗo nunta tiyaawi ma Biraayim o ma Isaaka o ma Yakub aattí mulunniti Mellayi. 12 A Yawudigee ma moyaa soopa goo gi mulunniti Mellayi ay tanco gu akkiy dawwa renta
         namtuwwi. Iŋaa pa gu akka erca o gu akkiy ayamma saanco.» 13 Gaa Iisa beneyyiyyee oko tattuwco asaakargeyyo gata kee gaa: «Yooku gircum, ga deeɗam
         aleŋ maa ki amanne!» Gaa oko wikinne kaaka saa ga lubaakati rayyidiɗe.Iisa rayyaddaca aydinti Piyer o paraayee maani(Elloŋ Mark 1.29-34, Lik 4.38-41)14 Gaa Iisa kaatiɗe girti Piyer. Gaa gassicca yaatí daatti Piyer, gaa ziití koɗosse gi
         oƴowɗe daŋgilo. 15 Gaa eesicca min pittí, gii rayyidiɗe min ziití ma koɗosse. Gii waciɗe, gii joobiyya
         samaane. 16 Gaa ma pootimooko, gu giimi itiriyyee giimi maani maa gu awaaradgee deegeyye. Gaa
         ma beneyti kaƴi ka, ga Iisa pittiɗiy awaaradgeeco kotti o ga rayyidiy kulla giimi
         paracco ma parayya. 17 Ay goŋŋa appe ga beneyti Mellayi maa ga nabiinice Esaya beneyye asiɗe butulti. Gata pa beneyye gaa: «Gata icciya maadurruwtine o ga
         goyyiy paraayiŋgeetine+.»Giimi ma aŋka gu jobbiɗo Iisa(Elloŋ Lik 9.57-62)18 Maa ga Iisa elliɗe gu giimi maani kadarriya, gaa beneyyiyyoo oko jobookeetee gaa: «Tappine ta nussantí baharriti katik.» 19 Gaa maa gu alɗe kalappa ɗa missa markabati, gaa aalimne kaƴi ka Kitamniti Muusa asiyyee oko Iisa. Gaa beneyyiyyee gaa: «Garaawa, na deeɗum jobokko were paratti maa
         ki katawɗo.» 20 Gaa Iisa pa tiiliyyee gaa: «Gooyagooya lekka beddigee o ɗiiɗi lekka gerra. A Runti Gimi soopa, lekka ɗa were maa ga ooƴiɗo ga nambiɗo.» 21 Gaa min oko giimi kotti ma jobokka, ga kaƴi payya beneyyiyee oko Iisa gaa: «Miltu,
         oyyaw ɗe na deeɗiya tina ƴa omma tattu.» 22 Gaa Iisa pa tiiliyyee gaa: «Jobbino, duwayo oko giimi ma ay aleŋ kuu gu mattenta gu
         saayiɗiy gimco ma matakke.»Iisa wereɗɗa ussu o lokkomco ammo(Elloŋ Mark 4.35-41, Lik 8.22-25)23 Gaa min iŋaa, ga Iisa ma jobookeetee kalpiɗe markabati. 24 Gaa kaytiŋ ka gi ziiziyo yaata waciɗe aattí baharriti namma gu lokkomco ammo kawaɗɗiti
         ɗakko oko markabati. Iisa pa oƴee waani. 25 Guu jobookeetee sappiyyee, gu asiyya miina, guu beneyyiyyee goo: «Miltini, moogini,
         ke matakka pe!» 26 Gaa Iisa pa tiiliyyoo gaa: «Ayme ku ɓayaɗɗo? Kuŋ keeke gi amannitoŋ paalta ka missa.»
         Gaa waciɗe ga makkiyyee oko ussi o oko baharriti. Gaa were ƴaapiɗe yil. 27 Guu ajjibiɗe ta tirta. Guu beneyɗo goo: «Gata keeke ay me gimta namma ga ussu o baharre
         kulla gewɗiya kanti?»Iisa rayyadday giimi seera maa gu awaaradgee bamakke(Elloŋ Mark 5.1-20, Lik 8.26-39)28 Gaa min iŋaa, ga Iisa sarɗe nussantí baharriti katik, kiɗa ta Gadaara. Guu giimi seera
         maa gu awaaradgee bamakke oomiyye min kayyeyyo, guu asiyyee oko Iisa. Guta pa ga awaakuwco
         pocowwiyoo ta tirta namma ga alɗo lekka ɗa ya gimu ma ƴelaa ma botol kaaka. 29 Guu diiliɗe gu kawwakɗo goo: «Ki aŋkini ini me, kii Runti Mellayi? Ki ase ki asinni diigiya omma min wikinni e?» 30 Arro paalta min wikirco kaaka pa, lekka hidibe yaata ta kinzirnigeyyo ma tawakka iŋaa.
         31 Guu awaaradgee kotti malmiliyya Iisa goo: «Maa ki peteɗɗini pa, ki n̰aamini oko hidibe
         ta kinzirnigeyyo taata.» 32 Gaa Iisa tiiliyyoo gaa: «Aɗoŋ!» Guu oomiɗe min oko giimi ku seera guta koo. Guu deeɗe
         un̰n̰a kinzirnigeyyo. Gaa koɗok min uwwa jappiti, gi hidibe taata parattí zar̰agr̰igiɗe
         ridididi gi subbiɗe aattí baharriti. Guu ammi teeɗica. 33 Gaa min iŋaa gu maggee gaɗɗiɗe gu kaatiɗe geegarri. Guu deeɗiy jeppa gaari paracco
         ma deero o ma asiyoo oko giimi kotti maa gu awaaradgee bamakke. 34 Guu giimi ku geegarri paracco oomiɗe ku maa gu asikkiki waaga Iisa. Maa gu elliyya
         pa, gu malmiliyya goo ga ƴiilu min kiɗaaco.
         
            
               	Giimi ma lekka judaam pa gu terreyay kayco min giimo, asan gu hukumnigeetee Mellayi
                     leewiko guta kotti samaane ɗa unti Mellayi.

               	Elloŋ Soƴoowee ku Saɗikaŋgeyyo 14.2-32.

               	Elloŋ Esaya 53.4.

Iisa rayyadda gimu ma roŋgoyye(Elloŋ Mark 2.1-12, Lik 5.17-26)91 Gaa min iŋaa kiɗa ta Gadaara, ga Iisa kalpiɗe markabati. Gaa tappicca baharre, gaa
         kaatiɗe geegarti+. 2 Guu giimi daare itiriyyee ruŋguyne maa gu ɗerewwiya tarmati. Maa ga Iisa elliɗiy gaarco
         kotti pa, ga leelo kabarre kadar gu dowwiy galbigeeco oko gata. Gaa beneyyiyyee oko
         ruŋguyni gaa: «Runtu, asarrica galbancum! Na saamiyamgu zunubgeecam!» 3 Guu daare min oko aalimnigee ku Kitamniti Muusa moyowɗo galbigeeco goo: «Gimu keeke n̰elekkaa Mella.» 4 Iisa pa ibinca mooyico taata. Gaa beneyyiyyoo gaa: «Ayme ku moyowɗo gaari miɗɗa galbigeetoŋ?
         5 Min oko beneyyiŋgee ku seera kooko maa naa: “Na saamiyamgu zunubgeecam”, e baŋ ga
         maa naa: “Wacu uwwa, kii tan̰n̰iɗo”, ay ŋawwa ma raɗɗa ɗa ƴiila? 6 Naa pa garaatoŋ ku maa ku ibinɗo kadar ga Runti Gimi lekka gudirane kiɗaati maa ga saamayɗiyoogu zunubgeeco giimo.» Gaa beneyyiyyee oko
         ruŋguyni gaa: «Wacu! Iccica tarmacum kii yookiɗo gircum.» 7 Gaa ruŋguyne gata waciɗe caparpar, gaa yookiɗe girti. 8 Maa gu giimi ku maani kotti elliyya liyaw kaaka, gaa ɓayaw galiyyoo. Guu logiyya Mella
         ma biryoo oko giimo gudirane aleŋ teete.Iisa kolaa Matiye(Elloŋ Mark 2.13-17, Lik 5.27-32)9 Gaa Iisa waciɗe min iŋaa. Maa ga katawɗo, gaa elliɗe gimu kaƴi aɗe ma nowotte ger
         maa gu peleɗɗo miiri. Gimu kaaka pa gu semeetee goo Matiye. Gaa Iisa beneyyiyyee gaa:
         «Jobbino!» Gaa Matiye waciɗe ga jobbiyya. 10 Gaa Iisa deeɗe tee girti Matiye. Maa gu nuntiɗe gu tewɗo, guu giimi maani ma ay sokookee ku miiri o daare ma leewa zunubgee asiɗe nunta kulla tiyaawi ma Iisa o ma jobookeetee. 11 Pariziyennigee pa kulla aaye iŋaa. Maa gu elliyya liyaw kaaka, gu beneyyiyoo oko jobookeetee Iisa
         goo: «Ayme ga garaawatoŋ tewɗo ma sokookee ku miiri o ma giimi daare ma leewa zunubgee?»
         12 Maa ga Iisa giyyiyya beneyco kaaka, gaa tiiliyyoo gaa: «Giimi ma parayya ɗa aŋka ɗa
         payya daktor. Ay ma parayya soo aŋka. 13 Ɓeldoŋga beneyti Mellayi keeke baŋ ga beneyya gaa me: “Maa na aŋka ƴiila ay ku kawayɗiyo
         oko giimo, ay saɗikane ɗa ta gaaruwo maa na aŋka+.” A naa pa asee ɗa na asiɗo kolla giimi ma ɗayaŋ unti Mellayi, innasoo na asee na
         asiɗo kolla giimi ma ibina kadar gu leewa zunubgee.»Innico jobookeetee Yaaya ma gaari ku samkiyti(Elloŋ Mark 2.18-22, Lik 5.33-39)14 Jobookeetee Yaaya ma batasayya giimi pa aseero saripti Iisa. Guu inniyya goo: «Ayme
         ga nii o Pariziyennigeesamkayɗo, jobookeecam pa samkayya ɗa?» 15 Gaa Iisa pa tiiliyyoo gaa: «Lanjigeetee oko gimu maa gu jawwazze gederra aɗɗe gu zorontiyɗo
         oko wikinne maa gaa maa gu jawwazze aaye aacco? Kaw, samkayya ɗa. Innasoo ga wikinne
         akka asa maa gu giimi asiyya cimma min aacco maa gu jawwazze. Ay oko wikinne kaaka
         pe guu asiɗo samkiya.16 «Lekka ɗa gimu ma owokka kaɗiyyiti ka raawenta ma kaɗiyye ta marawta, asan gi kaɗiyye
         ta marawta taata n̰otokka kaɗiyyu ka raawenta. Gii eeriti taata deeɗo saa pe yaata
         ƴiila. 17 Gimu kalaa ɗa mirmi ku marawta ma wacakka daaɓanco aɗicco seheŋgee ku raawenta+. Goneka kee gu seheŋgee ku raawenta baɗassa, guu mirmi pottiɗo o seheŋgee nagakka.
         Innasoo gu kalay mirmi ku marawta oko seheŋgee ku marawta. Ay goŋŋa appe gu seheŋgee
         o mirmi deeɗo dummiyenta.»Iisa naɗakkaca runti tattuwwi o ga rayyaddaca daate kaƴi(Elloŋ Mark 5.21-43, Lik 8.40-56)18 Gaa wikinne maa ga Iisa beneyɗiyo missa kaaka, ga tattuwe kaƴi aɗe ma ay Yawudince asiɗe darsa unti. Gaa beneyyiyyee gaa: «Runtú maate haŋka keeke ka. Innasoo ki asu
         ki asittiiga gaga piccum, gi naɗiɗo!» 19 Gaa Iisa waciɗe ma jobookeetee, guu jobbiyya tattuwe kaaka. 20-21 Gii lekkiɗo daate kaƴi ma deegeyye ma ello ta baaro ƴilaakee orro o seera. Gita pa
         ase ma ta taarti Iisa. Gii moyowɗo gee: «Naa gederre na eesiyya kaɗiyyiti ka kulla
         na rayyadda.» Gii eesicca balti kaɗiyyiti. 22 Gaa Iisa jigirɗe, gaa ellicca. Gaa beneyyitti gaa: «Asarrica galbante, runtu. Mileŋ
         ka dowwica galbante oko naa, ka rayyide.» Gaa oko wikinne kaaka saa gi rayyidiɗe.23 Maa ga Iisa sarɗe girti tattuwe kee, gaa elliɗiy panaawee ku teeliti o giimi ku maani
         kotti ma leewe ta cay. 24 Gaa beneyyiyyoo gaa: «Saapoŋ maaƴi! Mica teete matee ɗa, oƴee ka.» Gaa oko beneyti
         kaaka, gu noƴoɗɗee gaari. 25 Maa gu cimmiɗiy giimi kotti renta, gaa Iisa un̰n̰iɗe ɗakko daŋayi. Gaa baamicca mica
         min pittí, gii mica gita waciɗe parat. 26 Gii kabarre teete tacilɗe kiɗa taata parattí.Iisa rayyadda koor̰ee seera27 Maa ga Iisa ƴelewɗo min iŋaa, guu koor̰ee seera joboɗɗiya ma kawwiko o gu beneyya
         goo: «Ban̰n̰u, ellu ɗe saamuwtini ga kii ma ay Runti Dawud.» 28 Maa ga Iisa un̰n̰iɗe giiri, guu koor̰ee ku seera kotti asiyyee saripti. Gaa Iisa beneyyiyyoo
         gaa: «Ku amanne kadar na gederra na iyyittoŋgu iɗiitoŋ e?» Guu guta pa tiiliyyee goo:
         «Haa, ni amanne, Miltini.» 29 Gaa Iisa eesiyyoogu iɗiico o ga beneyyayo gaa: «Ga Mella oyyatoŋga maa ku enee ma
         amanno.» 30 Guu iɗiico iyyiɗe waŋ. Gaa Iisa beneyyiyyoo daŋ daŋ gaa: «Warroŋ maaƴi! Ga ya gimu
         kaƴi aɗe lee ɗa kabarre oko liyaw keeke.» 31 Guta soopa oomico ka min iŋaakite gu ticilca kabarre ta gaartee Iisa kiɗa taata parattí.Iisa rayyadda gimu maa ga aarinne toɗokkiyee beneyyi(Elloŋ Lik 11.14-15)32 Gaa maa gu koor̰ee ku seera koo okomɗo min ger kaaka, guu giimi daare itiriyyee oko
         Iisa gimu maa ga aarinne bakammiya ga toɗoɗɗiyee beneyyi. 33 Gaa Iisa pittiyyeega aarinniti, gaa biiti iyyiɗe ga beneyɗo. Guu giimi ku maani kotti
         ajjibiɗe. Guu beneyɗo goo: «Kaytiŋ ga latta aleŋ keeke gu giimi elliya ɗa aattí kiɗa
         ta Isirayel.» 34 Guu Pariziyennigee soopa beneyɗo goo: «Gimu keeke petekka awaaradgee ma gudiranti tattuwco awaaradgeyyo.»Seɗɗo maani o lubaakeeti pa paalta ka(Elloŋ Mark 6.34, Lik 10.2)35 Iisa pa tan̰aa gawaagargee o diyargee paracco ku kiɗa ta Galilee. Gaa garawɗiyo gaartee
         Mellayi oko giimo aɗicco gerraco ku giraaniti, o ga tasaaca kabarre ta daana ta mulunniti Mellayi o ga rayyadday paraayi paracco pay pay ku giimo o madurgee. 36 Maa ga Iisa elliɗiy giimi ku maani ma jobokkaa, gaa elliɗe saamuwco asan gu rakee
         o gu zeneeco kalawwiy aleŋ hidibe ta tameyyo ma lekka ɗa maggu. 37 Gaa beneyyiyyoo oko jobookeetee gaa: «Giimi ay aleŋ gaan tatta maa gu kortee neewe paaɗe, lubaakee ma seɗekkaa pa
         paalta ka. 38 Kaaka pa, ku lollikoŋga Mella Milti seɗɗiti ga n̰aamiɗo lubaakee ma seɗekkee.»
         
            
               	Oko were keeke pa, ay Kaparnawom ma ay geegarti Iisa.

               	Elloŋ Ozee 6.6.

               	Yawudigee pa oko aadanco gu kalay mirimco aɗicco seheŋgeyyo aleŋ ta migaamo maa gu
                     kalawɗiy mirimco kuɗuŋgeyyo.

Iisa n̰akammay jobookeetee ku orro o seera(Elloŋ Mark 3.13-19, 6.7-13, Lik 6.12-16, 9.1-6)101 Iisa kolliy jobookeetee ku orro o seera. Gaa biriyyoo gudirane ku maa gu peteɗɗiy awaaradgee o gu rayyaɗɗiy
         paraayiŋgee paracco ku giimo o madurgee.2 Semeeco oko n̰amaakeetee ku orro o seera pa, ay kooko: ka omma ɗe goo Simo maa gu kolaa kulla goo Piyer ma
         sinti kee Andire, o Zak runti Zebedee ma sinti kee Yaaya, 3 o Pilip ma Bartelemi, o Toma ma Matiye ma sokokka miiri, o Tadee ma Zak runti Alpee, 4 o Simo ma deyekka gu guta ma ay Yawudigee hikimiyicca kiɗaaco o Yudas Iskariyot ma akkiya bira Iisa picco giimo.5 Ay kooko appe ay jobookeetee ku orro o seera maa ga Iisa n̰aame ma beneyyiŋgee kooko
         gaa: «Aɗoŋ ecekka ɗa bottolli ma kataa kiɗaayeeco oko giimi ma ay Yawudigee ɗa o ku
         aɗoŋ un̰n̰a ɗa gawaagargeeco Samaaritennigeyyo. 6 Aɗoŋ soo oko giimi ku Isirayel ma ay aleŋ tamee ku masilenta. 7 Kuu kataa butuuli pa, ku tasawwoŋ kuu gi mulunniti Mellayi aseero katta. 8 Rayyaddoŋgu ma parayya o ku naɗakkoŋgu ma matakke. Rayyaddoŋgu majaddimnigee gu deeɗo
         samaane unti Mellayi o ku petekkoŋgu awaaradgee. Naa birtoŋ malan̰, kuŋ kulla biroŋ
         malan̰ ka. 9 Aɗoŋ gulma ɗa dahamne bala poddane bala gurus juyupgeetoŋ, 10 bala karaatalgee ku turguwwi, bala kaɗiŋgee o bala n̰uura ku magaawi, bala gombolli
         asan ga lubaaka lekkiti botol oko tiyawti.11 «Kuu un̰n̰e geegarri e baŋ pa darriti, ku deyekkoŋ gimu ma gederra ga joobittoŋ, ku
         deeɗo nunta girti namma ya wikinne maa ku ƴiiliɗo. 12 Kuu on̰aa girti pa, ku salammoŋgu kuu: “Gi aapiya dee ma kuŋ.” 13 Guu melleetee giiri kotti joobitoŋ daana, gi aapiya tee maa ku inne nowottayo. A guu
         joobitoŋ ɗa daana pa, gi aapiya maa ku inne tee yokaatoŋ oko kuŋ. 14 Guu joobitoŋ ɗa o gu giyyiya ɗa beneytoŋ, kuu okomma min ger kaaka e baŋ pa min geegar
         kaaka, ku kokkoŋga buruntulle ka asintoŋ+. 15 Na beneyyatoŋca seene: Meene ta parlanti, gu giimi ku geegar ma joobitoŋ ɗa o gu giyyiya ɗa beneytoŋ, ga Mella akkiyooga zilla
         bogorti ƴiila min oko ta giimi ku geegar ka Sodom o ka Gomor+.»Giimi deegeyyay ma jobokkaa Iisa(Elloŋ Mark 13.9-13, Lik 21.12-19, 12.2-9)16 Gaa Iisa beneyɗiyo missa oko jobookeetee gaa: «Na n̰amakkatoŋ aleŋ tamee aacco ɓiliwɓiliwnigeyyo. Kuŋ pa tawakkoŋgu kayyeetoŋ
         aleŋ ta barweyyo o ku deyyoŋ detta aleŋ hamam. 17 Warroŋ maaƴi min giimo, asan gu deeɗikitoŋ katawwo unco wereeriyee ku parlanti o gu akkitoŋ r̰ocokko aɗicco gerraco ku giraaniti. 18 Guta katawkitoŋ unco gubernernigeyyo o unco salaataŋgee asan ku ay jobookeetaw. Kuu
         deeɗo suyuudigeetaw unco o unco oko giimi ma ay Yawudigee ɗa. 19 Wikinne maa guu katawkitoŋ unco giimi kooko, ku aɗoŋ karriya ɗa oko beneyyi baŋ ku
         deeɗiya beneyya kuu me. Beneyyi maa ku dekka beneyya, ga Mella beraatoŋga saa oko
         wikinne kaaka aɗe. 20 Beneyyiŋgeetoŋ kotti asaa ɗa min oko kuŋ, ay Ruuhanti Mella Tattoŋ ma beneyya ma kuŋ. 21 Sin akkiya bira sinti picco giimo gu deeɗiya o baaba akkiya bira runti picco giimo
         gu deeɗiya, o miici akkiyo ribila oko gayyeeco guu gaariɗiy gu giimi asiɗiy bamma
         diyaawi. 22 Giimi paracco akkitoŋ ɗakita asan ku ay jobookeetaw. Maa gaa deero soopa baatiyne
         namma ya dessiti, deewa najjiyenta. 23 Wikinne maa guu deegeyyatoŋ geegar kaaka maa ku alɗo, ku gaɗɗoŋ oko geegar kaƴi. Na
         beneyyatoŋca seene, ku gakammay ɗa gawaagargee ku Isirayel gaɓirati, gaa Runti Gimi asiɗo.24 «Jobookati garaawayi gi ibinti ƴiilaca ɗa ta garaawati, o lubaaka ƴiilaa ɗa tattuwti.
         25 A jobooka pa gi maanee ga deeɗo aleŋ garaawati o lubaaka aleŋ tattuwti. A gaa milti
         giiri appe gu kolliya goo ga Belzebul+, gu giimi ku girti pa gu akkiy kolowwo pe ƴiila taata.26 «Kaaka pa ku aɗaaniyo ɓaya ɗa asan gu lekka ɗa gaari ku kiilenta ma akka ooma ɗa purta
         o gu lekka ɗa gaari maa gu giimi ƴapawwikoo ma akka dee ɗa ibinenta. 27 Maa na beneyyatoŋ oko kuŋ ka ma aandoŋ ga kuŋ pa beneyyoŋga ma gaayile, o maa ku geewa
         ma semsimo ka deytoŋ ku oomikini renta kuu taasiyya ma raɗɗa. 28 Aɗoŋ ɓayakka ɗa giimi. Guta deewa zii ka, ruuhane pa gu gederra ɗa gu deeɗica. Ɓayoŋ
         soo Mella, gata ma gederra ga deeɗiya zii o ruuhane aattí okko ma batakka ɗa ta kaw.
         29 Ten̰ten̰n̰i seera gu geɗekkiko ɗa aɗe ma riyal e? Gaa ma kaaka aɗe ga alɗo lekka ɗa
         ya kaƴi min aacco ma galaa kiɗaati bala aŋkiti Mella Tattoŋ. 30 Kuŋ pa gu laawa paracco ku kayyeetoŋ kulla ga Mella gemekkiy. 31 Kaaka pa ku aɗoŋ ɓaya ɗa. Kuŋ, ga kulla kaƴi min aattoŋ kaali ƴiila min oko ten̰ten̰n̰i
         ku maani. 32 Ay ɗakko appe, ga kulla gimu aɗe ma akka beneyya unco giimo gaa ga ay kanni, ga naa
         kulla asiɗo beneyya unti Tattu ma aaye samaani naa ga ay kanni. 33 A gimu soopa ma akkino pooca unco giimo, ga naa kulla akkiya pooca unti Tattu ma aaye
         samaani.»Gimu ma jobokkaa Iisa gasakka gaari ku raɗɗa(Elloŋ Mark 8.34-35, Lik 12.51-53, 14.26-27)34 Gaa Iisa beneyyiyyoo payya oko jobookeetee gaa: «Aɗoŋ lee ɗa kuu walaŋ na ase na eterɗe aapiya dunuuniti. Naa, asee ɗa na eterɗe
         aapiya, innasoo na eterre jollo. 35 Naa eterre jagaw beenanne miiɗi ma tatti o daate ma yaatí o gomosso ma aydintí ta
         daatta. 36 Gimu gasakkaa ma aŋkiya ɗa min oko gimtee ku giiri saa.37 «Gimu ma ƴekkaa tatti e baŋ gi yaati ƴiila min oko naa, arakke ɗa ga deeɗo jobookatu,
         o ma ƴekkaa runti e baŋ gi runti ƴiila min oko naa, arakke ɗa ga deeɗo jobookatu.
         38 Gimu ma ecekka ɗa kuruwati+ o ga jobokkano ɗa, arakke ɗa ga deeɗo jobookatu. 39 Gimu ma aŋka dummiytí hayaatanti akkica misila, a ma mesellaca hayaatanti soopa saanantu
         akkica gassa.»Gimu ma jobaatoŋ, jobaano(Elloŋ Mark 9.37,41)40 Gaa Iisa beneyɗo missa gaa: «Gimu ma jobaatoŋ jobowwino saa naa, o ma joobino jobowwiya
         gata ma n̰akamminoo. 41 Gimu ma joobe nabiinice girti, asan ga gimu maa ga joobe kaaka ay nabiinice, akka gassa haggane maa ga Mella
         beree oko nabiinici, o ma joobe gimu ka ɗayaŋ unti Mellayi, asan ga gimu maa ga joobe
         kaaka ɗayaŋ unti Mellayi, akka gassa haggane maa ga Mella beree oko gimu ka ɗayaŋ
         unti. 42 Gimu ma beraa caŋ gi kuraaka ta ammi ku detta ka kulla oko kaƴi min oko jobookeetaw
         ku rootta asan ga ay jobookatu, na beneyyatoŋca seene, gata kaaka akkica gassa hagganti min oko Mellayi.»
         
            
               	Kokko ta buruntulli pa garaa kadar ga gimu cimmica kayaati minnancum, gaa Mella pe asiyyam caaɗa parlane
                     suura.

               	Sodom o Gomor pa ay gawaagargee maa gu giimi nowottiyo wikinniti Biraayim. Mella pa bittiy ma n̰aawo
                     ta okkati o ta bitti gazanta asan gu giimi ku gawaagargee kotti leewa miɗɗa ta kaw
                     unti Mellayi. Elloŋ Diilo ta Lawwi Paracco 18–19.

               	Belzebul pa ay tattuwco awaaradgeyyo maa gu kolaa kulla goo Seetanne.

               	Icco ta kuruwayi pa ay oyyo ta diiganti o ta muuti aleŋ ta Iisa, asan ga kuruwa ay latta maa gu giimi
                     ku Rooma dewɗiy giimi ma paapo.

111 Maa ga Iisa gaamiyya beneyti oko jobookeetee ku orro o seera, gaa ƴiiliɗe min iŋaa,
         gaa garkayɗiy o ga tasaaca kabarre ta daana oko giimo gawaagargeeco Yawudigeyyo.Innico jobookeetee Yaaya ma batasayya giimi(Elloŋ Lik 7.18-35)2 Wikinne kaaka pa, ga Yaaya ma batasayya giimi giyyiko min daŋaye maa gu bakamɗiya,
         lubaakitee Masi. Gaa n̰aamiyyee minnaw min oko jobookeetee. 3 Maa gu sarɗe guu inniyya goo: «Ay kii aɗe ma ay Masi, gata maa ga Mella aparre ma
         asaa e, e ni ucu missa kaƴi?» 4 Gaa Iisa tiiliyyoo gaa: «Yookoŋ ku deeɗineegu jeppa oko Yaaya gaari maa ku geewa o
         maa ku ella: 5 Koor̰ee gu iɗiico ella o mugulee tan̰aa samaane o majaddimnigee rayyide gu deeɗe samaane
         unti Mellayi o ambuukee geewa o ma matakke naɗe o kabarre ta daana deero taasenta oko giimi ku saamo. 6 Baarikenta ay gimu maa na deewee ɗa botol ku maa ga poociɗo amanno oko naa.»7 Maa gu jobookeetee Yaaya kaatiɗe, gaa Iisa inniɗiy giimi ku maani kotti ma gaartee
         Yaaya gaa: «Maa ku kaatiɗe kayni ku aŋakke ku deeɗo ella we? Ku kaate ku deeɗe ella
         gimu maa gi kayaati lamatta ka aleŋ coori maa ga ussu azakka iŋee o iŋee e? Haha.
         8 A ku dee ella we? Ku dee ella gimu ma esekke kaɗiŋgee samaane e? A gata pa ma esekke
         kaɗiŋgee ku samaane ku gasakka gerraco salaataŋgeyyo. 9 A ku dee ella we kayni? Nabiinice e? Haa, na beneyyatoŋ ƴa, ku dee ella ma ƴiila kulla nabiinice. 10 Yaaya ay gata appe maa ga Mella beneyya gaartee Kitamniti gaa: “Omma min oko kii, na n̰akammaa palaynicitu, ga deeɗamga pana butulcum+.” 11 Na beneyyatoŋca seene, min oko giimi paracco ma ellica paato ga lekka ɗa gimu ma tatta
         ƴiila min oko Yaaya ma batasayya giimi. Gaa ma kaaka aɗe pa, ga ka rootta ƴiila mulunniti Mellayi alɗo tatta ƴiila min oko Yaaya. 12 Min oko wikinne maa ga Yaaya ma batasayya giimi tasawɗiya beneyti Mellayi namma ya
         haŋka, gu giimi ku gazanta asarrica mulunniti Mellayi o gu deyekke cawwití. 13 A guta pa nabiinigee paracco o Kitamniti Muusa beneyye ma ka mulunniti Mellayi namma ya wikinniti Yaaya ma batasayya giimi. 14 Kuu aŋka ku ibinɗo samaane pa, ga Yaaya ay gata appe ma ay Eliyas ma akka yooka+. 15 Maa gaa lekka deyya, ga giyyu.»16 Gaa Iisa beneyɗo missa gaa: «Giimi ku haŋka kooko na massallay pe ma ini we? Guta
         saabayye aleŋ miici ma nowotte were ka timmiti guu daare kolowɗiy gicco goo: 17 “Ni paanitoŋ teelo kuu alɗe waara ɗa. Nii reeɗitoŋ riyaawiŋgee ku haziniyti, kuu alɗe
         laatiya ɗa.” 18 A gata pa Yaaya maa ga asiɗe ga teewa ɗa diŋ diŋ o ga ar̰aa ɗa, guu giimi beneyɗo
         goo ga lekka aarinne+. 19 A Runti Gimi pa aseero, gaa tewɗo o ga ar̰aa, guu giimi beneyɗo goo: “Elloŋga ƴa miiɗi keeke!
         Gata keeke leewe kee ka aatti ka o ka mowwiti. Gata ay lanjinco oko sokookee ku miiri o oko giimi ma leewa zunubgee.” A ibino ta gaaro soopa tee ta Mellayi kadar gi ɗayaŋ
         deewa ibinenta ma garrarriti.»Giimi ku gawaagargeyyo ma pocaa amanno(Elloŋ Lik 10.13-15)20 Gaa Iisa makaɗɗiyo oko giimi ku gawaagargee maa ga leyyoo maani gaari ku ajjibiti
         ƴiila asan gu meeliy ɗa gaarco ku miɗɗa. 21 Gaa beneyɗiy gaa: «Diigane ocokkitoŋ kuŋ giimi ku geegar ka Korazim o ka Betsayda!
         Gaari ku ajjibiti maa na leetoŋ gawaagargeetoŋ, naa alɗiy liyaw geegar ka Tir o ka
         Sidon+, ga koɗokka ka saa gu esekka kaɗiŋgee ku haziniyti o gu sosoyya bitti zeneeco ku
         maa gu gaariɗo kadar gu meeliy gaarco ku miɗɗa. 22 Ay ɗakko appe na beneyɗitoŋ naa gi meene ta parlanti ga kuŋ giimi ku geegar ka Korazim o ka Betsayda ga Mella akkitoŋga zilla bogorti
         ƴiila min oko ta giimi ku geegar ka Tir o ka Sidon. 23 A kuŋ, giimi ku geegar ka Kaparnawom pa, ku leewe kuu walaŋ ga Mella on̰aatoŋ uwwa
         namma ya samaani e? Kaw, gata beraatoŋ soo namma ya oolati, asan gu gaari ku ajjibiti
         maa na leelo wikirtoŋ, naa alɗiy liyaw geegar ka Sodom+, ga ya haŋka ga ayee missa. 24 Ay ɗakko appe na beneyɗitoŋ naa gi meene ta parlanti ga kuŋ giimi ka Kaparnawom ga
         Mella akkitoŋga zilla bogorti ƴiila min oko giimi ku geegar ka Sodom.»Iisa leewee barkinti oko Tatti(Elloŋ Lik 10.21-22)25 Gaa oko wikinne kaaka ga Iisa beneyyiɗe payya gaa: «Baaba, kii ma ay Milti samaani
         o ka kiɗaati, na logokkam asan gu gaari kooko maa ki kiiliyoogu oko giimi ma ibina
         gaari o maa gu kayyeeco ecekka, ki gaariyoogu oko ku rootta ta kaw. 26 Ay seene Baaba, asan ga keeke deyyam daanam ga deeɗo goŋŋa.»27 Gaa Iisa beneyɗiyo payya oko giimo gaa: «Gaari paracco ga Tattu damawgu. Lekka ɗa
         gimu ma ebennano naa Runti Mellayi illa ay Mella Baaba, o ga lekka ɗa gimu ma ebennaa Mella Baaba illa ay naa Runti.
         A naa Runti Mellayi pa aŋka na gaariyyooga Baaba oko giimi daare, gu ibiniyya kulla.»Asaw oko Iisa lekka nambo28 Gaa Iisa gaayiyyo payya gaa: «Asoŋ oko naa, ga kuŋ parattoŋ ma rakee ma icco ta suuruwe
         ka tirta, naa birittoŋ nambo. 29 Oyyoŋ ku jeepiyya botol maa na garaatoŋ o ku ɓeldoŋca giraanitu, asan ga naa detta
         o galbantu lekka ɗa koolipo. Goŋŋa ku gasakkaca nambo. 30 Ay seene, jeepo ta botol maa na garaatoŋ daana ka o suuruwe maa na beraatoŋ acapta
         ka.»
         
            
               	Elloŋ Malasi 3.1.

               	Elloŋ Malasi 3.23.

               	Oko Yawudigeyyo, ga gimu maa gi kayaati ɗaɗɗakko ɗa ay gimu maa ga aarinne bakammiya.

               	Tir o Sidon pa ay gawaagargeeco giimi ma ay Yawudigee ɗa.

               	Sodom pa ay geegar maa gu giimi nowottiyee wikinniti Biraayim. Mella pa bittiy ma n̰aawo
                     ta okkati o ta bitti gazanta asan gu giimi ku geegar kaaka leewa miɗɗa ta kaw unti
                     Mellayi. Elloŋ Diilo ta Lawwi Paracco 18–19.

Runti Gimi ay Miltí oko meene ta nambiti(Elloŋ Mark 2.23-28, Lik 6.1-5)121 Gaa oko wikinne kaaka pa, ma meene kaƴi ta nambiti, ga Iisa ma jobookeetee ƴelewɗo ma botol ma petay ganna ku gemeyyi. Guu jobookeetee gi maya dewɗiy. Guu ɗemeɗɗo ganaadalgee gu ayamɗo. 2 Maa gu Pariziyennigee elliyya liyawco kaaka, guu beneyyiyyee oko Iisa goo: «Elliy ƴa jobookeecam maa gu
         loboɗɗo ma meene ta nambiti maa gu hukumnigeetine oko kee Yawudigeyyo toɗokkine+!» 3 Gaa Iisa pa tiiliyyoo gaa: «Ku garkiyya ɗa kaytiŋ aattí Kitamniti Mellayi latta maa ga sultan Dawud leelo e? Meene kaƴi gi maya deyyiy ma gittee. 4 Gaa Dawud un̰n̰iɗe bazzane ta waagiti ma Mella. Gaa icciyya mappa ka duwenta oko Mellayi+. Guu aymiɗe ma gittee maa gu marawɗe. Ampane kee pa, ga gata ma gittee kotti lekka
         ɗa botol ka aymiti mappa kaaka asan gu hukumnigeetee Muusa toɗokkiyoo. Ay soƴoowee ku saɗikaŋgeyyo ka ma lekka botol!» 5 Gaa Iisa beneyyiyyoo payya gaa: «Ku garkiye ɗa kaytiŋ Kitamniti Muusa ma gaarco soƴoowee ku saɗikaŋgeyyo e? Guta kotti pa, ma meene ta nambiti maa gu lobokka
         aatti girti Mellayi gu jobokkaca ɗa hukumne taata o gu lekka ɗa oorane+. 6 Na beneyyatoŋ, lekka iŋee pa ma ƴiila girti Mellayi! 7 Mella beneyye Kitamniti gaa: “Maa na aŋka ƴiila ay ku kawayɗiyo oko giimo, ay saɗikane
         ɗa ta gaaruwo maa na aŋka+.” Kuu ebenɗiya samaane beneytí keeke, ku caɗaayo ɗa parlane oko giimi ma negekke ɗa kuu gu leewe zunubgee. 8 A gata pa Runti Gimi ay Miltí oko meene ta nambiti.»Iisa rayyadda miiɗi meene ta nambiti(Elloŋ Mark 3.1-6, Lik 6.6-11)9 Gaa min iŋaa ga Iisa ƴiiliɗe. Gaa deeɗe un̰n̰a oko kaƴi min oko gerraco Yawudigeyyo ku giraaniti. 10 Gaa lekkiɗo iŋaa gimu maa ga pitti maatenta. Guu Pariziyennigee aŋkiɗo gu gassiyyee
         botol kee ka luumiyti unco taattuweeco Yawudigeyyo. Ay ɗakko appe gu inniyya goo:
         «Hukumnigeetine oyowwine aɗe ke rayyidiɗo gimu meene ta nambiti?» 11 Gaa Iisa soopa tiiliyyoo gaa: «Gaa gimu min aattoŋ lekka tamaw kaƴi, gaa ma meene
         ta nambiti, ga galɗe oko beena ta siƴƴa, ga milti kaaka kataa ɗa aɗe ga deeɗiya cimma
         min beenati e? 12 A gimu pa maa ga ƴiila tamaw! Ay kaaka pe gu hukumnigeetine oyowɗine ke lewɗo samaane
         meene ta nambiti.» 13 Gaa Iisa beneyyiyyee oko gimu ka pitti maatenta kaaka gaa: «Taariya piccum.» Gaa taariyya.
         Gaa pitti rayyidiɗe caŋ aleŋ giiti ka samaane. 14 Guu Pariziyennigee oomiɗe min ger ka giraaniti kaaka. Guu deeɗe timma gu boodiɗe ma ka diyawti Iisa.Iisa ay lubaakati Mellayi15 Maa ga Iisa leeɗe kabarre kadar gu Pariziyennigee boode ma ka diyawti, ga ƴiile min
         iŋaa. Guu giimi maani jobbiyya. Gaa rayyaɗɗiy paracco ma parayya. 16 Gaa uwwiyyoo atarre gaa: «Aɗoŋ beneyya ɗa oko giimo baŋ na ay we.» 17 Ay goŋŋa pe ga beneyti Mellayi maa ga nabiinice Esaya beneyye min tippa asiɗo butulti. Gata pa beneyyiyee gaa:18 «Keeke ay lubaakatu maa na aparre, maa na ƴekka,o gi parhantu parattí aaye oko gata.Na akkeeca gaga Ruuhantu.Gaa asiyya gaara butulti Mellayi ka cur  oko giimi ku ballee paracco ku kiɗaati.19 Gata kaltaya ɗa ma giimi, o ga hawwayya ɗa,o gu geewa ɗa ga beneyya bottollo.20 Gata ɗekemma ɗa coori ma koteeo ga betekkaca ɗa lampa ma mowokka missa+.Gata leewa pe goŋŋa aɗenamma ga kaatikkiki ka cur ya nosorriti,21 guu giimi ku ballee paracco ku kiɗaatiasiɗiy duwa galbigeeco oko gata+.»Iisa o Belzebul ma ay tattuwco awaaradgeyyo(Elloŋ Mark 3.22-30, Lik 11.14-23, 12.10)22 Iisa gu itiriyee gimu maa ga aarinne bakammiya ga koor̰owɗiya o ga toɗokkiyee beneyyi.
         Gaa Iisa rayyidiyya namma ga beneyɗo o ga ella. 23 Guu giimi ku maani kotti ajjibiɗe, guu beneyɗo goo: «Gata keeke, deewa pe gata aɗe
         ma ay Runti Dawud e?» 24 Maa gu Pariziyennigee giyyiɗe, guu beneyyiɗe goo: «Gimu keeke petekka awaaradgee illa ma gudirane ta tattuwco
         awaaradgeyyo kee Belzebul+.»25 Mileŋ ga Iisa pa ibinca mooyico, ga beneyyiyoo gaa: «Guu melleeti mulunniti nekerkití
         mulunnico beenannico, gi mulunnico taata galaa. Kulla geegar aɗe o ger maa gu gimtee
         ɗedekke, ɗemekka. 26 A gaa Seetanne appe pa petekka Seetanne, gaa nekerɗo ma ziiti ka, gi mulunniti deewa pe gee me?
         27 A gaa naata petekka awaaradgee ma gudiranti Belzebul, gu gittoŋ pa petekka pe ma gudiranti
         we? Ay ɗakko appe gu gittoŋ saa kulla asittoŋ yooka goo ku ay kaatiynigee. 28 A naata petekka awaaradgee ma Ruuhanti Mellayi. Keeke pa garaa kadar gi mulunniti Mellayi sartoŋ paaɗe. 29 Lekka ɗa gimu ma gederra ga un̰n̰iɗo girti oko gimu ka amma ga deeɗiy sokka lawtee,
         illa gaa gederre ga onniyya ƴa omma hatta gaa deeɗiy sokka ka pe. 30 Ma aaye ɗa ma naata, aŋkino ɗa, o ma tapakka ɗa giimi mulunniti Mellayi aleŋ tanni,
         tecellay. 31 Ay ɗakko appe na beneyɗitoŋ naa ga Mella saamayyayoogu zunubgeeco giimi paracco o
         n̰ilawco parattí maa gu n̰eleɗɗiya. Gaa gimu soopa n̰ilca Ruuhanti, ga Mella saamayyeegu
         ɗa zunubgeetee kotti. 32 Gaa gimu beneyya ma gaari ku miɗɗa oko Runti Gimi, ga Mella akkee saamiya. A ma beneyya ma gaari ku miɗɗa oko Ruuhanti Mellayi soopa
         gasakka ɗa saamiyo, bala ga min oko dunuune teete o bala ga min oko dunuune ma akka
         asa.»Masal ta ettu ma rontee(Elloŋ Matiye 7.16-17, Lik 6.43-45)33 Gaa Iisa beneyɗo missa gaa: «Gaa ettu samaane, ga runti kulla daana. A gaa ka miɗɗa
         pa, ga runti kulla daana ɗa. Ettu gu ibinya min rontee. 34 Kuŋ Pariziyennigee ma ay ronco koykokko, ku gederra pe kuu me ku cimmiɗo beneyyiŋgee
         ku daana ga kuŋ ma gidaani ɗa? A gata pa maa ga biiti gimi cemekka, ay ma unenta galbanti.
         35 Gimu ka gidaani leewa gaari ku samaane asan gi galbanti samaane. A gimu ka gidaani
         ɗa soopa leewa gaari ku miɗɗa asan gi galbanti miɗɗa. 36 Na beneyyatoŋ ƴa, oko meene ta parlanti gu deeɗitoŋgu gemma beneyyiŋgeeco paracco ma gayee ɗa maatiki maa gu dawakke, 37 asan ga ay min oko beneyyiŋgeecam appe ga Mella asiyyam caaɗa parlane, guu ibinɗum
         baŋ ki ɗayaŋ e, e baŋ ki galenta.»Iisa pocaa liyaw ta latta ka ajjibiti(Elloŋ Matiye 16.1-4, Mark 8.11-12, Lik 11.29-32)38 Guu daare min oko aalimnigee ku Kitamniti Muusa o daare min oko Pariziyennigeyyo inniyya Iisa goo: «Garaawa, leeni ɗe latta ka ajjibiti ma garaani kadar ga Mella
         n̰akammum.» 39 Gaa Iisa tiiliyyoo gaa: «Giimi ku haŋka kooko maa gu gaarco miɗɗa o gu jobokka ɗa
         ka Mellayi enaa latta ka ajjibiti ma garaa kadar ga ay Mella ma n̰akamminoo. Mella
         soopa oyaa ɗa ga gaariyyoo ya kaƴi, illa ay latta ka ajjibiti ma deyyee oko nabiiniceYuunus. 40 Aleŋ ta Yuunus tee aɗe maa ga leeɗe meeni subba aandoŋ o paato aatti buusu ka tatta,
         ga Runti Gimi kulla akka lee meeni subba aandoŋ o paato aattí kiɗaati. 41 Meene ta parlanti, gu giimi ku geegar ka Niniiwa akka waca ma giimi ku haŋka kooko, guu giimi ku Niniiwa
         asiɗiy luumiya, asan gu giimi ku Niniiwa meeliy gaarco ku miɗɗa maa ga Yuunus taasiyyooga
         beneyti Mellayi. A iŋee pa ga lekka pe ma tatta ƴiila min oko Yuunus. 42 Oko meene ta parlanti taata, gi sultanniŋga+ ma hekemeyya watuunití kiɗa ta Isirayel akka waca ma giimi ku haŋka kooko, gii asiɗiy luumiya, asan ga tippa gi aseero min
         kiɗaayee ku arro ku maa gi asiɗiy giyya beneyyiŋgeetee sultan Suleman, ma unenta ma
         ibino ta gaaro. A iŋee pa ga lekka pe ma tatta ƴiila min oko Suleman.»Yookiti aarinni(Elloŋ Lik 11.24-26)43 Gaa Iisa beneyyiyyoo payya gaa: «Wikinne maa gaa aarinne oome min oko gimi, ga kataa
         ga deeɗo araariya kiɗaayee ku aƴinta karɗam karɗam ku maa ga deeɗo diyya were ka nambiti.
         Gaa gasse ɗa pa, 44 ga beneyya ma galbanti ka gaa: “Na yokaa girtu ka heeta kee aɗe maa na oomiɗe.” Gaa
         yooke pa, ga akkiya gassa gaa lekka ɗa ma nowottiyee o ga sawwenta patal patal o ga
         kakkiɓenta samaane. 45 Gaa kaatiɗo ga deeɗo gulma awaaradgee daare paysara maa gu gaarco miɗɗa ƴiila min
         oko gata. Guu asiɗo un̰n̰a gu nuntiɗo. Goŋŋakite, gi nuntiti gimu kaaka maa gu suubiyee
         pa deewa saa pe miɗɗa ƴiila min ta heeta. A giimi ku haŋka kooko kulla maa gu gaarco
         miɗɗa, gi akkiyoo dee pe goŋŋa aɗe.»Yaati Iisa o seneetee(Elloŋ Mark 3.31-35, Lik 8.19-21)46 Iisa ƴa beneyyayo missa oko giimi ku maani kotti, gii yaati o seneetee asiɗe warra
         renta min oko were maa ga alɗo, guu aŋkiyya gu beneyyiyyee. 47 Gaa gimu kaƴi asiyyee beneyya gaa: «Giyyu! Yaacum o seneecam ay guta kooko aɗe waraɗɗe
         renta, guu aŋkiɗum gu beneyyiyam.» 48 Gaa Iisa tiiliyyee oko gimu kaaka gaa: «Yaatu ay we, o seneetaw ay ini we?» 49 Gaa gaariɗiy ma pitti jobookeetee, gaa beneyyiɗe gaa: «Kooko appe ay yaatu o gu ay seneetaw. 50 A gata pa kulla gimu aɗe ma leeway gaari maa ga Tattu ma aaye samaani aŋka, gata kaaka
         ay sintu, o gi suttu, o gi yaatu.»
         
            
               	Elloŋ Oomiti min Masir 34.21.

               	Elloŋ 1 Samiyel 21.2-7 o Soƴoowee ku Saɗikaŋgeyyo 24.5-9.

               	Elloŋ Gemmico Giimi ku Isirayel 28.9-10.

               	Elloŋ Ozee 6.6.

               	Coori ma kotee o lampa ma mowokka missa ay aleŋ giimi ma gi amannico paalta ka.

               	Elloŋ Esaya 42.1-4.

               	Belzebul pa ma ay tattuwco awaaradgeyyo gu kolaa kulla goo Seetanne.

               	Sultanniŋga taata ase elliti Suleman oko wikinne maa ga hekemeyɗe kiɗa ta Isirayel. Elloŋ 1 Salaataŋgee 10.1-10.

Masal ta soƴooka ka busino(Elloŋ Mark 4.1-9, Lik 8.4-8)131 Gaa oko meene taata saa, ga Iisa oomiɗe min giiri, gaa kaatiɗe ga deeɗe nunta biití
         baharre ta yaata tee ta Galilee. 2 Guu giimi asiyyee timma ta til til namma ga kalpiɗe markabati ga nuntiɗe. Giimi ku
         maani kotti pa paracco nowotte goŋgomni. 3 Gaa beneyɗiyo gaari maani ma masalnigee. Gaa beneyyiyyoo gaa: «Giyyoŋ ƴa! Lekka gimu
         kaƴi aɗe ma oome soƴƴiti busino. 4 Gaa maa ga soƴoɗɗo kaaka pa, gu busuntee daare suubiɗe biiti butuuli. Guu ɗiiɗi berriɗe
         gu teeɗiy. 5 Daare pa suube were ma lekka dambee korsom korsom o kiɗaati percem percem ka. Guta
         kotti omme saa koɗok asan gi kiɗaati maani ɗa. 6 Gaa maa gi paato poŋŋiɗe raɗɗa, gii ƴeeriɗiy. Guu aaƴiɗe saa koɗokka ka asan gu carco
         on̰ee ɗa ɗakko. 7 Daare pa suube were ma lekka tetteesigee ma lekka ejjemmi, guu meyyiyiy maaɗiɗe gu
         siiƴiɗiy. 8 Daare payya pa suube kiɗa ta samaane. Guu maaɗiɗe, guu cimmiɗe ganaadalgee. Ganaadalgee
         daare ƴa weero miici orooruwee orro, daare pa orooruwee bizgiƴi, daare pa orooruwee
         subba.» 9 Gaa Iisa beneyyiɗe payya gaa: «Maa gaa lekka deyya, ga giyyu!»Ayme ga Iisa beneyɗo ma masalnigee(Elloŋ Mark 4.10-12, Lik 8.9-10)10 Guu jobookeetee Iisa sappiyyee katta. Guu inniyya goo: «Ayme ki beneyɗiyo oko giimo ma masalnigee?»
         11 Gaa Iisa tiiliyyoo gaa: «Oko kuŋ ɗee ga Mella gaaritoŋca paaɗe seene ta kiilenta ta
         gaarti mulunniti. Guta soopa ga Mella berewwiyooga ɗa keeke. 12 A gata pa gimu ma ibinya aɗe beneyti Mellayi, ga Mella gayee payya ta ƴiila ibino.
         A gimu ma lekka ɗa soopa ibino ta beneyti Mellayi ga Mella cemekkeeca ibinti ta paalta
         taata kulla maa ga lekka. 13 Ay ɗakko appe na beneyɗiyo ma masalnigee asan gu guta lekka iɗi guu alɗo ella ɗa,
         o gu lekka deyya guu alɗo geewa ɗa o gu ebenna ɗa. 14 Ay oko guta paaɗe ga beneyti Mellayi maa ga beneyye ma nabiinice Esaya asiɗo butulti. Gata pa Mella beneyye gaa:“Ku akka giyya beneyyiŋgee ma deytoŋ,innasoopa ku ebenna ɗa dagganco.Ku akka ella ma iɗiitoŋ,innasoopa ku passallaa ɗa,15 asan gu giimi kooko sidiliy galbigeeco,ku maa gu alɗo ibina ɗa gaari.Sun̰iy deycoku maa gu alɗo geewa ɗa,o gu timiniy iɗiicoku maa gu alɗo ella ɗa.Guta pa leyya keekeku maa gu alɗo rebella ɗa oko naa, naa rayyidiɗiy+.”16 Kuŋ soopa gu iɗiitoŋ baarikenta asan gu ella, o deytoŋ baarikenta asan gu geewa. 17 Na beneyyatoŋca seene, nabiinigee maani o giimi maani ma ɗayaŋ unti Mellayi aŋke gu
         elliyya maa ku ella, gaa oko wikinnico kaaka gu alɗiya ella ɗa soopa, o gu aŋke gu
         giyyiyya maa ku geewa, guu alɗiya giyya ɗa.»Iisa garaayooga butultí masal ta soƴooka ka busino(Elloŋ Mark 4.13-20, Lik 8.11-15)18 Gaa Iisa gaayiɗe payya gaa: «A kuŋ pa giyyoŋ ƴa, na garaatoŋca masal ta gimu ma oome
         soƴƴiti busino. 19 Guu giimi geewa beneyyi ka mulunniti Mellayi guu alɗiya ebenna ɗa dagganti, gu saabayye aleŋ biiti botol kaaka maa gu busini suubiɗe.
         Gaa Seetanne, gata ma ay miltí miɗɗati, asiɗe ga asiyya cimma maaƴi beneyyi ma luwenta galbanti.
         20 A giimi daare pa ma geewaa beneyti Mellayi o gu oyaa saa koɗok ma parhane saabayye
         aleŋ were ma lekka dambee dambee maa gu busini suubiɗe. 21 Innasoopa ga beneyti Mellayi esekkayo ɗa carri. Guta bakamma beneyti Mellayi wikinne
         paalta ka. Meene maa guu gasse pa gaari ku diiganti o gu giimi laayo miɗɗa asan gu
         amanne oko beneyti Mellayi gu otokkati oko amannico daana ka. 22 A giimi daare payya saabayye aleŋ were ma lekka tetteesigee ma lekka ejjemmi maa gu
         busini suubiɗe. Guta kotti pa geewaa beneyti Mellayi, guu moyoowi ku lawwi ku dunuune
         teete o daɓaali ka ayaawuwwi siiƴiyyooga beneyyi kaaka. Gaa beneyyi kaaka pa alɗo
         waa ɗa ya maatiki. 23 A giimi daare soopa saabayye aleŋ kiɗa ta samaane maa gu busini suubiɗe. Giimi kotti
         pa geewaa beneyti Mellayi, guu ibinniyya dagganti. Guta ay aleŋ busini ma weero miici,
         daare ƴa orooruwee orro, daare pa orooruwee bizgiƴi, o daare pa orooruwee subba.»Masal ta bazarriti24 Gaa Iisa itiriyyo payya masal kaƴi gaa: «Na gaaratoŋ ƴa, baŋ gi mulunniti Mellayi saabayye ini me? Gita saabayye aleŋ maa ga gimu ma kaate gaanti ga deeɗe luwa busini
         ku samaane. 25 Gaa maa gu giimi oƴowɗe, ga kasiiminti asiɗe soƴƴa bazarre aatti gaanti, gaa kaatiɗe.
         26 Gaa maa gi lawiiniti ommiɗe gi maaɗiɗe, gii cimmiɗe ganaadalgee, gii bazarre kulla
         oomiɗe capay. 27 Guu lubaakeetee milti gaani asiɗe gu asiyya inna goo: “Tattuwtini, ay busini ku samaane
         ɗa aɗe maa ki luwe gaancum e? A gii bazarre pa asawɗo min taŋaa?” 28 Gaa gata pa tiiliyyoo gaa: “Ay kasiimintu ma leyya liyaw keeke.” Guu lubaakeetee inniyya
         payya goo: “A ki aŋka aɗɗe ni deeɗica calma?” 29 Gaa tiiliyyoo gaa: “Kaw. Na ɓayakke pe naa kuu calammaca bazarre, ku marawko kulla
         korƴo. 30 Duwaaniyo gu maaɗiɗo sawa namma ya seɗɗiti. Gaa oko wikinne ka seɗɗiti pa na beneyyiyoo
         oko seɗeekeyyo naa: Caɗɗoŋca ƴa omma bazarre, kuu onnicca kayyee kuu iggicca. A korƴo
         soopa, ku timmoŋgu urditu.”»Masal ta busunu ka rootta(Elloŋ Mark 4.30-32, Lik 13.18-19)31 Gaa Iisa gaayiyyo payya masal kaƴi, gaa: «Mulunniti Mellayi saabayye aleŋ busuntí tappa ta jineeniti maa goo mutar maa ga gimu ecekka, gaa luwiyya jineeniti. 32 Busunu kaaka pa rootta ƴiila min oko busini paracco. A gaa omme soopa, ga maɗa ga
         deeɗo tatta ƴiila min oko tappa ta maani. Deewa aleŋ ettu namma gu ɗiiɗi panaɗɗiy
         gerraco linƴaƴƴitee.»Masal ta muɗigi(Elloŋ Lik 13.20-21)33 Gaa Iisa beneyyiyyoo payya masal kaƴi, gaa: «Mulunniti Mellayi saabayye aleŋ muɗugu ka paalta maa gi daate icce gii eeɗiyya ma bitta maani ma deewa
         orooruwee seera kooro. Gaa ma paaltuwti kaaka aɗe ga cipilɗiy bitta ku maani kotti
         paracco.»Ayme ga Iisa beneyɗo ma masalnigee(Elloŋ Mark 4.33-34)34 Guu beneyyiŋgeetee kooko paracco ga Iisa garawɗiyoogu oko giimi ku maani ma masalnigee
         ka. Gata pa, beneyti paratti aɗe ga beneyyayooga ma masal ka. 35 Keeke pa ga leyya ku maa ga beneyti nabiinici maa ga beneyye asiɗo butulti. Nabiinice pa gaa: «Na beneyya ma masalnigee. Na tasay
         gaari ku kiilenta min diilo ta kilgiytí dunuuniti+.»Iisa garaayooga butultí masal ta bazarriti36 Gaa Iisa cappiyyo oko giimi ku maani kotti, gaa kaatiɗe giiri. Guu jobookeetee kaatiyyee saripti. Guu inniyya goo: «Gaaraniiga ɗe butultí masal ta bazarre ma aaye
         gaani.» 37 Gata pa tiiliyoo gaa: «Ma lowakkay busini ku samaane ay Runti Gimi. 38 Gaan pa ay dunuune. Busini ku samaane pa ay giimi ku mulunniti Mellayi. A bazarre pa ay giimi ma jobokka ka Seetanni, gata ma ay miltí miɗɗati. 39 Gimu ma ɗakattiya ma luwca bazarre pa, ay Seetanne o seɗɗo pa, ay gaamití dunuuniti.
         Seɗeekee pa ay malaykatnigee. 40 Aleŋ ta bazarriti tee aɗe maa gu sokokka gu kallicca okkati, gi gaamití dunuuniti
         kulla akka dee pe aleŋ taata aɗe. 41 Runti Gimi akkiy n̰aama malaykatnigeetee, gu asiɗiy cimma min mulunniti giimi ma esekkay
         gicco zunubgeyyo o giimi ma leewa miɗɗa. 42 Guu ma leewa zunubgee pa, gu asiɗiy dawwa aattí okko ta rigizgiz. Iŋaa pa gu akka
         erca o gu akkiy ayammo saanco. 43 A giimi ku ɗayaŋ unti Mellayi soopa akka ɓeela aattí mulunniti Mella Tacco aleŋ paato.
         Maa gaa lekka deyya, ga giyyu!»Masal ta ayaawuwwi o ta ɗooriti44 Gaa Iisa gaayiɗe payya gaa: «Mulunniti Mellayi saabayye aleŋ ayaawi ma saayenta gaani. Gaa gimu kaƴi gassiyya wikirti ayaawi kaaka.
         Gaa saayiyya payya wikirti kaaka aɗe. Gaa min parhanti ga yookiɗe ga asikko giɗa lawtee
         paracco, gaa deeɗiya giɗa gaan kaaka. 45 Mulunniti Mellayi saabayye payya aleŋ taajirre ma deyekka ɗorra ku horrigeeta. 46 Maa ga gassiɗe pa ɗoore ta horrita ta tirta, gaa kaatiɗe ga deeɗiko giɗa lawtee paracco
         maa ga lekka. Gaa giɗicca asan gi ɗoore taata samaane ta kaw.»Masal ta sippati47 Gaa Iisa beneyɗo missa gaa: «Mulunniti Mellayi saabayye payya aleŋ sippa maa gu ɗebeekee owokka baharriti. Gii tiiriɗo buusi pay
         pay. 48 Gii sippa une pa, guu ɗebeekee jooticca goŋgomni. Guu nuntiɗo gu apirɗiy. Ku samaane
         ƴa gu kalay laŋgeyyo o ku miɗɗa pa gu soƴokkay maaƴi. 49 A gaamití dunuuniti kulla akka dee pe goŋŋa aɗe. Malaykatnigee akka asa, guu asiɗiy jaga giimi maa gu gaarco miɗɗa min aacco giimi ku ɗayaŋ unti
         Mellayi. 50 Guu maa gu gaarco miɗɗa pa, gu asiɗiy dawwa aattí okko ta rigizgiz. Iŋaa pa gu akka
         erca o gu akkiy ayammo saanco.»Ayaawi ka tippa o ka marawta51 Gaa Iisa inniɗiy jobookeetee gaa: «Beneyyi keeke paratti un̰n̰itoŋ aɗɗe kayyeetoŋ?» Guu guta pa tiiliyyee goo:
         «Haa.» 52 Gaa Iisa pa beneyyiyyoo gaa: «Ay ɗakko appe ga kulla aalimne ka Kitamniti Muusa ma deero gimu ma jobokkay gaari ku mulunniti Mellayi saabayɗe aleŋ milti malli ma cemekka min ayaawuwti, lawwi ku marawta o lawwi ku tippa.»Giimi ku geegar ka Nazaret amanna ɗa oko Iisa(Elloŋ Mark 6.1-6, Lik 4.16-24)53 Maa ga Iisa gaamiyya beneyti kaaka ma masalnigee, gaa ƴiiliɗe min iŋaakite. 54 Gaa kaatiɗe Nazaret geegar maa ga maɗawɗe. Gaa garkayɗiy giimi aatti girco ka giraaniti namma gu ma geewa kotti ajjibiɗe ta tirta. Guu beneyɗo aacco goo: «Ibino ta gaaro
         teete appe soo ga gassica min taŋaa, o gudirane ta liyaw ta gaari ku ajjibiti ga gassica
         min taŋaa? 55 Ke ibinya aɗe kadar ga ay runti oko gimu ma lobokka ettee. Ay gata ɗa aɗe maa gi yaati
         gu semeeti goo Mariyam e, o seneetee ay ini Zak ɗa aɗe o Yuusup o Simo o Yud e? 56 Seneetee ku daatta paracco aaye ɗa aattine aɗe e? A gaari kooko appe soo paracco ga
         gassiy min taŋaa?» 57 Gaa keeke appe deeɗiyoo botol ku maa gu poociɗe amanno oko gata. Gaa Iisa beneyyiyyoo
         gaa: «Nabiinice gu cepellay semeetee were paratti, illa ay darriti soo maa ga maaɗiɗe o wikirco gimtee
         gu cepellay ɗa semeetee.» 58 Iisa pa leelo ɗa iŋaa gaari maani ku ajjibiti asan gu dowwiy ɗa galbigeeco oko gata.

Muutti Yaaya ma batasayya giimi(Elloŋ Mark 6.14-29, Lik 9.7-9, 3.19-20)141 Oko wikinne kaaka pa ga Erod+, ma hekemeyyica kiɗa ta Galilee, giyye kadar gu giimi beneyya ma gaartee Iisa. 2 Gaa beneyyiyyoo oko gimtee ku karaayiti gaa: «Gimu keeke ay Yaaya ma batasayya giimi. Gata naɗe min muuti, ay ɗakko appe ga lekkiɗo gudirane ta liyaawi gaari ku ajjibiti.»3-4 A gata pa Erod beneyyiya keeke asan ga moyaa baŋ ga deyya Yaaya gaa me. Mutti Yaaya
         pa deero aleŋ keeke: Erod cawwica Erodiyad ma ay daatti sinti kee Pilip. Gaa Yaaya
         beneyyiyyee oko Erod gaa: «Ki lekka ɗa botol maa ki cawwicca daate teete.» Ay kaaka
         appe ga Erod beneyyiɗe gaa gu baamiya Yaaya, guu onniyya ma jinzirre, guu nuuƴiyya
         daŋayi. 5 Erod pa aŋakke diyawti Yaaya, gaa ɓayaɗɗo soopa giimi ku maani, asan gu bakammiki
         aleŋ nabiinice.6 Gaa meene ta laalane ta wiyawti Erod, gi runtí Erodiyad asiyyee waara unti Erod ma gimtee maa ga kolee
         laalanti. Gii waarití taata deeɗiyee daanee oko Erod, 7 namma ga halpiyɗe gaa ga beraatiiga latta maa gi enaa. 8 Gii yaatí pa issittiica oko runtí gee gi innu gee: «Birawca iŋee saa supirati kayaati
         Yaaya ma batasayya giimi.» 9 Maa gi beneyyiyyee pa, gaa sultan Erod zorontiyɗe. A mileŋ ga halpayye pa unco giimi
         maa ga kolee laalanti, ga beneyye gaa gu biraatiica kayaati Yaaya. 10 Gaa n̰aamiɗe daŋayi gu deeɗica reepa kayaati Yaaya. 11 Guu asikkiti supirati, guu birittiica oko gomosso taata. Gita pa iccica gi itirittiica
         oko yaatí. 12 Gaa maa gu jobookeetee giyyicca kabarre ta muutti, guu asiɗe gu asiyya icca ziiti, guu deeɗiya saaya. Guu
         kaatiɗe gu deeɗiyee taasa oko Iisa.Iisa beraayo tiyaw oko alpaŋgee beeƴa miɗi(Elloŋ Mark 6.30-44, Lik 9.10-17, Yaaya 6.1-13)13 Maa ga Iisa giyyiɗe kadar ga Erod beneyya ma gaartee, ga wace, gaa kalpiɗe markaba gaa tirriyɗe min iŋaa kayti ka.
         Gaa katawɗo kayni were ma lekka ɗa giimi. Maa gu giimi ku maani giyyikki, guu oomiɗe
         min gawaagargeyyo, guu jobbiyya ma asinco. 14 Maa ga beeriɗe min markabati, gaa elliɗe giimi maani. Gaa elliɗe saamuwco, gaa rayyidiɗiy
         gimco ma parayya.15 Gaa maa ga pootimooko asiɗe, guu jobookeetee asiyyee saripti, guu beneyyiyyee goo: «Gita paato galaa o kee aaye kayni arro min
         helelgeyyo, kaaka pa ki beneyyayo oko giimi ku maani kooko gu kaatiɗo diyargeyyo gu
         deeɗo giɗa lawwi ku tiyaawi.» 16 Gaa Iisa soopa tiiliyyoo gaa: «Kaatico gayee ɗa maatiki. Kuŋ saa biraaniyo tiyaw!»
         17 Guu yookiyyee goo: «Ni lekka iŋee mappa beeƴa ka, o buusi seera.» 18 Gaa Iisa beneyyiyyoo gaa: «Itirnawgu iŋee.» 19 Gaa maa gu itiriyyeegu, gaa beneyyiyyoo oko giimi ku maani kotti gaa gu nuntu n̰aali.
         Maa gu nuntiɗe, gaa icciyya mappa ka beeƴa kee o buusi ku seera koo, gaa cukilɗe ta
         uwwa samaani gaa leeɗiyee barkinti oko Mellayi. Gaa erriyya mappa ka beeƴa kaaka ga
         biriyyooga oko jobookeetee. Guu guta pa ɗeddiyyooga oko giimi ku maani kotti. 20 Guu teeɗe paracco gu ayyiɗe. Guu jobookeetee Iisa onniɗe laŋgee orro o seera ma kollee
         ku mappa ma mare. 21 Giimi ma teero kotti pa, gu koo ku alpaŋgee beeƴa ay miɗi. Daati o miici soopa gemmenta
         ɗa.Iisa tan̰aa kayaaco ammo(Elloŋ Mark 6.45-52, Yaaya 6.16-21)22 Gaa maa gu timmiyya mappa ma mare, gaa koɗokka saa ga Iisa beneyyiyyoo oko jobookeetee gaa gu kalpu markabati gu ommiɗo ta nussanti katik oko baharre ta yaata, kadar kee
         ga gata pa marakka ga beneyyiyyo oko giimi ku maani kotti gu tacilɗo. 23 Maa ga beneyyiyyoo oko giimi kotti gu tacilɗe, gaa gata pa kalpiɗe jappiti ku maa
         ga deeɗo inna Mella. Maa gi paato galɗe, gaa alɗo missa iŋaa jappiti kayti ka. 24 Markaba maa gu jobookeetee kalappe tee pa aaye paaɗe arro min goŋgomni. Mileŋ ga ussu
         azakka ga gaabalɗica pa, gu lokkomco ammo torooroyyaca. 25 Gaa ƴekker ka ma walawti wiri ga min jappiti ga Iisa beeriɗe baharriti. Gaa tan̰awɗo
         kayaaco ammo, gaa katawɗiyo oko jobookeetee. 26 Gaa maa gu elliyya ga tan̰aa kayaaco ammo, guu kellemco oomiɗe. Guu beneyyiɗe goo:
         «Ay kir̰mu!» Gii ɓayaw icciyooca, guu waciɗe kawwikiti. 27 Gaa Iisa beneyyiyyoo saa koɗok gaa: «Asarroŋgu galbigeetoŋ gata ay naa ka. Aɗoŋ ɓaya
         ɗa.»28 Gaa Piyer tiiliyyee gaa: «Miltini, gaa ay seene ga ay kii, ki oyyaw ɗee na tan̰n̰iɗo
         kayaaco ammo na kaatiyam.» 29 Gaa Iisa tiiliyyee gaa: «Asu!», gaa Piyer beeriɗe min markabati, gaa tan̰awɗo kayaaco
         ammo ga aanayɗiya Iisa. 30 Maa ga aawiɗe kadar ga ussu azakka maani pa, gaa ɓayaw galiyyee, gaa diiliɗe ga desewɗo,
         gaa cayyikiɗe gaa: «Miltini, moogino!» 31 Gaa koɗok ga Iisa taariyya pitti ga baamiyya. Gaa beneyyiyyee gaa: «Kii keeke gi amannicum
         paalta ka missa, ayme ki bamaɗɗica seera seera?» 32 Gaa maa ga Iisa ma giiti Piyer kalpiɗe markabati, gaa ussu ƴaapiɗe yil min azaawi.
         33 Guu jobookeetee ma aaye markabati darsiɗe unti Iisa. Guu beneyyiyyee goo: «Ma tirta
         pe ga ki keeke ay Runti Mellayi.»Iisa rayyadday giimi ma parayya(Elloŋ Mark 6.53-56)34 Gaa Iisa ma jobookeetee tappicca baharre ta yaata, guu sarɗe kiɗa ta Zenezaret. 35 Maa gu giimi ma aaye iŋaakite pa elliɗiy gu asaa, guu ibiniyya Iisa. Guu iyyiyyoogu
         deyco oko giimi ku kiɗa taata parattí kadar ga Iisa ase. Guu itiriyyeegu giimi paracco
         ma parayya. 36 Guu malmiliyya goo ga ban̰n̰u ga duwiyoo gu esewɗica balti kaɗiyyiti ka kulla. Guu
         ma eesica kotti paracco rayyidiɗe.
         
            
               	Erod pa, gu kolaa goo Erod Antipas.

Hukumnigeetee Mellayi o aadaŋgeeco giimo(Elloŋ Mark 7.1-13)151 Guu lekkiɗo pe pa Pariziyennigee o aalimnigee ku Kitamniti Muusa ma ase min geegar ka Zerizalem, gu asiyya gassa Iisa. Guu inniyya goo: 2 «Ayme gu jobookeecam alɗica jobokka ɗa aadane tee ta kookuweetine gu tewɗo bala apilco picco aleŋ maa
         gu kookuweetine gaarinee?» 3 Gaa Iisa tiiliyyoo gaa: «A kuŋ pa, ayme ku alɗiy jobokka ɗa hukumnigeetee Mellayi,
         kuu magaɗɗiy ma aadantoŋ? 4 Mella pa beneyye gaa: “Cipiliy semeetee taccum o ku yaacum+.” Gaa beneyyiɗe payya gaa: “Ma beneyya miɗɗa oko tatti e baŋ ga oko yaati ga ay kee
         ka diyaawi+.” 5 A kuŋ soopa garkayyay giimi kuu: Gaa gimu beneyyiyee oko tatti e baŋ ga oko yaati
         gaa: “Lawwi maa na aŋka ampane kee na moogiɗum na duweegu oko Mellayi”, 6 ga ay guu ɗa payya ga gimu kaaka cipilɗiy semeetee tatti e baŋ gu ku yaati ma biraw
         tee ta maatiki. Ma giraanitoŋ teete pa, ga beneyti Mellayi ku duwiyee, kuu magiyya
         ma aadantoŋ. 7 Kuŋ ay giimi ma beneyya ma beneetoŋ ka, ka galbigeetoŋ pa kayti. Beneyti Mellayi maa
         ga beneyye ma nabiinice Esaya min tippa ma gaartoŋ ay tirta. Mella pa gaa:8 “Giimi kooko cepelliy uwwa semeetaw ma beneeco ka,ma galbigeeco pa gu aaye arro min oko naa.9 Aabidico kulla gayee ɗa maatikiasan gi giraane maa gu garaayo oko giimo ay hukumnigeemaa gu giimi cemekka min kayyeeco ka+.”»Latta ma negekkaa gimu unti Mellayi(Elloŋ Mark 7.14-23)10 Gaa Iisa beneyyiyyoo oko giimi ku maani koo ma temekkiyee gaa gu sappu katta. Gaa
         beneyyiyyoo gaa: «Giyyoŋga o ku ibinoŋga samaane beneytu keeke! 11 Ay ma on̰aa ɗa ma biiti gimi ma negekkaa gimu unti Mellayi, innasoo ga ma negekkaa
         ay ma okomma min biiti.» 12 Maa gu jobookeetee giyyiyya beneyti kaaka, guu sappiyyee saripti guu beneyyiyyee goo: «Ki lekka aɗɗe
         kabarre kadar ga beneycum keeke raɗɗiyoo oko Pariziyennigeyyo?» 13 Gaa Iisa tiiliyyoo gaa: «Kulla tappa aɗe maa ga Tattu ma aaye samaani tomokke ɗa akka
         dee bitenta. 14 Duwaaniyo ka, guta ay koor̰ee ma ɗan̰akka gicco koor̰ee. A gaa koor̰ ɗan̰akka giiti
         koor̰ pa, ga serco appe gu solokka beenati.»15 Gaa Piyer beneyyiyyee oko Iisa gaa: «Gaaraniica ƴa masal teete maa ki gemme ma gaari
         ma negekkaa gimu unti Mellayi.» 16 Gaa Iisa pa tiiliyyee gaa: «Kuŋ kulla gi giraanitu on̰owwitoŋ ɗa missa kayyeetoŋ e?
         17 Ku lekka ɗa kabarre kadar ga latta parattí ma on̰aa ma biiti gimi ƴelaa aatti, gaa
         palliyya e? 18 A ma okomma soopa min biiti gimi asaa min galbanti o ga ay kaaka appe ma negekkaa
         gimu unti Mellayi. 19 A gata pa, ay min galbanti appe gu moyoowi ku miɗɗa okomɗo, o diyaw ma aaniyo, o un̰n̰o
         oko daatti gimi e baŋ ga oko mittí daatti, o diyyo ta daato e baŋ pa ta miɗaayo bala
         paate, o maaso, o arɗo, o n̰ilaaki. 20 Ay kooko appe ay gaari ma negekkaa gimu unti Mellayi. A innasoo gi tiyaw bala apilo
         ta pisso aleŋ ta aadanco Pariziyennigeyyo negekkaa ɗa.»Daate ma ay Yawudiŋga ɗa amanna oko Iisa(Elloŋ Mark 7.24-30)21 Gaa Iisa waciɗe min iŋaa, gaa kaatiɗe kiɗa ta Tir o ta Sidon. 22 Gii daate kaƴi aɗe ma ay Yawudiŋga ɗa ma ay min balco giimi ku Kanaan koo ku kiɗa taata asiyyee. Gii cayyakɗo gee: «Miltu,
         Runti Dawud, ellu saamuwtu. Runtú ga aarinne deegeyyica ta tirta.» 23 Iisa soopa tiiliti ɗa ya beneyyi kaƴi. Guu jobookeetee sappiyyee saripti. Guu beneyyiyyee goo: «Pittica maaƴi, asan gi jobokkane ma cayyiko.»
         24 Gaa Iisa pa tiiliɗe gaa: «Naa, ga Mella n̰akamminoo oko giimi ku Isirayel ka, guta ma ay aleŋ tamee ku masilenta.» 25 Gaa ma kaaka aɗe gi daate taata pa asiɗe darsa unti, gii beneyyiyyee gee: «Miltu,
         moogino!» 26 Gaa Iisa pa tiilitti gaa: «Ay tirta ɗa ki iccicca tiyawco miico, kii uwwiyyooca oko
         ronco kan̰n̰o.» 27 Gii gita pa tiiliyyee gee: «Beneycum keeke ay tirta appe, miltu. Innasoo gu ronco
         kan̰n̰o kulla son̰son̰n̰aca aɗe tiyaw ta rootta ma sobaa min taabulti milco.» 28 Gaa Iisa tiilitti gaa: «Daate, amannite yaata. Ga deete aleŋ maa ka aŋka.» Gaa oko
         wikinne kaaka saa, gi runtí rayyidiɗe.Iisa rayyadda giimi maani(Elloŋ Mark 7.31)29 Gaa min iŋaa ga Iisa yookiɗe biití baharre ta yaata ta Galilee. Gaa kalpiɗe jappiti
         ga deeɗe nunta. 30 Guu giimi maani maani asiyyee. Guta pa eterriyee mugulee, o koor̰ee, o giimi ma lekka
         ooraŋgee zeneeco, o giimi ma gederra ɗa gu beneyɗo o paraayee daare maani. Guu gagaɗɗeegu
         unti, gaa Iisa rayyaɗɗiy. 31 Guu giimi ku maani kotti ajjibiɗe ta tirta maa gu elelɗiy ma gederra ɗa gu beneyɗo
         guu beneyya, o ma lekka ooraŋgee zeneeco rayyide, o mugulee tan̰aa, o koor̰ee ella
         ta car̰aŋ. Guu giimi ku maani kotti pa logoɗɗiya Miltine, Mella ka Isirayel.Iisa beraayo tiyaw oko alpaŋgee pooɗi miɗi(Elloŋ Mark 8.1-10)32 Gaa Iisa kolliɗiy jobookeetee gaa gu sappu katta. Gaa beneyyiyyoo gaa: «Na elle saamuwco oko giimi ku maani kooko,
         asan gu lekka paaɗe meeni subba maa gu alɗo ma naa, guu alɗo lekka ɗa maatiki ka tiyaawi.
         Naa pa aŋka ɗa na pittiɗiy mayyeeta goneka kee gu kelbenna butuuli.» 33 Guu jobookeetee pa tiiliyyee goo: «A iŋee appe kayni gonek ka ke gasakka ŋa pe tiyaw
         ma ayay giimi ku maani kooko?» 34 Gaa Iisa inniɗiy gaa: «Ku lekka mappa minaw?» Guu tiiliyyee goo: «Ni lekka mappa paysara
         o buusi minnaw rootta ka goŋŋakite.» 35 Gaa Iisa beneyyiyyoo oko giimi ku maani kotti gaa gu nuntu kiɗaati. 36 Gaa maa gu nuntiɗe gaa icciɗiy mappa ka paysara kaaka o buusi kotti, gaa leeɗiyee
         barkinti oko Mellayi. Gaa erriɗiy, gaa biriyyoogu oko jobookeetee. Guta pa ɗeddiyoogu
         oko giimo. 37 Gaa paracco gu teeɗe gu ayyiɗe. Guu ma kollee ma mare, gu jobookeetee Iisa onniɗe
         laŋgee paysara. 38 Giimi ma teero kotti pa gu koo ku alpaŋgee pooɗi ay miɗi, daati o miici soopa gemmenta
         ɗa. 39 Gaa maa gu gaamiɗe tiyaw ga Iisa beneyyiyyoo oko giimo gaa: «Haŋka pa ku taciloŋ paaɗe.»
         Gaa maa gu tacilɗe, ga Iisa kalpiɗe markabati. Gaa kaatiɗe kiɗa ta Magadan.
         
            
               	Elloŋ Oomiti min Masir 20.12 o Ɗillico Hukumnigeyyo 5.16.

               	Elloŋ Oomiti min Masir 21.17 o Soƴoowee ku Saɗikaŋgeyyo 20.9.

               	Elloŋ Esaya 29.13.

Pariziyennigee o Saduseyennigee cokokkaa Iisa(Elloŋ Mark 8.11-13, Lik 12.54-56)161 Pariziyennigee o Saduseyennigee asiya gassa Iisa ku maa gu cokkiyya. Ay kaaka appe gu inniyya goo ga leyyo latta
         ka ajjibiti ma garaa kadar ga Mella n̰akammiya. 2 Gata pa tiiliyoo gaa: «Gaa ma pootimooko ga samaane deero binta ciw, ku beneyya kuu
         ga were deewa daana+. 3 E baŋ pa ma sossoko ka gaa samaane deero binta pisisi, ku beneyya kuu gu ammi n̰akaa
         meente. Ku ibina pe passilti samaani. A passilco gaari ma asaa dunuuniti pa ku gederra
         ɗa ku ibinɗiy. 4 Giimi ku haŋka kooko maa gu gaarco miɗɗa, o gu jobokka ɗa ka Mellayi, enaa latta ka
         ajjibiti ma garaa kadar ga ay Mella ma n̰akamminoo. Mella soopa oyaa ɗa ga gaariyyoo
         ya kaƴi, illa ay latta ma deyyee oko nabiiniceYuunus.» Gaa cappiyyoo iŋaa, gaa ƴiiliɗe.Muɗigico Pariziyennigeyyo o ka Saduseyennigeyyo(Elloŋ Mark 8.14-21)5 Gaa maa ga Iisa ma jobookeetee tapaɗɗo ma ta nussantí baharre ta yaata katik, gu jobookeetee rawtiɗe gu alɗe icca ɗa mappa. 6 Gaa Iisa beneyyiyyoo gaa: «Warroŋ maaƴi min oko muɗigico Pariziyennigeyyo o ka Saduseyennigeyyo.» 7 Guu jobookeetee beneyɗo aacco goo: «Ay asan ke icce ɗa soo mappa ga beneyɗine goŋŋa
         e?» 8 Gaa Iisa leeɗiyee kabarre oko beneyco kaaka. Gaa beneyyiyyoo gaa: «Kuŋ gi amannitoŋ
         paalta ka missa. Ayme ku melewɗo kuu ga ay asan ku alɗe ecekke ɗa ka mappa na beneyɗo
         goŋŋa? 9 On̰owwitoŋ ɗa missa kayyeetoŋ ga keeke e? Ku moyaa ɗa mappa ka beeƴa maa gu alpaŋgee
         beeƴa miɗi teero e? A laŋgee minaw maa ku onne ma kollee? 10 A ku moyaa ɗa mappa ka paysara maa gu alpaŋgee pooɗi miɗi teero e, o laŋgee minaw
         maa ku onne ma kollee ma mare? 11 Ku ebenniya ɗa pe soo kuu me kadar na beneyyatoŋ ɗa ma gaari ku mappayi, maa na beneyɗitoŋ
         naa ku warroŋ maaƴi min muɗigico Pariziyennigeyyo o ka Saduseyennigeyyo?» 12 Maa ga beneyyiɗe goŋŋakite, guu jobookeetee ibiniyya beneyti kaaka kadar ga beneyyayo
         ɗa ma gaari ku muɗugu ka mappayi, innasoo gaa gu warru maaƴi min oko giraanico Pariziyennigeyyo
         o ta Saduseyennigeyyo.Piyer beneyya kadar ga Iisa ay Masi(Elloŋ Mark 8.27-30, Lik 9.18-21)13 Gaa Iisa ma jobookeetee asiɗe kiɗa ta Sezaree ta Pilip+. Gaa inniɗiy jobookeetee gaa: «Oko beneyco giimo ka, goo ga Runti Gimi ay we?» 14 Guu jobookeetee tiiliyyee goo: «Giimi daare ƴa goo ki ay Yaaya ma batasayya giimi, o daare pa goo ki ay nabiiniceEliyas, o daare payya pa goo ki ay nabiinice Zeremi e baŋ pa ki ay kaƴi min oko nabiinigee
         daare.» 15 Gaa Iisa inniɗiy guta pa gaa: «A kuŋ pa, oko kantoŋ ka kuu na ay we?» 16 Gaa Simo Piyer tiiliyyee gaa: «Kii ay Masi gata appe maa ga Mella aparre, Runti Mellayi, Mella ma ay Miltí hayaatanti.» 17 Gaa Iisa pa beneyyiyyee gaa: «Simo runti Yuunus, ki baarikenta, asan gi seene teete
         ay gimu ɗa ma gaaramca, ay Tattu ma aaye samaani ma gaaramca. 18 Naa pa beneyyam naa gu semeecam ay Piyer ma goo ‘termel’, o ga kayaati oko termel
         keeke appe na asiɗiy gaga mak gimtaw, o gi gudirane ta muuti saa kulla leewayo ɗa
         ya maatiki. 19 Na akkamgu bira kilenigee ku biití burgo ta un̰n̰ití mulunniti Mellayi. Latta paratti maa ki akka pooca iŋee kiɗaati ay gata ma akka dee poocenta samaani,
         o latta paratti maa ki akka oyya iŋee kiɗaati ay gata ma akka dee oyyenta samaani.»
         20 Gaa Iisa uwwiyyoo atarre oko jobookeetee gaa gu addo beneyya ɗa ya oko gimi kadar
         ga ay Masi.Iisa tasaa muutti o naɗawti min muuti(Elloŋ Mark 8.31–9.1, Lik 9.22-27)21 Gaa min oko wikinne kaaka appe, ga Iisa diiliɗe ga beneyɗiyooca purta oko jobookeetee gaa: «Aŋka na kaatiɗo geegar ka Zerizalem. Iŋaa pa gu ajaawaŋgeeco Yawudigeyyo o taattuweeco soƴoowee ku saɗikaŋgeyyo o aalimnigee ku Kitamniti Muusa deeɗino diigiya ta tirta. Guu deeɗino, gaa oko meene ma daa ta subba pa na naɗiɗo
         min muuti.» 22 Gaa Piyer tirriyiyya paalta, gaa diiliɗe ga beneyɗe ma makko gaa: «Ga Mella tarum,
         Miltu. Keeke tuk akkam asa ɗa.» 23 Gaa Iisa pa ribiliyyee oko Piyer, ga makkiyyee gaa: «Yooku ta taartu, Seetanne! Ki deewaw botol ma esekkano zunubgeyyo, asan gi mooyicum ta gaaro ay ta Mellayi
         ɗa, innasoo gi ay ta giimo ka.»24 Gaa Iisa beneyyiyyoo oko jobookeetee gaa: «Gaa gimu aŋka ga jobbinno, ga meelu mooyo
         ta gaari ku kayaati ka, o ga icciya kuruwati+ gaa joboɗɗino. 25 A gata pa, gimu ma aŋka ga najjiyicca hayaatanti akkica misila. A gimu soopa ma mesellaca
         hayaatanti saanantu akkica gassa. 26 Gaa gimu gasakka ayaawi paratti ka dunuuniti, gii hayaatanti pa ga meselɗica, gi gayawwiyee
         pe ini me? Gaa gimu misilca hayaatanti ga gederra ɗa ga birɗo ya maatiki ku maa ga
         gassicca payya. 27 Mooyoŋ oko beneyyi keeke asan ga Runti Gimi akka yooka ma malaykatnigeetee ma darjanti Tatti, gaa kulla kee aɗe ga asiyyeega yooka kanti maa ga leewe iŋee dunuuniti.
         28 Na beneyyatoŋca seene: Min oko kuŋ keeke ma aaye iŋee, gu daare matakka ɗa namma gu
         asiyya ella Runti Gimi gaa asaa aleŋ sultan.»
         
            
               	Oko kiɗa ta Isirayel maa ga samaane deero binta ma pootimooko ga garaa kadar ga sokkoŋ
                     were deewa daana.

               	Sezaree ta Pilip, ay geegar ma aaye balti dambu ka Hermon. Lekka giimi maani ma ay Yawudigee ɗa. Sawa
                     ɗa ma geegar ka Sezaree ma aaye biití baharre ta yaata.

               	Icco ta kuruwayi pa ay oyyo ta diiganti o ta muuti aleŋ ta Iisa.

Magawti ziiti Iisa kayaati dambi(Elloŋ Mark 9.2-13, Lik 9.28-36)171 Gaa maa gu leeɗe meeni bizgiƴi, gaa Iisa kolliɗiy ma gata, ini Piyer o Zak ma sinti
         kee Yaaya. Gaa kaatikkikoo kayco ka dambu kaƴi aɗe siƴƴa. 2 Gaa magiɗe unco, wigisanti ɓeele aleŋ paato o kaɗiŋgeetee deero purta tal aleŋ bahaarane.
         3 Gaa kaytiŋ ka ga Muusa ma giiti nabiiniceEliyas oomiyyoo, guu beneyɗo ma Iisa. 4 Gaa Piyer beneyyiyyee oko Iisa gaa: «Miltini, daana ke nuntinne iŋee. Kii oyye na
         leewa zubiŋgee subba, kaƴi oko kii o kaƴi oko Muusa o kaƴi oko Eliyas.» 5 Gata ƴa beneyya missa, gii n̰irɗe ma ɓelaa asiɗiy tagga. Guu giyyiɗe ur̰e min aatti
         n̰irɗiti ma beneyya gee: «Gata keeke ay Runtu, na ƴekkaa ta kaw. Parhantu parattí
         aaye oko gata. Geewoŋga beneyti!» 6 Gaa maa gu jobookeetee Iisa kotti giyyicca ur̰e taata, guu solliɗe gu wecciɗiy onninco kiɗaati o gu ɓaye
         ta kaw. 7 Gaa Iisa asiyyoo wikirco kaaka, gaa kulla kaƴi aɗe ga eesiyya ma pitti o ga beneyya
         gaa: «Wacoŋ, aɗoŋ ɓaya ɗa!» 8 Gaa maa gu cipilɗiy kayyeeco, gu elle pe gaa Iisa kayti ka.9 Gaa maa gu berewɗo min dambi, gaa Iisa sartiyiyyoo gaa: «Haaŋ, aɗoŋgu gemma ɗa gaari
         kooko maa ku elle ya oko gimu kaƴi namma ya wikinne maa ga Runti Gimi asiɗo naɗa min muuti!» 10 Guu jobookeetee inniyya goo: «A ayme gu aalimnigee ku Kitamniti Muusa beneyɗo goo ga nabiinice Eliyas ƴa omma ma asaa?» 11 Gaa tiiliyyoo gaa: «Ay seene appe, ay gata ƴa omma ma asaa ga asiɗiy pana gaari paracco
         ma bottolco. 12 A naa pa beneyyatoŋ kadar ga Eliyas aseero appe, guu giimi alɗiya ibina ɗa. Guu leeɗeega
         soopa ka miɗɗa paratti maa gu aŋka. A Runti Gimi kulla gu akkiya diigiya pe goŋŋa
         aɗe.» 13 Ay ma beneyti keeke appe, gu jobookeetee ibinɗe kadar ga beneyya ma gaartee Yaaya
         ma batasayya giimi.Rayyiditi miica maa ga pumpul bagakka(Elloŋ Mark 9.14-29, Lik 9.37-43a)14 Maa ga Iisa yookiɗe min dambi ma jobookeetee ku subba saripco giimi ku maani, gaa miiɗi kaƴi asiyyee saripti. Gaa darsiɗe unti,
         15 o ga beneyya gaa: «Miltu, ellu saamuwti runtu. Gata lekka pumpul o ga deegeyyiya ta
         tirta. Diiman ga solokka okkati e baŋ pa ammo. 16 Naa itiriyyooga oko jobookeecam, guu alɗe gederra ɗa gu rayyidiyya.» 17 Gaa Iisa tiiliɗe gaa: «Kuŋ giimi ka haŋka keeke, ku dowwiy ɗa galbigeetoŋ oko naa
         o ku ibina pe ka miɗɗa ka. Kuu e na nowottatoŋ pe soo ya minke ku maa ku duwɗiy galbigeetoŋ
         oko naa? Na deeɗitoŋ soɓorro pe ya minke? Itirnawga miica iŋee!» 18 Gaa maa gu itiriyyeega, ga Iisa makkiyyee oko aarinniti miici, ga aarinne oomiɗe.
         Gaa min oko wikinne kaaka saa, ga miica rayyidiɗe. 19 Gaa min oko kaaka, gu jobookeetee Iisa kayco ka pe sappiyyee katta, guu inniyya goo:
         «A nii soo ayme ni alɗe gederra ɗa ni pittiyya?» 20 Gaa Iisa tiiliyyoo gaa: «Kuu gederre ɗa, ay asan gi amannitoŋ paalta ka missa. Na
         beneyyatoŋca seene: Gii amannitoŋ yaata aleŋ ronti gandirati ka, ku gederra ku beneyyiyyee
         oko dambu keeke kuu: “Paru min iŋeekite ki kaatiɗo ta gonek”, ga dambu kaaka parakka.
         Lekka ɗa payya ya maatiki ma beterratoŋ. 21 A gata pa, aarinne aleŋ keeke okomma illa ma inno oko Mellayi o samkiyo.»Iisa tasaa payya muutti o naɗawti(Elloŋ Mark 9.30-32, Lik 9.43b-45)22 Gaa meene kaƴi payya maa ga Iisa ma jobookeetee temeɗɗe sawa kiɗa ta Galilee, ga beneyyiyoo gaa: «Runti Gimi gu akkiya bira picco giimo. 23 Guu guta asiyya dee. Gaa oko meene ma daa ta subba pa ga asiɗo naɗa min muuti.» Maa
         gu giyyiyya beneyti keeke, guu zorontiyɗe ta tirta.Iisa o Piyer pelekka miiri ka girti Mellayi24 Gaa Iisa ma jobookeetee asiɗe geegar ka Kaparnawom. Maa gu sarɗe, guu sokookee ku miiri ka girti Mellayi wirriyya Piyer. Guu inniyya goo: «Garaawatoŋ pelekka ɗa aɗe miiri ka girti Mellayi
         e?» 25 Gaa Piyer tiiliyyoo gaa: «Haa, pelekka.» Maa ga Piyer un̰n̰iɗe giiri, gaa Iisa ommiɗe
         saa ga inniyya Piyer gaa: «Simo Piyer, gaa oko kii ka, kii me pe oko beneyyi keeke?
         Ay ini we ma pelekka miiri o patanti oko salaataŋgee koo ku dunuune teete? Ay melleeti
         darriti e, e gu turi?» 26 Gaa Piyer tiiliyyee gaa: «Ay turi ma pelekka.» Gaa Iisa beneyyiyyee gaa: «A kaaka
         pa gu melleeti darriti pelekka ɗa ya maatiki. 27 A maa ke alɗiyoogu niŋga ɗa galbigeeco pa, ki addo baharriti, kii uwwicca celbeneekcum.
         Buusu ka omma maa ki bakamma kaaka pa, ki cimmiya. Kii iyyeega biiti pa, ki gasakka
         tammaye ta guruzzi ma arakka pilko ta miiri oko naa o oko kii. Kaaka pa ki icciyya
         kii pilkiyyeŋ.»

Ka tatta ƴiila mulunniti Mellayi(Elloŋ Mark 9.33-37, Lik 9.46-48)181 Gaa oko wikinne kaaka saa gu jobookeetee Iisa sappiyyee katta, guu inniyya goo: «Ay we pe ma ay ka tatta ƴiila mulunniti Mellayi?» 2 Gaa Iisa kolliɗe miica rootta ka, gaa wirriyya ɗaɗɗakkico. 3 Gaa beneyyiyyoo gaa: «Na beneyyatoŋca seene, kuu magica ɗa nuntitoŋ ku leeɗiy zeneetoŋ
         rootta aleŋ miici, ku akka un̰n̰a ɗa ta kaw mulunniti Mellayi. 4 Ay ɗakko appe ga gimu ma leewaa ziiti rootta aleŋ miica keeke, alɗo gata pe ma akka
         dee ka tatta ƴiila mulunniti Mellayi.»Warroŋ maaƴi min liyaw ta zunubgeyyo(Elloŋ Mark 9.42-48, Lik 17.1-2)5 Gaa Iisa gaayiɗe payya gaa: «Maa gaa joobe miica aleŋ keeke saanantu, jobowwinoo saa
         naa ma kayaatu. 6 A innasoo gaa gimu esekkaa zunubgeyyo kaƴi ka kulla min oko giimi ma dowwiy galbigeeco
         oko naa, guta ma ay aleŋ miici ku rootta kooko, gi samaanee ƴiila oko gata kaaka gu
         onniyyee ur̰uuti itira yaata, guu uwwiyya baharriti ga deesiɗo, min maa gi parlanti Mellayi baagiyya.7 «Diigane yaata ocokkica dunuune teete ma lekke gaari ma esekkay giimi zunubgeyyo.
         A gata pa, ay tirta appe gu gaari kotti alɗo, innasoopa gi diigane ocokkiya gimu ma
         ay milco gaari kotti ma katawko giimi zunubgeyyo. 8 Gaa piccum e baŋ ga asincum esekkam zunubgeyyo, ki reepiya, kii uwwiyya arro min oko
         kii ku maa ga alɗum issa ɗa zunubgeyyo. A gita pa samaane ƴiila ki gassiɗo hayaatane
         ma gakamma ɗa ta kaw ma pissi kaƴi e baŋ ga asin kaƴi min maa gu uwwiɗum ma piccam
         serco e baŋ ga ma asincam serco, aattí okko ma batakka ɗa ta kaw. 9 A gii iɗiicum pa esekkam zunubgeyyo, ki cimmica, kii uwwicca arro min oko kii ku maa
         gi alɗum issa ɗa zunubgeyyo. A gita pa samaane ƴiila ki gassiɗo hayaatane ma gakamma
         ɗa ta kaw ma iɗiicum kaƴi ka min maa ki lekkiɗo iɗi seera, guu uwwiɗum aattí okko
         ma batakka ɗa ta kaw.»Masal ta tamo ma masile(Elloŋ Lik 15.3-7)10-11 Gaa Iisa beneyyiɗe payya gaa: «Warroŋ maaƴi! Ya kaƴi min oko giimi ma ay aleŋ miici
         ku rootta kooko ku anneeca jaala ɗa. Na beneyyatoŋ kadar gu malaykatnigeeco waraɗɗe aɗe goŋŋa diiman uwwa samaani saripti Tattu ma aaye samaani. 12 A oko mooyitoŋ ka pa kuu me? Gaa gimu lekka tamee orooruwee orro, gii ta kaƴi masilɗe
         ga leewa gaa me? Gata capakkayo ɗa aɗe oko ku orooruwee parnakaƴi o parnakaƴi kayaati
         dambi gaa kaatiɗo ga deeɗica diyya ta kaƴi ma masalle e? 13 Na beneyyatoŋca seene, gaa gassica tamo tee ma masalle, ga parhanna ta tirta ƴiila
         min oko tamee ku orooruwee parnakaƴi o parnakaƴi ma masalle ɗa. 14 Ay goŋŋa appe ga Tattoŋ ma aaye samaani kulla, alɗo aŋka ɗa ga ya kaƴi ka kulla min
         oko ku rootta kooko masilɗo.»Botol ka saamiyti gaa giicum niŋgiyam15 Gaa Iisa beneyɗiyo missa gaa: «Gaa giicum niŋgiyam ki aɗe ki deeɗiya gassa, kii deeɗeeca
         gaara ooranti, innasoo ga aŋka ku alɗo sertoŋ ka. Gaa giyyum pa, ga icciyya beneycum
         ku taaceero paaɗe. 16 Gaa pooce giyyicum pa, ki yookee ma gimu kaƴi e baŋ gu seera. Ma kaaka pa, gu “gaari
         paracco deewa taacenta oko beneyco giimi seera e baŋ pa subba ma elle o gu giyye”,
         aleŋ maa gi Kitamniti Muusa beneyye+. 17 Gaa pooce payya giyyico pa, ki beneyyiy gaari kotti oko gimtaw ma temekka saanantu.
         A gaa pooce giyyico gimtaw pa kulla, ki elliya aleŋ gimu gonek ka ma aabadda ɗa Mella
         e baŋ ga aleŋ sokooka ka miiri. 18 Na beneyyatoŋca seene: Gaari paracco maa ku akka pooca iŋee kiɗaati ay guta ma akka
         dee poocenta samaani, o gaari paracco maa ku akka oyya iŋee kiɗaati ay guta ma akka
         dee oyyenta samaani. 19 Na gayaatoŋ payya naa: Iŋee kiɗaati, guu giimi seera min aattoŋ onniya beneyco, guu
         inniɗe caŋ ga ini me, ga Tattu ma aaye samaani oyaayooga. 20 A gata pa were maa gu giimi seera e baŋ gu subba temeɗɗe ma semeetaw, na aaye ɗaɗɗakkico.»Masal ta lubaaka ma saamayya ɗa21 Gaa Piyer saapiyyee saripti Iisa. Gaa inniyya gaa: «Miltu, gaa giitu negekkaw, na
         saamayyee namma ya minawtiŋ? Namma ya paysaratiŋ e?» 22 Gaa Iisa pa tiiliyyee gaa: «Kaw, na leewam ɗa naa namma ya paysaratiŋ ka, innasoo
         namma ya orooruwee paysara, paysaratiŋ.23 «A gita pa mulunniti Mellayi saabayye aleŋ sultan ma aŋke gu lubaakeetee pilkiyyeegu ɗannannico ku guruzzi maa
         gu ecekke. 24 Maa ga diiliɗe gemmo ta ɗannannico, guu itiriyyee lubaaka kaƴi ma lekke ɗaane maani
         ta kaw ta guruzzi. 25 Mileŋ ga lubaaka kaaka pa lekka ɗa maatiki ku maa ga pilkicca ɗaaniti taata, ga sultan
         beneyye gaa gu giɗikiki aleŋ lawwu, gata o daatti o rontee o lawtee paracco maa ga
         lekka ku maa ga pilkicca ɗaaniti. 26 Gata pa darse unti sultanti. Gaa malmiliyya gaa: “Ban̰n̰u, suɓarraw, na pelekkamca
         parattí.” 27 Gaa sultan elliɗe saamuwti. Gaa saamiyiyyeeca ɗaaniti, gaa duwiyyee ga kaatiɗe. 28 Gata pa oomiti ka, ga waagikki kaƴi min oko gittee ku lubbi ma lekke ɗaane alpaŋgee
         minnaw ka. Gaa gabbibiyya ga seƴewɗeeca ur̰uuti o ga beneyyee ma raɗɗa gaa: “Pilkawca
         ɗaanitu.” 29 Gaa giiti kaaka darsiɗe unti, gaa malmiliyya gaa: “Ban̰n̰u suɓarraw, na pelekkamca.”
         30 Gaa gata soopa poociɗe. A ta ƴiila payya pa, ga deyya issa daŋayi kadar ga peleɗɗeeca
         ɗaaniti. 31 Maa gu gittee elliyya latta kaaka ma deero, guu zorontiyɗe ta kaw. Guu deeɗeegu gemma
         saa oko sultanco gaari kooko paracco ma deero. 32 Gaa sultanco n̰aamiɗe gu deeɗiki asa lubaaka gata kee. Gaa beneyyiyyee gaa: “Kii keeke
         ay lubaaka ma gidaani ɗa. Na saamiyyamca ɗaanicum parattí maa ki lekkaw asan ki malmilnoo.
         33 Kii kulla ampane kee ki kawayyee ɗa aɗe oko giicum aleŋ tanni maa na kawiyiyyam e?”
         34 Gaa sultanti boŋsiyyee ta tirta. Gaa biriyyooga oko asaakargee ma deegeyya giimi gu
         diigiyiyya namma ga pilkiyyeeca ɗaaniti parattí maa ga lekkee.»35 Gaa Iisa beneyyiɗe payya gaa: «Ay goŋŋa appe ga Tattu ma aaye samaani kulla asittoŋ
         lee, gaa kaƴi min aattoŋ saamayyee ɗa oko giiti ma galbanti paratti.»
         
            
               	Elloŋ Ɗillico Hukumnigeyyo 19.15.

Iisa beneyya ma gaari ku cappiti daato(Elloŋ Mark 10.1-12, Lik 16.18)191 Maa ga Iisa gaamiɗiy beneyyiŋgeetee kotti, gaa ƴiiliɗe min kiɗa ta Galilee. Gaa kaatiɗe
         kiɗa ta Yudee ma aaye ta nussanti katik oko ƴiiro ta Yurden ma sorotta diiman. 2 Guu giimi maani maani joboɗɗiya. Gaa iŋaa ga rayyidiɗiy giimi ma parayya.3 Guu lekkiɗo Pariziyennigee daare ma asiyee saripti ku maa gu cokkiyya. Guu inniyya goo: «Hukumnigeetine oyowwine
         aɗɗe ga gimu cappitti oko daatti ma kulla oorane ka maa ga gassiti?» 4-5 Gaa Iisa pa tiiliyyoo gaa: «Kitamniti Mellayi gee: “Min diilití dunuuniti ga Mella kilgiyiy giimi, miiɗi o daate+.” Gaa Mella beneyyiɗe payya gaa: “Ay ɗakko appe ga miiɗi asiɗo ooma min girco tatti
         ma yaati, gaa deeɗo nunta ma daatti. Gaa serco appe gu deeɗo pe zii kaƴi ka+.” Ku garkiyiy ɗa aɗe beneyyiŋgee ku Kitamniti kooko e? 6 Ay goŋŋa appe gu alɗo ɗa payya seera, guta deero pe zii kaƴi ka. Ga gimu pa ayya ipira
         ɗa maa ga Mella onokke.» 7 Guu guta pa beneyyiyyee payya goo: «A gaa goŋŋa, ayme ga Muusa gaa gaa miiɗi capakkati oko daatti, ga kitipiyati katkat ta cappiti, gaa cappitti?»
         8 Gaa Iisa tiiliyyoo gaa: «Muusa oyowwitoŋca jagaw asan gu kayyeetoŋ talta. Goneka kee
         min diilití dunuuniti pa ga ay goŋŋa ɗa. 9 A oko keeke pa, na beneyyatoŋ: Gaa miiɗi cappiti oko daatti o gi esekke ɗa miiɗi,
         gaa icciɗe kaƴi, ga gata kaaka un̰n̰e daatti.»10 Guu jobookeetee beneyyiyyee goo: «A gii ay taata appe ay nuntiti miiɗi ma daatti, gi samaane ƴiila
         ga miiɗi alɗo icca ɗa daate.» 11 Gaa Iisa pa tiiliyyoo gaa: «Ay miɗi paracco ɗa ma gederra gu oyyiyya beneytoŋ ka icciti
         ɗa keeke, illa ay daare ka maa ga Mella berewwiyoo. 12 A guta pa, lekka miɗi ma daa ɗa miɗi min wiyawco saa, daare pa ay giimi ka doolowwiy
         o daare pa ay guta saa aŋke gu nuntiɗo aleŋ giimi ma deewa ɗa miɗi saanane ka mulunniti Mellayi. Maa gaa gederra ga oyyicca giraane teete ga oyyica.»Iisa jobay miici ku rootta(Elloŋ Mark 10.13-16, Lik 18.15-17)13 Gaa wikinne paalta omma, gu giimi daare aɗe itiriyyee miici oko Iisa goo ga gagaayoogu
         pittee kayyeeco ga inniyyo Mella. Guu jobookeetee pa makaɗɗiyo oko gayyeeco. 14 Gaa beneyyiyyoo gaa: «Duwaaniyo oko miico gu asiyyaw. Aɗaaniyo toɗɗa ɗa asan gi mulunniti Mellayi ay oko giimi ma ay aleŋ guta.» 15 Gaa Iisa gagiyyoogu pittee kayyeeco oko miico ku maa ga baarikiɗiy. Gaa ƴiiliɗe min
         iŋaa.Iisa o ɗibilu ma ay ayaawa(Elloŋ Mark 10.17-31, Lik 18.18-30)16 Lekka ɗibilu kaƴi aɗe ma asiyee oko Iisa. Gaa inniyya gaa: «Garaawa, na lee ini me
         ka samaane ku maa na gassicca hayaatane ma gakamma ɗa ta kaw?» 17 Gaa Iisa pa tiiliyyee gaa: «Ayme ki enewɗino ma ka samaane? Kaƴi ka ma leewa ka samaane,
         gata pa ay Mella kayti ka. Kii aŋka ki gassicca hayaatane ma gakamma ɗa ta kaw, ki
         jobbiy hukumnigee.» 18 Gaa gimu kaaka inniɗe payya gaa: «Hukumnigee ay ŋawwa maa na jobbu?» Gaa Iisa pa tiiliyyee
         gaa: «“Addo dee ɗa gimu ma aaniyo, o ga kii miiɗi addo un̰n̰a ɗa oko daatti giicum
         o ga kaŋ daate pa kulla ka addo issa ɗa mitti gatte, o ki addo maasa ɗa. Arki arɗa
         ɗa giicum ma borooli. 19 Cipiliy semeetee taccum o ku yaacum” o “ki ƴekkiya giicum aleŋ maa ki ƴekkiyya ziicum+.”» 20 Gaa ɗibilu kaaka beneyyiyyee oko Iisa gaa: «Na jobokkiy paaɗe hukumnigee kooko paracco.
         Ay me payya ma koyowwiyaw unti Mellayi?» 21 Gaa Iisa tiiliyyee gaa: «Kii aŋka ki deeɗo gimu maa ga lekka ɗa ya maatiki ma koyowwiyee,
         ki addo ki deeɗiko giɗa lawcam paracco, kii biriyyooga gurus kaaka oko giimi ku saamo.
         Goŋŋa ga Mella beram ayaawi gonek samaani. Kii yookiɗo ki asinno jobba.» 22 Maa ga ɗibilu giyyiyya beneyti Iisa kaaka, gaa yookiɗe ma zorontiyti asan ga ay ayaawa
         ta tirta.23 Gaa Iisa beneyyiyyoo oko jobookeetee gaa: «Na beneyyatoŋca seene, ayaawa gi raɗɗee ta tirta ga un̰n̰iɗo mulunniti Mellayi. 24 Na gayaatoŋ payya: Oko lukumi gi raɗɗee ta tirta ga ɗaamiɗo ma buuliti ƴibirri. Oko
         ayaawayi soopa gi raɗɗe payya ƴiila ga un̰n̰iɗo mulunniti Mellayi.» 25 Maa gu jobookeetee Iisa giyyiɗiy beneyyiŋgeetee kotti, guu ajjibiɗe ta tirta. Guu
         beneyyiɗe goo: «A gaa goŋŋa ga ay we pe ma gederra ga deeɗo najjiyenta?» 26 Gaa Iisa elelɗiy ƴoy. Gaa beneyyiyyoo gaa: «Giimi gederree ɗa ta kaw oko keeke, Mella
         soopa gederree oko latta paratti.»27 Gaa Piyer beneyyiyyee oko Iisa gaa: «A nii keeke ma cappiyoo oko lawtini paracco nii
         jobbiɗum, ay ini me pe ma akkini dee?» 28 Gaa Iisa tiiliyyoo gaa: «Na beneyyatoŋca seene, oko dunuune ta marawta, ga Runti Gimi akka nunta wikirti ka mulunniti ma garaa darjanti. Kuŋ ma jobbinoo pa, akka nunta
         ga kuŋ kulla wereeriyee ku mulunniti orro o seera. Kuu asiɗiy hikimiya balleeco giimi
         ku Isirayel ku orro o seera. 29 Kulla gimu aɗe ma capakkayo oko gerratee, oko seneetee ku miɗitta o ku daatta, o oko
         tatti o oko yaati, o oko rontee o oko gannatee saanantu oko naa, akka gassa miyatiŋ
         ƴiila o ga gasakka hayaatane ma gakamma ɗa ta kaw. 30 Maani min oko giimi ku haŋka kooko ma ay ku omma akka dee ku sulaayi o ku sulaayi
         akka dee ku omma.»
         
            
               	Elloŋ Diilo ta Lawwi Paracco 1.27.

               	Elloŋ Diilo ta Lawwi Paracco 2.24.

               	Elloŋ Oomiti min Masir 20.12-16 o Ɗillico Hukumnigeyyo 5.16-20 o Soƴoowee ku Saɗikaŋgeyyo 19.18.

Masal ta milti gaani ma lubaakeetee201 Gaa Iisa beneyɗo missa gaa: «Mulunniti Mellayi saabayye aleŋ milti gaani ma arme ma sossoko ka ku maa ga diyyiɗo giimi ma lobokkee
         gaanti. 2 Maa ga gassiɗiy pa, guu boodiɗe ma haggane oko meene ta lubbi, gaa n̰aamiɗiy gaanti.
         3 Gaa dahaaniti ga oomiɗe payya, gaa elliɗe lubaakee daare guu aaye saripti sunniti
         goŋŋa ka bala lubbi. 4 Gaa beneyyiyyoo gaa: “Kuŋ kulla aɗoŋ lubba gaantu. Na pilkitoŋca haggantoŋ ma butulti.”
         5 Guu kaatiɗe. Gaa oomiɗe payya gidaaniŋgee ku gaayilti gaa n̰aamiɗe kulla daare lubbi
         gaanti o usurti, gaa leeɗe aleŋ tee aɗe. 6 Gaa ma gidaane ka galawtí paatti ga gassiɗe payya lubaakee daare guu aaye payya iŋaa,
         gaa inniɗiy gaa: “Ayme ku alɗo iŋee min sossoko ya pootimooko bala lubbi?” 7 Guu guta pa tiiliyyee goo: “Lekka ɗa gimu ma kollinii lubbi.” Gaa gata pa beneyyiyyoo
         gaa: “Aɗoŋ ga kuŋ kulla ku deeɗo lubba gaantu.”8 «Maa gi paato galɗe, gaa milti gaani beneyyiyyee oko gimu maa ga berewweega gurus
         ka pilkiti gaa: “Kolliy lubaakee kii pilkiyyooca hagganco, o ki diilu pilko ma lubaakee
         ma aseero sulaayi, kii dessiɗo ma koo ma aseero omma.” 9 Guu lubaakee ku galawtí paatti asiɗe. Gaa kulla kee aɗe gu pilkiyyee gurus ka meenti.
         10 Guu lubaakee ku diiliti asiɗe. Guta pa oko mooyico ka goo walaŋ gu pelekkayo maani
         ƴiila. Innasoopa ga oko guta kulla ga pilkiyee oko kulla kaƴi aɗe gurus ka meenti.
         11 Maa gu gassiyya gurusco kaaka, guu ŋor̰omr̰omɗo, guu beneyyiyyee oko milti gaani goo:
         12 “Lubaakee ku galawtí paatti kooko lubbe saha kaƴi ka, kii peleɗɗiyo sawa ma nii ma
         lubbeero min sossoko namma ya pootimooko ma gazaan̰i ka paatti.” 13 Gaa milti gaani tiiliyyee oko kaƴi min aacco gaa: “Lanjo, na leewiyam ɗa ka miɗɗa,
         maa ke bodee aɗe ma gurus ka meenti? 14 Kaaka pa ki icciyya guruscum kii kaatiɗo. Gii deyyaw daanaw na biriyyoo oko giimi
         ma lubbe sulaayi sawa ka ma kii, maa gi saawantu. 15 Ma gurustu na lekka ɗa aɗe botol maa na leeɗo maa na aŋka e, e gi galbancum namta
         maa na alɗo gidaani?”» 16 Gaa Iisa beneyyiɗe payya gaa: «Ay goŋŋa appe gu giimi ku sulaayi asiɗo dee ku omma
         o ku omma asiɗo dee ku sulaayi.»Taasiti Iisa ta subbatiŋ ma ka muutti o naɗawti(Elloŋ Mark 10.32-34, Lik 18.31-34)17 Gaa Iisa ma jobookeetee katawɗo geegar ka Zerizalem, gaa tirriyɗiy ku orro o seera kayco ka. Gaa beneyɗiyo
         butuuli o gu kataa, gaa: 18 «Giyyoŋ ƴa! Haŋka ke kataa Zerizalem, iŋaa pa, ga Runti Gimi gu deeɗiya bira picco taattuweeco soƴoowee ku saɗikaŋgeyyo ma gicco aalimnigee ku Kitamniti Muusa gu baamiyya. Guta kotti pa deeɗee caaɗa parlane ma ka muuti. 19 Guu biriyyooga oko giimi ma ay Yawudigee ɗa, guu noƴƴiyyee gaari, guu r̰occiyya, guu paapiyya kuruwayi. Gaa oko meene ma daa ta subba pa ga naɗiɗo min muuti.»Innití yaaco rontee Zebedee(Elloŋ Mark 10.35-45, Lik 22.25-27)20 Maa ga gaamiyya beneyti ka muutti o ka naɗawti kaaka, gii daatti Zebedee ma ronti
         ku seera+ asiyyee saripti Iisa. Gii darsiɗe unti ku maa ga oyyitiiga maa gi enaa. 21 Gaa Iisa innicca gaa: «Ka aŋka na leeɗite ini me?» Gii gita pa tiiliyyee gee: «Beneyyaw
         min haŋka kadar ga wikinne maa kii asica gassa mulunnicum, ki oyaayo oko rontaw ku seera kooko, ga ka kaƴi ƴa ki duwiya tiyaawacum o ka kaƴi
         pa n̰ugilacum.» 22 Gaa Iisa pa tiiliyyoo oko ronti gaa: «Ku ibinya ɗa latta maa ku enaa. Ku gederra aɗɗe
         ku aar̰icca kuraakatu ta diiganti maa na akka aar̰a?» Guu guta pa tiiliyyee goo: «Haa,
         nii gederra ni aar̰icca.» 23 Gaa Iisa beneyyiyyoo gaa: «Haa, ku akkica aar̰a kuraakatu ta diiganti. A nunto ta
         tiyaawatu o ta n̰ugilatu pa, ay naa ɗa ma aparray. Ay Tattu ma hassalliyoogu wereeriyee
         kotti oko giimi maa ga aparre.»24 Maa gu jobookeetee ku orro giyyiyya beneyco kaaka, guu boŋsiyyoo oko seneeta ku seera kotti. 25 Gaa Iisa kolliɗiy paracco saripti, gaa beneyyiyyoo gaa: «Ku lekka kabarre kadar ga
         dunuuniti gu salaataŋgee ku kiɗaayeyyo hekemeyyiy ma ka gazanta gimco, o taattuwee
         garaaca gudiranco oko gimco maa gu hekemeyye. 26 Beenannitoŋ soopa gi aɗaatoŋ dee ɗa goŋŋa. Innasoo, gaa gimu kaƴi min aattoŋ aŋka
         ga deeɗo tatta ƴiila, ga dee lubaakatoŋ. 27 A gaa kaƴi min aattoŋ aŋka ga deeɗo ka omma, ga dee lawwitoŋ. 28 Ay goŋŋa appe ga Runti Gimi saa kulla alɗe asaa ɗa ku maa gu giimi asiyyee lubba. Innasoopa ga asee ku maa ga
         asiyyo lubba oko giimo o ga biricca hayaatanti aleŋ haggane oko najjiyco giimi maani.»Koor̰ee ku seera ku geegar ka Zerikko(Elloŋ Mark 10.46-52, Lik 18.35-43)29 Gaa Iisa ma jobookeetee sarɗe geegar ka Zerikko. Maa gu okomɗo, guu giimi maani joboɗɗiya. 30 Guu lekkiɗo koor̰ee seera ma nowotte biiti butuuli. Maa gu giyyiɗe kadar ga ay Iisa
         ma ƴelaa ma iŋaa, guu diiliɗe gu cayyakɗo goo: «Miltini, Runti Dawud, ellu ɗe saamuwtini!» 31 Guu giimi ku maani kotti makaɗɗiyo goo: «Ƴaapoŋ!» Guta soopa cayyakka saa pe ma raɗɗa
         ƴiila goo: «Miltini, Runti Dawud, ellu ɗe saamuwtini!» 32 Gaa Iisa warriɗe. Gaa kolliɗiy, gaa inniɗiy gaa: «Ku aŋka na leeɗitoŋ ini me?» 33 Guu guta pa tiiliyyee goo: «Miltini, iyyaniigu iɗiitini!» 34 Gaa Iisa elliɗe saamuwco ta kaw. Gaa eesiyyoogu iɗiico. Gaa ma haŋka keeke aɗe, gu
         koor̰ee elliɗe ta kar̰aŋ. Guu jobbiyya.
         
            
               	Ronti ku seera pa ay Zak ma sinti kee Yaaya.

Iisa on̰aa geegar ka Zerizalem(Elloŋ Mark 11.1-11, Lik 19.28-40, Yaaya 12.12-16)211 Gaa Iisa ma jobookeetee garribiɗe Zerizalem, sariptí darre ma goo Betpazee, ma aaye
         balti dambu ka olibiyeyyi. Gaa n̰aamiɗe seera min oko jobookeetee gu ommiɗo. 2 Gaa beneyyiyyoo gaa: «Aɗoŋ oko darre taata ma aaye untine. Wikinne maa kuu sare ka
         pa, ku gasakkay ɗurkila onnenta o runtí sariptí. Kuu ipiroŋca, ku itirinnawgu. 3 Gaa gimu innitoŋ pa, ku tiilinee kuu: “Miltini aŋkiy, gaa cappiyyo haŋka keeke aɗe
         gu yookiɗo.”»4 Keeke pa ase ku maa ga beneyti nabiinici asiɗo butulti. Gata pa beneyye gaa:5 «Beneyyaniyo oko giimi ku geegar ka Siyon kuu:Elloŋ! Keeke aɗe ay sultantoŋ asaatoŋgata pa kooloppa ɗa ta kaw o ga kalappe ɗurkulli,haa, kalappe deheesani, runtí ɗurkilati+.»6 Guu jobookeetee ku seera koo kaatiɗe. Guu leeɗiya aleŋ maa ga Iisa beneyyiyoo. 7 Guu asikkiti ɗurkila ma runtí. Guu zaggiyyoogu kaɗiŋgeeco ku taatta daare, gaa Iisa
         kalpiɗe. 8 Guu giimi maani ta kaw ɗereɗɗeegu kaɗiŋgeeco daare butuuli o daare pa ɗemekka linƴaƴƴi
         ku etteyyo. Guu ɗereɗɗeegu butuuli+. 9 Guu giimi ma tan̰aa unti o ma jobokka cayyakɗo goo:«Ozanna+, logaw ay oko Runti Dawud!Baarikenta ay gata ma asaa ma semeetee Mella Miltine!Ozanna, logokkineega Mella ma aaye uwwa ta kaw samaani+!»10 Maa ga Iisa un̰n̰iɗe Zerizalem, guu giimi ku geegarri paracco yaagiɗe min hawwane
         ta parhanti. Gaa were paratti gu enewɗo goo: «Gata ay we?» 11 Guu giimi ku maani kotti ma jobokkiya Iisa telewɗiyo goo: «Gata ay nabiinice Iisa
         ma ay ka geegar ka Nazaret ma aaye kiɗa ta Galilee.»Iisa aaye girti Mellayi(Elloŋ Mark 11.15-19, Lik 19.45-48, Yaaya 2.13-16)12 Gaa Iisa deeɗe un̰n̰a doorane ta girti Mellayi. Gaa gassiɗiy iŋaa giimi ma saawagga. Gaa pittiɗiy paracco. Gaa baggiɗiy taabulnigeeco
         giimi ma magakka gurus ka kiɗaayee pay pay o lawco maa gu nowoɗɗe gu giimi ma saawagga
         hamam. 13 Gaa Iisa beneyyiyyoo gaa: «Aattí Kitamniti, ga Mella beneyye gaa: “Girtu gu akkiya kolowwo goo ger maa gu giimi enewɗino. Gaa
         kuŋ soopa leeɗiya ger ka marŋo+.”»14 Guu koor̰ee o mugulee sappiyyee oko Iisa katta iŋaa doorane ta girti Mellayi. Gaa
         rayyidiɗiy. 15 Guu taattuweeco soƴoowee ku saɗikaŋgeyyo o aalimnigee ku Kitamniti Muusa boŋsiɗe maa gu elliɗiy gaartee ku ajjibiti kotti maa ga leelo o miici ma cayyakka
         aattí dooranti girti Mellayi goo: «Ozanna, logaw ay oko kii, Runti Dawud!» 16 Guu taattuwee kotti pa inniyya Iisa goo: «Ki geewaca aɗe cayyikico miico teete e?»
         Gaa Iisa pa tiiliyyoo gaa: «Haa, na geewaca aɗe. Kitamniti Mellayi beneyye gee: “Ma
         beneeco miici ku rootta o ma waƴakka, ki hassile logaw oko kii, Mella+.” Ku garkiyya ɗa aɗe beneyyi keeke e?»17 Gaa Iisa cappiyyoo iŋaa girti Mellayi, gaa oomiɗe min geegarri gaa kaatiɗe darre ta
         Beetani. Iŋaa pa ga wale.Iisa bolaaca boo(Elloŋ Mark 11.12-14,20-24)18 Gaa ma ta sokkonta ma sossoko ka, maa ga Iisa yokowɗo ta geegar ka Zerizalem, gii
         maya dewɗiya. 19 Gaa elliɗe saripti butuuli boo. Gaa maa ga saritti katta, gaa gassiɗe pe soo tappi
         ka. Gaa beneyyitti oko booti gaa: «Ka akka wee ɗa payya ta kaw miici.» Gaa ma haŋka
         keeke aɗe gi boo taata aaƴiɗe kayam. 20 Maa gu jobookeetee elliyya liyaw kaaka, guu ajjibiɗe ta kaw. Guu beneyyiɗe goo: «Me soo, ma haŋka keeke
         aɗe gi boo tee aaƴiɗe?» 21 Gaa Iisa pa tiiliyyoo gaa: «Na beneyyatoŋca seene: Kuu amanne o kuu bamakkica ɗa seera
         seera ku gederra ku leeɗiya aleŋ maa na leeti oko boo teete, o ga aleŋ keeke ɗa ka,
         ƴiila kulla ku leewa. Kuu beneyyiyee oko dambu keeke kulla kuu: “Bitu min iŋee, kii
         deeɗo gala baharriti”, ga keeke deewa. 22 Paratti maa ku enaa min oko Mellayi ma amanno ku gasakkaa.»Gudiranti Iisa asaa min taŋaa?(Elloŋ Mark 11.27-33, Lik 20.1-8)23 Gaa Iisa un̰n̰iɗe girti Mellayi ga garkayɗiy giimi. Guu taattuweeco soƴoowee ku saɗikaŋgeyyo o ajaawaŋgeeco Yawudigeyyo sappiyye katta wikinne maa ga garkayɗiy giimi. Guu inniyya goo: «Ay we ma berewwiyam
         botol ki garkayɗiy giimi, o ga ay we ma oyowwiyam ki lewɗiya keeke?» 24 Gaa Iisa tiiliyyoo gaa: «Naa kulla lekkitoŋ inno kaƴi ka na innittoŋ: Kuu tiilinaw
         pa, naa beneyyitoŋ ka pe baŋ ga ma botol ŋawwa na lewɗiya keeke. 25 Ay we ma n̰aamiya Yaaya ga batasayɗiy giimi? Ay Mella e, e gu giimi?» Guu waciɗe gu beneyɗo aacco goo: «Kee tiile ɗe kee
         ga ay Mella ma n̰akammiya, ga enaane payya gaa: “A ayme ku alɗee amanna ɗa oko beneyti
         Yaaya?” 26 A kee tiilee pa kee: “Ay giimi ma n̰akammiya”, kaaka pa ke ɓayakka giimi ku maani
         asan gu giimi paracco bakammiki Yaaya nabiinice ma seene.» 27 Ay ɗakko appe gu tiiliyyee oko Iisa goo: «Baana, ni ibina ɗa.» Gaa gata pa beneyyiyyoo
         gaa: «A naa kulla beneyyatoŋ ɗa baŋ ga ay we ma biryaw botol ku maa na lewɗiya liyaw
         keeke.»Masal ta ɗibili ku seera28 Gaa Iisa beneyyiɗe payya gaa: «Oko mooyitoŋ ka kuu me oko beneyyi maa na aŋka na beneyyitoŋ
         keeke? Miiɗi kaƴi aɗe lekka ɗibili seera. Gaa deeɗiya gassa ka tatta. Gaa beneyyiyyee
         gaa: “Addo meente ki deeɗine lubba gaantine.” 29 Gaa gata pa tiiliyyee gaa: “Na aŋka ɗa kaato.” Gaa sulaayi pa, ga ledemmiɗe oko beneyti
         kaaka, gaa kaatiɗe. 30 Gaa tacco deeɗiya gassa ka rootta. Gaa beneyyiyyee aleŋ tanti oko ka tatta kee aɗe.
         Gata kaaka pa tiiliyee oko tacco gaa: “Baaba, na kataa”, gaa alɗe kaata ɗa soo. 31 A min oko ɗibili ku seera kooko ay ŋawwa ma leelo latta maa ga tatti aŋka?» Guu taattuweeco
         soƴoowee ku saɗikaŋgeyyo o ajaawaŋgeeco Yawudigeyyo tiiliyyee goo: «Ay ka tatta.» Gaa Iisa gaayiɗe payya gaa: «Na beneyyatoŋca seene,
         sokookee ku miiri o azabaŋgee omokkatoŋ un̰n̰ití mulunniti Mellayi. 32 A gata pa, Yaaya ma batasayya giimi asitoŋ ku maa ga gaarittoŋga botol ka nunto ta
         ɗayaŋ unti Mellayi, kuu alɗiyee amanna ɗa oko beneyti. A sokookee ku miiri o azabaŋgee
         soopa amanɗe, o ga ma kaaka aɗe, maa ku elliɗiy kadar gu meeliy gaarco ku miɗɗa, ga
         kuŋ pa ledemmiyoo ɗa oko gaartoŋ ku miɗɗa ma aaye galbigeetoŋ maa ku amanniyee oko
         beneyti Yaaya.»Masal ta lubaakee ku jineeniti(Elloŋ Mark 12.1-12, Lik 20.9-19)33 Gaa Iisa beneyɗiyo missa gaa: «Giyyoŋ payya masal kaƴi. Lekka milti ger kaƴi aɗe ma
         lekka jineene. Gaa tumɗe ettee ma tarakka ma saabayye mor̰mor̰oskee, gaa tirpicca.
         Gaa leeɗe ɗoogin̰a yaata ta miƴƴiti ronco ettee kotti. Gaa geewiɗe ger siƴƴa oko taraakeyyo.
         Gaa onniɗe beneyyi ma lubaakee maa gu lubbicca jineeniti, gaa gata pa kulla gu deeɗeeca
         berewwo ka pe hagganti. Gaa turguwɗe paaɗe. 34 Maa ga wikinne ka jaawico ronco etteyyo asiɗe, gaa milti jineeniti n̰aamiɗe lubaakeetee
         wikirco oko koo maa gu onoɗɗiya beneyco maa gu deeɗeeca bira hagganti. 35 Guu lubaakee ku jineeniti kotti soopa bammiɗiy lubaakeetee maa ga n̰aame. Ka kaƴi
         ɗe gu tammiya, ka kaƴi pa gu deyya o ka kaƴi kulla gu dawwiya ma dambee gu deeɗiya.
         36 Gaa milti jineeniti n̰aamiɗe payya lubaakee daare maani ƴiila min ku omma. Guu lubaakee
         ku jineeniti leeɗiyoo aleŋ ku omma koo aɗe. 37 Gaa dessiti pa, ga milti jineeniti n̰aamiyooga saa pe runti asan ga moyaa gaa: “Runtu
         soopa gu karmayya paaɗe.” 38 Maa gu lubaakee ku jineeniti elliyya runti gaa asaa, guu beneyyiɗe aacco goo: “Ay
         keeke appe maa ga artane akkee mara. Asineega dee, gaa artane ka jineeniti marinne.”
         39 Guu baamiyya runti kaaka. Guu cimmiyya renta min jineeniti, guu deeɗiya.»40 Gaa Iisa inniɗiy taattuwee kotti gaa: «Gaa milti jineeniti ase yooka, ga leeway pe
         gaa me lubaakee ku jineeniti?» 41 Guu guta pa tiiliyyee goo: «Akkiy dee bala ello ta saamuwco lubaakee kotti ma gidaani
         ɗa ta kaw. Gaa onniɗo beneyyi ma lubaakee daare. Guta kotti pa deeɗeeca berewwo hagganti
         ta ronco etteyyo kulla wikinne aɗe ka jaawico.» 42 Gaa Iisa beneyyiyyoo gaa: «Kitamniti Mellayi beneyye gee:“Dambu maa gu gekeewee uwwe maaƴi,ay gata appe ma deero dambu ka samaane  kee ka diiliti geewiti giiri.Ay Mella Miltine aɗe ma leyya keeke,o ga ay latta ka ajjibiti maa gu iɗiitine elle+!”Ku garkiyya ɗa aɗe beneyyi keeke e?43 «Ay ɗakko appe na beneyɗitoŋ naa ga Mella akkica icca mulunniti min oko kuŋ, gaa biriyyooca oko giimi daare. Guta kotti pa akkiya jobba ka Mellayi.
         44 Gimu ma akka gala oko dambu kaaka pa ɗemekka ta kamac kamac o maa ga dambu kaaka galee
         reden̰n̰a.» 45 Maa gu taattuweeco soƴoowee ku saɗikaŋgeyyo ma Pariziyennigee giyyiɗiy masalnigee kooko, guu leeɗe kabarre kadar ga Iisa baarayye guta aɗe. 46 Guu deyeɗɗo pe botol ku maa gu baamiyya. Guu ɓayaɗɗo soopa giimi ku maani asan gu
         giimi paracco bakammiki Iisa nabiinice.
         
            
               	Elloŋ Zakariya 9.9.

               	Oko aadanco Yawudigeyyo pa, gi ɗerro ta kaɗiŋgeyyo o ta linƴaƴƴo butuuli ay ku maa
                     gu karmiyɗo taattuwee maa ga asaa.

               	Ozanna ma beneyco Arameyennigeyyo goo ‘logaw ay oko Mellayi’. Beneyyi ka Arameyennigeyyo
                     pa, gu beneyya wikinniti Iisa Masi.

               	Elloŋ Soom 118.25-26.

               	Elloŋ Esaya 56.7 o Zeremi 7.11.

               	Elloŋ Soom 8.3.

               	Elloŋ Soom 118.22-23.

            

         
      

   
      
         22
Masal ta giimi maa gu kolee tiyaw ta jiizanti(Elloŋ Lik 14.15-24)221 Gaa Iisa beneyɗiyo payya ma masalnigee gaa: 2 «Mulunniti Mellayi saabayye aleŋ sultan ma leelo tiyaw oko jiizane ta runti. 3 Gaa n̰aamiɗiy lubaakeetee gu deeɗiy kolla giimi maa ga beneyyiyoo jiizanti. Guu guta
         soopa poociɗe asaw. 4 Gaa n̰aamiɗe payya lubaakee daare gaa: “Aɗaaniyo beneyya payya oko maa na kolee koo
         kuu: Koydigeetaw o ijjalgeetaw ku niirenta na daɓasayyiy paaɗe. Tiyaw parattí gu leewica
         appe. Kaaka pa gu asu appe jiizanti.” 5 Guu guta soopa alɗikiti baama ɗa kollo taata. Kaƴi ɗe kaate ganti, o ka kaƴi pa kaate
         ma lawtee sunniti. 6 Ku daare pa bammiy lubaakee kotti maa ga n̰aame. Guu diigiyɗiy, guu deeɗiy. 7 Gaa sultan boŋsiɗe. Gaa n̰aamiɗe dazze ta asaakargeetee guu deeɗiy dee diyaawee kotti.
         Guu oosiyya geegarco. 8 Gaa sultan beneyyiyyoo oko lubaakeetee gaa: “Tiyaw ta jiizanti gu leeca appe, giimi
         ku kollenta soopa saabayye ɗa gu teeɗica. 9 Kaaka pa ku aɗoŋ bottolli ku taatta ma pacakka ku deeɗiy kolla giimi paracco maa ku
         gasse ka oko tiyaw ta jiizanti teete.” 10 Guu lubaakee guta kaatiɗe bottollo. Guu timmiɗiy paracco maa gu gasse, ku gidaani
         ɗa o ku gidaani. Gaa daŋaye maa gu tewɗica tiyaw ta jiizanti unɗe ma giimi maa gu
         kolee. 11 Gaa sultan un̰n̰iɗe ku maa ga elliɗiy giimi ku kollenta. Gaa elliɗe iŋaa gimu kaƴi
         ma esekke kaɗiyyu ma ay ka jiizanti ɗa. 12 Gaa beneyyiyyee gaa: “Lanjo, ki un̰n̰e kii me iŋee bala kaɗiyyu ka jiizanti?” Gaa
         gimu kaaka pa alɗe gassa ɗa beneyyi ga tiiliɗe. 13 Gaa sultan beneyyiyyoo oko lubaakeetee gaa: “Onnineegu asintee o pittee, kuu cimmiyya,
         kuu uwwiyya maaƴi renta namtuwwi. Iŋaa pa gu giimi erecca o gu ayammay saanco.” 14 A guta pa giimi maani ma kollenta, ku apirenta soopa maani ɗa.»Pilko ta miiri(Elloŋ Mark 12.13-17, Lik 20.20-26)15 Maa gu giyyicca masalti teete, guu Pariziyennigee tirriyɗe, guu deeɗiy waaca kayyeeco ku maa gu ɗebbiyya Iisa ma inno ku maa gu baagiyya
         ma beneyti saa. 16 Ay kaaka appe gu n̰aamiɗe minnaw min oko jobookeeco ma giimi ma gayaa lubbi sultan Erod Antipas+ ma geewaa beneyti. Guu deeɗiya inna goo: «Garaawa, ni lekka kabarre kadar ki beneyya
         wacac o ki garay ma seene bottoltee Mellayi ma ay koo ku jobbiti. Kii, gi temekkum
         ɗa maa gu giimi moyaa oko kii, asan ki ɓayakka ɗa iɗiico giimo. 17 Beneyyani ƴa! Oko mooyicum ka gu hukumnigeetine oyowwine e, e gu oyowwine ɗa ke peleɗɗo
         miiri oko tattuwe ka tatta ka Rooma kee Seezar?» 18 Gaa Iisa soopa ibinicca mooyico ta miɗɗa, gaa beneyyiyyoo gaa: «Ayme ku aŋkiɗo ku
         cokkinno ma daɓaali, kuu baaminnawga beneytu, ga kuŋ ma beneyya ma beneetoŋ ka, ka
         galbigeetoŋ pa kayti? 19 Gaarinaw ƴa tammaye kaƴi ta pilkiti miiri.» Guu gaariyyee kaƴi ku maa ga ellicca.
         20 Gaa inniɗiy gaa: «Wigisane keeke o kitipiyo teete ma aaye tammayi ay ku we?» 21 Guu guta pa tiiliyyee goo: «Ay ku Seezar.» Gaa Iisa beneyyiyyoo gaa: «Kaaka pa, ga
         ma ay ka Seezar ku birneega oko Seezar o ma ay ka Mellayi ku birneega oko Mellayi.»
         22 Maa gu giyyicca tiiliti taata, guu ajjibiɗe ta tirta, guu cappiyyee iŋaa, guu ƴiiliɗe.Inno ma gaari ku naɗaw min muuti(Elloŋ Mark 12.18-27, Lik 20.27-40)23 Gaa oko meene taata saa, gu Saduseyennigee asiyyee oko Iisa. Guta kotti pa beneyya goo gu giimi ma matakke naɗakka ɗa. Guu inniyya
         Iisa goo: 24 «Garaawa, Muusa beneyye Kitamniti gaa: “Gaa gimu icce daate, gii alɗiyee wee ɗa, gaa maatiɗe, ga sinti pa ecekkaca
         daatti ku maa gi weeɗe miici oko ma maate+.” 25 Guu lekkiɗo pe seneeta paysara aattini. Gaa ka tatta icciɗe daate, gii alɗiyee wee
         ɗa gaa maatiɗe. Gii daatti ga miriyyeeca oko sinti ma danakka. 26 Gaa ma daa ka seera kulla iccicca, gii alɗiyee wee ɗa, gaa maatiɗe, o ma daa ka subba
         kulla iccica. Gaa goŋŋa appe namma ya paysaraco gi deeɗe daacco. 27 Gaa maa gu mattiɗe paracco paysaraco, gii daate taata kulla maatiɗe. 28 Gaa meene maa guu giimi ase naɗa min muuti pa, gi daate taata akka dee pe tanti oko
         ŋawwa? Asan ga paysaracco gi deero daacco.»29 Gaa Iisa tiiliyyoo gaa: «Kuŋ keeke masile min seeniti asan ku ibinya ɗa ka Kitamniti Mellayi o gudiranti Mellayi. 30 A gata pa, meene maa guu giimi ase naɗa min muuti, gu miɗi sokokka ɗa payya daati
         o daati sokokka ɗa miɗi. Innasoo gu nowotta pe aleŋ malaykatnigee ma aaye samaani. 31 A gaa ma gaari ku naɗaawi min muuti pa, ku garkiya ɗa aɗe beneyyi maa ga Mella beneyyitoŋ
         Kitamniti e? Gata pa gaa: 32 “Naa ay Mella Milti Biraayim, o ka Isaaka, o ka Yakub+.”» Gaa Iisa gaayiɗe payya gaa: «Mella ay Milco ɗa oko giimi ku mattenta. Gata ay
         Milco oko giimi ma geewa.» 33 Maa gu giimi ku maani kotti giyyicca tiiliti Iisa teete, guu ajjibiɗe ta tirta oko
         giraaniti teete.Hukumne ta yaata ƴiila(Elloŋ Mark 12.28-34, Lik 10.25-28)34 Maa gu Pariziyennigee guta pa giyyiɗe kadar gu Saduseyennigee gasse ɗa beneyyi maa gu tiiliyyee oko Iisa gu timme ku maa gu inniyya. 35 Gaa kaƴi min aacco ma ay aalimne ka Kitamniti Muusa icciyya beneyyi ku maa ga ɗebbiyya Iisa gaa: 36 «Garaawa, min hukumnigee ku Kitamniti Muusa, ay ŋawwa ma ay ta yaata ƴiila?» 37 Gaa Iisa tiiliyyee gaa: «“Ƴekkiya Mella Milcum ma galbancum paratti o ma ruuhancum
         parattí o ma mooyicum parattí+.” 38 Ay teete appe ay hukumne ta yaata ƴiila o gi lekka ɗa payya ma ƴiilaca. 39 Gii lekkiɗo payya kaƴi ma danakkaca ma saabayyica. Gita pa gee: “Ƴekkiya giicum aleŋ
         maa ki ƴekkiyya ziicum+.” 40 Ay hukumnigee ku seera kooko appe ma temekkiy Kitamniti Muusa o kutubgeeco nabiinigeyyo.»Masi o sultan ka tatta kee Dawud(Elloŋ Mark 12.35-37, Lik 20.41-44)41 Gaa maa gu Pariziyennigee temeɗɗe kaaka, ga Iisa inniɗiy gaa: 42 «Oko kantoŋ ka, ga Masi, gata maa ga Mella aparre, ay runti we?» Guu tiiliyyee goo: «Ay Runti Dawud.» 43 Gaa Iisa pa beneyyiyyoo gaa: «Masi deewa pe gaa me Runti Dawud asan ga sultan Dawud saa ma kayaati gi Ruuhanti Mellayi gaariyee ga kolliyya gaa Miltine, maa ga beneyyiɗe gaa:44 “Mella Miltine beneyyiyee oko Miltu kee Masi gaa:Asu ki asiɗo nunta tiyaawatunamma na asiɗiy gaga giimi ma ɗakattum  kiɗaati min asincam ki urpiyyo ta rac+.”45 A gaa Dawud appe pa kolaa Masi gaa ga ay Milti, ga Masi pa deewa pe gaa me runti ka?»
         46 Gaa alɗo lekka ɗa ya kaƴi ma gederre ga tiiliyyee ya beneyyi kaƴi. Gaa min meene taata
         ga alɗo lekka ɗa payya gimu ma baabire ga inniyya.
         
            
               	Giimi ma gayaa lubbi Erod pa, ay Yawudigee ma gayaa oko hikimiyco Roomennigeyyo taata. Erod Antipas pa ay guberner
                     ka kiɗaayee ku Galilee o ku Pereya. Guta pa ma gicco Pariziyennigee gi galawwiyoo
                     ɗa. Maa gu loboɗɗo sawa pa, ay asan gu aŋkica ɗa giraaniti Iisa.

               	Elloŋ Ɗillico Hukumnigeyyo 25.5.

               	Elloŋ Oomiti min Masir 3.6. Wikinne maa ga Mella beneyye keeke oko Muusa, Biraayim, Isaaka o Yakub guta pa matakke
                     min tippa. Innasoo ma amanno ke lekka kabarre kadar gu aaye ma gata ma ay Miltí hayaatanti.

               	Elloŋ Ɗillico Hukumnigeyyo 6.5.

               	Elloŋ Soƴoowee ku Saɗikaŋgeyyo 19.18.

               	Elloŋ Soom 110.1.

Miɗɗa ta jobbico aalimnigeyyo o Pariziyennigeyyo(Elloŋ Mark 12.38-39, Lik 20.45-46)231 Gaa Iisa beneyɗiyoo oko giimi ku maani kotti o oko jobookeetee gaa: 2 «Aalimnigee ku Kitamniti Muusa o Pariziyennigee ay giimi ku duwenta ku maa gu garkayɗiy giimi ma hukumnigee paracco koo ku Kitamniti Muusa. 3 Kaaka pa ku leewoŋga o ku jobokkoŋga paratti maa gu beneyyatoŋ. Innasoopa ku aɗoŋgu
         dalakka ɗa gaarco maa gu leewa, asan, ga maa gu beneyya kayti o maa gu leewa kayti.
         4 Guta garaayooga botol ka ibaadati oko giimo o gu gaaye gaari maani oko beneyti Mellayi
         kee ka Kitamniti Muusa ga dewɗiyo suura oko giimo. Guta pa gayay ɗa paalta ka kulla
         icciti. 5 Garrarrico paracco maa gu leewa ay ku maa gu giimi ka elliɗiy. Ay goŋŋa appe gu tukki
         maa gu onokka onninco o gorreeco maa gu eseɗɗiy aayaŋgee ku Kitamniti Mellayi gu baramɗiy ƴiila min oko koo ku giimi ku maani. Picco o balleeco kaɗiŋgeeco gu leewiyo
         laskammi siƴƴa ƴiila min oko koo ku giimi ku maani. 6 Guta ƴekka gu nowoɗɗo wereeriyee ku omma ku tiyaawo o gu ƴekka kulla gu nowoɗɗo wereeriyee
         ku omma gerraco Yawudigeyyo ku giraaniti. 7 Guta pa gi daanayo guu giimi salamɗiy ma karaamane wereeriyee ku timmiti o gu kolowɗiy
         goo ‘Garaawee’.8 «A kuŋ soopa aɗoŋ aŋka ɗa gu giimi kolowɗitoŋ goo ‘Garaawee’, asan ga garaawatoŋ kaƴi
         ka, kuŋ pa parattoŋ ay seneeta ka. 9 Iŋee kiɗaati ku aɗoŋ kolaa ɗa ya gimu kaƴi kuu ‘Tattu’, asan ga Tattoŋ kaƴi ka, gata
         pa ay Tattoŋ ma aaye samaani. 10 Aɗoŋ aŋka ɗa gu kolowɗitoŋ goo ‘Aalimnigee’, asan ga Aalimnitoŋ kaƴi ka. Gata pa ay
         Masi, gata maa ga Mella aparre. 11 Aŋka ga ka tatta ƴiila min aattoŋ deeɗo lubaakatoŋ. 12 Ma cepellaca kayaati, ga Mella koyaa, o ma koyaa ziiti pa, ga Mella cepellaa.»Diigane ma ocokkay aalimnigee o Pariziyennigee(Elloŋ Lik 11.42-52)13-14 Gaa Iisa beneyɗiyoo missa gaa: «Kuŋ aalimnigee ku Kitamniti Muusa o Pariziyennigee, ku beneyya ma beneetoŋ ka, ka galbigeetoŋ pa kayti! Diigane ocokkitoŋ asan ku tagassayooga
         botol ka mulunniti Mellayi oko giimo. A gata pa kuŋ saa kulla ma kayyeetoŋ on̰aa ɗa o ma aŋka kulla un̰n̰o ga
         kuŋ pa toɗokkayo.15 «Kuŋ aalimnigee ku Kitamniti Muusa o Pariziyennigee, ku beneyya ma beneetoŋ ka, ka
         galbigeetoŋ pa kayti! Diigane ocokkitoŋ asan ku torgowwa kiɗaayeyyo o ku tapakka buhurgee
         ku maa ga gimu kaƴi ka kulla ku ribiliyya ga deeɗo Yawudince. Kuu ribiliya pa, ku negekkaa ga deeɗo gimu ka okkati ƴiila min oko kuŋ.16 «Kuŋ ma ay koor̰ee kuu ɗan̰aɗɗo giimi! Diigane ocokkitoŋ asan ku beneyya kuu gaa gimu
         halpiye ma girti Mellayi ay guu ɗa ga leeɗiy gaari kotti maa ga halpayɗe. A gaa halpiye soopa ma dahamne ka
         girti Mellayi, gu gaartee kotti maa ga halpayɗe ga leeway. 17 Kuŋ gu kayyeetoŋ aaye ɗa o ku ay koor̰ee. Ay ŋawwa ma ƴiila? Ay dahamne e, e ga girti
         Mellayi ma leewa dahamne ga deeɗo duwenta oko Mellayi ka? 18 Ku beneyya kulla kuu: Gaa gimu halpiye ma were ka sooƴiti saɗikaŋgeyyo, ay guu ɗa
         ga leeɗiy gaari kotti maa ga halpayɗe. A gaa halpiye soopa ma maatiki maa gu beraa
         were ka saɗikaŋgeyyo gu gaartee kotti maa ga halpayɗe ga leeway. 19 Kuŋ ay koor̰ee. Ay ŋawwa ma ƴiila? Ay maatiki maa gu beraa were ka sooƴiti saɗikaŋgeyyo
         e, e ga were ka saɗikaŋgeyyo ma leewa maatiki maa gu beraa kaaka ga deeɗo duwenta
         oko Mellayi ka? 20 Kaaka pa ga gimu ma halpayya ma were ka sooƴiti saɗikaŋgeyyo halpiye ma were kaaka
         o ma lawwi paracco ma aaye kayaati, 21 o gimu ma halpayya ma girti Mellayi halpiye ma ger kaaka o ma Mella ma nowottiyee,
         22 o gimu ma halpayya ma samaane halpiye ma wikirti Mellayi ka mulunniti maa ga nowoɗɗe
         o ma gata ma nowottee.23 «Kuŋ aalimnigee ku Kitamniti Muusa o Pariziyennigee, ku beneyya ma beneetoŋ ka, ka
         galbigeetoŋ pa kayti! Ku beraa oko Mellayi durgu kaƴi min oko durgee ku orro ku tappitoŋ
         maa ku tomokka jineeniti, aleŋ naana o lawwi daare ku rootta ma nobokka daana maa
         ku amassa tiyaawi. Diigane ocokkitoŋ asan gu garrarri ku tirta soopa ma aaye Kitamniti
         Muusa ku dowwiyoo. Guta pa ay: nunto ta ɗayaŋ unti Mellayi o kawiyo o nunto ta damannenta
         ma Mella. Ay kooko appe ampane kee maa ku dee leewo bala rawtico oko ku daare. 24 Kuŋ ay koor̰ee ma ɗan̰akka giimi. Kuŋ ƴerekkay lawtoŋ ku aar̰iti ku maa ku cimmiyya
         diwwu ka rootta, kuu seƴeɗɗo pe lokumu.25 «Kuŋ aalimnigee ku Kitamniti Muusa o Pariziyennigee, ku beneyya ma beneetoŋ ka, ka
         galbigeetoŋ pa kayti! Diigane ocokkitoŋ asan ku ay aleŋ giimi ma apallay kuraakeeco
         o taasayigeeco min taricco ka. Min aɗicco pa ku unenta ma lawtoŋ ku maasenta o ma
         moyoowiŋgeetoŋ ku kaarititi. 26 Pariziyennice, kii ay koor̰! Diilu ya omma ki apilicca kuraakacum o taasacum min aɗicco,
         goŋŋa gu deewa kulla samaane min taricco.27 «Kuŋ aalimnigee ku Kitamniti Muusa o Pariziyennigee, ku beneyya ma beneetoŋ ka, ka
         galbigeetoŋ pa kayti! Diigane ocokkitoŋ asan ku saabayye aleŋ mooniŋgee maa gu sosoyyiyo
         maatiki ku maa gu alɗo purta tal gu alɗo samaane min renta. Min ɗakko soopa gu onokke
         ma assico giimi ku mattenta o ɗupaw paratti. 28 Kuŋ kulla goŋŋa appe, iɗiico giimo ku saabayye aleŋ giimi ma ɗayaŋ unti Mellayi, innasoopa
         ku beneyya diiman ma beneetoŋ ka, ka galbigeetoŋ pa kayti o ɗakko galbigeetoŋ ku unenta
         ma gaari ku miɗɗa.29 «Kuŋ aalimnigee ku Kitamniti Muusa o Pariziyennigee, ku beneyya ma beneetoŋ ka, ka
         galbigeetoŋ pa kayti! Diigane ocokkitoŋ asan ku gekay samaane mooniŋgeeco nabiinigeyyo o ku r̰an̰akkay mooniŋgeeco giimi ku ɗayaŋ unti Mellayi. 30 Ku beneyya kuu: “Nii alɗo wikinnico kookuweetini kaaka, ni esekka ɗa kayyeetini ma
         guta ni deeɗiy nabiinigee.” 31 Ma beneytoŋ keeke pa ku gaare ga kuŋ saa kadar ku ay ronco ronco oko giimi ma deyyiy
         nabiinigee. 32 Kaaka pa, ga maa gu kookuweetoŋ diile, ga kuŋ pa ɗoocoŋga paaɗe. 33 Kuŋ ay barwee, ronco koykokko. Ku pakaa pe kuu me min diigane ta aattí okko ma batakka
         ɗa ta kaw?34 «Ay ɗakko appe ga naa asittoŋ n̰aama nabiinigee o giimi ma ibina gaari o aalimnigee
         ku Kitamniti Muusa ma akkitoŋ garkiya. Guu daare ku asiɗiy dee e baŋ pa ku deeway
         ma paapo kuruwayi. Daare pa ku akkiy r̰occa aɗicco gerratoŋ ku giraaniti o ku akkiy jobokko geegar ma geegar ku deegeyɗiy. 35 Ma kaaka pa, gu baarco giimi maa gu aɗicco aaƴinta ma n̰aale yookatoŋ kayyeetoŋ, min
         oko baartee Abel ka ɗayaŋ unti Mellayi namma ya oko ku Zakariya runti Barasi+ maa ku deero beenanne were ka sooƴiti saɗikaŋgeyyo o girti Mellayi. 36 Na beneyyatoŋca seene, oko diyaawi kooko paracco, ga bogorti Mellayi akkiyoo gala
         oko giimi ku haŋka kooko.»Iisa o giimi ku geegar ka Zerizalem(Elloŋ Lik 13.34-35)37 Gaa Iisa beneyɗiyoo gaa: «Hayyii, kuŋ giimi ku Zerizalem! Hayyii, kuŋ giimi ku Zerizalem!
         Kuŋ ma deeway nabiinigee o ku deeway ma dawwo ta dambeyyo giimi maa ga Mella n̰amakkatoŋ. Diiman na aŋke na
         timmittoŋ sariptu aleŋ kukkira ma gomokkay ronti enderti, gaa kuŋ soopa poociɗe. 38 Haŋka pa ga girtoŋ ma ay kee ka Mellayi akka dee poocenta, gaa nuntiɗo aaƴinta. 39 A gata pa, na beneyyatoŋ ƴa, katta ku akkino ella ɗa payya namma ya meene maa ku asiɗo
         beneyya kuu: “Baarikenta ay gata ma asaa ma semeetee Mella Miltine+.”»
         
            
               	Zakariya pa ay nabiinice kaƴi ka Isirayel. Gata pa luumiyiy gimtee mileŋ gu poocica aabiditi
                     Mellayi ta tirta guu soƴowɗo saɗikaŋgee oko zorro. Ay kaaka appe ga sultan ka Isirayel
                     n̰aamiɗe giimi gu deeɗiya dee ɗakko girti Mellayi. Elloŋ 2 Jeppico Gaarco Salaataŋgeyyo 24.20-21.

               	Elloŋ Soom 118.26.

Iisa tasaaca ɗimmiti girti Mellayi(Elloŋ Mark 13.1-2, Lik 21.5-6)241 Gaa Iisa oomiɗe min girti Mellayi. Maa ga ƴelewɗo, guu jobookeetee asiyyee katta. Guu gaariyyeegu samanco gekeewi ku girti Mellayi kotti. 2 Gaa Iisa pa beneyyiyyoo gaa: «Elloŋgu ƴa gerra kooko paracco. Na beneyyatoŋca seene,
         paracco gu akkiy ɗimma, lekka ɗa ya dambu kaƴi maa gu akkee duwa ga jerewɗe kayaati
         giiti.»Gaari ma akka asaa omma min gaamití dunuune teete(Elloŋ Mark 13.3-13, Lik 21.7-19)3 Gaa Iisa kaatiɗe gaa deeɗe nunta dambu ka olibiyeyyi. Guu jobookeetee kayco ka sappiyyee saripti. Guu inniyya goo: «Beneyyani ƴa baŋ gi ɗimmiti girti Mellayi keeke akka dee ya minke, o ga ay ini me ma garaaniica asawcum o ma garaa gaamití
         dunuune teete?» 4 Gaa Iisa tiiliyyoo gaa: «Warroŋ maaƴi! Ga ya gimu aɗitoŋ daɓalla ɗa ga cimmittoŋ min
         butuuli, 5 asan gu giimi maani akka asa ma semeetaw guu asiɗo beneyyo goo gu ay Masi, gata appe maa ga Mella aparre. Guu asiɗiy daɓalla pe giimi maani. 6 Ku akka geewa gu giimi beneyya ma gaari ku bokowwo katta e baŋ pa arro, kuŋ soopa
         asarroŋgu galbigeetoŋ ku alɗo rawruwa ɗa, asan gu gaari kooko asaa ma tirta. A innasoopa
         gi gaamití dunuune teete ɗa missa. 7 Ku akka ella gi jollo akka waca balle ma balle o mulunne ma mulunne. Akka lekekka
         aziro ta kiɗaati o mayyee wereeriyee pay pay. 8 Gaari kooko pa paracco deewa aleŋ diilo ta buybuyne ka wiyaawi.9 «Oko wikinne kaaka pa gu giimi akkitoŋ berewwo oko giimo gu deegeyɗitoŋ o gu deeɗitoŋ
         deewo. Giimi ku ballee paracco akkitoŋ ɗakita asan ku ay jobookeetaw. 10 Ma keeke pa, gu giimi maani akkiti cappa oko amannico oko naa, o gu deeɗiy berewwo
         gicco picco taattuwee ma hekemeyye gu deegeyɗiy o gu akka ɗakatto zeneeco. 11 Guu giimi maani ma leewe goo gu ay nabiinigee asiɗo ooma. Guu asiɗo daɓalla giimi maani. 12 Gii miɗɗaco giimo asiɗo dee kaawenta. Ma kaaka pa gu giimi maani gi ƴekkico akka oola.
         13 A ma gaa deero soopa baatiyne namma ya dessiti akka dee najjiyenta. 14 Gii kabarre ta daana ta mulunniti Mellayi deeɗo taasenta dunuune parattí ku maa gu giimi ku ballee paracco giyyicca guu ellicca
         hatta gii dunuune teete gaamiɗo ka pe.»Diigane ta yaata(Elloŋ Mark 13.14-23, Lik 21.20-24)15 Gaa Iisa beneyɗiyo missa gaa: «Oko wikinne ma asaa ku akkiya ella maatiki ka miɗɗa
         ta kaw ma ay ka aan̰iti gaa gagakke were ma duwenta oko Mellayi aatti girti. Gata pa nabiinice Daniyel beneyye gaartee min tippa+. Kaaka pa, ga gimu ma garkayya beneyti Daniyel aŋka ga ibiniyya samaane. 16 Maa ku elliyya pa, gu giimi ku kiɗa ta Yudee ɗe gaɗɗu dambabbo, 17 o gimu ma nabakka renta pa, ga addo un̰n̰a ɗa ɗakko ga deeɗo sokka lawwi ku girti,
         18 o ma aaye ganti ga gaɗɗu, ga addo yooka ɗa giiri ga asiyya icca kaɗiyyiti. 19 Oko meeni kotti, gi diiganco oko daati ku maaɗiyeeta o ma ay maƴƴappi gi akkiyoo dee
         raɗɗa ta kaw. 20 Kaaka pa ku innoŋga Mella maa gi gaɓiratoŋ alɗitoŋ gala ɗa ma wikinne ka sitiini e
         baŋ pa ma meene ta nambiti. 21 A gata pa oko meeni kotti, gi diigane akka dee yaata ta kaw. Min maa ga Mella kilgiyicca
         dunuune ya haŋka gi lekke ɗa kaytiŋ diigane aleŋ taata o gi akka lekka ɗa payya ta
         kaw. 22 Guu meeni ku diiganti kotti ga Mella alɗiy koyyo ɗa, ga lekekka ɗa ya gimu kaƴi ma
         pakaa. A innasoopa, saananco giimi maa ga Mella aparre, ga akkiy koyya meeni kotti.23 «Gaa gimu beneyyitoŋ gaa: “Elloŋga Masi, gata maa ga Mella aparre, ay gata appe keeke”, e baŋ gaa: “Elloŋga, ay gata appe
         kaaka”, ku aɗoŋ amanna ɗa oko beneyti. 24 A guta pa, giimi daare akka asa goo gu ay Masi, gata maa ga Mella aparre, o daare
         pa goo gu ay nabiinigee o ga ay borooli ka. Guu asiɗo leewo garaawi ku ajjibiti ta
         tirta o gaari ma kakaaca kaya ku maa gu asiɗiy daɓalla ya giimi kulla maa ga Mella
         aparre guu gederra. 25 Naa pa iyyitoŋgu paaɗe deytoŋ. 26 Guu beneyyatoŋ goo: “Gata aaye kayni”, ku aɗoŋ kaata ɗa, e baŋ pa goo: “Gata gobokke
         iŋee”, ku aɗoŋ amanna ɗa. 27 A gita pa asawti oko Runti Gimi akka dee aleŋ eln̰o maa ku ella min jarilti namma ya culumti. 28 Kulla were maa ga rimmane alɗo ga unce kulla temekka.»Asawti Runti Gimi(Elloŋ Mark 13.24-27, Lik 21.25-28)29 Gaa Iisa beneyɗo missa gaa: «A wikinne maa guu meeni ku diiganti kotti ƴiile pa, gi
         paato rakamma o kooyo deewa ɗa payya purta, o kalli sobokka min samaani o lawwi ku
         samaani ma lekka gudirane yagaa. 30 Gaa uwwa samaani ga asiɗo ooma latta ka ajjibiti ma garaaca asawti oko Runti Gimi. Guu giimi ku ballee paracco ku kiɗaati asiɗo laatiya. Guu asiyya ella Runti Gimi
         gaa asaa kayaaco n̰irɗo ma gudirane yaata o ma darjane ta tirta teete. 31 Gaa asiɗiy n̰aama malaykatnigeetee ma gubiro raɗɗa ta buruujiti gu asiɗiy timma gimtee maa ga aparre min wereeriyee
         paracco ku kiɗaati, min jarilti ya culumti.»Beneyti Iisa ma gaarti booti(Elloŋ Mark 13.28-31, Lik 21.29-33)32 Gaa Iisa gaayiɗe payya masal gaa: «Ibinoŋca giraane ta booti. Guu linƴaƴƴiti ku rootta
         alle, o guu tappiti eɗice ku leewa paaɗe kabarre kadar ga piɗiwaŋ katta. 33 A kuŋ kulla, wikinne maa kuu elliy gaari kooko paracco gu ase, ku leyyoŋ paaɗe kabarre
         kadar ga Runti Gimi asaa katta, aleŋ kuu ga aaye biití burgutti. 34 Na beneyyatoŋca seene, giimi ku haŋka kooko matakka ɗa paracco omma min maa ga keeke
         paratti asiɗo asa. 35 Samaane o kiɗa akka masila, a beneyyiŋgeetaw soopa masalla ɗa ta kaw.»Mella kayti ka ibinya wikinne ka asawti Runti Gimi(Elloŋ Mark 13.32-37, Lik 17.26-30,34-36)36 Gaa Iisa gaayiɗe payya gaa: «Lekka ɗa ma ibinca meene e baŋ gi saha ta asawti oko
         Runti Gimi, bala gu malaykatnigee ku samaani o bala ga Runti Mellayi. Illa ay Mella Baaba kayti ka ma ibinca. 37 Aleŋ gaari ma deero oko wikinniti Nowe gi asawti oko Runti Gimi kulla akka dee pe goŋŋakite aɗe. 38 Omma min wikinne maa ga Mella bittiɗiy giimi ma ammi ku suura, gu giimi teewa o gu
         ar̰aa o gu sokokka beenannico, o gu beray ronco jiizanti, namma ya meene maa ga Nowe
         un̰n̰iɗe markaba ta yaata. 39 Guta pa doroyye namma gu ammi ku suura asiɗe. Guu bittiɗiy paracco. A asawti oko Runti
         Gimi kulla deewa pe aleŋ taata aɗe. 40 Oko wikinne kaaka pa, guu miɗi seera aaye gaani, ga ka kaƴi gu ecekkaa, ka kaƴi pa
         gu merekkaa. 41 A guu daati seera ayakka korƴo itiraati, gi ta kaƴi gu ecekkaca, ta kaƴi pa gu merekkaca.
         42 Kaaka pa ku nuntoŋ nadiraŋgee asan ku ibinca ɗa meene maa ga Miltoŋ asiɗo asa. 43 Keeke pa ku lekke paaɗe kabarre, gaa milti giiri ibinca saha ta aandoŋ maa ga mariŋ
         asawɗo, ga nowotta nadirane ku maa ga alɗe duwa ɗa ga mariŋ noomiɗo buulu ga un̰n̰iɗo
         girti. 44 A kuŋ pa kulla aɗoŋ doriya ɗa asan ku ibina ɗa baŋ ga wikinne ŋawwa maa ga Runti Gimi
         asiɗo asa.»Lubaaka ka daŋgam o ka daŋgam ɗa(Elloŋ Lik 12.41-48)45 Gaa Iisa beneyɗo payya gaa: «A haŋka pa, ay lubaaka ŋawwa ma ay ka damannenta o ga
         ibina gaari? Ay gata appe maa ga tattuwti merekkeega lubbi maa ga deeɗiyo berewwo
         tiyaw oko lubaakeetee daare ku giiri wikinne maa guu aŋka. 46 Baarikenta ay lubaaka kaaka maa ga tattuwti akkiya gassa oko yookiti gaa leewa lubbiti
         ma butulti. 47 Na beneyyatoŋca seene: Lubaaka kaaka, ga tattuwti akkeegu amanna lawtee ku girti paracco.
         48 A gaa lubaaka kaaka gidaani ɗa soopa, gaa beneyɗo ma galbanti gaa: “Tattuwtu asaa
         ɗa koɗok”, 49 ga delaa paaɗe ga tamanɗiy gittee ku lubbi o ga teewa o ga ar̰aa ma mowookee. 50 Gaa tattuwti asiɗo yooka oko meene maa ga alɗiya ocokka ɗa o oko saha maa ga ibina
         ɗa. 51 Gaa tattuwti asiyya diigiya raɗɗa aleŋ diiganco giimi ma beneyya ma beneeco ka, ka
         galbigeeco pa kayti. Ga uwwiya were ka diiganti, iŋaakite pa gu giimi erecca o gu
         ayammay saanco.»
         
            
               	Elloŋ Daniyel 9.27, 12.11.

Masal ta gommossi ku orro251 Gaa Iisa beneyɗo missa ma masal gaa: «Oko wikinne kaaka pa, maa gaa Runti Gimi asawɗo,
         gi mulunniti Mellayi saabayye aleŋ gommossi orro ma icciy lampiŋgeeco, guu oomiɗe ku maa gu deeɗiya jooba
         ɗibilu maa gu jawwazze. 2 Guu ku beeƴa ɗe alɗo ibina ɗa gaari, ku beeƴa pa ibina gaari. 3 Guu ma ibina ɗa gaari icciɗiy lampiŋgeeco, guu alɗe mooya ɗa gu gulmiɗe sewen ka gaayiti.
         4 A gicco ma ibina gaari soopa icciy lampiŋgeeco o gu gulme kulla sewen koloŋgiŋgeyyo
         ma deewayo dukurre ka gaayiti. 5 Gaa maa gu jawwazze alɗo asaa ɗa koɗok, guu waani icciɗiy paracco, gu ooƴiɗe.6 «Gaa ɗaɗɗakkiti aandoŋŋi, gu giyyiɗe ur̰e ma cayyakka gee: “Ay gata appe keeke ga
         mittí daatti. Oomoŋ ku joobiyya!” 7 Guu gommossi kotti paracco waciɗe. Guu yayyimɗiy lampiŋgeeco. 8 Guu gommossi ma ibina ɗa gaari inniɗiy gommossi ma ibina gaari goo: “Biraani ɗe siwintoŋ
         paalta, asan gu lampiŋgeetini batakka.” 9 Guu ma ibina gaari pa tiiliyyoo goo: “Kaw, arakkeene ɗa parattine oko nii o oko kuŋ,
         kaaka pa ku aɗoŋ oko ma saawagga ku deeɗo giɗa.” 10 Gaa maa gu katawɗo giɗaawi siwinni pa, gaa mittí daatti asiɗe. Guu gommossi ku beeƴa
         ma yayyamme samaane un̰n̰iɗe ma gata giiri, aatti ger ka jiizanti. Gii burgo ta giiri
         gu tagisicca rac. 11 Gaa sulaayi, gu ku beeƴa koo kulla asiɗe. Guu beneyyiyyee oko miltí daatti goo: “Miltini,
         miltini, iyyani ɗe ni un̰n̰iɗo.” 12 Gaa miltí daati pa tiiliyyoo gaa: “Na beneyyatoŋca seene, na ibintoŋ ɗa.”» 13 Gaa Iisa pa gaayiɗe payya gaa: «Kaaka pa ku nuntoŋ nadiraŋgee, asan ku ibinca ɗa bala
         gi meentu o bala gi sahatu maa na asawɗo.»Masal ta lubaakee ku subba(Elloŋ Lik 19.11-27)14 Gaa Iisa beneyɗo missa ma masal gaa: «Mulunniti Mellayi saabayye aleŋ gimu ma aŋka
         turguwe, gaa kolliɗiy lubaakeetee, gaa kappiyyoogu lawtee. 15 Oko ka omma ƴa ga biryee tammayigee ku dahamni beeƴa. Ma daa ka seera pa ga biryee
         tammayigee seera, oko ma daa ka subba pa ga biryee kaƴi, kulla kee aɗe oko gudiranti.
         Maa ga biriyyoogu pa, gaa turguwɗe paaɗe. 16 Gaa koɗok ga ma gasse tammayigee beeƴa kee kaatiɗe taajirti. Gaa deeɗe gassa payya
         tammayigee daare beeƴa. 17 Gaa ma gasse tammayigee seera kulla leeɗe saa aleŋ teete aɗe. Gaa gassiɗe payya seera
         daare. 18 A ma gasse tammaye kaƴi soopa, kaate ga deeɗe caara beena kiɗaati. Gaa deeɗiya kiila
         iŋaa gurus maa ga tattuwti berewwiyee.19 «Maa ga dummiɗe, gaa tattuwco lubaakee koo yookiɗe. Maa ga yookiɗe pa, ga leelo ka
         gemmiti gurusti maa ga kapakkiyoo. 20 Gaa ma gasse tammayigee ku dahamni beeƴa saapiyyee katta oko tattuwti. Gaa itiriyyeegu
         tammayigee ku beeƴa daare maa ga gasse. Gaa beneyyiyyee gaa: “Ellu ƴa tattuwtu, ki
         biryaw beeƴa. Haŋka pa ki elliy kooko payya daare beeƴa maa na gasse.” 21 Gaa tattuwti tiiliyyee gaa: “Adal, adal, kii ay lubaaka ka ɗayaŋ o ka damannenta.
         Oko lawwi ku paalta kooko, ki deero daŋgam. Kaaka pa na akkamgu kappa ku maani ƴiila.
         Asu ki asiɗo parhina ma naa tattuwcum.”22 «Gaa lubaaka maa gu biryee tammayigee seera kulla saapiɗe katta. Gaa beneyyiyyee oko
         tattuwti gaa: “Tattuwtu, ki biryaw tammayigee seera. Haŋka pa ki elliy kooko payya
         seera daare maa na gasse.” 23 Gaa tattuwti tiiliyyee gaa: “Adal, adal, kii ay lubaaka ka ɗayaŋ o ka damannenta.
         Oko lawwi ku paalta kooko, ki deero daŋgam. Kaaka pa, na akkamgu kappa ku maani ƴiila.
         Asu ki asiɗo parhina ma naa tattuwcum.”24 «Gaa dessiti, ga maa ga tattuwti biryee tammaye kaƴi kulla saapiɗe katta gaa beneyyiɗe
         gaa: “Tattuwtu, na lekka kabarre kadar ki ay gimu ka talta. Ki seɗekka korƴo maa ki
         lowokke ɗa o ki temekka busini min oko were maa ki alɗe soƴokka ɗa. 25 Kaaka pa na ɓaye. Naa deeɗiya saaya kiɗaati guruscum. Haŋka pa ay gata aɗe keeke.
         Cawwiya!” 26 Gaa tattuwti tiiliyyee gaa: “Kii ay lubaaka ma gidaani ɗa o ki ay aayumne. Kii lekkiɗo
         aɗe goŋŋa kabarre kadar na seɗekka korƴo maa na lowokke ɗa o na temekka busini min
         oko were maa na alɗe soƴokka ɗa, 27 ki alɗiya gagaw ɗe bankiyyi. Goŋŋa naa yooke na akkiya icca gurustu ma paydane. 28 Kaaka pa, ku iccineega tammayiti ka kaƴi, kuu biriyyeega oko ma lekka orro. 29 A gata pa gimu ma lekka gu beree payya, ga gassiɗo maani ƴiila. A ma lekka ɗa soopa
         gu ecekkeega payya ka paalta kulla maa ga lekka. 30 Lubaaka ma gayee ɗa maatiki pa, ku uwwoŋga maaƴi renta namtuwwi. Iŋaa pa gu giimi
         erecca o gu ayammay saanco.”»Meene ta parlanti31 Gaa Iisa beneyɗo missa gaa: «Gaa Runti Gimi ase asa ma darjanti o ma malaykatnigeetee paracco, ga akka nunta wikirti ka mulunniti ma garaa darjanti. 32 Guu giimi ku ballee paracco asiɗo timma unti. Gaa jagiɗiy durgee seera aleŋ maggu
         ma darakkay tameetee o iintee. 33 Gaa timmiɗiy tamee ma nussane ka tiyaawati o iini pa ma nussane ka n̰ugilati. 34 Gaa gata ma ay sultan asiyyo beneyya oko ma aaye nussane ka tiyaawati gaa: “Asoŋ,
         ga kuŋ ma baarikenta ma Tattu. Asoŋca icca haggantoŋ, gita pa ay mulunne maa ga Mella hassallitoŋca min kilgiytí dunuuniti, 35 asan gi maya deenoo, kuu biriyyaw tiyaw, o ibini deenoo, kuu biriyyaw na aar̰iɗe,
         o na deero turuutoŋ kuu joobinnoo samaane. 36 Na lekka ɗa kaɗiyyu ka issiti kuu birinnaw, o na parayya kuu asiɗe ellitu, o gu bakamminoo
         daŋayi ku asiɗe ellitu.”37 «Guu ku ɗayaŋ unti Mellayi asiyyee tiila goo: “Minke ni ellum kii mayaata nii biriyyam
         tiyaw o ibinta nii biriyyam ammi ki aar̰iɗe? 38 Minke ni ellum kii ay turu, nii joobiɗum samaane o ki lekka ɗa kaɗiyyu ka issiti nii
         biriyyam ki issiɗe? 39 Minke ni ellum kii parayya e baŋ gu bakammum daŋayi, nii elliɗum?” 40 Gaa sultan pa asiyyo tiila gaa: “Na beneyyatoŋca seene, kulla wikinne aɗe maa kuu
         leelo liyaw kaƴi min oko liyawiŋgee kooko oko kaƴi min oko seneetaw ku marenta, ga
         ay oko naa saa ku leyya.”41 «Gaa sultan asiyyo beneyya oko ma aaye ma nussane ka n̰ugilati gaa: “Sappoŋ maaƴi
         arro min oko naa, ga kuŋ ka boolenta. Aɗoŋ aattí okko ma batakka ɗa ta kaw maa ga
         Mella hassalliyooca oko Seetanne ma malaykatnigeetee+, 42 asan gi maya deenoo kuu alɗinaw bira ɗa tiyaw o ibini deenoo kuu alɗinaw bira ɗa na
         aar̰iɗe. 43 Na deero turuutoŋ, kuu alɗino jooba ɗa o na lekka ɗa kaɗiyyu ka issiti kuu alɗinaw
         bira ɗa. Na parayya e baŋ pa gu bakamminoo daŋayi, kuu alɗino ella ɗa.”44 «Guu guta kulla asiyyee tiila goo: “Miltini, minke ni ellum kii deegeyye ma maya e
         baŋ ga ma ibini? Minke ni ellum ki ay turu e baŋ pa ki lekka ɗa kaɗiyyu ka issiti,
         o ki parayya e baŋ pa gu bakammum daŋayi, nii poociɗe ni alɗiyam lee ɗa samaane?”
         45 Gaa sultan pa asiyyo tiila gaa: “Na beneyyatoŋca seene: Kuu leelo ɗa ya kaƴi min oko
         liyawiŋgee kooko oko kaƴi min oko seneetaw ku marenta, ga ay oko naa saa ku leyyawga
         ɗa.” 46 Guu guta kooko asiɗo un̰n̰a aattí okko ma batakka ɗa ta kaw, ku ɗayaŋ unti Mellayi
         soopa kataa gu deeɗo gassa hayaatane ma gakamma ɗa ta kaw.»
         
            
               	Malaykatnigee kooko pa iŋee, ay ma jobokka Seetanne.

Taattuweeco Yawudigeyyo aŋka diyawti Iisa(Elloŋ Mark 14.1-2, Lik 22.1-2, Yaaya 11.45-53)261 Maa ga Iisa gaamiɗiy beneyyiŋgeetee kotti paracco, gaa beneyyiyyoo oko jobookeetee gaa: 2 «Ku lekka kabarre kadar gi laalane ta Pakti gi marakkiti pe meeni seera ka, gii asiɗo. Gaa Runti Gimi gu asiyya bira ku maa gu paapiyya kuruwayi.»3 Gaa oko wikinne kaaka, gu taattuweeco soƴoowee ku saɗikaŋgeyyo o ajaawaŋgeeco Yawudigeyyo timmiɗe karaayiti Kayip ma ay tattuwco oko taattuweeco soƴoowee ku saɗikaŋgeyyo. 4 Guu onniyya beneyco maa gu baamiyya Iisa ma n̰oor̰o ka, guu deeɗiya. 5 Guu beneyɗo aacco goo: «Anneega baama ɗa ma meene ta laalanti, goneka kee gu giimi
         cepelleene hawwane.»Daate kaƴi kalee itir kayaati Iisa(Elloŋ Mark 14.3-9, Yaaya 12.1-8)6 Gaa Iisa alɗo darre ta Beetani, girti Simo ka jaddimenta+. 7 Gaa Iisa tewɗo iŋaa wikirti, gii daate kaƴi aɗe asiyyee katta. Gita pa bakamme koloŋgane
         ta dambeyyo ma onokke ma itir ka kaali ta tirta, gii kalliyyeega itir kaaka kayaati
         Iisa. 8 Maa gu jobookeetee elliyya liyawti kaaka, guu ŋor̰omr̰omɗo aacco, guu beneyɗo goo: «Gayee pe ini me
         gi negeɗɗiya itir keeke? 9 Ampane ke, ke geɗekkiki itir ka kaali keeke ma gurus maani ke ɗeddiyooga oko giimi
         ku saamo.» 10 Maa ga Iisa leeɗiye kabarre oko beneyco kaaka, gaa beneyyiyyoo gaa: «Aɗaatiniiga niŋga
         ɗa ka galbantí. Lattaatí keeke maa gi leyyaw ay latta samaane. 11 Giimi ku saamo ɗe aayitoŋ aɗe goŋŋa diiman aattoŋ. A naa soopa akkitoŋ ala ɗa diiman.
         12 Ma kallití ta itiri teete, gi hassiliya paaɗe ziitu tinaawi. 13 Na beneyyatoŋca seene, dunuune parattí, were maa gu tasawɗica kabarre ta daana ta Mellayi, gu deeɗiy beneyyo gaarti daate teete maa gi leyyaw o gu deeɗica moyowwo.»Yudas aŋka ga biriyya Iisa oko taattuweeco Yawudigeyyo(Elloŋ Mark 14.10-11, Lik 22.3-6)14 Gaa kaƴi saa min oko jobookeetee Iisa ku orro o seera maa gu semeetee goo Yudas Iskariyot kaatiɗe gaa deeɗiy gassa
         taattuweeco soƴoowee ku saɗikaŋgeyyo. 15 Gaa inniɗiy gaa: «Ku beraanaw minaw naa birittoŋga Iisa?» Guu biriyyee tammayigee
         ku poddani orooruwee subba+. 16 Ay min iŋaa appe ga Yudas deyeɗɗo pe wikinne ma wagee ku maa ga biriyyooga Iisa.Iisa ma jobookeetee teewaca tiyaw ta laalane ta Pakti(Elloŋ Mark 14.12-21, Lik 22.7-14,21-23, Yaaya 13.21-30)17 Gaa oko meene ta diilití laalane maa gu lewɗo mappa bala muɗugu+, gu jobookeetee Iisa asiyya gassa. Guu inniyya goo: «Ki aŋka pe kii ni kaatiɗo taŋaa ni deeɗamca
         hassila tiyaw ta laalane ta Pakti?» 18 Gaa Iisa pa tiiliyyoo gaa: «Ommoŋ geegarri, girti gimu kaƴi aɗe, kuu beneyyiyyee kuu:
         “Garaawatine gaa ga wikinne maa ga Mella caɗawwiyee ase. Haŋka pa, ga deeɗica tee
         tiyaw ta laalane ta Pakti ma jobookeetee gircum.”» 19 Guu jobookeetee Iisa leeɗiya aleŋ maa ga Iisa beneyyiyoo. Guu leeɗica tiyaw ta laalane
         ta Pakti.20 Gaa maa gi paato galɗe, ga Iisa ma jobookeetee ku orro o seera nuntiɗe tiyaawi. 21 Gaa maa gu tewɗo kaaka, ga Iisa beneyyiyyoo gaa: «Na beneyyatoŋca seene, kaƴi min
         aattoŋ akkino bira picco giimo.» 22 Gaa oko beneyti kaaka, gu zorontiyɗe ta kaw. Gaa kulla kee aɗe enewɗiya gaa: «Miltu,
         ay naa ɗa ka ɗeɗe?» 23 Gaa Iisa pa tiiliyyoo gaa: «Ay kaƴi aɗe ma nuuƴica lugumati kiɗiili ma naa, ay gata
         appe ma akkino bira picco giimo. 24 Ta seene pa ga Runti Gimi gu akkiya dee aleŋ maa gi Kitamniti Mellayi beneyye ma gaartee. Raɗɗee soopa oko gimu ma akkiya bira picco giimo. Gimu kaaka
         guu weewiya ɗa kulla gi samaanee ƴiila.» 25 Gaa Yudas ma beraa Iisa picco giimo inniyya gaa: «Garaawatu, ay naa ɗa ka ɗeɗe?» Gaa
         Iisa tiiliyyee gaa: «Ay kii saa ma beneyyiya keeke.»Tiyawti Iisa ta Pakti ma jobookeetee(Elloŋ Mark 14.22-26, Lik 22.14-20, 1 Korente 11.23-25)26 Gaa maa gu tewɗo kaaka, ga Iisa icciɗe mappa, gaa leeɗiyee barkinti oko Mellayi. Gaa
         erriyya, gaa biriyyooga oko jobookeetee o ga beneyya gaa: «Cawwoŋ ku teeɗo, keeke ay ziitu.» 27 Gaa icciɗe kuraaka ta mirmi ku mor̰mor̰oskeyyo. Gaa leeɗiyee barkinti oko Mellayi. Gaa biriyyooca, gaa beneyyiyyoo gaa: «Aar̰oŋca
         parattoŋ, 28 asan gu kooko ay baartaw maa ga Mella onniɗe liŋgane ta marawta ma gimtee o gu n̰alaa oko giimi maani ku maa ga Mella saamiyiyyoogu zunubgeeco.
         29 Na beneyyatoŋ, na ar̰aa ɗa payya ta kaw mirmi ku mor̰mor̰oskeyyo kooko namma ya meene
         maa na asiɗo aar̰a ku marawta ma kuŋ mulunniti Tattu.» 30 Gaa min iŋaa gu reeɗe riyaawiŋgee ku laalane ta Pakti+. Guu kaatiɗe gu deeɗe kalpa dambu ka olibiyeyyi.Iisa beneyya ma ka meelati Piyer(Elloŋ Mark 14.27-31, Lik 22.31-34, Yaaya 13.36-38)31 Gaa min oko kaaka ga Iisa beneyyiyyoo gaa: «Oko aandoŋ keeke aɗe ku capakkanaw parattoŋ,
         asan gi Kitamniti Mellayi beneyye gee: “Na akkiya uppa maggu naa deeɗiya, guu tameetee tacilɗo+.” 32 Na beneyyatoŋ naa ase naɗa min muuti soopa na omokka na deeɗitoŋ uca kiɗa ta Galilee.»
         33 Gaa Piyer tiiliyyee gaa: «Guu paracco kulla gu capakkam, ga naa pa capakkam ɗa ta
         kaw.» 34 Gaa Iisa pa beneyyiyyee gaa: «Na beneyyamca seene: Oko aandoŋ keeke saa kadar ga kokkor
         bookiɗo ki melaa subbatiŋ kii ki ibinno ɗa.» 35 Gaa Piyer tiiliyyee gaa: «Caŋ ga daw muutu ma kii kulla, na melaa ɗa ta kaw naa na
         ibinum ɗa.» Guu jobookeetee kulla paracco tiiliɗe aleŋ tanti taata aɗe.Inniti Iisa Getsemani(Elloŋ Mark 14.32-42, Lik 22.39-46)36 Gaa Iisa ma jobookeetee sarɗe were kaƴi aɗe maa gu kolaa goo Getsemani. Gaa beneyyiyyoo oko jobookeetee gaa:
         «Nuntoŋ iŋee aɗe, naa pa kadar kee kataa iŋaa na deeɗo inna Mella.» 37 Maa ga katawɗo pa, ga gulmiya Piyer o rontee Zebedee serco. Gaa diiliɗe zorontiyo
         o gi galbanti koɗosse. 38 Gaa beneyyiyyoo gaa: «Ziitu kallinoo ma ka muuti. Nuntoŋ iŋee aɗe ma naa bala ooƴo
         ta waano.» 39 Gaa saapiɗe omma paalta. Gaa galɗe ga waaciyya unti kiɗaati. Gaa inniɗe Mella gaa:
         «Tattu, gii deewa, ki saapawca maaƴi kuraaka ta diiganti teete. Innasoopa gi addo
         dee ɗa ma aŋko tanni, gi dee ma aŋko tancum.» 40 Gaa yookiɗe ga asiɗiy gassa jobookeetee ku subba koo guu oƴee. Gaa beneyyiyyee oko
         Piyer gaa: «Ku gederre ɗa ku nuntiɗe ma naa bala ooƴo saha kaƴi ka kulla e? 41 Nuntoŋ bala ooƴo o ku enewwoŋga Mella ku maa ku alɗo gala ɗa sekelkilati. Galbanti
         gimi ɗe lekka niyyane ta samaane, ziiti pa lekka ɗa gudirane.»42 Maa ga beneyyiɗe goŋŋa, gaa yookiɗe payya ga deeɗe inna Mella gaa: «Tattu, gii deewa
         ɗa ki saapiyyawca kuraaka ta diiganti teete bala aar̰iti, na ar̰aaca. Gi aŋkicum dee!»
         43 Gaa yookiɗe payya, ga asiɗiy gassa jobookeetee guu oƴee. Waani appe ecekkiyooca namma
         gu alɗo gederra ɗa iyyico iɗiico. 44 Gaa cappiyyoo. Gaa kaatiɗe payya oko ma daa ta subbatiŋ, gaa deeɗica ɗilla inniti
         gita ka. 45 Gaa yookiɗe ga asiɗiy gassa jobookeetee, gaa beneyyiyyoo gaa: «Ku oƴaa missa ku nabaɗɗo
         e? Hiyya! Wikinne ase maa gaa Runti Gimi gu asiyya bira paaɗe oko giimi ma leewa zunubgee. 46 Wacoŋ! Anne waaga ma giimi kotti. Elloŋga gimu ma beraano picco giimo ay gata appe
         keeke.»Baamiti Iisa(Elloŋ Mark 14.43-50, Lik 22.47-53, Yaaya 18.1-11)47 Iisa ƴa beneyya missa, gaa Yudas ma ay kaƴi min oko jobookeetee ku orro o seera asiɗe. Gata pa marawwiko giimi maani ma ecekke seepigee o gombolli.
         Ma n̰akammiy pa ay taattuweeco soƴoowee ku saɗikaŋgeyyo o ajaawaŋgeeco Yawudigeyyo. 48 Yudas gata pa ma beraa Iisa picco giimo beneyyiyooga min omma oko giimi kotti latta
         maa ga leewayo ma garaa Iisa gaa: «Gimu maa na gogaa, ay gata appe maa ku deyekke,
         baamoŋga!» 49 Gaa koɗok ga aaniyiyya cur Iisa. Gaa beneyyiyyee gaa: «Iŋŋe, garaawatu.» Gaa googiyya.
         50 Gaa Iisa pa tiiliyyee gaa: «Lanjintu, maa ki asee, liyawti keeke, ki leyya!» Guu daare
         tipiriyya Iisa, gu baamiyya.51 Gaa kaƴi min oko jobookeetee Iisa, jooticca seepanti min girtí. Gaa uppiyya lubaakati
         tattuwco oko taattuweeco soƴoowee ku saɗikaŋgeyyo. Gaa reepiyyeeca diiti kaɗak. 52 Gaa Iisa beneyyiyyee oko jobookati kaaka ma uppe gaa: «Issica seepancum girti asan
         gu giimi ma bokaa ma seepane matakka ma seepane. 53 Oko mooyicum ka, ki leewe kii walaŋ na gederra ɗa na wakkiyya Tattu ga n̰aamiyyaw
         alpaŋgee maani+ ku malaykatnigeyyo gu mooginno e? 54 A naa leyya aleŋ keeke pa, ga maa gu ketepeyye Kitamniti Mellayi asaa aɗɗe butulti? A gata pa ma ketepeyye Kitamniti aŋka ga deeɗo pe goŋŋa aɗe.»55 Gaa Iisa beneyyiyyoo oko giimi ku maani koo ma asee baamiti gaa: «Ku asee baamitu
         ma seepigee o ma gombolli aleŋ kuu na ay mariŋ ma onokka bottolli! Kulla meene na
         aaye aattoŋ doorane ta girti Mellayi na garkayɗiy giimi, kuu alɗino baama ɗa. 56 A keeke soopa paratti deero ku maa gu beneyyiŋgee ku kutubgeeco nabiinigeyyo asiɗo butulco.» Guu jobookeetee Iisa paracco gaɗɗiɗe gu cappiyyee.Iisa unco taattuweeco Yawudigee ku parlanti(Elloŋ Mark 14.53-65, Lik 22.54-55,63-71, Yaaya 18.12-14,19-24)57 Guu giimi kotti ma baamiya kaatikkiki Iisa karaayiti Kayip. Kayip pa ay tattuwco oko taattuweeco soƴoowee ku saɗikaŋgeyyo. Iŋaa pa gu aalimnigee ku Kitamniti Muusa o ajaawaŋgeeco Yawudigeyyo temekke. 58 Piyer soopa jobbiya Iisa min arro namma ya karaayiti tattuwco kee Kayip. Gaa un̰n̰iɗe
         ya dooranti. Gaa nuntiɗe ɗaɗɗakkico taraakee, ga elelɗo baŋ gu gaari kooko gakamma
         pe goo me.59 Guu taattuweeco soƴoowee ku saɗikaŋgeyyo o taattuweeco Yawudigeyyo ku parlanti paracco deyeɗɗo er̰n̰e ma borooli ka ku maa gu caaɗiyyee parlane ma ka muuti. 60 Guu giimi maani bowoɗɗee oko Iisa. Guu alɗo lekka ɗa soo ma gassiyee er̰n̰e. Gaa sulaayi
         gu giimi daare seera asiɗe beneyya 61 goo: «Meene kaƴi ni giyyiya gimu keeke maa ga beneyɗo gaa: “Na gederra na yeyyiyya
         girti Mellayi keeke, naa geewiyya ma meeni subba.”»62 Gaa tattuwco gata kee Kayip waciɗe ga inniyya Iisa gaa: «Ki telaa ɗa soo oko bowwico
         giimo maa gu bowoɗɗam teete e?» 63 Gaa Iisa soopa ƴapawɗe kanti. Gaa tattuwco oko taattuweeco soƴoowee ku saɗikaŋgeyyo
         inniyya payya gaa: «Na halpayyam kii ma semeetee Mellayi, gata ma ay Miltí hayaatanti.
         Beneyyani ƴa, kii ay Masi, gata maa ga Mella aparre, ma ay Runti e?» 64 Gaa Iisa pa tiiliyyee gaa: «Ay kii saa ma beneyyiya keeke. Na soopa beneyyatoŋ kadar
         ga katta ku akkiya ella Runti Gimi gaa nowotte tiyaawati Mella Miltí gudiranti o ku akkiya ella gaa asaa kayaaco n̰irɗa
         ku samaani.» 65 Gaa oko beneyti Iisa kaaka ga tattuwco oko taattuweeco soƴoowee ku saɗikaŋgeyyo gi
         raɗɗiyee namma ga erriɗiy kaɗiŋgeetee. Gaa beneyyiɗe gaa: «Gata keeke n̰iliya Mella.
         Ke aŋka ɗa payya suyuudigee! Kuŋ saa kulla giyyiya maa ga n̰eleɗɗiya Mella. 66 A oko mooyitoŋ ka kuu me pe?» Guu tiiliɗe goo: «Gata keeke ga kanti ay muutu ka pe.»
         67 Guu peseɗɗe olo wigisanti o gu kondossa, daare pa ɗacakka, 68 o gu beneyye goo: «Kii ma ay Masi, gaa ay seene aɗe goŋŋa ki ay nabiinice, ki garaani
         ƴa, baŋ ga ay we ma kondissum?»Piyer melaa gaa ga ibinya ɗa Iisa(Elloŋ Mark 14.66-72, Lik 22.56-62, Yaaya 18.15-18,25-27)69 Gaa oko wikinne kaaka, ga Piyer nowoɗɗe ɗakko dooranti. Gii lubaaká kaƴi aɗe asiyyee
         saripti. Gii beneyyiyyee gee: «Kii kulla, ay kaƴi aɗe min oko gimtee Iisa ma ay ka
         kiɗa ta Galilee.» 70 Gaa Piyer soopa meeliɗe unco giimi paracco gaa: «Naa ibinya ɗa beneyte keeke.» 71 Gaa maa ga okomɗo paaɗe biití burgutti, gii lubaaká kaƴi payya elliyya. Gii beneyyiyyoo
         oko giimi kotti ma aaye gee: «Gata keeke kulla aaye ma Iisa ma ay ka geegar ka Nazaret.»
         72 Gaa Piyer meeliɗe payya gaa: «Na halpayya kadar na ibinya ɗa gimu kaaka!» 73 Gaa oko wikinne paalta omma, gu giimi kotti ma aaye dooranti waciɗe, guu sappiyyee
         oko Piyer, guu beneyyiyyee goo: «Ma tirta aɗe ga kii keeke kulla ay giico oko giimi
         kooko. Liiccum saa kulla garaa kadar ki ay ka Galilee.» 74 Gaa Piyer waciɗe beneyyi ma haliipine gaa: «Na ibinya ɗa gimu kaaka. Ga Mella boolino
         gaa beneytu keeke ay borooli.» Gaa oko wikinne kaaka saa ga kokkor bookiɗe. 75 Gaa Piyer mooyiyya beneyti Iisa kee maa ga beneyyiyee gaa: «Kadar ga kokkor bookiɗo
         ki melaa subbatiŋ kii ki ibinno ɗa.» Gaa Piyer oomiɗe renta, gaa erciɗe ta tirta teete.
         
            
               	Simo keeke pa, diigiye ma judaam. Oko wikinne kaaka soopa ga rayyadde appe asan gu giimi
                     tan̰aa paaɗe girti.

               	Kitamne tee ta Oomiti min Masir 21.22 beneyye gee ga gimu, gaa koydanti deero lawwu, ga pelekkee oko milti lawwi kaaka
                     orooruwee subba tammayigee.

               	Laalane ta mappa bala muɗugu gu Yawudigee kolaaca kulla laalane ta Pakti. Elloŋ Oomiti min Masir 12.1-27.

               	Riyaawiŋgee ku laalanti kotti gu reeway Soomnigee 115–118.

               	Elloŋ Zakariya 13.7.

               	Iisa beneyya iŋee ma ka orro o seera leziyon. Leziyon kaƴi pa ay alpaŋgee subba e baŋ ga alpaŋgee bizgiƴi asaakargee.

Iisa gu katawki unti Guberner Pilat(Elloŋ Mark 15.1, Lik 23.1, Yaaya 18.28)271 Gaa maa ga were walɗe, ƴekker ka, gu taattuweeco soƴoowee ku saɗikaŋgeyyo ma ajaawaŋgeeco Yawudigeyyo, paracco timme gu waaciɗiy kayyeeco ma ka diyawti Iisa. 2 Guu onniya guu itiriyyeega oko Pilat. Pilat pa ay guberner maa gi hakuuma ta Rooma n̰akamme hikimiyti iŋaa kiɗa ta Yudee.Yudas zewekka ziiti(Elloŋ Lubaakico 1.18-19)3 Maa ga Yudas, gata ma birya Iisa picco taattuweeco Yawudigeyyo, elliɗe kadar gu caaɗiyee
         oko Iisa parlane ma ka muuti, ga ledemme oko lattaati maa ga leelo. Gaa yookiyyooga gurus kee ma ay
         orooruwee subba tammayigee ku poddani oko taattuweeco soƴoowee ku saɗikaŋgeyyo o oko ajaawaŋgeeco Yawudigeyyo. 4 Gaa beneyyiɗe gaa: «Na leelo zunubgee, maa na biriyya muuti gimu maa ga aatti aaƴinta.»
         Guu guta pa tiiliyyee goo: «Nii, gi temekkini ɗa payya. Kaaka ay kii milco pe!» 5 Gaa Yudas sooƴiyya gurus kee aatti girti Mellayi, gaa kaatiɗe ga deeɗe ziwwa ziiti. 6 Guu taattuweeco soƴoowee ku saɗikaŋgeyyo buliyya gurus kaaka, guu beneyyiɗe goo: «Hukumnigeetine
         oyowwine ɗa ke tappiya gurus keeke oko sanduk ta kalliti gurus ka girti Mellayi, asan
         ga gurus keeke ay ka baartee gimi.»7 Guu boodiɗe, gaa ma gurus kaaka gu giɗiɗe gaan min oko gimu kaƴi aɗe ma ay gekeewa
         ka ondigeyyo. Gaan kaaka pa gu deeɗe tenekko turi ma ay Yawudigee ɗa. 8 Ay ɗakko appe ya haŋka ga gaan kaaka gu kolowɗiya goo: «Gaan ka baaro.» 9 Ay goŋŋa appe ga beneyti nabiinice Zeremi asiɗe butulti. Gata pa beneyye gaa: «Guu icciyya gurus ka orooruwee subba
         tammayigee ku poddani. Ay keeke ka ma ay tamanne ka gurus maa gu giimi ku Isirayel boodiki, gu gagiyeega oko gimi. 10 Ma gurus kaaka pa gu giɗeero gaan min oko gekeewa ka ondigeyyo aleŋ maa ga Mella Miltine
         beneyyiyaw+.»Iisa aaye unti Pilat(Elloŋ Mark 15.2-5, Lik 23.1-5, Yaaya 18.28-38a)11 Guu kaatikkiki Iisa unti guberner kee Pilat. Gaa guberner kee Pilat inniyya gaa: «Ki
         ay sultanco Yawudigeyyo e?» Gaa Iisa tiiliyyee gaa: «Ay kii saa ma beneyyiya keeke.» 12 Guu taattuweeco soƴoowee ku saɗikaŋgeyyo o ajaawaŋgeeco Yawudigeyyo bowoɗɗee, gaa gata pa alɗe tiila ɗa ya beneyyi kaƴi. 13 Gaa Pilat beneyyiyyee gaa: «Kii geewaca ɗa bowwico giimo ta maani maani teete maa
         gu bowoɗɗam e?» 14 Gaa Iisa alɗe tiila ɗa ya oko kaƴi min oko bowookico kotti. Gaa Pilat ga latta kaaka
         kaawiyyeeca kayaati.Iisa gu beraa muuti(Elloŋ Mark 15.6-15, Lik 23.13-25, Yaaya 18.38b–19.16)15 Kulla laalane ta Pakti aɗe ga Pilat capakkee oko gimu kaƴi min daŋayi maa gu Yawudigee aŋka. 16 Gaa lekkiɗo oko wikinne kaaka, gimu kaƴi aɗe maa gu semeetee goo Barabas maa gu bakamme
         daŋayi. Gata pa ay gimu ibinenta. 17 Gaa Pilat inniɗiy giimi kotti ma temekke gaa: «Ku aŋka na cappittoŋga Barabas e, e
         ga Iisa, gata maa gu kolaa goo Masi, gata maa ga Mella aparre?» 18 A gata pa Pilat lekka kabarre kadar gu leyyee galbigee ku namta oko Iisa. Ay ɗakko
         appe gu itiriyyeega. 19 Maa ga Pilat nowoɗɗe wikirti ka caaɗiti parlanti, gii daatti n̰aamiyyee gimu ga deeɗiyee beneyya gaa: «Warru maaƴi min oko gimu keeke,
         gata ga aatti aaƴinta asan ga aandoŋ keeke na diigiye ta tirta ma waano ma gaartee.»20 Guu taattuweeco soƴoowee ku saɗikaŋgeyyo o ajaawaŋgeeco Yawudigeyyo issiyyooca oko giimi ku maani goo gu innu ga cappiyyee
         oko Barabas, Iisa soopa ga birayooga gu deeɗiya. 21 Gaa Pilat inniɗiy payya gaa: «Min oko giimi ku seera kooko, ku aŋka na cappiyyee oko
         ŋawwa?» Guu tiiliɗe ma cayyiko goo: «Barabas.» 22 Gaa Pilat inniɗiy gaa: «A na leyya pe naa me Iisa maa gu kolaa goo Masi?» Gaa paracco
         guu tiiliɗe goo: «Paapiya kuruwayi!» 23 Gaa Pilat inniɗiy payya gaa: «Ay ini me gaarta ku miɗɗa maa ga leelo?» Guu cayyikiɗe
         ma raɗɗa ƴiila goo: «Paapiya kuruwayi!» 24 Maa ga Pilat elliɗe appe kadar ga beneyti gu ecekkaa ɗa, o gi hawwane gayaa ka gi
         gayawɗo ta ƴiila, gaa icce ammi, gaa apilɗiy pittee unco giimi paracco. Gaa beneyyiɗe
         gaa: «Naa ɗakko ɗa oko muutti gimu keeke. Kaaka ay ta kayyeetoŋ.» 25 Guu giimi paracco tiiliɗe goo: «Gu baartee gimu keeke yookani oko nii o oko rontini.»
         26 Gaa Pilat cimmiyyooga Barabas min daŋayi. Iisa soopa gu r̰occiyya. Gaa biriyyooga
         oko asaakargeyyo ku maa gu deeɗiya paapa kuruwayi.Asaakargee noƴokkee gaari oko Iisa(Elloŋ Mark 15.16-20, Yaaya 19.2-3)27 Guu asaakargeetee guberner kee Pilat kaatikkiki Iisa ɗakko were maa ga guberner hekemeyɗe.
         Guu kollicca dazze parattí ta asaakargeyyo guu asiyya kadira. 28 Guu settiyyeegu kaɗiŋgeetee, guu issiyyee kaɗiyyu binta tun̰ aleŋ kaɗiyyu ka sultanni.
         29 Guu paariɗe jiɗimo ma mataari ma lekka ejjemmi, guu issiyyeeca kayaati. Guu biriyyee
         pitti ka tiyaawa ettu ka torommi. Guu darasɗe unti gu noƴoɗɗee gaari goo: «Iŋŋe sultanco
         Yawudigeyyo!» 30 Guu peseɗɗee olo, guu icciyya torom kee gu tamanɗiya kayaati. 31 Gaa maa gu noƴƴiyyee paaɗe pa gaari, guu cimmiyya kaɗiyyu ka binta kee maa gu issiyyee.
         Guu issiyyeegu kaɗiŋgeetee ku omma koo. Guu kaatikkiki ku maa gu deeɗiya paapa kuruwayi.Paapiti Iisa kuruwayi(Elloŋ Mark 15.21-32, Lik 23.26-43, Yaaya 19.17-24)32 Gaa wikinne maa gu asaakargee okomɗiki Iisa min geegarri, guu waagiɗe ma miiɗi kaƴi
         aɗe maa gu semeetee goo Simo ma ay ka geegar ka Siren+. Guu asarriyya goo ga goyyiya kuruwati Iisa, ga icciyya. 33 Guu sarɗe were maa gu kolaa goo Golgota. Golgota pa goo ‘were ka gugur̰u ka kayaati’.
         34 Iŋaa pa gu biryee oko Iisa mirmi ku mor̰mor̰oskeyyo ma amasse ma maatiki kaƴi aɗe ƴelepta ma olaaca raɗɗo ta zii. Maa ga aawiyya pa,
         gaa poociɗe aar̰o. 35 Guu paapiyya kuruwayi. Guu ɗeddiɗiy kaɗiŋgeetee ma liyaw ta jollo jolloti. 36 Guu nuntiɗe paaɗe iŋaa kiɗaati gu taraɗɗiya. 37 Guu paapiɗe ettu ɓeterter uwwa min kayaati. Ettu kaaka pa gu ketepeyyica er̰n̰e ta
         diyawti goo Gata keeke ay Iisa, Sultanco Yawudigeyyo. 38 Oko wikinne kaaka saa guu paapiɗe kulla marŋi seera ma gata, kaƴi ma kuruwati nussane
         ka tiyaawati o kaƴi ma kuruwati ma nussane ka n̰ugilati.39 Guu giimi ma ƴelaa ma iŋaa torowɗiy kayyeeco o gu n̰elekkaa 40 goo: «Ki ma beneyye kii ki ɗemekka girti Mellayi, kii geewiyya ma meeni subba ka, najjiyu paaɗe ziicum! Kii ay Runti Mellayi aɗe goŋŋa, ki beeru min kuruwayi!» 41 Guu taattuweeco soƴoowee ku saɗikaŋgeyyo kulla o aalimnigee ku Kitamniti Muusa o ajaawaŋgeeco Yawudigeyyo noƴoɗɗe gaari goo: 42 «Gata najjiye giimi daare, gaa alɗo gederra ɗa soopa ga najjiyɗo ziiti. Gaa ay sultan
         ka Isirayel, ga beeru paaɗe haŋka min kuruwayi, nii duwɗiy ka pe galbigeetini oko gata. 43 Gata dowwica galbanti oko Mellayi. Gaa Mella ƴekkaa aɗe goŋŋa, ga piriya paaɗe haŋka
         asan ga beneyye gaa ga ay Runti Mellayi.» 44 Ya marŋi kulla maa gu papee ma gata n̰elekkaa aleŋ teete aɗe.Muutti Iisa(Elloŋ Mark 15.33-41, Lik 23.44-49, Yaaya 19.28-30)45 Gaa min gaayilti namma ya saha subba tee ta ooriti ga namtuwe taggicca kiɗa parattí
         tee ta Isirayel. 46 Gaa oko saha subba taata ga Iisa kolliɗe ma raɗɗa gaa: «Eli, Eli, lema sabaktani?+» Beneyyi keeke pa gaa ‘Mella Miltu, Mella Miltu, ayme ki poocinoo?’ 47 Guu giimi daare ma aaye iŋaa giyyiya maa ga kolowɗo. Guu beneyyiɗe goo: «Gata kolaa
         nabiiniceEliyas.» 48 Gaa koɗok ga kaƴi min aacco gaɗɗiɗe, gaa deeɗe icca latta kaƴi aɗe ma lamatta aleŋ
         n̰iriye, gaa luƴƴiyya aacco mirmi ku saɗamta. Gaa isiriyya torommi, gaa n̰aamiyyeega
         oko Iisa ku maa ga miƴirɗo. 49 Guu gicco daare pa goo: «Warru ƴa ke elliyya baŋ ga Eliyas asaa aɗɗe ga asiyya najjiya.»
         50 Gaa Iisa kawwikiɗe payya ma raɗɗa, gaa jootiɗe.51 Ga oko wikinne kaaka saa, gii kaɗiyye ta yaata ma caɗawwiya girti Mellayi peetiɗe durgee seera min uwwa ya kiɗaati. Gii kiɗa azirɗe o gur̰bee pette, 52 o mooniŋgee iyye. Guu giimi maani min gimtee Mellayi ma matakke min tippa naɗiɗe min
         muutti. 53 Guu oomiɗe min mooniŋgeeco. Gaa maa ga Iisa naɗiɗe pe, hatta guu giimi kotti ma naɗe
         un̰n̰iɗe aatti geegarti Mellayi ma ay Zerizalem. Guu giimi maani elliɗiy. 54 Gaa tattuwco asaakargee orooruwee orro ku Rooma o giimi ma aaye ma gata gu taraɗɗiya Iisa ellicca aziro ta kiɗaati taata o gaari
         kooko ma deero, gaa ɓayaw galiyyoo ta tirta. Guu beneyyiɗe goo: «Ay ma tirta pe ga
         gimu keeke ay Runti Mellayi.»55 Guu lekkiɗo iŋaa daati maani ma waraɗɗe min arro gu elelɗo. Daati kotti pa jobokkiya
         Iisa min kiɗa ta Galilee o gu lobokkee. 56 Min aacco daati kotti pa, gu ini Mariyam ta geegar ka Magdala o Mariyam yaaco Zak
         ma sinti kee Yuusup o yaaco rontee Zebedee kulla aayiyo.Iisa gu esekkaa mooniti(Elloŋ Mark 15.42-47, Lik 23.50-56, Yaaya 19.38-42)57 Gaa maa gi paato galɗe, ga miiɗi kaƴi aɗe ma ay ayaawa ka geegar ka Arimatee asiɗe.
         Gata pa gu semeetee goo Yuusup o ga deero kulla jobookati Iisa. 58 Gaa kaatiɗe wikirti Pilat ga deeɗiya inna ziiti Iisa. Gaa Pilat beneyyiɗe gaa gu bireega.
         59 Gaa Yuusup icciyya ziiti Iisa, gaa kappiniyya ma kapanne samaane. 60 Yuusup pa lekka moone maa gu giimi caare daaɓanti kolkilenta were ma ay dambee. Ay
         iŋaakite appe ga deeɗiya issa ziiti Iisa. Gaa tepelpilɗe gur̰bu tatta ga ubicca moone
         taata, gaa kaatiɗe. 61 Mariyam ta Magdala pa ma gattí Mariyam kaƴi aɗe nowotte kiɗaati gu gaabalɗica moone.Tarawtí mooniti62 Meene maa gu hassalɗica meene ta nambiti gaame, gii meene ta nambiti asiɗe. Guu taattuweeco soƴoowee ku saɗikaŋgeyyo o Pariziyennigee kaatiɗe sawa wikirti Pilat. 63 Guu deeɗiyee beneyya goo: «Tattuwtini, ni mooyiya beneyti daɓaala keeke maa ga alɗe
         mataa ɗa missa gaa: “Oko meene ma daa ta subba, na akka naɗa min muuti.” 64 Kaaka pa, ki beneyyayo oko asaakargeecam gu taricca moone namma ya meene ma daa ta
         subba. Goneka kee gu jobookeetee asaa gu asiyya maasa ziiti, guu beneyyiyyoo oko giimo goo: “Gata naɗe min muutti.”
         Kaaka pa ga daɓallico ka sulaayi keeke akka dee payya suura ƴiila min oko ka omma.»
         65 Gaa Pilat tiiliyyoo gaa: «Kooko aɗe ay asaakargee. Aɗoŋ ku deeɗica tara moone aleŋ
         maa ku aŋka.» 66 Guu kaatiɗe mooniti, guu leeɗiyee gaaro ma garaa baŋ ga gur̰bu wesekke aɗe min wikirti
         kaaka. Guu mirɗiy asaakargee ku maa gu taricca moone.
         
            
               	Elloŋ Zakariya 11.12-13 o Zeremi 32.6-15.

               	Geegar ka Siren pa aaye kiɗa ta Libi.

               	Beneyyi keeke pa ay ma beneyco Arameyennigeyyo. Elloŋ Soom 22.2.

Naɗawti Iisa min muuti(Elloŋ Mark 16.1-8, Lik 24.1-12, Yaaya 20.1-10)281 Maa gi meene ta nambiti ƴiiliɗe, meene ta ahatti ƴekker ka, gi Mariyam ta Magdala o Mariyam kaƴi aɗe kaate
         ellití mooniti. 2 Gaa kaytiŋ ka, gi kiɗa azirɗe raɗɗa asan ga malaykatti Mella Miltine beere min samaani. Gaa tepelpiliyya gur̰bu min biití mooniti, gaa nuntiyyee.
         3 Gata pa ɓelaa aleŋ eln̰o o kaɗiŋgeetee purta tal aleŋ n̰iriye. 4 Guu taraakee ku mooniti kotti ɓayɗe ta kaw namma gu azarɗo, guu solliɗe aleŋ mattenta.
         5 Gaa malaykat kaaka soopa beneyyiyyoo oko daati kotti gaa: «Kuŋ aɗoŋ ɓaya ɗa! Na lekka
         kabarre kadar ku deyekka Iisa, gata maa gu paape kuruwayi. 6 Gata aaye ɗa payya iŋee, Mella naɗiya min muutti aleŋ maa ga beneyye. Asoŋga ella
         were maa gu ɗerewɗiya, 7 o ku aɗoŋ koɗok ku deeɗiyo taasa oko jobookeetee kuu ga naɗe min muutti o kuu ga omokkatoŋ kiɗa ta Galilee. Ay iŋaa appe ku deeɗiya
         ella. Ay keeke appe maa na beneyyatoŋ.»8 Guu daati kotti ɓayɗe, innasoo gu ay parhaŋgee ta kaw. Gaa koɗok gu gaɗɗiɗe min mooniti
         ku maa gu deeɗiyooca taasa kabarre teete oko jobookeetee Iisa, 9 guu elliyya Iisa gaa asaayo. Gaa joobiɗiy gaa: «Iŋŋe kantoŋ, daati!» Maa gu sappiyyee
         katta, guu darsiɗe unti gu baamiyyeegu asintee ku maa gu aabidiya. 10 Gaa Iisa beneyyiyyoo gaa: «Aɗoŋ ɓaya ɗa! Aɗaaniyo taasa oko seneetaw gu kaatiɗo Galilee.
         Ay iŋaa appe gu deeɗino ella.»Borolco taraakee ku mooniti11 Gaa maa gu daati katawɗo butuuli kaaka, gu asaakargee koo ma tarakkaca moone gu ku
         daare kaatiɗe geegarri. Guu deeɗiyo taasa oko taattuweeco soƴoowee ku saɗikaŋgeyyo ma gaari kooko paracco ma deero. 12 Guu taattuweeco soƴoowee ku saɗikaŋgeyyo timmiɗe ma ajaawaŋgeeco Yawudigeyyo ku maa gu waaciɗiy kayyeeco. Boodico pa ay maa guu biriyyo gurus maani oko ma tarica
         kotti moone, 13 ku maa gu deeɗo beneyyo goo: «Jobookeetee ase ma aandoŋ maa ni oƴowɗe gu asiyya maasa ziiti.» 14 Guu taattuwee kotti pa beneyyiɗe goo: «Gaa guberner giyyeero kadar ku oƴee waani,
         ni ebenna ka pe beneyyi maa ni beneyye ku maa ga alɗitoŋ lee ɗa ya gaari.» 15 Guu ma tarica moone kotti icciyya gurus kaaka. Guu leeɗiya saa tak aleŋ maa gu beneyyiyoo.
         Gaa beneyyi keeke tacilɗe aacco Yawudigeyyo min meene taata namma ya haŋka.Iisa n̰akammay jobookeetee(Elloŋ Mark 16.14-18, Lik 24.36-49, Yaaya 20.19-23, Lubaakico 1.6-8)16 Guu jobookeetee Iisa ku orro o kaƴi pa kaatiɗe kiɗa ta Galilee dambu maa ga Iisa beneyyooga gaa gu
         addo. 17 Maa gu elliya Iisa, guu darsiɗe gu aabidiyya, daare soopa min aacco bamakkica seera
         seera. 18 Gaa Iisa pa saapiyyoo saripco, gaa beneyyiyyoo gaa: «Mella birawca gudirane parattí,
         samaani o kiɗaati. 19 Kaaka pa ku aɗoŋ oko giimi ku ballee paracco ku kiɗaati, kuu leeɗiy gu deeɗo jobookeetaw.
         Kuu batisiyɗiy ma semeetee Mella Baaba o ku Runti o ku Ruuhanti. 20 Kuu garkiyɗiy maa gu jobbiɗiy beneyyiŋgeetaw paracco maa na beneyyitoŋ. Naa pa aaye
         aɗe goŋŋa ma kuŋ meeni paracco namma ya dessití dunuuniti.»

Beneyti Yaaya ma batasayya giimi(Elloŋ Matiye 3.1-12, Lik 3.1-18, Yaaya 1.19-28)11 Teete ay diilití kabarre ta daana ta gaartee Iisa Masi ma ay Runti Mellayi. 2 Oko kitamniti nabiinice Esaya, ga Mella beneyye gaa:«Omma min oko kii, na n̰akammaa palaynicitu,ga deeɗamga pana butulcum.3 Gata pa ayyatta kayni gaa:“Panoŋga botol oko Miltine.Leeneegu bottolli gu deeɗo cur+!”»4 Gaa gimu kaƴi maa gu kolaa goo Yaaya alɗo kayni, gaa batasayɗiy giimi o ga tasaayo
         gaa: «Meeloŋgu gaartoŋ ku miɗɗa, naa batisiyittoŋ ku maa ga Mella saamiyittoŋgu zunubgeetoŋ.» 5 Guu giimi maani ku wereeriyee paracco ku kiɗa ta Yudee o ku geegar ka Zerizalem asawɗee
         oko Yaaya. Guu beneyɗiy zunubgeeco unco giimo, hatta gaa Yaaya batisiyɗiy ƴiiro ma
         sorotta diiman tee ta Yurden.6 Yaaya pa, esekke kaɗiyyu maa gu paree ma lawtee lukumi o abuuti ga onokkica ma haguune
         ka tukki+. Tiyawti pa ay baggi o ƴimbe. 7 Gaa beneyɗiyo oko giimo gaa: «Lekka gimu kaƴi aɗe ma akka asa taartu. Gata kaaka pa
         tatta ƴiila min oko naa, na arakke ɗa kulla na darsiɗo gu seppee ku n̰urtee na ipiriyyeegu
         min asintee. 8 Naata ɗe batasayyatoŋ ammo, gata pa akkitoŋ batisiya ma Ruuhanti Mellayi.»Yaaya batasayyaa Iisa(Elloŋ Matiye 3.13–4.11, Lik 3.21-22, 4.1-13)9 Gaa oko meeni kotti, ga Iisa waciɗe min geegar ka Nazaret ma aaye kiɗa ta Galilee
         gaa kaatiɗe wikirti Yaaya. Gaa Yaaya deeɗiya batisiya ƴiiro tee ta Yurden. 10 Gaa maa ga Iisa okomɗo min ammo, ga elliya samaane maa ga iyyiɗe, gii Ruuhanti Mellayi beeriyyee aleŋ hamam. 11 Gii ur̰e beneyyiɗe min samaani gee: «Kii ay Runtu. Na ƴekkam ta kaw o parhantu parattí
         aaye oko kii+.»12 Gaa oko wikinne kaaka saa gi Ruuhanti Mellayi cimmiyya Iisa kayni. 13 Gaa kaatiɗe ga deeɗe nunta meeni orooruwee pooɗi. Iŋaakite pa ga Seetanne asiya sekelkila. Gaa Iisa nowoɗɗe pe ma gaaruwi ku kayni ka, malaykatnigee soopa asiya lee samaane.Kollico ɗebeekee ku pooɗi(Elloŋ Matiye 4.12-22, Lik 4.14-15, 5.1-11)14 Guu giimi baamiyya Yaaya daŋayi+. Gaa Iisa pa yookiɗe kiɗa ta Galilee. Gaa tasawɗica kabarre ta daana ma asaa min Mellayi gaa: 15 «Wikinne ka caaɗenta aseero paaɗe butulti asan gi mulunniti Mellayi aseero katta. Meeloŋgu gaartoŋ ku miɗɗa o ku amannoŋ oko kabarre ta daana.»16 Gaa meene kaƴi maa ga Iisa ƴelewɗo ma biití baharre ta yaata tee ta Galilee, ga elliɗe
         ɗebeekee seera ku buuso ma dawakkaca sippaco baharriti. Guta pa ay ini Simo ma sinti
         kee Andire. 17 Gaa Iisa beneyyiyoo gaa: «Jobbino, naa leeɗitoŋ ku deeɗo ɗebeekee ku giimo.» 18 Gaa koɗokka saa gu uttiyyoo oko sippanigeeco guu jobbiyya.19 Maa ga Iisa ƴiiliɗe omma paalta, gaa elliyya Zak runti Zebedee ma sinti kee Yaaya,
         guu nowotte markabaco gu panaɗɗiy sippanigeeco. 20 Gaa koɗokka, ga Iisa kolliɗiy. Guu waciɗe gu miriyya tacco kee Zebedee aattí markabati
         ma lubaakeetee, guu kaatiɗe ma Iisa.Gimu maa ga aarinne deegeyye(Elloŋ Lik 4.31-37)21 Gaa Iisa ma jobookeetee kaatiɗe geegar ka Kaparnawom. Gaa ma meene ta nambiti, ga Iisa deeɗe un̰n̰a girco Yawudigeyyo ka giraaniti gaa garkayɗiy. 22 Guu giimi kotti ma giyye ajjibiɗe ta tirta oko giraaniti taata, asan gi sawa ɗa ma
         ta aalimnigee ku Kitamniti Muusa, gata garkayyay ma beneyyiŋgee ma galaa. 23 Gaa iŋaa ger ka giraaniti kaaka ga lekkiɗo gimu maa ga aarinne deegeyye. Gaa waciɗe
         ga cayyakɗo gaa: 24 «Kii Iisa ka Nazaret, ki aŋkini ini me? Ki asee ɗa ka ɗeɗe bittitini? Na lekka kabarre
         tak kadar ga kiita ay gata maa ga Mella n̰akamme!» 25 Gaa Iisa makkiyyee oko aarinne kaaka gaa: «Ƴaapu gonek! Oomu min oko gimu keeke!»
         26 Gaa aarinne yaagiyya raɗɗa gimu maa ga deegeyye kaaka, gaa oomiɗe min oko gimu kaaka
         o ga kerliciya ma raɗɗa. 27 Guu giimi kotti paracco ajjibiɗe ta kaw namma gu enewɗo zeneeco goo: «Keeke ay ini
         me pe keeke? Teete ay giraane ta marawta maa ga gaarine ma beneyyiŋgee ma galaa. Ya
         awaaradgee kulla ga makakkayo guu gewɗiya kanti.» 28 Guu giimi giyyikkiti kabarriti Iisa ma haŋka keeke aɗe kiɗa ta Galilee parattí.Iisa o paraayee(Elloŋ Matiye 8.14-17, Lik 4.38-41)29 Gaa Iisa ma jobookeetee oomiɗe min girco Yawudigeyyo ka giraaniti. Gaa ma haŋka keeke aɗe ga Iisa o Zak o Yaaya kaatiɗe girco Simo o Andire. 30 Gii yaatí daatti Simo ga ziití koɗosɗe gi oƴowɗe daŋgilo. Maa ga Iisa sarɗe guu giimi
         deeɗiyee beneyya koɗok ma ka parayti. 31 Gaa kaatiti ga deeɗica baama min pittí, gaa cipilicca. Gaa oko wikinne kaaka saa gi
         rayyidiɗe min ziití ma koɗosse. Gii waciɗe gi joobiɗiy samaane.32 Gaa maa gi paato galɗe gu giimi itiriyyeegu gimco paracco ma parayya o maa gu awaaradgee
         deegeyye. 33 Guu giimi paracco ku geegarri asiɗe timma biití burgo ta ger kaaka. 34 Gaa Iisa rayyaɗɗiy giimi maani ma deegeyye ma paraayiŋgee pay pay, o ga pitte kulla
         awaaradgee maani min oko giimo. A ga toɗokkayo beneyyi oko awaaradgeyyo asan gu ibinya
         baŋ ga ay we.Iisa amalla kiɗa ta Galilee(Elloŋ Lik 4.42-44)35 Gaa ƴekker ka ta sokkonta maa ga were alɗo missa namta, ga Iisa waciɗe, gaa oomiɗe
         min giiri. Gaa kaatiɗe renta min geegarri kayni were ma lekka ɗa ya gimu. Iŋaa pa
         ga deyya inna Mella. 36 Gaa Simo ma gittee koo maa gu marawɗe kaatiɗe diyyiti Iisa. 37 Gaa maa gu deeɗiya gassa, guu beneyyiyee goo: «Giimi paracco deyekkam.» 38 Gaa gata pa tiiliyyoo gaa: «Anne oko diyargee daare ku renta na deeɗica taasa kulla
         gonek kabarre ta daana, asan ga ma asawkino ay keeke appe.»39 Gaa Iisa tan̰awɗo paaɗe oko wereeriyee paracco ku kiɗa ta Galilee, ga tasawɗiyooca
         kabarre ta daana oko giimo aɗicco gerraco Yawudigeyyo ku giraaniti koo ku kiɗa taata o ga petekkay awaaradgee ma deegeyyiy daare.Iisa o majaddimnice(Elloŋ Matiye 8.1-4, Lik 5.12-16)40 Gaa lekkiɗo majaddimnice kaƴi ma asiyee oko Iisa. Gaa darsiɗe, ga wakkiyya gaa: «Ban̰n̰u!
         Kii aŋka, ki gederra ki rayyiddinno na deeɗo samaane unti Mellayi!» 41 Gaa Iisa elliɗe saamuwti, gaa n̰aamiyya pitti ga eesiyya, gaa beneyyiyyee gaa: «Haa,
         na aŋka, dee samaane unti Mellayi!» 42 Gaa ma haŋka keeke aɗe saa ga judaamti cappiyee. Gaa rayyidiɗe, ga deeɗe samaane unti
         Mellayi. 43 Gaa Iisa makkiyyee ta ɓaruk ɓaruk, gaa ga addo paaɗe. 44 Ga beneyyiyee gaa: «Warru maaƴi! Addo beneyya ɗa ya oko gimu kaƴi! Addo soopa ki deeɗeega
         gaara ziicum oko soƴoowa ka saɗikaŋgeyyo. Kii itirɗo saɗikane aleŋ maa ga Muusa beneyye Kitamniti. Ay goŋŋa appe ki gaariyyo oko giimo kadar ki rayyide ki deeɗe samaane unti Mellayi+.» 45 Maa ga gimu kaaka soopa kaatiɗe, ga deyyoogu ɓerɓira saa pe oko giimo gaari kooko
         paracco ma asiyee. Ay kaaka appe ga Iisa alɗo gederra ɗa ga on̰owɗo gawaagargeyyo
         aacco giimo. Innasoopa ga nowotta pe terli ka kayni. Guu giimi soopa asawɗe min wereeriyee
         paracco.
         
            
               	Elloŋ Malasi 3.1 o Esaya 40.3.

               	Elloŋ 2 Salaataŋgee 1.8.

               	Elloŋ Soom 2.7 o Esaya 42.1.

               	Ƴila kaƴi o nussane ƴiile min oko wikinne ka batisiyti Iisa o baamiti Yaaya daŋayi.

               	Elloŋ Soƴoowee ku Saɗikaŋgeyyo 14.2-32.

Ruŋguyne ka geegar ka Kaparnawom(Elloŋ Matiye 9.1-8, Lik 5.17-26)21 Gaa meeni minnaw omma, ga Iisa yookiɗe payya geegar ka Kaparnawom. Guu giimi giyyiki
         kadar ga aaye oko ger kaƴi aɗe. 2 Ay ɗakko appe gu giimi maani ta kaw asiyya una ger kaaka namma ga alɗo lekka ɗa payya
         ya were renta biití burgutti kulla. Gaa Iisa garawɗiyo beneyti Mellayi. 3 Guu lekkiɗo giimi ma itiriyee ruŋguyne oko Iisa. Gaa min aacco giimi kotti pa, gu
         ku pooɗi ɗeɗewɗiya. 4 A mileŋ gu giimi maani pile pa, gu gederre ɗa gu asiyyeega suuba unti Iisa. Ay kaaka
         appe gu kalpiɗe kayaati daŋayi, gu noomiɗe buule kayaati were maa ga Iisa alɗo, guu
         beeriyya ruŋguyne ɗeerenta tarmati. 5 Maa ga Iisa elliɗiy gu giimi kotti dowwiy galbigeeco oko gata, gaa beneyyiyyee oko
         ruŋguyni gaa: «Runtu, na saamiyamgu zunubgeecam.»6 Guu lekkiɗo aalimnigee daare ku Kitamniti Muusa ma nowotte kiɗaati iŋaa. Guu moyowɗo galbigeeco ka goo: 7 «Ayme ga gimu keeke beneyɗo goŋŋa? Gimu keeke n̰elekkaa Mella! Ay we ma gederra ga
         saamiyɗo zunubgee? Lekka ɗa. Illa ay Mella kayti ka!» 8 Gaa Iisa ibinicca saa koɗok mooyico taata, gaa beneyyiyyoo gaa: «Ayme ku moyowɗo goŋŋa
         galbigeetoŋ? 9 Min oko beneyyiŋgee ku seera kooko maa na beneyyiyyee oko ruŋguyni maa naa: “Na saamiyamgu
         zunubgeecam”, e baŋ ga maa naa: “Wacu ki iccicca tarmacum, kii tan̰n̰iɗo”, ma raɗɗa
         ɗa ƴiila ay ŋawwa? 10 Naa pa garaatoŋ ku maa ku ibinɗo kadar ga Runti Gimi lekka gudirane kiɗaati ku maa ga saamayɗiyoogu zunubgeeco giimo.» Gaa beneyyiyyee
         oko ruŋguyni gaa: 11 «Na beneyyam: Wacu! Iccica tarmacum kii yookiɗo gircum!»12 Gaa ma haŋka keeke aɗe ga ruŋguyne waciɗe parat unco giimo. Gaa iccicca tarmati, gaa
         oomiɗe. Guu giimi paracco ajjibiɗe ta tirta, guu logoɗɗiya Mella ma parhane goo: «Kaytiŋ
         ni elle ɗa gaari aleŋ kooko!»Leebi ma sokokka miiri(Elloŋ Matiye 9.9-13, Lik 5.27-32)13 Gaa Iisa yookiɗe payya biití baharre ta yaata tee ta Galilee. Guu giimi maani asawɗe
         ga garkayɗiy. 14 Gaa maa ga ƴelewɗo ga elliyya Leebi runti Alpee gaa nowotte ger maa gu giimi peleɗɗo
         miiri. Gaa Iisa beneyyiyyee gaa: «Jobbino!» Gaa Leebi waciɗe ga jobbiyya.15 Gaa Iisa deeɗe tee girti Leebi. Guu giimi maani ma ay sokookee ku miiri o daare ma leewa zunubgee teeɗe sawa ma Iisa o ma jobookeetee, asan gu giimi maani ma ay aleŋ giimi kotti ma jobokka Iisa. 16 Guu lekkiɗo kulla iŋaa aalimnigee ku Kitamniti Muusa ma ay min Pariziyennigeyyo. Maa gu elliyya Iisa gaa teewa ma giimi kotti, guu beneyyiyyoo oko jobookeetee goo:
         «Ayme ga garaawatoŋ tewɗo ma sokookee ku miiri o ma giimi daare ma leewa zunubgee?»17 Maa ga Iisa giyyiyya beneyco kaaka pa, gaa tiiliyyoo gaa: «Giimi ma parayya ɗa aŋka
         ɗa payya daktor. Ay ma parayya soo aŋka. Na asee ɗa na asiɗo kolla giimi ma ɗayaŋ
         unti Mellayi, innasoopa na asee na asiɗo kolla giimi ma ibina kadar gu leewa zunubgee.»Iisa o samkiyo(Elloŋ Matiye 9.14-17, Lik 5.33-39)18 Guu jobookeetee Yaaya ma batasayya giimi o Pariziyennigeesamkayɗe. Guu giimi asiyya inna Iisa goo: «Ayme gu jobookeetee Yaaya o ku Pariziyennigeyyo samkayɗo, kuncam pa samkayya ɗa?» 19 Gaa Iisa tiiliyyoo gaa: «Lanjigeetee oko gimu maa gu jawwazze samkayya pe goo me,
         gaa maa gu jawwazze aaye aacco? Kaw! Wikinne maa gaa aaye aacco gu samkayya ɗa. 20 Innasoo ga wikinne akka asa maa gu giimi asiyya cimma min aacco maa gu jawwazze. Ay
         oko wikinne kaaka pe guu asiɗo samkiya.21 «Lekka ɗa gimu ma owokka kaɗiyyiti ka raawenta ma kaɗiyye ta marawta. Goneka kee gi
         kaɗiyye ta marawta n̰otokka kaɗiyyu ka raawenta ga erriɗo saa pe ta ƴiila. 22 Lekka ɗa kulla gimu ma kalaa mirmi ku marawta ma wacakka daaɓanco aɗicco seheŋgee ku raawenta. Goneka kee gu baɗassa, guu mirmi o sehenne serco naŋgiɗo. Aŋka soopa
         gu mirmi ku marawta ma wacakka ku kalliɗiy oko sehenne ta marawta+.»Ɗimmo ta ganaadalgeyyo(Elloŋ Matiye 12.1-8, Lik 6.1-5)23 Gaa ma meene kaƴi ta nambiti ga Iisa ƴelewɗo ma botol ma petay ganna ku gemeyyi. Guu jobookeetee ɗemeɗɗo ganaadalgee ku saripti butuuli gu aymiɗo. 24 Guu Pariziyennigee beneyyiyyee goo: «Ellu ƴa! Ayme gu jobookeecam lewɗo latta maa gu hukumnigeetine
         oko kee Yawudigeyyo toɗokkine ma meene ta nambiti+?» 25 Gaa Iisa pa tiiliyyoo gaa: «Ku garkiyya ɗa kaytiŋ aattí Kitamniti Mellayi latta maa ga sultan Dawud leelo e? Meene kaƴi gi maya deyyiy ma gittee. Guta pa lekka ɗa maatiki ka tiyaawi.
         26 Gaa Dawud un̰n̰iɗe bazzane ta waagiti ma Mella gaa deeɗe ayma mappa ma birenta oko Mellayi. Oko wikinne kaaka pa ga Abiyatar
         ay tattuwco oko taattuweeco soƴoowee ku saɗikaŋgeyyo. Ampane kee pa, gu hukumnigeetine oyowwiyo oko soƴoowee ku saɗikaŋgeyyo ka gu aymiɗo
         mappa kaaka, Dawud soopa icce ga aymiɗe, gaa biriyyoo kulla oko gittee maa gu marawɗe+.» 27 Gaa Iisa beneyyiyyoo payya gaa: «Mella leeca meene ta nambiti ku maa gi gaayiɗiy gimi,
         Mella leewiy ɗa giimi ku maa gu karmayɗiy aadaŋgee ku meene ta nambiti. 28 Ay kaaka appe ga Runti Gimi kulla alɗo Miltí oko meene ta nambiti.»
         
            
               	Ma beneyyi keeke pa, ga Iisa aŋka ga gaariyyo oko Pariziyennigeyyo kadar ga asiyee
                     gaara giraane marawta ma maraa ɗa ma aadaŋgeeco.

               	Elloŋ Oomiti min Masir 34.21.

               	Elloŋ 1 Samiyel 21.2-7 o Soƴoowee ku Saɗikaŋgeyyo 24.8-9.

Gimu ka pitti maatenta(Elloŋ Matiye 12.9-14, Lik 6.6-11)31 Gaa Iisa kaatiɗe ga deeɗe un̰n̰a payya girco Yawudigeyyo ka giraaniti. Gaa lekkiɗo iŋaa gimu maa ga pitti maatenta. 2 Guu giimi elelɗiya samaane Iisa, baŋ ga rayyaddaa aɗɗe gimu kaaka ma meene ta nambiti, guu gassiyyee botol ka luumiyti unco taattuweeco Yawudigeyyo. 3 Gaa Iisa beneyyiyyee oko gimu ka pitti maatenta kaaka gaa: «Wacu! Asu warra iŋee ɗaɗɗakkico
         giimo.» 4 Gaa inniɗiy giimi kotti ma aaye iŋaa gaa: «Hukumnigeetine oyowwine ma meene ta nambiti
         ke lewɗo samaane e, e ke lewɗo miɗɗa? Ke najjiyicca hayaatanti gimi e, e baŋ ke duwiyyee
         ga maatiɗo?» Guu giimi pa ƴapawɗe ka. 5 Gaa Iisa elliɗiy paracco ma boŋso o ga zorontoyye asan gu galbigeeco talta. Gaa beneyyiyyee
         oko gimu gata gaa: «Taariya piccum.» Gaa maa ga taariyya pitti ga rayyidiɗe. 6 Guu Pariziyennigee oomiɗe koɗok min ger ka giraaniti kaaka, gu deeɗe timma ma giimi ma gayaa lubbi sultan
         Erod Antipas+ ku maa gu boodiɗo ma ka diyawti Iisa.Giimi maani jobokkaa Iisa7 Gaa Iisa tirriyɗe payya ma jobookeetee biití baharre ta yaata tee ta Galilee. Guu giimi maani jobbiyya. Giimi kotti pa asaa
         min kiɗa ta Galilee o ta Yudee, 8 o min geegar ka Zerizalem o min kiɗa ta Idumee, o min kiɗa ma aaye ta tappití ƴiiro
         ta Yurden ma sorotta diiman, o ma aaye katta geegar ka Tir o ka Sidon. Giimi ku maani
         kotti pa asee asan gu giyyiko garrarritee maa ga leelo. 9 Gaa Iisa beneyyiyyoo oko jobookeetee gaa gu ellee markaba ku maa gu giimi ku maani
         kotti alɗiya siiƴa ɗa. 10 Mileŋ ga rayyide giimi maani ma parayya, ay ɗakko appe gu giimi ma lekka paraayi baadalɗe
         gu aŋkiɗo eesiti. 11 Maa gu giimi maa gu awaaradgee deegeyye pa elliyya, guu darsiɗe unti, guu ayyaɗɗo
         goo: «Kii ay Runti Mellayi!» 12 Gaa Iisa pa uwwiyyoo atarre ma makko gaa: «Aɗoŋ beneyya ɗa oko giimo baŋ na ay we.»Iisa aparra orro o seera n̰amaakee(Elloŋ Matiye 10.1-4, Lik 6.12-16)13 Gaa Iisa deeɗe kalpa jappiti, gaa kolliɗiy miɗi maa ga aŋka, gu asiyyee. 14 Gata pa apire orro o seera miɗi, gaa oyyiyyoo seme gaa ‘n̰amaakee’. Gata pa apiriy ku maa gu deeɗo tan̰awwo ma gata o ga akkiy n̰amakko gu deeɗica
         tasawwo kabarre ta daana oko giimo, 15 o ga biryoo gudirane maa gu deeɗiy petekko awaaradgee ma bamakkiy giimi. 16 Kooko pa ay n̰amaakee ku orro o seera guta: Simo, maa ga Iisa oyyiyee seme daare gaa
         Piyer+, 17 o Zak ma sinti kee Yaaya ma ay rontee Zebedee, gaa Iisa pa oyyiyo seme gaa Buwanerzee ma goo ‘Ronti Galgilti’+, 18 o Andire, o Pilip, o Bartelemi, o Matiye, o Toma, o Zak ma ay runti Alpee, o Tadee,
         o Simo ma deyekka gu guta ma ay Yawudigee hikimiyicca kiɗaaco, 19 o Yudas Iskariyot ma akkiya bira Iisa picco giimo.Iisa o Belzebul(Elloŋ Matiye 12.22-32, Lik 11.14-23, 12.10)20 Gaa Iisa yookiɗe giiri. Guu giimi maani asiɗe timma payya namma ga Iisa ma jobookeetee alɗo gasakka ɗa wikinne ka tiyaawi. 21 Maa gu gimtee ku katta giyyikiti kabarre taata, guu asiɗe asan gu aŋka gu asikkiki
         kaata ma guu o gu beneyya aacco goo gi kayaati Iisa aaye ɗa payya. 22 Aalimnigee ku Kitamniti Muusa pa asee pe min Zerizalem. Guu beneyɗo goo: «Gata ga Belzebul+ ma ay tattuwco awaaradgeyyo, kalappiya! Ay ma gudirane maa ga berewwiyee ga peteɗɗiy
         awaaradgee!» 23 Gaa Iisa kolliɗiy gaa beneyyiyyoo ma masal gaa: «Seetanne petekkaa pe gaa me Seetanne? 24 Guu melleeti mulunniti nekerkití mulunnico beenannico, gi mulunnico taata galaa. 25 A guu giimi ku giiri bokaa ka aatti girco, ga girco kaaka ɗemekka. 26 A Seetanne appe pa kulla, gaa nekerra ma ziiti ka, gii mulunniti ɗeddiɗe gi gudiranti
         daa ɗa payya, batakka. 27 Lekka ɗa gimu ma gederra ga un̰n̰iɗo girti oko gimu ka amma ga deeɗiy sokka lawtee,
         illa gaa gederre ga onniyya ƴa omma, hatta gaa deeɗiy sokka ka pe. 28 Na beneyyatoŋca seene, Mella saamayyayoogu zunubgeeco giimi paracco o n̰ilawco parattí
         maa gu n̰eleɗɗiya. 29 Gaa gimu soopa n̰ilca Ruuhanti Mellayi, ga Mella saamayyeegu ɗa ta kaw zunubgeetee, asan gu zunubgeetee kotti maa ga leelo
         masalla ɗa ta kaw.»30 Iisa pa beneyyiyoo goŋŋa asan gu beneyye goo ga aarinne kalappiya.Yaati Iisa o seneetee(Elloŋ Matiye 12.46-50, Lik 8.19-21)31 Gii yaati Iisa o seneetee asiɗe warra renta min giiri, guu n̰aamiɗe gimu ga deeɗiya
         kolla. 32 Giimi maani pa nowotte gu kadarɗiya Iisa. Gaa gimu kaaka deeɗiyee beneyya gaa: «Giyyu!
         Yaacum o seneecam waraɗɗiyam renta, gu aŋkiɗum.» 33 Gaa Iisa tiiliyyee gaa: «Yaatu ay we, o seneetaw ay ini we?» 34 Gaa Iisa elliɗiy giimi ma nowotte gu kadarɗiya kotti, gaa beneyyiɗe gaa: «Kooko appe
         ay yaatu o gu ay seneetaw, 35 asan ga kulla gimu aɗe ma leeway gaari maa ga Mella aŋka ay sintu, o gi suttu, o gi
         yaatu.»
         
            
               	Gimtee Erod ma gayaa lubbi pa, ay Yawudigee ma gayaa oko hikimiyco Roomennigeyyo taata. Erod Antipas pa ay guberner
                     ka kiɗaayee ku Galilee o ku Pereya. Guta pa ma gicco Pariziyennigee gi galawwiyoo
                     ɗa. Maa gu loboɗɗo sawa pa, ay asan gu aŋkica ɗa giraaniti Iisa.

               	Elloŋ Yaaya 1.42 o Matiye 16.16-18.

               	Iŋee gi galgilo garaa boŋso. Ronti Galgilti pa ay giimi ma boŋossa koɗokka guu makaɗɗo aleŋ galgilo.

               	Belzebul pa ma ay tattuwco awaaradgeyyo gu kolaa kulla goo Seetanne.

Masal ta luwaakayi(Elloŋ Matiye 13.1-9, Lik 8.4-8)41 Gaa Iisa yookiɗe payya biití baharre ta yaata tee ta Galilee, ga garkayɗiy giimi.
         Guu giimi maani ta kaw asiyyee timma ta til til namma ga kalpiɗe markabati ga nuntiɗe.
         Markaba taata pa aaye baharriti o giimi ku maani kotti pa nowotte kiɗaati goŋgomni,
         2 gaa garawɗiyoogu gaari maani ma masalnigee. Gaa beneyyiyyoo ma masal teete gaa: 3 «Giyyoŋ ƴa! Lekka gimu kaƴi aɗe ma oome soƴƴiti busino. 4 Gaa maa ga soƴoɗɗo kaaka pa, gu busuntee daare suubiɗe biiti butuuli. Guu ɗiiɗi berriɗe
         gu teeɗiy. 5 Daare pa suube were ma lekka dambee korsom korsom o kiɗaati percem percem ka. Kotti
         pa omme saa koɗok asan gi kiɗaati maani ɗa. 6 Gaa maa gi paato poŋŋiɗe raɗɗa, gii ƴeeriɗiy. Guu aaƴiɗe saa koɗokka ka asan gu carco
         on̰ee ɗa ɗakko. 7 Daare pa suube were ma lekka tetteesigee ma lekka ejjemmi. Gaa maa gu tetteesigee
         maaɗiɗe gu siiƴiɗiy, guu alɗe wee ɗa payya. 8 Daare pa suube kiɗa ta samaane. Guu ommiɗe ta catata. Guu maaɗiɗe, guu cimmiɗe ganaadalgee
         gu neeɗe. Ganaadalgee daare ƴa weero miici orooruwee subba, daare pa orooruwee bizgiƴi,
         o daare pa orooruwee orro.» 9 Gaa Iisa leeɗiyoo payya gaa: «Maa gaa lekka deyya ku giyyiti ga giyyu samaane.»Ayme ga Iisa beneyɗo ma masal(Elloŋ Matiye 13.10-15, Lik 8.9-10)10 Gaa Iisa ma giimi ma aaye ma gata diiman o jobookeetee ku orro o seera tirriyɗe min oko giimi ku maani kotti. Guu inniyya ma gaari ku beneyti
         ma masalnigee. 11 Gaa Iisa tiiliyyoo gaa: «Oko kuŋ ɗe ga Mella gaaritoŋca paaɗe seene ta kiilenta ta
         gaarti mulunniti. A giimi daare pa aaye ɗa aattí mulunniti, geeway beneyyiŋgee ma masalnigee ka. 12 Ay goŋŋa appe, aleŋ maa gi Kitamniti Mellayi beneyye gee:“Guta ella, innasoopa gu ella ɗa samaane,o gu geewa, innasoopa guu alɗiy ibina ɗa samaane,goneka kee guu ebenɗiya gu rebella oko Mellayi,gaa saamiyiyyoogu zunubgeeco+!”»Iisa garaayooga butulti masal ta luwaakayi(Elloŋ Matiye 13.18-23, Lik 8.11-15)13 Gaa Iisa beneyyiyyoo payya oko jobookeetee gaa: «Kuu giyyica masal teete o ku ibinca ɗa! Ku ebennay pe kuu me masalnigee daare
         maa na akkitoŋ beneyya? 14 Luwaaka ɗe ay gimu ma lowokka beneyti Mellayi. 15 Giimi daare saabayye aleŋ biiti butuuli were maa gu busini suubiɗe. Guu giimi kotti
         giyyiya beneyti Mellayi, gaa koɗokka saa ga Seetanne asiyyooga cimma maaƴi ka luwenta galbigeeco. 16 Giimi daare pa saabayye were ma ay dambee maa gu busini suubiɗe. Giimi kotti pa geewaa
         beneyti Mellayi, guu oyyiyya saa koɗokka ka ma parhane. 17 Innasoopa, ga beneyti Mellayi esekkayo ɗa carri. Guta bakamma beneyti Mellayi wikinne
         paalta ka. Meene maa guu gasse pa gaari ku diiganti o gu giimi laayo miɗɗa asan gu
         amanne oko beneyti Mellayi, gu otokkati oko amannico daana ka. 18 Giimi daare pa saabayye aleŋ were ma lekka tetteesigee ma lekka ejjemmi maa gu busini
         suubiɗe. Guta kotti geewaa beneyti, 19 innasoopa gi hammane ta lawwi ku dunuuniti o ƴekko ta ayaawi ka dunuuniti o ƴekko
         ta lawwi daare pay pay pa bittiyooga beneyyi kaaka ga alɗe wee ɗa ya maatiki. 20 Giimi daare pa saabayye aleŋ kiɗa ta samaane maa gu busini suubiɗe. Guta kotti pa
         geewaa beneyti Mellayi, guu oyyiya, guu weeɗo miici, daare ƴa orooruwee subba, daare
         pa orooruwee bizgiƴi o daare pa orooruwee orro korƴu.»Masal ta lampayi(Elloŋ Matiye 5.15, 10.26, Lik 8.16-18, 11.33, 6.38)21 Gaa Iisa beneyyiyyoo payya oko giimo gaa: «Gimu eterra aɗe lampa gaa zubbiyyee daakuwayyi
         e baŋ ga balco daŋgilo? Kaw, gata gagakka soo uwwa. 22 A guta pa gaari paracco ku kiilenta haŋka akka dee dirn̰enta, gu giimi asiɗiy ella
         racal. 23 Maa gaa lekka deyya ku giyyiti, ga giyyu samaane!» 24 Gaa Iisa beneyyiyyoo payya gaa: «Giyyoŋga samaane beneytu keeke! Ku deyekka ibino
         ta beneytu, ga Mella akkitoŋca bira ibino aleŋ ta diyyitoŋ taata, o ga akkitoŋ gaaya
         payya ƴiila. 25 A gata pa, gimu ma ibinya aɗe beneyti Mellayi, ga Mella gayee payya ta ƴiila ibino.
         A gimu ma lekka ɗa soopa ibino ta beneyti Mellayi ga Mella cemekkeeca ibinti ta paalta
         taata kulla maa ga lekka.»Masal ta busini ma omokka kayco ka26 Gaa Iisa beneyyiɗe payya gaa: «Mulunniti Mellayi saabayye aleŋ maa gaa gimu soƴƴe busini gaanti. 27 Gaa oƴowɗo pe kanti kulla meene o ga wacakka, busini pa omme gu maaɗiɗe. Gata pa ibina
         ɗa payya baŋ gu leewe pe goo me. 28 Kiɗa pa omokka ƴa omma lawiine, gii lawiine cimmiɗo gandulle, gaa gata pa weeɗo korƴo.
         29 Guu korƴo neero pa guu giimi seɗekkay ma peer̰u asan ga wikinne ka seɗɗiti aseero+.»Masal ta ettu ka tatta maa gu busuntee rootta ka(Elloŋ Matiye 13.31-32,34-35, Lik 13.18-19)30 Gaa Iisa beneyyiɗe payya gaa: «Mulunniti Mellayi ke leewa kee gi saabayye pe ini me, o ke garaaca pe ma ini me masalta? 31 Gita saabayye aleŋ busunti tappa ta jineeniti maa goo mutar. Maa gaa gimu lowokkay busini kotti, gu businti kotti rootta ƴiila min oko busini
         ku tappa parattí ta jineeniti. 32 Gaa gimu luwiy pa, gu ommiɗe, gu maɗaa guu deeɗo taatta ƴiila min oko tappa parattí
         ta jineeniti. Guu maaɗiɗo gu leeɗo linƴaƴƴi taatta namma gu ɗiiɗi panaɗɗiy gerraco
         linƴaƴƴo.»33 Ay ma masalnigee maani aleŋ kooko appe, ga Iisa tasawɗiyooga beneyti Mellayi oko giimo
         ma gudirane ta ibinco. 34 Gata pa beneyti paratti aɗe ga beneyyayooga ma masal ka oko giimo. A oko jobookeetee soopa ga garaayoogu bottolco masalnigeyyo wikinne maa guu aaye kayco ka.Iisa ƴapaa ussu(Elloŋ Matiye 8.23-27, Lik 8.22-25)35 Gaa meene taata saa ma ooro ga Iisa beneyyiyoo oko jobookeetee gaa: «Tappine ma ta nussantí baharriti katik.» 36 Guu waciɗe gu cappiyyoo oko giimi ku maani. Guu kalpiɗe markaba maa ga Iisa alɗo,
         guu kaatiɗe. Saripco pa lekka kulla markabanigee daare. 37 Gii ziiziyo yaata asiɗe. Guu lokkomco ammo wacaɗɗo gu soloɗɗo markabati namma gi onoɗɗo
         paaɗe gi markaba. 38 Iisa pa oƴee kanti ta dessiti markabati ga sekenɗe ma usaadane. Guu jobookeetee miniyya,
         guu beneyyiyyee goo: «Garaawa, ke matakka pe. Muuttine keeke temekkum ɗa e?» 39 Maa ga miiniɗe gaa makkiyyee oko ussi. Gaa beneyyitti oko baharriti gaa: «Ƴaapu!»
         Gaa ussu warriɗe gaa were ƴaapiɗe yil. 40 Gaa Iisa beneyyiyyoo gaa: «Ayme ku ɓayaɗɗo? Ku amanne ɗa missa e?» 41 Gaa ɓayaw soopa icciɗiy ta tirta. Guu beneyɗo aacco goo: «Gimu keeke ay me gimta namma
         ga ussu o ammi kulla gewɗiya kanti?»
         
            
               	Elloŋ Esaya 6.9-10.

               	Seɗɗo pa garaa parlane tee ta gaamití dunuuniti. Elloŋ Zowel 4.13.

Iisa o gimu ma lekka awaaradgee(Elloŋ Matiye 8.28-34, Lik 8.26-39)51 Gaa Iisa ma jobookeetee sarɗe ma nussane katik ka tappití baharre ta yaata tee ta Galilee kiɗa ta Geraasa.
         2 Gaa maa ga Iisa beeriɗe min markabati, gaa gimu kaƴi aɗe oomiɗe koɗok min kayyeyyo
         gaa asiyyee saripti. Gimu kaaka pa ga aarinne deegeyyiya. 3 Gaa nowoɗɗe kayyeyyo ka o ga lekka ɗa gimu ma gederre ga onniyya ya ma jinzirre kulla.
         4 A gata pa, diiman ka gu papaa ma genne min asintee o gu onokkeegu pittee ma janaazargee,
         gaa ɗemeɗɗiy ka. Lekka ɗa gimu saa ma amma ga gederriyyee. 5 Diiman, paato o aandoŋ ga amalla kayyeyyo o ga kalappa dambabbo. Gaa kawwakɗo o ga
         awarra ziiti ma dambee. 6 Maa ga elliya Iisa min arro, gaa gaɗɗiɗe ga deeɗe darsa unti. 7 Gaa kawwakɗo ma raɗɗa gaa: «Ki aŋkaw me Iisa, kii ma ay Runti Mella ka Uwwa ta kaw? Ban̰n̰u, ma semeetee Mellayi, ki anno diigiya ɗa!» 8 Gata pa beneyye goŋŋa asan ga Iisa beneyyiyee ƴa omma gaa: «Aarinne, oomu maaƴi min
         oko gimu keeke!» 9 Gaa Iisa inniyya pe gaa: «Semeecam goo we?» Gaa gata pa tiiliyyee gaa: «Semeetaw goo
         Goomane+ asan ni maani.» 10 Guu malmiliyya maani Iisa goo ga aɗiy pitta ɗa arro min oko kiɗa taata.11 Wikirco kaaka pa lekka hidibe yaata ta kinzirnigeyyo+ ma tawakka jappiti. 12 Guu awaaradgee kotti malmiliyya Iisa goo ga n̰aamiy gu deeɗo un̰n̰a kinzirnigeyyo.
         13 Gaa Iisa oyyiyyoo, gu oomiɗe min oko gimu kaaka, guu deeɗe un̰n̰a kinzirnigeyyo. Gaa
         ma haŋka keeke aɗe gi hidibe taata parattí zar̰agr̰igiɗe ridididi gi deeɗe suuba baharriti,
         guu ammi teeɗica. Kinzirnigee kotti pa deewa latta ka alpaŋgee seera.14 Guu maggee ku hidibe taata gaɗɗiɗe gu kaatikkiti kabarre geegarri o helelgeeco giimi
         ma beree kayni. Guu giimi oomiɗe gu deeɗiya ella latta ma deero. 15 Guu asiɗe saripti Iisa. Guu elliyya gimu kee maa gu awaaradgee maani deegeyye, gaa
         nowotte o ga esekke kaɗiŋgee samaane o ga rayyadde caŋ caŋ. Gaa ɓayaw galiyyo. 16 Guu giimi ma elliy gaari kotti jeppiyyoo oko giimo ma gaartee gimu kee maa ga Iisa
         pitteegu awaaradgeetee o ma gaarco kinzirnigeyyo. 17 Guu giimi malmiliyya Iisa goo ga ƴiilu min kiɗaaco.18 Gaa wikinne kaaka maa ga Iisa kalapɗo markabati, ga gimu gata kee maa gu awaaradgeetee
         oome malmiliyya gaa ga duwe ga kaatiɗo ma gata. 19 Gaa Iisa alɗiyee oyya ɗa. Gaa beneyyiyyee soo gaa ga yooku girti ga deeɗiyo taasa
         oko gimtee oko samaane teete parattí maa ga Miltine leyyee maa ga kawiyiyyee. 20 Gaa gimu gata kaaka kaatiɗe aattí kiɗa maa gu kolaa goo ‘Gawaagargee ku Orro’, gaa
         deeɗiyoogu ɓerɓira gaari kooko paracco maa ga Iisa leyyee. Guu giimi paracco ma giyyiya
         ajjibiɗe.Iisa rayyadda daate o ga naɗakka mica(Elloŋ Matiye 9.18-26, Lik 8.40-56)21 Gaa Iisa ma jobookeetee tappiɗe ma markaba ta nussantí baharriti katik. Guu giimi maani asiyyee. Iisa pa
         aaye biití baharriti. 22 Gaa gimu kaƴi ma ay min oko taattuwee ku gerra ku giraaniti ku Yawudigeyyo maa gu semeetee goo Zayrus asiɗe. Gaa elliyya Iisa, gaa asiɗe darsa
         unti. 23 Gaa kuddiyyee wakkiti gaa: «Runtu ta rommata katta muuti. Ban̰n̰u, asu ki asittiigu
         gaga piccam ku maa gi rayyidiɗo, gi alɗo maata ɗa!» 24 Gaa Iisa oyyiɗe ga kaatiɗe ma gata.Guu giimi maani joboɗɗiy namma gu seƴewɗiya min nussaŋgeetee paracco. 25 Gii lekkiɗo daate kaƴi aɗe min aacco giimi kotti ma ella baara, guu alɗiti caɗaa ɗa
         namma ƴilaakee orro o seera. 26 Gii diigiyɗe ta tirta ma daawiyco dakaatargee maani. Gurustí parattí gii biriyyooga,
         gii alɗe rayyida ɗa soo. Gii diigiyɗe maani ta ƴiila. 27 Maa gi giyyiɗe gu giimi beneyya ma gaartee Iisa, gii asiɗe aacco giimo taarti Iisa,
         gii eesiyya kaɗiyyiti, 28 asan gi moyaa gee: «Naa eesiyya kaɗiyyiti ka kulla na rayyadda.» 29 Gaa maa gi eesiyya kaaka saa gu baarti caaɗiɗe. Gii aawiya ziití kadar gi rayyide.
         30 Gaa wikinne maa gi eesiyya kaaka saa, ga Iisa aawiɗe kadar gi gudiranti ma rayyadda
         giimi oome gi rayyidiɗe gimu. Gaa jigirɗe, gaa leeɗiyoo oko giimo gaa: «Ay we ma eesiya
         kaɗiyyitu?» 31 Guu jobookeetee tiiliyyee goo: «Ki ella appe giimi ku til til kooko ma asarrum, kii
         enewɗo kii ga ay we ma eesum?» 32 Gaa Iisa elelɗo appe sariptee, ku maa ga ellicca gima ma eesiya. 33 Gii daate gita ɓayɗe namma gi azarɗo ta cim cim asan gi leelo kabarre kadar gi rayyide.
         Gii asiɗe gala unti Iisa gii beneyyiyyeeca seenití parattí. 34 Gaa Iisa pa beneyyitti gaa: «Runtu, mileŋ ka dowwica galbante oko naa, ka rayyide.
         Addo ma aapiya o ga parayte duwaate.»35 Iisa ƴa beneyya missa, guu gimtee tattuwe ka girco Yawudigeyyo ka giraaniti kee Zayrus
         asiɗe guu asiyyee beneyya goo: «Duwe paaɗe oko garaawayi. Runcum tara joote appe.»
         36 Gaa Iisa pa alɗiya baama ɗa beneyco kaaka. Gaa beneyyiyyee oko Zayrus gaa: «Gi kelemcum
         addo ooma ɗa. Duwca galbancum oko naa ka!» 37 Gaa Iisa toɗɗiyyo oko giimo gaa gu ayya jobba ɗa, illa ay Piyer o Zak o sinti kee
         Yaaya. 38 Gaa maa gu sarɗe girti Zayrus gata, gaa elelɗica laatiyco giimo taata maa gu erecɗo
         o gu cayyakka ma raɗɗa. 39 Maa ga un̰n̰iɗe giiri, gaa Iisa beneyyiyyoo gaa: «Ayme ku laatayɗo o ku erecca? Gita
         mica matee ɗa, oƴee ka.» 40 Gaa oko beneyti kaaka, gu noƴoɗɗe gaari. Gaa cimmiɗiy giimi paracco renta. Gaa kolliɗiy
         gayyeeti micaati serco o jobookeetee ku subba ma ezekkiya, guu deeɗe un̰n̰a were maa
         gi mica alɗo. 41 Gaa baamicca mica min pittí, gaa leeɗiti gaa: «Talita kum+!» Beneyyi keeke pa goo ‘Mica, na beneyyate, wacu!’42 Gii waciɗe koɗok gi tan̰n̰iɗe. Gita pa lekka ƴilaakee orro o seera. Maa gu giimi kotti
         ellica guu ajjibiɗe ta tirta. 43 Gaa Iisa soopa sartiyiyyoo gaa gu addo beneyya ɗa oko giimo. Gaa beneyyiyyoo gaa gu
         biraati tiyaw oko micaati.
         
            
               	Goomane pa ay giimi maani ma temekke.

               	Yawudigee pa gu hukumnigee toɗokkiyooga kinziir aymiti. Elloŋ Soƴoowee ku Saɗikaŋgeyyo 11.7 o Ɗillico Hukumnigeyyo 14.8.

               	Beneyti Iisa maa gaa: «Talita kum!» keeke ay ma beneyyi ka Arameyyenigeyyo.

Giimi ku Nazaret dowway ɗa galbigeeco oko Iisa(Elloŋ Matiye 13.53-58, Lik 4.16-30)61 Gaa min iŋaa girti Zayrus, ga Iisa yookiɗe ma jobookeetee geegar ka Nazaret were maa ga maɗawɗe. 2 Gaa ma meene ta nambiti, ga kaatiɗe ga deeɗe un̰n̰a girco Yawudigeyyo ka giraaniti. Gaa garawɗiyo beneyyi oko giimo. Guu giimi ku maani kotti ma geewa ajjibiɗe ta tirta
         oko beneyti kaaka. Guu beneyɗo aacco goo: «Beneyyi keeke appe soo ga gasakkiya min
         taŋaa, o ibino ta gaaro teete o gudirane ta liyaawi gaari ku ajjibiti kooko ga gassiy
         min taŋaa? 3 Keeke ay gata ɗa aɗe ma lobokka ettee e? Gata ay runti Mariyam o seneetee pa ay ini
         Zak o Yosee o Yud o Simo! Seneetee ku daatta kulla aaye iŋee aɗe aattine.» Gaa keeke
         appe deeɗiyo botol oko giimi ku Nazaret gu poociɗe amanno oko gata. 4 Gaa Iisa beneyyiyyoo gaa: «Nabiinice gu cepellay semeetee were paratti, illa ay darriti soo maa ga maaɗiɗe, o wikirco
         gimtee o gayyeetee gu cepellay ɗa semeetee.» 5 Gaa iŋaa ga Iisa alɗe gederra ɗa ga leeɗe gaari ku ajjibiti ya kaƴi, illa ay giimi
         daare soo ga gagiyoogu pittee gaa rayyidiɗiy. 6 Gaa ajjibiɗe asan gu giimi koo ku geegarti dowwiy ɗa galbigeeco oko gata.Iisa n̰amakkay jobookeetee ku orro o seera(Elloŋ Matiye 10.1,5-14, Lik 9.1-6)Gaa Iisa tan̰n̰iyyoo oko diyargee ku katta ga garawɗiyo beneyyi oko giimo. 7 Gaa kolliɗiy jobookeetee ku orro o seera, gaa n̰amaɗɗiy paaɗe seera seera o ga biryoo gudirane ku maa gu peteɗɗo
         awaaradgee. 8 Gaa toɗɗiyyo gaa gu addo icca ɗa ya maatiki ka turguwwi. Illa ay gombol ka ga gimu
         baamu pitti. Gaa gu addo gulma ɗa ya mappa, o bala karaatalgee, o bala gurus aacco
         kaɗiŋgeeco, 9 o gaa gu issu n̰uura o gaa ga kulla gimu aɗe iccu kaɗiyyu kaƴi ka.10 Gaa beneyyiyyoo payya gaa: «Kulla darre aɗe maa kuu kaate, ga ger maa gu joobittoŋ
         kaaka ku nuntoŋ pe iŋaa aɗe namma ga wikinnitoŋ ka ƴiiliti asiɗo. 11 Kuu kaate soopa were maa gu alɗitoŋ jooba ɗa o gu giyyiya ɗa beneytoŋ, kuu okomma
         min iŋaa ku kokkoŋga buruntulle ka asintoŋ. Goŋŋa ku garaayo kadar gu leelo miɗɗa.»
         12 Guu jobookeetee Iisa guta kaatiɗe. Guu beneyɗiyo oko giimo goo gu meeliy gaarco ku
         miɗɗa. 13 Gaa maa gu kaatiɗe gu peteɗɗo awaaradgee maani o gu rayyadda giimi ma kallo ta siwinni
         kayyeeco.Muutti Yaaya ma batasayya giimi(Elloŋ Matiye 14.1-12, Lik 9.7-9, 3.19-20)14 Gaa sultan Erod Antipas giyyiɗe ma gaartee Iisa, asan gi kabarriti tacile were paratti. Giimi daare
         beneyya goo ga ay Yaaya ma batasayya giimi ma naɗe min muuti, ay ɗakko appe ga lekkiɗo gudirane ta liyaawi gaari ku ajjibiti.
         15 Daare pa goo ga ay nabiiniceEliyas. Daare payya pa goo ga ay nabiinice aleŋ nabiinigee ku tippa. 16 Gaa maa ga sultan Erod Antipas giyyiyya beneyco giimo kaaka gaa beneyyiɗe gaa: «Miiɗi
         keeke ay Yaaya ma batasayya giimi! Gata pa ay naata saa ma beneyye gu reepiyyeeca
         kayaati. Ay gata appe ma naɗe min muuti.»17-18 A gata pa, Erod beneyyiya keeke asan ga moyaa baŋ ga deyya Yaaya gaa me. Botol ka
         mutti Yaaya ma batasayya giimi pa ay keeke: Sultan Erod Antipas cawwica Erodiyad daatti
         sinti kee Pilip ma aaye ma hayaatanti. Gaa Yaaya beneyyiyyee oko Erod gaa: «Ki lekka
         ɗa botol ku maa ki iccicca daatti sincum+.» Ay kaaka appe ga Erod beneyyiɗe gaa gu baamiya Yaaya, guu onniyya ma jinzirre,
         guu nuuƴiyya daŋayi. 19 Erodiyad pa gita bakammiyee gaari oko Yaaya. Ay ɗakko appe gi aŋaɗɗe diyawti. A gii
         alɗo gederra ɗa soo 20 asan ga sultan Erod Antipas karmayyiya o ga lekke kabarre kadar ga gimu ɗayaŋ o ga
         ay gimti Mellayi, ay ɗakko appe ga taraɗɗiya. Maa ga Erod Antipas gewɗiya beneyti
         pa, ga kakawweeca pe gonek ka kayaati, innasoopa ga beneyti daanee giyyiti.21 Gaa meene kaƴi ga sultan Erod Antipas leeɗe laalane ta wiyawti. Gaa n̰aamiyyoo oko taattuwee ku hakuumati o taattuwee ku asaakargeyyo
         o taattuwee daare ku kiɗa ta Galilee gu asiɗo tee tiyaw yaata wikirti. Ma keeke pa
         gi Erodiyad gassiyyee paaɗe botol oko Yaaya. 22 Gii runtí Erodiyad asiɗe un̰n̰a were maa gu taattuwee alɗo kaaka, gii waariɗe. Gii
         waarití taata deeɗiyo daanayo oko Erod Antipas ma gittee kotti ma aaye. Gaa sultan
         innicca mica gita gaa gi taaleega latta maa gi aŋka, gaa birittiiga. 23 Gaa halpiyɗe saa gaa ga latta maa gi enaa ga beraatiiga caŋ ga dee nussane ka kiɗaati
         maa ga hekemeyye kulla ga beraatiiga. 24 Gii gomosso oomiɗe gi deeɗiti beneyya oko yaatí gee gi innu pe ini me? Yaatí pa tiiliti
         gee gi addo inna kayaati Yaaya ma batasayya giimi. 25 Gii gomosso yokkiɗe wikirti sultanni gi deeɗiya inna gee ga biraatiica haŋka aɗe kayaati
         Yaaya ma batasayya giimi supirati. 26 Gaa sultan Erod zorontiyɗe ta kaw. A mileŋ ga halpayye soopa unco giimi maa ga kolee
         laalanti, ga gederre ɗa ga poociɗe. 27 Gaa n̰aamiɗe ma haŋka keeke aɗe kaƴi min oko taraakeetee ga ɗeeɗe un̰n̰a daŋayi ga
         deeɗica reepa kayaati Yaaya. 28 Gaa duwicca supirati, gaa asittiica n̰aama oko gomosso gita. Gita pa iccica gi itirittiica
         oko yaatí. 29 Gaa maa gu jobookeetee Yaaya giyyicca kabarre teete, guu asiɗe gu asiyya icca ziiti guu deeɗiya saaya.Iisa beraayo tiyaw oko giimi maani(Elloŋ Matiye 14.13-21, Lik 9.10-17, Yaaya 6.1-14)30 Guu n̰amaakeetee Iisa asiɗe timma saripti, guu asiyyeegu gemma gaari paracco maa gu leelo o beneyyi
         maa gu gaariyoo oko giimo. 31 Guu giimi maani asawɗiyo o daare yooka namma gu alɗo gasakka ɗa wikinne ka tiyaawi.
         Ay ɗakko appe ga Iisa beneyyiyyoo gaa: «Asoŋ, anne ta were ma lekka ɗa giimi, ku deeɗo
         namba paalta.» 32 Guu deeɗe kalpa kayco ka markabati guu kaatiɗe kayni were ma lekka ɗa giimi.33 Gaa maa gu katawɗo kaaka soopa gu giimi maani elliɗiy, guu ibinɗiy. Guu giimi ku helelgeyyo
         paracco ku katta ɗiimiɗe ma gaɓira gu ommiyyoo oko were kaaka maa ga Iisa ma jobookeetee katawɗo. 34 Maa ga Iisa beeriɗe min markabati, gaa elliɗiy giimi ku maani kotti, gaa elliɗe saamuwco
         asan ga ellay aleŋ hidibe ta tameyyo ma lekka ɗa maggu. Gaa diiliɗe ga garawɗiyo beneyyiŋgee
         maani.35 Maa gi paato aŋkiɗo galaw, guu jobookeetee asiyyee saripti, guu beneyyiyyee goo: «Gita
         paato aŋka galaw o kee aaye kayni arro min helelgeyyo. 36 Beneyyayo paaɗe oko giimo kii gu addo helelgeeco giimi ma beree kayni o diyargee ku
         katta katta ku maa gu deeɗo giɗa lawwi ku tiyaawi.» 37 Gaa Iisa soopa tiiliyyoo gaa: «Kuŋ saa biraaniyo tiyaw.» Guu guta pa beneyyiyyee goo:
         «Ki aŋka pe ni deeɗo giɗa mappa ma gurus ka lubbiti gimi ka koyyee paysara ni asiyyo
         bira oko giimo e?» 38 Gaa inniɗiy gaa: «Aɗoŋ ella ƴa baŋ ku lekka mappa minaw?» Guu tiiliyyee goo: «Lekka
         mappa beeƴa o buusi seera.»39 Gaa Iisa beneyyiyyoo gaa gu nuntiy giimi kiɗaati durgee maani. Were kaaka pa lekka
         n̰aalu ɓayta. 40 Guu nuntiɗe maani jeppenta ma caar̰ee. Caar̰ee daare ƴa lekka orooruwee beeƴa beeƴa
         gimu, daare pa orooruwee orro orro. 41 Gaa Iisa icciyya mappa ka beeƴa gata o buusi ku seera. Gaa cukilɗe ta uwwa samaani,
         gaa leeɗiyee barkinti oko Mellayi. Gaa erriyya mappa ga biriyyooga oko jobookeetee
         ku maa gu ɗeddiyyooga oko giimi paracco. Gaa ɗeddiyyoogu kulla buusi ku seera. 42 Guu teeɗe paracco gu ayyiɗe. 43 Guu jobookee bulɗiy kollee paracco ma mare ku mappayi o ku buuso. Guu onniɗe laŋgee
         orro o seera. 44 Giimi kotti pa ma teero mappa, gu koo ku alpaŋgee beeƴa ay miɗi.Iisa tan̰aa kayaaco ammo(Elloŋ Matiye 14.22-33, Yaaya 6.16-21)45 Gaa maa gu timmiyya mappa ma mare, gaa koɗokka saa ga Iisa beneyyiyyoo oko jobookeetee gaa gu kalpu markabati gu ommiɗo ta nussanti katik oko baharre ta yaata ta gidaane
         ka geegar ka Betsayda, kadar kee ga gata pa marakka ga beneyyiyoo oko giimi ku maani
         kotti gu tacilɗo. 46 Gaa maa gu giimi tacilɗe, ga kalpiɗe jappiti ku maa ga deeɗo inna Mella. 47 Maa gi paato galɗe, gi markaba maa gu jobookeetee kalappe tee pa sarakke appe ɗaɗɗakití
         baharriti. Iisa pa aaye missa kiɗaati kayti ka. 48 Gaa elliɗiy appe maa gu awalɗo markaba ma diigane asan ga ussu azakka ga gaabalɗica.
         Gaa ƴekker ka ma walawti wiri, ga Iisa min jappiti beeriɗe baharriti, gaa tan̰awɗo
         kayaaco ammo, gaa aaniyɗiy. Gaa ma tan̰n̰iti taata aɗe ga aŋkiɗo ga ƴiiliɗiy. 49 Gaa maa gu elliyya ga tan̰aa kayaaco ammo, guu leeɗiki kir̰mu. Guu waciɗe kawwikiti,
         50 asan gu elliya paracco guu kellemco oomiɗe. Gaa Iisa beneyyiyyoo saa koɗok gaa: «Asarroŋgu
         galbigeetoŋ gata ay naa ka, aɗoŋ ɓaya ɗa.» 51 Gaa kalpiɗe markabati ma guta, gaa ussu ƴaapiɗe yil min azaawi. Guu ajjibiɗe saa pe
         ta kaw, 52 asan gu gaari ku mappayi kotti gu ibine ɗa missa dagganco maa ga Iisa ɗeddiyooga.
         Kayyeeco eyee ɗa missa.Iisa rayyadday giimi ma parayya(Elloŋ Matiye 14.34-36)53 Gaa Iisa ma jobookeetee tappicca baharre ta yaata. Guu sarɗe kiɗa ta Zenezaret, guu onnicca markabaco goŋgomni.
         54 Gaa maa gu beeriɗe min markabati ka gu giimi ibiniyya koɗok saa Iisa. 55 Guu ɗiimiɗe gaɓirati min wereeriyee paracco ku kiɗa taata. Guu nagalɗiy gimco paracco
         ma parayya ma ɗeberwee gu eterɗeegu. 56 Guu gawaagargee o diyargee o helelgee ku giimi ma beree kayni maa ga Iisa tan̰aayo
         eterɗiyee gimco ma parayya paar maa gu giimi temeɗɗo. Guu malmiliyya goo ga ban̰n̰u
         ga duwiyo gu esewɗica balti kaɗiyyiti ka kulla. Guu ma esaa kotti rayyaɗɗo.
         
            
               	Elloŋ Soƴoowee ku Saɗikaŋgeyyo 18.16, 20.21.

Aadaŋgee ku kookuweyyo(Elloŋ Matiye 15.1-9)71 Guu lekkiɗo Pariziyennigee o aalimnigee daare ku Kitamniti Muusa ma ase min geegar ka Zerizalem, gu asiɗe timma gu kadarɗiya Iisa. 2 Guu elliɗiy jobookeetee Iisa daare maa gu tewɗo bala apilo ta picco aleŋ ta aadaŋgeeco Yawudigeyyo. 3 Guta pa Pariziyennigee ma gicco Yawudigee paracco karmayyay aadaŋgeeco maa gu kookuweeco
         garawwiyoo. Guta teewa ɗa bala apilo ta picco samaane. 4 Gaa gimu ase min sunniti, ga acakka ƴa omma gaa teeɗo ka. Guta pa lekka aadaŋgeeco
         daare payya maani maa gu karmayya, aleŋ apilo ta kuraakeyyo o ta ondigeyyo o ta supiraŋgeyyo.
         5 Guu Pariziyennigee guta kotti o ma aalimnigee ku Kitamniti Muusa inniyya Iisa goo:
         «Ayme gu jobookeecam alɗica jobokka ɗa aadane tee ta kookuweetine gu tewɗo ma picco
         maa gu apalle ɗa aleŋ maa gu gaarine?» 6 Gaa Iisa tiiliyyoo gaa: «Kuŋ ay giimi ma beneyya ma beneetoŋ ka, ka galbigeetoŋ pa
         kayti. Beneyti Mellayi maa ga beneyye ma nabiinice Esaya min tippa ma gaartoŋ ay tirta. Mella pa gaa:“Giimi kooko cepelliy uwwa semeetaw ma beneeco ka,ma galbigeeco pa gu aaye arro min oko naa.7 Aabidico kulla gayee ɗa maatiki,asan gi giraane maa gu garaayo oko giimo ay hukumnigeemaa gu giimi cemekka min kayyeeco ka+.”»8 Gaa Iisa beneyyiɗe payya gaa: «Hukumnigeetee Mellayi ƴa ku dowwiyoo, kuu karmayɗe
         aadaŋgeeco giimo.9 «Ku ibina pe poocico hukumnigeetee Mellayi, kuu joboɗɗo ka aadantoŋ, 10 asan ga Muusa beneyye gaa: “Cipiliy semeetee taccum o ku yaacum.” Gaa beneyyiɗe kulla gaa: “Ma
         beneyya miɗɗa oko tatti e baŋ ga oko yaati ay kee ka diyaawi+.” 11-13 A kuŋ soopa garkayyay giimi kuu ga ay tirta appe ga gimu beneyyiyyee oko tatti e baŋ
         ga oko yaati gaa: “Lawwi maa na aŋka ampane kee na moogiɗum ay korban.” Kuu beneyya goŋŋakite pa, ku beree botol oko gimu kaaka ga alɗo lee ɗa payya ya
         maatiki oko tatti e baŋ ga oko yaati. Ma keeke pa, ku duwiyee oko beneyti Mellayi
         ma aadaŋgeetoŋ maa ku garkayya. Kuu lewɗo pe garrarri maani ma saabayye aleŋ kooko
         goŋŋa.» (Beneyti Iisa maa ga taale gaa korban keeke pa goo ‘saɗikane oko Mellayi’.)Lawwi ma negekka gimu unti Mellayi(Elloŋ Matiye 15.10-20)14 Gaa Iisa beneyyiyyoo payya oko giimi ku maani koo ma temekkiyee gaa gu saapu katta.
         Gaa beneyyiyyoo gaa: «Giyyoŋga parattoŋ beneytu keeke o ku ibinoŋga samaane. 15 Lekka ɗa maatiki ka renta ma on̰ee oko gimi, gaa niŋgiyya unti Mellayi. Ma negekka
         gimu ay ma okomma soo min galbanti. 16 Maa gaa lekka deyya ku giyyiti ga giyyu samaane!»17 Gaa uttiyyoo oko giimo gaa deeɗe un̰n̰a ger kaƴi aɗe. Guu jobookeetee enewɗiya oko masal teete. 18 Gaa tiiliyyoo gaa: «Kuŋ kulla gi giraanitu on̰owwitoŋ ɗa missa e? Lekka ɗa maatiki
         ma asaa min renta gaa un̰n̰iɗo aatti gimi ga asiyya niŋga unti Mellayi! Ku ibinya
         ɗa keeke e? 19 A gata pa maatiki kaaka on̰aa ɗa galbanti, innasoopa ga on̰aa aatti ka, gaa palliyya.»
         Beneyti keeke maa ga beneyye ga aŋka ga gaariyyo kadar gu lawwi paracco ay ku tiyaawi+. 20 Gaa beneyyiyyoo payya gaa: «Ma negekkaa gimu unti Mellayi soopa ay gaari ma okomma
         min ɗakko galbanti, 21 asan ga ay min galbanti gimi appe gu okomɗo gu moyoowi ku miɗɗa ma esekkayo diyyo
         ta daato e baŋ pa ta miɗaayo bala paate, o maaso, o diyaw ma aaniyo, 22 o un̰n̰o oko daatti gimi e baŋ ga oko mittí daatti, o kaarito ta lawwo, o liyaw ta
         gaari ku miɗɗa, o daɓallo, o diyyo ta zeneyyo alala, o girlo, o n̰ilaaki, o cipilo
         ta zii, o liyaw ka awaaki unti Mellayi. 23 Gaari ku miɗɗa kooko paracco okomma min ɗakko galbanti gimi, o gu guta appe ma negekkaa
         giimi unti Mellayi.»Daate ma ay Yawudiŋga ɗa dowwaca galbantí oko Iisa(Elloŋ Matiye 15.21-28)24 Gaa min iŋaa ga Iisa waciɗe ga ƴiiliɗe, ga kaatiɗe kiɗa ta Tir. Gaa deeɗe un̰n̰a ger
         kaƴi aɗe ma gubbo ka, asan ga aŋka ɗa gu giimi leeɗe kabarre. Gaa ma kaaka aɗe gu
         giimi leeɗiyee kabarre. 25 Gii lekkiɗo daate kaƴi aɗe maa gi runtí ga aarinne deegeyyica. Gaa maa gi giyyikki
         gi asiɗe koɗokka gi asiɗe gala asintee. 26 Gita pa ay gima ma ay Yawudiŋga ɗa, weewica soo kiɗa ta Pinisi ma aaye aattí kiɗa ta Sirii. Gii malmiliyya Iisa gee
         ga ban̰n̰u ga pittitiiga aarinnití runtí. 27 Gaa Iisa beneyyitti gaa: «Duwaayo ƴa omma oko miico gu tewɗo gu ayawɗo, asan gi ay
         tirta ɗa ki iccicca tiyawco miico, kii uwwiyyooca oko ronco kan̰n̰o.» 28 Gii tiiliyyee gee: «Beneycum keeke ay tirta appe, miltu, innasoopa gu ronco kan̰n̰o
         kulla ma ay balti taabulli son̰son̰n̰aca aɗe tiyawco miico ma sobaa kiɗaati.» 29 Gata pa tiiliti gaa: «Mileŋ ka beneyye goŋŋa, ka addo appe o gi runte ga aarinnití
         oome.» 30 Gii waciɗe gii yookiɗe girtí gii deeɗica gassa runtí gii aaye daŋgilo o aarinnití
         okomme.Gimu ma ay ambuuku o ga liitti rebelle31 Gaa Iisa kaatiɗe min kiɗa ta Tir, gaa ƴiiliɗe ma geegar ka Sidon, gaa ƴiiliɗe kiɗa
         ta Gawaagargee Ku Orro+ gaa yookiɗe baharre ta yaata tee ta Galilee. 32 Maa ga sarɗe, guu giimi itiriyyee gimu ma ay ambuuku o ga beneyyi raɗɗee. Guu wakkiyya
         Iisa goo ga gageegu pittee ziiti. 33 Gaa Iisa tirriyiyya arro min oko giimo, gaa issiyyeegu pittee deytee. Gaa pisiɗe olo
         pitti, gaa eesiyyeega liitti. 34 Gaa cukilɗe uwwa samaani. Gaa naasiɗe raɗɗa ma inno gaa: «Epata+!» Epata pa goo ‘Iyyu!’ 35 Gaa ma haŋka keeke aɗe gu deytee iyyiɗe o ga liitti ipire. Gaa beneyɗo saa pe samaane.
         36 Gaa Iisa sartiyiyyoo gaa gu addo beneyya ɗa ya oko gimu kaƴi ka kulla. Gata ƴa sartayyayo
         o guta pa beneyya saa pe oko giimo ta ƴiila. 37 Guu giimi ajjibiɗe saa pe ta kaw, guu beneyɗo goo: «Gaartee paracco maa ga leewa samaane
         ta kaw. Ambuukee ɗe kulla ga eyay, gu gewɗo o maa gu letticco rebelle kulla ga eperrayoogu,
         gu beneyɗo samaane!»
         
            
               	Elloŋ Esaya 29.13.

               	Elloŋ Oomiti min Masir 20.12, 21.17 o Soƴoowee ku Saɗikaŋgeyyo 20.9.

               	Elloŋ Lubaakico N̰amaakeetee Iisa Masi 10.9-16.

               	Gawaagargee Ku Orro pa goo Dekapolis ma beneyyi ka Gireknigeyyo.

               	Epata ay beneyyi ka Arameyyenigeyyo.

Iisa beraa tiyaw oko alpaŋgee pooɗi gimu(Elloŋ Matiye 15.32-39)81 Gaa oko meeni kotti gu giimi maani timmiyyee payya oko Iisa. Guu alɗo lekka ɗa maatiki
         ka tiyaawi. Gaa kolliɗiy jobookeetee, gaa beneyyiyyoo gaa: 2 «Na elle saamuwco oko giimi ku maani kooko asan gu lekka paaɗe meeni subba maa gu
         alɗo ma naa, guu alɗo lekka ɗa maatiki ka tiyaawi. 3 Naa leyyo naa gu addo pa o gu teewe ɗa gu daare kelbenna butuuli asan gu lekka ma
         asee min arro.» 4 Guu jobookeetee pa tiiliyyee goo: «A iŋee appe kayni gonek ka ke gasakka ŋa pe tiyaw
         ma ayay giimi kooko?» 5 Gaa Iisa inniɗiy gaa: «Ku lekka mappa minaw?» Guu guta pa tiiliyyee goo: «Ni lekka
         mappa paysara.»6 Gaa Iisa beneyyiyyoo oko giimi ku maani kotti gaa gu nuntu kiɗaati. Gaa maa gu nuntiɗe
         ga icciyya mappa ka paysara gaa leeɗiyee barkinti oko Mellayi. Gaa erriyya, gaa biriyyooga
         oko jobookeetee, gaa gu ɗeddayooga oko giimo. Guu leeɗiya, 7 o gu lekka kulla buusi minnaw ku rootta. Kotti kulla ga Iisa icciy, gaa leeɗiyee barkinti
         oko Mellayi, gaa biriyyoogu oko jobookeetee gu ɗeddiyoogu oko giimo. 8 Guu giimi teeɗe gu ayyiɗe. Guu ma kollee ma mare, gu jobookeetee Iisa onniɗe laŋgee
         paysara. 9 Guta pa ma teero kotti ay alpaŋgee pooɗi gimu. Gaa Iisa leeɗiyoo gaa gu tacilu appe.
         10 Gaa Iisa kalpiɗe koɗok markabati ma jobookeetee. Guu kaatiɗe kiɗa kaƴi aɗe maa gu
         kolaa goo Dalmanuta.Iisa o Pariziyennigee(Elloŋ Matiye 16.1-4)11 Guu Pariziyennigee asiyya gassa Iisa, guu icciɗe meela. Mileŋ gu aŋka cokkiti pa, gu inniyya goo ga
         leyyo latta ka ajjibiti ma garaa kadar ga Mella n̰akammiya. 12 Gaa Iisa naasiɗe raɗɗa, gaa beneyyiɗe gaa: «Ayme gu giimi ku haŋka kooko enewɗo garaawi
         ku ajjibiti? Na beneyyatoŋca seene: Na leewa ɗa ya maatiki kaƴi ka ajjibiti oko giimi
         aleŋ kuŋ.» 13 Gaa waciɗe ga uttiyyoo. Gaa deeɗe kalpa markaba ga tappiɗe ma ta nussantí baharriti
         katik.Muɗigico Pariziyennigeyyo o ka Erod(Elloŋ Matiye 16.5-12)14 Guta pa jobookeetee Iisa rawte gu alɗe icca ɗa mappa. Guu lekkiɗo pe kaƴi ka aattí markabati. 15 Gaa Iisa sartiyiyyoo gaa: «Warroŋ maaƴi min oko muɗigico Pariziyennigeyyo o ka Erod Antipas!» 16 Guu jobookeetee beneyɗo aacco goo: «Ay asan ga ay maa ke alɗine lekka ɗa soo mappa
         ga beneyɗine goŋŋa e?» 17 Gaa Iisa leeɗiyee kabarre oko beneyco kaaka. Gaa beneyyiyyoo gaa: «Ayme ku melewɗo
         kuu ga ay maa ku alɗo lekka ɗa ka mappa na beneyɗo goŋŋa? Gaari kooko ku ebenniy ɗa
         missa e? On̰owwitoŋ ɗa e? Kayyeetoŋ eyee ɗa missa e? 18 Ku lekka iɗi, kuu alɗo ella ɗa o ku lekka deyya, kuu alɗo geewa ɗa+. Ku moyaa ɗa e? 19 Wikinne maa na erriyya mappa ka beeƴa oko miɗi ku alpaŋgee beeƴa, gu kollee ma mare
         une laŋgee minaw?» Guu tiiliyyee goo: «Orro o seera.» 20 «A maa na erriyya mappa ka paysara oko giimi ku alpaŋgee pooɗi gu kollee ma mare une
         laŋgee minaw?» Guu tiiliyyee goo: «Paysara.» 21 Gaa Iisa beneyyiyyoo gaa: «Ma keeke aɗe kulla, kuu alɗiy ebenna ɗa gaari kooko.»Iisa rayyadda koor̰22 Gaa Iisa ma jobookeetee sarɗe Betsayda. Guu giimi itiriyyee koor̰. Guu malmiliyya goo ga eesiya. 23 Gaa Iisa baamiyya koor̰ kaaka min pitti. Gaa cimmiyya renta min hellanti. Gaa leeɗiyee
         olo iɗiitee. Gaa gagiyeegu pittee, gaa inniyya gaa: «Ki ella aɗe maatiki?» 24 Gaa koor̰ iyyiɗiy iɗiitee, gaa beneyyiɗe gaa: «Na ella giimi aleŋ ettee goŋŋa guu
         tan̰awɗo.» 25 Gaa Iisa gagiyyeegu payya pittee iɗiitee oko koor̰r̰i. Gaa koor̰ elliɗe saa pe. Gaa
         rayyidiɗe ga elelɗo ta car̰aŋ. 26 Gaa Iisa leeɗiyee gaa ga addo girti, innasoopa ga addo un̰n̰a ɗa ma aattí darre ta
         Betsayda.Piyer beneyya kadar ga Iisa ay Masi(Elloŋ Matiye 16.13-20, Lik 9.18-21)27 Gaa Iisa ma jobookeetee kaatiɗe diyargee ma aaye katta geegar ka Sezaree ta Pilip+. Gaa butuuli ga inniɗiy jobookeetee gaa: «Oko beneyco giimo ka goo na ay we?» 28 Guu guta pa tiiliyyee goo: «Giimi daare ƴa goo ki ay Yaaya ma batasayya giimi, o daare pa goo ki ay nabiiniceEliyas, o daare pa goo ki ay kaƴi aɗe min oko nabiinigeyyo.» 29 Gaa inniɗiy gaa: «A kuŋ pa oko kantoŋ ka kuu na ay we?» Gaa Piyer tiiliyyee gaa: «Kii
         ay Masi gata appe maa ga Mella aparre.» 30 Gaa uwwiyyoo atarre gaa gu addo beneyya ɗa ya oko gimu kaƴi kulla ma gaartee kotti.Iisa tasaa mutti o naɗawti(Elloŋ Matiye 16.21-28, Lik 9.22-27)31 Gaa Iisa diiliɗe ga garawɗiyo gaa ga aŋka ga Runti Gimi diigiyɗo maani. Guu ajaawaŋgeeco Yawudigeyyo o taattuweeco soƴoowee ku saɗikaŋgeyyo, o aalimnigee ku Kitamniti Muusa asiyya pooca, guu asiyya dee. Gaa oko meene ma daa ta subba pa, ga naɗiɗo min muuti.
         32 Gaa beneyti keeke ga beneyɗiyooga purta. Gaa Piyer tirriyiyya paalta jeres gaa makaɗɗee.
         33 Gaa Iisa jigirɗiy jobookeetee, gaa makkiyyee oko Piyer gaa: «Yooku ta taartu, Seetanne! Kii gi mooyicum ta gaaro ay ta Mellayi ɗa, innasoo gi ay ta giimo ka.»34 Gaa kolliɗiy jobookeetee ma giimi ku maani. Gaa beneyyiyyoo gaa: «Gaa gimu aŋka ga
         jobbinno, ga meelica mooyo ta gaari ku kayaati ka, o ga icciya kuruwati+, gaa joboɗɗino. 35 A gata pa, gimu ma aŋka ga najjiyicca hayaatanti mesellaca. A gimu soopa ma mesellaca
         saanantu oko naa o ta kabarre ta daana akkica najjiya. 36 Gaa gimu gassiyya ayaawi paratti ka dunuuniti, gii hayaatanti pa masilɗo, gi gayee
         pe ini me? 37 Gaa gimu misilca hayaatanti ga gederra ɗa ga birɗo ya maatiki maa ga gassica payya.
         38 Gaa gimu gi jalawwiyee ga jobbinno o ga beneyɗiy beneyyiŋgeetaw unco giimi ku haŋka
         kooko ma jobokka ɗa ka Mellayi o gu leewa zunubgee, ga Runti Gimi kulla akkeeca jaala
         maa ga ase asa ma darjanti Mella Tatti o ma malaykatnigeetee Mellayi.»
         
            
               	Elloŋ Ezekiyel 12.2 o Zeremi 5.21.

               	Sezaree ta Pilip ay geegar ma aaye balti dambu ka Hermon. Aatti geegar kaaka pa lekka giimi maani
                     ma ay Yawudigee ɗa. Gata pa sawa ɗa ma geegar ka Sezaree ma aaye baltí baharre ta
                     yaata.

               	Icco ta kuruwayi pa ay oyyo ta diiganti o ta muuti aleŋ ta Iisa.

91 Gaa Iisa beneyyiyoo payya gaa: «Na beneyyatoŋca seene, min oko kuŋ keeke ma aaye iŋee,
         gu daare matakka ɗa namma gu asicca ella mulunniti Mellayi ma asaa ma gudirane.»Magawti ziiti Iisa kayaati dambi(Elloŋ Matiye 17.1-13, Lik 9.28-36)2 Gaa maa gu leeɗe meeni bizgiƴi, gaa Iisa kaatikkiko ini Piyer o Zak o Yaaya. Guu deeɗe
         kalpa kayco ka dambu kaƴi aɗe siƴƴa. Gaa Iisa magiɗe unco, 3 guu kaɗiŋgeetee ɓeeliɗe ma kaawo gu deeɗe purta tal, purtuwe maa ga gimu iŋee dunuuniti
         gederra ɗa ga leeɗiya kaɗiyyu purta tal aleŋ kaaka. 4 Gaa kaytiŋ ka gu jobookeetee ku subba guta elliɗiy ini nabiiniceEliyas ma giiti Muusa guu beneyya ma Iisa.5 Gaa Piyer beneyyiyyee oko Iisa gaa: «Garaawatini, daana ke nuntinne iŋee. Ni panakka
         zubiŋgee subba. Kaƴi oko kii o kaƴi oko Muusa o kaƴi oko Eliyas.» 6 Piyer pa ibine ɗa beneyyi maa ga beneyyiɗo asan ga ɓayaw galiyoo maani ma gittee.
         7 Gii n̰irɗe asiɗe gi asiyyoo tagga. Gii ur̰e kaƴi beneyɗo min aatti n̰irɗiti gee: «Gata
         keeke ay Runtu, na ƴekkaa ta kaw. Geewoŋga beneyti.» 8 Gaa kaytiŋ ka gu elliɗe gaa Iisa kayti ka pe marakke ma guta. 9 Maa ga Iisa ma Piyer o Zak o Yaaya berewɗo min dambi, gaa Iisa sartiyiyyoo gaa gu
         aɗiy gemma ɗa oko giimo gaari kooko maa gu elle, namma ya wikinne maa gaa Runti Gimi asiɗo naɗa min muuti. 10 Guu oyyiyya beneyti kaaka. Guu enewɗo soopa aacco ma gaari ku ‘naɗaawi min muuti’.11 Guu jobookeetee ku subba koo inniyya goo: «A ayme gu aalimnigee ku Kitamniti Muusa beneyɗo goo ga nabiinice Eliyas ƴa omma ma asaa+?» 12-13 Gaa Iisa tiiliyyoo gaa: «Ay seene appe, ga nabiinice Eliyas asiɗo ƴa omma ga asiɗiy
         pana gaari paracco ma bottolco omma min asawti Masi. Na beneyyatoŋ kadar ga Eliyas aseero appe, guu giimi leeɗeega ka miɗɗa paratti maa
         gu aŋka ka aleŋ maa gi Kitamniti Mellayi beneyye ma gaartee+. Mooyoŋ ƴa kulla, ayme gi Kitamniti Mellayi beneyɗo gee ga Runti Gimi akka diigiya
         maani, guu giimi asiyya ɗakita+.»Iisa o miica maa ga aarinne deegeyye(Elloŋ Matiye 17.14-21, Lik 9.37-43a)14 Gaa Iisa ma jobookeetee ku subba koo beeriɗe min dambi. Maa gu garribiyyo oko gicco ma marakke koo, guu elliɗe
         giimi maani ma kadarriy maa gu melewɗo ma aalimnigee ku Kitamniti Muusa. 15 Maa gu giimi elliyya Iisa guu ajjibiɗe, guu ɗiimiɗe dirsiŋgil gaɓirati, joobiti gu
         salamɗiya. 16 Gaa Iisa inniɗiy jobookeetee gaa: «Kuŋ ecekke ini me meelata ma guta?» 17 Gaa min oko giimi ku maani kotti, ga kaƴi tiiliyyee gaa: «Garaawa, na eterramga runtu.
         Gata pa lekka aarinne. Gaa aarinniti kaaka pa toɗoɗɗiyee beneyyi. 18 Kulla were aɗe maa gaa waciyyee, ga bagaa kiɗaati o bor̰kom okomma min biiti, gaa
         ayamɗiy pe gonek ka saantee o ga ziiti aƴaa. Gaa maa na asikkiki na asiyyo beneyya
         oko jobookeecam naa gu pitteega maaƴi aarinniti keeke, guu alɗe gederra ɗa.»19 Gaa Iisa beneyyiyyoo oko jobookeetee gaa: «Kuŋ giimi ka haŋka keeke, ku duwiy ɗa galbigeetoŋ
         oko naa. Na nowotta pe ya minke ma kuŋ ku maa ku duwɗiy galbigeetoŋ oko naa? Na deeɗitoŋ
         soɓorro pe ya minke? Itirnawga miica.» 20 Guu itiriyyeega miica. Gaa maa ga aarinne kaaka ma deegeyyiya miica elliyya Iisa,
         gaa yaagiyya saa pe miica ma raɗɗa namma ga baagiyya bup kiɗaati. Gaa miica tapalpalɗo
         kiɗaati o bor̰kom okomma min biiti. 21 Gaa Iisa inniyya tatti miici gaa: «Min minke ga aarinne deegeyɗiya?» Gaa tatti miici
         tiiliyyee gaa: «Ay min rummuwti saa. 22 Meeni maani gaa waciyyee ga bagakka okkati, o were daare pa ammo asan ga aŋka diyawti.
         Haŋka pa ki ellu saamuwti, ki gaayinni, kii gederra.» 23 Gaa Iisa tiiliyyee gaa: «Kii naa gederra! Lekka ɗa maatiki ma raɗɗee oko gimu ma dowwica
         galbanti oko naa.» 24 Gaa tatti miici beneyyiɗe saa koɗokka gaa: «Na dowwica galbantu oko kii, innasoopa
         ki gaayino asan gi raɗɗaw na duwicca.»25 Maa ga Iisa elliɗe kadar gu giimi maani asaa, ga makkiyee oko aarinne ma deegeyyiya
         miica kaaka gaa: «Kii aarinne keeke ma toɗokkayo giyyo o beneyyi oko giimo, na beneyyam
         naa: Oomu min oko miica keeke o ki aɗe yooka ɗa payya ta kaw ki asiyee un̰n̰a!» 26 Gaa aarinne kawwikiɗe gaa yaagiyya miica ma raɗɗa, gaa oomiɗe. Gaa miica owoɗɗe pe
         gonek ka, gaa taariɗe san̰ aleŋ maatenta namma gu giimi beneyɗo goo walaŋ ga maate
         paaɗe. 27 Gaa Iisa baamiyya min pitti ga cipiliyya uwwa ga warriɗe.28 Gaa maa ga Iisa yookiɗe ger maa gu sobowɗe, guu jobookeetee inniyya goo: «A nii soo
         ayme ni alɗe gederra ɗa ni pittiyya aarinne keeke?» 29 Gaa Iisa tiiliyyoo gaa: «A gata pa, aarinne aleŋ keeke okomma illa ma inno oko Mellayi.»Iisa tasaa payya mutti o naɗawti(Elloŋ Matiye 17.22-23, Lik 9.43b-45)30 Gaa Iisa ma jobookeetee waciɗe min iŋaa gu tappicca kiɗa ta Galilee. Gaa Iisa alɗo aŋka ɗa gu giimi ibiniyya
         were maa ga alɗo, 31 asan ga garkayyay jobookeetee. Gaa beneyɗiyo gaa: «Runti Gimi gu akkiya bira picco giimo guu deeɗiya. Gaa oko meene ma daa ta subba ga asiɗo naɗa
         min muuti.» 32 Guta pa ibinya ɗa beneyti keeke, guu ɓayaɗɗo inniti.Ka tatta ƴiila ay we?(Elloŋ Matiye 18.1-5, Lik 9.46-48)33 Gaa Iisa ma jobookeetee sarɗe geegar ka Kaparnawom. Gaa maa gu sarɗe ger maa gu sobowɗe
         ga inniɗiy jobookeetee gaa: «Maa ke asawɗo soo butuuli ku ecekke meela ma gaari ku mayi?» 34 Guu alɗiyee tiila ɗa asan ga butuuli gu ecekke meela goo ga ka tatta ƴiila ay we.
         35 Gaa Iisa nuntiɗe kiɗaati, gaa kolliɗiy jobookeetee ku orro o seera koo, gaa beneyyiyyoo
         gaa: «Gaa gimu aŋka ga deeɗo ka omma ƴiila, ga oyyu ga deeɗo ka rootta unco giimi
         paracco, o gaa dee lubaakaco.» 36 Gaa baamiɗe miica rootta ga wirriyya ɗaɗɗakkico. Gaa googiyya gaa beneyyiyyoo gaa:
         37 «Maa gaa joobe miica aleŋ keeke saanantu, jobowwino saa naa ma kayaatu. A ma joobino
         pa joobe ɗa naa ka, innasoopa ga jobowwiya gata ma n̰akamminoo.»Ma ɗakattine ɗa ay kantine(Elloŋ Lik 9.49-50)38 Yaaya beneyyiyee oko Iisa gaa: «Garaawatini, ni elle gimu kaƴi aɗe ma petekka awaaradgee
         ma semeecam, nii aŋkiɗo ni toɗɗiyyee asan ga aaye ɗa ma keeta.» 39 Gaa Iisa tiiliyee gaa: «Anne toɗɗa ɗa asan ga lekka ɗa gimu ma gederra ga leeɗo gaari
         ku ajjibiti ma semeetaw, gaa paalta ka ga ribilɗo ga beneyyiɗo miɗɗa ma gaartaw. 40 Elloŋ ƴa, gimu ma pocowwine ɗa ay kantine aɗe. 41 Na beneyyatoŋca seene, kulla gimu aɗe ma beraatoŋ kuraaka ta ammo mileŋ ku ay kuntee
         oko Masi, akkica gassa hagganti min oko Mellayi.»Warroŋ maaƴi(Elloŋ Matiye 18.6-9, Lik 17.1-2)42 Gaa Iisa beneyɗe payya gaa: «Gimu soopa ma esekka zunubgeyyo kaƴi ka kulla min oko
         giimi ma ay aleŋ miici ku rootta kooko ma dowwiy galbigeeco oko naa, gi parlane yaata ocokka. Samaane ƴiila oko gata kaaka gu onniyyee ur̰uuti dambu tatta, guu uwwiya
         baharriti ga maatiɗo. 43-44 A gaa piccum esekkam zunubgeyyo, ki reepiya, asan gi samaane ƴiila ki gassiɗo hayaatane
         ma gakamma ɗa ta kaw saripti Mellayi ma piccum kaƴi ka min maa ki kaatiɗo ma piccam
         seera aatti were ka okko ma batakka ɗa ta kaw. 45-46 A gaa asincum esekkam zunubgeyyo, ki reepiya saa, asan gi samaane ƴiila ki gassiɗo
         hayaatane ma gakamma ɗa ta kaw saripti Mellayi ma asincum kaƴi ka min maa ki kaatiɗo
         ma asincam seera aattí okko ma batakka ɗa ta kaw. 47 A gii iɗiicum pa kulla esekkam zunubgeyyo, ki cimmica saa asan gi samaane ƴiila ki
         un̰n̰iɗo mulunniti Mellayi ma iɗiicum kaƴi ka min maa gu iɗiicam serco alɗo guu uwwiɗum aattí okko ma batakka
         ɗa ta kaw. 48 Kitamniti Mellayi beneyye gee ga iŋaa were kaaka gu diiri ma ayamma zii matakka ɗa o okko kulla batakka
         ɗa ta kaw+.»49 Gaa Iisa beneyɗe gaa: «Mella panakkay giimi paracco ma diigaŋgee aleŋ giimi ma panakkaca
         saɗikane ma deeme. 50 Deeme pa ay maatiki ka daana. A gaa deeme appe soo ga belbeluwti oole ku leewa pe
         kuu me ga deeɗo payya belbel? Kuŋ kulla deyyoŋ belbel, kuu nuntiɗo ma daana beenannitoŋ.»
         
            
               	Elloŋ Malasi 3.23-24.

               	Jobookeetee Iisa lekka kabarre kadar ga beneyti Iisa keeke ma gaartee nabiinice Eliyas,
                     ga beneyya ma gaartee Yaaya ma batasayya giimi. Elloŋ Matiye 17.11-13.

               	Elloŋ Esaya 53.3 o Soom 22.1-18.

               	Elloŋ Esaya 66.24.

Iisa beneyya ma gaari ku cappiti daato(Elloŋ Matiye 19.1-12, Lik 16.18)101 Gaa Iisa waciɗe min iŋaa, gaa kaatiɗe kiɗa ta Yudee ma aaye ta nussanti katik oko
         ƴiiro ta Yurden ma sorotta diiman. Guu giimi maani asiyyee payya. Gaa garawɗiyo beneyti
         Mellayi aleŋ maa ga leewa kee aɗe. 2 Guu lekkiɗe Pariziyennigee daare ma asiyee saripti ku maa gu cokkiyya. Guu inniyya goo: «Hukumnigeetine oyowwiyee
         aɗe ga gimu cappitti oko daatti?» 3 Gaa Iisa inniɗiy gaa: «Muusa birtoŋ hukumne ŋawwa?» 4 Guu tiiliyyee goo: «Muusa oyowwiyee oko gimi ga kitipiyitti katkat ta cappiti, gaa
         cappitti+.» 5 Gaa Iisa beneyyiyyoo gaa: «Muusa kitipiytoŋca hukumne teete asan gu kayyeetoŋ talta.
         6 A min diilití dunuuniti soopa, maa ga Mella kilgiyicca dunuune: “Ga kilgiyiy giimi,
         miiɗi o daate+.” 7 “Ay ɗakko appe ga miiɗi asiɗo ooma min girco tatti ma yaati, gaa deeɗo nunta ma daatti.
         8 Gaa serco appe gu deeɗo pe zii kaƴi ka+.” Ay goŋŋa appe gu alɗo ɗa payya seera, guta deero pe zii kaƴi ka. 9 Ga gimu pa ayya ipira ɗa maa ga Mella onokke.» 10 Gaa maa gu asiɗe giiri, guu jobookeetee enewɗiya ma gaari guta ka, 11 gaa gata pa tiiliyyoo gaa: «Gaa miiɗi cappiti oko daatti gaa icciɗe kaƴi, ga niŋgiti
         oko ta omma ma un̰n̰iti ta daatti. 12 A gii daate kulla uttiyee oko mittí gii deeɗe icca miiɗi kaƴi gi niŋgiyee oko miiɗi
         ka omma ma issití ta miɗi.»Iisa o miici ku rootta(Elloŋ Matiye 19.13-15, Lik 18.15-17)13 Guu giimi eterɗe miici goo ga gagayoogu pittee zeneeco. Guu jobookeetee soopa makaɗɗiyo oko giimo. 14 Maa ga Iisa elliya liyawco jobookeyyo kaaka, gii alɗiyee dee ɗa daanee. Gaa beneyyiyyoo
         gaa: «Duwaaniyo oko miico gu asiyyaw! Aɗaaniyo toɗɗa ɗa, asan gi mulunniti Mellayi ay oko giimi ma ay aleŋ guta. 15 Na beneyyatoŋca seene: Gimu ma oyaaca ɗa mulunniti Mellayi aleŋ miica ka rootta, akka
         un̰n̰a ɗa ta kaw mulunniti Mellayi.» 16 Gaa gogowɗiy miici guta o ga baarakkay ma gagaw ta pittee kayyeeco.Iisa o ayaawa(Elloŋ Matiye 19.16-30, Lik 18.18-30)17 Gaa maa ga Iisa katawɗo, gaa lekkiɗo gimu kaƴi aɗe ma gaɗɗe ga asiɗe darsa unti Iisa.
         Gaa inniyya gaa: «Garaawa ka gidaani, na lee pe naa me ku maa na gassicca hayaatane
         ma gakamma ɗa ta kaw?» 18 Gaa Iisa tiiliyyee gaa: «Ayme ki kolowɗino kii na gidaani? Lekka ɗa gimu ka gidaani,
         illa ay Mella kayti ka. 19 Ki ibiniy paaɗe hukumnigee maa goo: “Addo dee ɗa gimu ma aaniyo. Ga miiɗi addo un̰n̰a
         ɗa oko daatti giiti o daate pa kulla gi addo issa ɗa mittí gattí. Addo maasa ɗa. Aɗiki
         arɗa ɗa giicum ma borooli. Ayya daɓalla ɗa giicum ki icciyyeega maatikiti. Cipiliy
         semeetee taccum o ku yaacum+.”» 20 Gaa ayaawa gata pa tiiliyyee gaa: «Garaawa, beneyyiŋgee kooko na jobokkiy min ɗibiluwtu.»
         21 Gaa Iisa elliyya ma galbane ta ƴekkiti. Gaa beneyyiyyee gaa: «Koyowwiyam missa maatiki
         kaƴi. Aɗikiko giɗa lawcam paracco maa ki lekka, kii biriyyooga gurus kaaka oko giimi
         ku saamo. Goŋŋa ga Mella beram ayaawi samaani. Kii yookiɗo ki asinno jobba.» 22 Maa ga ayaawa giyyiyya beneyti Iisa kaaka gaa zorontiyɗe. Gaa yookiɗe ma zorontiyti
         asan ga ay ayaawa ta tirta.23 Gaa Iisa elliɗiy jobookeetee kotti ma kadarriya, gaa beneyyiyyoo gaa: «Ayaawee gi raɗɗayo ta tirta gu un̰n̰iɗo
         mulunniti Mellayi!» 24 Guu jobookeetee rawruwɗe ta tirta oko beneyti kaaka. Gaa Iisa pa beneyyiyyoo payya
         gaa: «Rontaw, raɗɗa ta tirta gi un̰n̰o mulunniti Mellayi. 25 Oko lukumi gi raɗɗe ga ɗaamiɗo ma buuliti ƴibirri. Oko ayaawayyi soopa gi raɗɗe payya
         ƴiila ga un̰n̰iɗo mulunniti Mellayi.» 26 Guu jobookeetee ajjibiɗe saa pe ta kaw. Guu beneyɗo aacco goo: «A gaa goŋŋa, ga ay
         we pe ma gederra ga deeɗo najjiyenta?» 27 Gaa Iisa elliɗiy gaa beneyyiyyoo gaa: «Giimi gederree ɗa ta kaw oko keeke, oko Mellayi
         soopa gi raɗɗee ɗa asan gu gaari paracco ga gederrayo.»28 Gaa Piyer beneyyiyyee gaa: «Ni cappiyo oko lawtini paracco nii jobbiɗum.» 29 Gaa Iisa beneyyiyyoo oko jobookeetee gaa: «Na beneyyatoŋca seene: Gaa gimu cappiyee
         oko girti o oko seneetee ku miɗitta o ku daatta o oko yaati o oko tatti o oko kiɗaati
         o oko rontee, saanantu o saanantí kabarre ta daana, 30 ga gasakka oko dunuune ta haŋka teete orooruwee orratiŋ gerra o seneeta ku miɗitta
         o ku daatta o gayyee o miici o kiɗa, o giimi kulla akkiya diigiya. Gaa oko dunuune
         ma akka asa pa ga asiɗo gassa hayaatane ma gakamma ɗa ta kaw. 31 Maani min oko giimi ku haŋka kooko ma ay ku omma akka dee ku sulaayi, o ku sulaayi
         akka dee ku omma.»Iisa tasaa payya mutti o naɗawti min muuti(Elloŋ Matiye 20.17-19, Lik 18.31-34)32 Gaa Iisa ma jobookeetee icciyya botol gu poŋoɗɗo geegar ka Zerizalem. Iisa pa omokkiyo.
         Guu jobookeetee ku orro o seera o giimi daare ma jobokkaa ɓayɗe. Gaa Iisa tirriyɗiy
         jobookeetee ku orro o seera kayco, gaa beneyɗiyo gu gaari ma akkee asa katta. 33 Gaa: «Giyyoŋ ƴa! Haŋka ke kataa Zerizalem, iŋaa pa, ga Runti Gimi gu deeɗiya bira picco taattuweeco soƴoowee ku saɗikaŋgeyyo ma gicco aalimnigee ku Kitamniti Muusa gu baamiyya. Guu caaɗiyyee parlane ma ka muuti. Guu biriyyooga oko giimi ma ay Yawudigee ɗa. 34 Guta pa deeɗee noƴƴa gaari o gu pesekke olo o gu r̰ocokka, guu deeɗiya. Gaa leelo
         meeni subba, gaa naɗiɗo min muuti.»Innico Zak ma giiti Yaaya(Elloŋ Matiye 20.20-28, Lik 22.25-27)35 Gaa Zak ma sinti kee Yaaya ma ay rontee Zebedee kaatiɗe gu deeɗiya gassa Iisa. Guu
         inniyya goo: «Garaawatini, ni aŋka ki leeɗini ga maatiki maa ni enaa!» 36 Gaa Iisa tiiliyyoo gaa: «Ku aŋka na leeɗitoŋ ini me?» 37 Guu guta pa beneyyiyyee goo: «Oyyani, ga kaƴi ƴa ki duwiya tiyaawacum o ka kaƴi pa
         n̰ugilacum, wikinne maa kii asica gassa darjancum.» 38 Gaa Iisa leeɗiyoo gaa: «Ku ibinya ɗa latta maa ku enaa. Ku gederra aɗɗe ku aar̰icca
         kuraakatu ta diiganti maa na akka aar̰a, o ku gederra aɗɗe ku hamalliyya baatem ka diiganti maa gu asinno diigiya?» 39 Guu tiiliyyee goo: «Ni gederra.» Gaa beneyyiyyoo gaa: «Ay seene appe, ku akka diigiya
         aleŋ maa na asiɗo diigiya o ku akkiya hamalla baatem ka diiganti maa gu asinno diigiya.
         40 A nunto ta tiyaawatu o ta n̰ugilatu pa, ay naa ɗa ma aparray. Ay Mella ma hassalliyoogu
         wereeriyee kotti oko giimi daare maa ga aparre.»41 Gaa maa gu gicco ku orro giyyiyya beneyyi kaaka guu boŋsiyyoo oko Zak ma giiti Yaaya.
         42 Gaa Iisa kolliɗiy paracco gaa beneyyiyyoo gaa: «Ku lekka kabarre kadar ga dunuuniti
         gu salaataŋgee ku kiɗaayeyyo hekemeyyiy ma ka gazanta gimco, o taattuwee garaaca gudiranco
         oko gimco maa gu hekemeyye. 43 A kuŋ pa gi daatoŋ ɗa goŋŋa. Innasoo, gaa gimu kaƴi min aattoŋ aŋka ga deeɗo ka tatta
         ƴiila, ga dee lubaakatoŋ. 44 A gaa kaƴi min aattoŋ aŋka ga deeɗo ka omma, ga oyyu ga deeɗo lawwico gittee paracco.
         45 Ay goŋŋa appe ga Runti Gimi saa kulla alɗe asaa ɗa gu giimi asiyyee lubba. Innasoopa ga asee ku maa ga lubbiɗo
         oko giimo o ga biricca hayaatanti aleŋ haggane oko najjiyco giimi maani.»Iisa o Bartimee ma ay koor̰(Elloŋ Matiye 20.29-34, Lik 18.35-43)46 Gaa Iisa ma jobookeetee sarɗe geegar ka Zerikko. Gaa maa ga okomɗo min iŋaa ma giimi maani, ga lekkiɗo koor̰
         maa gu semeetee goo Bartimee runti Timee ma nowotte biiti butuuli ga ŋarayɗo. 47 Gaa maa ga giyyiɗe kadar ga Iisa ma ay ka geegar ka Nazaret ƴelaa ma iŋaa, gaa kolowɗo
         gaa: «Iisa Runti Dawud, ellu ɗe saamuwtu!» 48 Guu giimi maani makaɗɗe goo ga ƴaapu. Gata pa cayyakka saa pe ma raɗɗa ƴiila gaa:
         «Kii ma ay Runti Dawud, ellu ɗe saamuwtu!» 49 Gaa Iisa warriɗe, gaa beneyyiyyoo oko giimo gaa: «Kollinawga ƴa!» Guu kolliyya koor̰
         goo: «Asarrica galbancum ki waciɗo, Iisa kolaam.» 50 Gaa maa ga koor̰ giyyiyya beneyyi kaaka, gaa uwwiyya kaɗiyyiti ka ussi. Gaa aaliɗe
         ga aaniyiyya Iisa. 51 Maa ga sariyee, gaa Iisa inniyya gaa: «Ki aŋka na leeɗam ini me?» Gaa gata pa tiiliyyee
         gaa: «Miltu, iyyino na elelɗo payya aleŋ tee ta heeta tee aɗe!» 52 Gaa Iisa beneyyiyyee oko koor̰r̰i gaa: «Addo paaɗe, mileŋ ki dowwica galbancum oko
         naa, ki rayyide!» Gaa ma haŋka keeke aɗe gu iɗiitee koor̰r̰i iyyiɗe ga elelɗo, gaa
         jobbiyya Iisa ga kaatiɗe ma gata.
         
            
               	Elloŋ Ɗillico Hukumnigeyyo 24.1.

               	Elloŋ Diilo ta Lawwi Paracco 1.27, 5.2.

               	Elloŋ Diilo ta Lawwi Paracco 2.24.

               	Elloŋ Oomiti min Masir 20.12-16.

Iisa on̰aa geegar ka Zerizalem(Elloŋ Matiye 21.1-11, Lik 19.28-40, Yaaya 12.12-16)111 Gaa Iisa ma jobookeetee garribiɗe geegar ka Zerizalem, saripti darre ta Betpazee o
         ta Beetani katta dambu ka olibiyeyyi. Gaa Iisa n̰aamiɗe seera min oko jobookeetee gu ommiɗo. 2 Gaa beneyyiyyoo gaa: «Aɗoŋ oko darre taata ma aaye untine. Wikinne maa kuu sare ka
         pa, ku gasakka deheesane onnenta maa gu kalappe ɗa kaytiŋ. Kuu ipiriyya, ku itirinnawga
         iŋee. 3 Gaa gimu innitoŋ pa, gaa ga ayme ku eperɗiya, ku tiiline kuu: “Miltine aŋkiya, gaa
         yookittoŋga haŋka keeke aɗe.”»4 Guu kaatiɗe gu deeɗiya gassa gaa onnenta renta biití burgutti saripti butuuli, guu
         deeɗiya ipira. 5 Guu giimi daare ma aaye iŋaa inniɗiy goo: «Ku leewa me kaaka? Ayme ku eperɗiya deheesane
         kaaka?» 6 Guu tiiliyyoo ma beneyyi maa ga Iisa beneyyiyoo kee. Guu giimi kotti duwiyyoo. 7 Guu itiriyyeega deheesane kee oko Iisa. Guu zaggiyyeegu kaɗiŋgeeco ku taatta daare
         taarti. Gaa Iisa kalpiɗe. 8 Guu giimi maani ɗereɗɗiy kaɗiŋgeeco butuuli, daare pa ɗerekka linƴaƴƴi ku ɓayta maa
         gu ɗemekke min kayni. 9 Guu giimi ma tan̰aa unti Iisa o giimi ma jobokka cayyakɗo goo: «“Ozanna+, logokkineega Mella! Baarikenta ay gata ma asaa ma semeetee Mella Miltine+!” 10 Ga Mella baarikica mulunne ma asaa, gita ma ay mulunniti kaakatine kee Dawud. Ozanna, logaw ay oko Mella ma aaye uwwa ta kaw samaani!»11 Maa ga Iisa sarɗe Zerizalem, gaa deeɗe un̰n̰a doorane ta girti Mellayi, gaa elelɗiy paaɗe wereeriyee paracco. A mileŋ gi paato galeero paaɗe pa, ga oomeero
         gaa kaatiɗe Beetani ma jobookeetee ku orro o seera.Iisa o boo(Elloŋ Matiye 21.18-19)12 Gaa ma ta sokkonta ga Iisa ma jobookeetee okomɗo min Beetani. Gii maya dewɗiya. 13 Gaa elliɗe min arro boo ma eɗecce. Gaa kaatiɗe ga deeɗica ella gaa walaŋ pe ga gasakka
         ronti ga aymiɗo. Gaa maa ga kaatiɗe pa ga dee gassa pe tappi ka asan ga wikinniti
         ɗa missa ka wiyaawi. 14 Gaa Iisa beneyyitti oko booti gaa: «Gu giimi addo ayma ɗa payya ta kaw ronte!» Guu
         jobookeetee kulla giyyiyya saa beneyti kaaka.Iisa o giimi ma saawagga girti Mellayi(Elloŋ Matiye 21.12-17, Lik 19.45-48, Yaaya 2.13-16)15 Gaa Iisa ma jobookeetee sarɗe geegar ka Zerizalem. Gaa Iisa deeɗe un̰n̰a doorane ta girti Mellayi. Gaa gassiɗiy iŋaa giimi ma saawagga gaa diiliɗe ga peteɗɗiy. Gaa baggiɗiy taabulnigeeco
         giimi ma magakka gurus ka kiɗaayee pay pay o lawco maa gu nowoɗɗe gu giimi ma saawagga
         hamam, 16 o ga oyyiyee ɗa oko ya gimu kaƴi ga tan̰awɗo ma lawtee aattí dooranti girti Mellayi.
         17 Gaa garawɗiyo oko giimi kotti gaa: «Aattí Kitamniti, ga Mella beneyye gaa: “Girtu gu akkiya kolowwo goo ger maa gu giimi ku ballee paracco
         enewɗino. Gaa kuŋ soopa leeɗiki ger ka marŋo+!”» 18 Guu taattuweeco soƴoowee ku saɗikaŋgeyyo o aalimnigee ku Kitamniti Muusa giyyikko gaartee Iisa kooko. Guu deyeɗɗo pe botol ka maa gu deeɗiya. Guu ɓayaɗɗee
         oko Iisa asan gu giimi ku maani ajjibe ta tirta oko giraaniti taata. 19 Gaa ma pootimooko ga Iisa ma jobookeetee oomiɗe min Zerizalem.Iisa o boo ma aaƴe(Elloŋ Matiye 21.20-22)20 Gaa ta sokkonta ƴekker ka ga Iisa ma jobookeetee ƴelewɗo, guu ellicca boo tee maa ga bolee gii aƴee parattí namma ya carti. 21 Gaa Piyer mooyiɗiy gaari koo ma ƴelee. Gaa beneyyiyyee oko Iisa gaa: «Garaawatini,
         ellica ƴa boo tee maa ki bolee, ay gita appe teete aaƴe saa parattí.» 22 Gaa Iisa tiiliyyoo oko jobookeetee gaa: «Duwoŋgu galbigeetoŋ oko Mellayi! 23 Na beneyyatoŋca seene, gaa gimu beneyyiyee kulla oko dambu keeke gaa: “Paru min iŋee,
         ki deeɗo gala baharriti”, o ga beneyyiya ma galbanti kaƴi ka o ga amanne oko beneyti
         kaaka, ga beneyti kaaka deewa. 24 Ay ɗakko appe na beneyɗitoŋ naa ga paratti maa kuu dahayya o kuu enaa min Mellayi,
         ku amannoŋ kadar ku gasakkiya appe, gaa Mella birittoŋga. 25 Maa kuu waraɗɗe inniti Mellayi, kuu lekkiɗo gaari ma gimu kaƴi, ku aɗoŋ ku deeɗe saamiya
         ƴa omma. Goŋŋa ga Tattoŋ ma aaye samaani kulla saamayyatoŋgu nigaakitoŋ. 26 A kuu saamayyayo ɗa soopa oko giimi ma laatoŋ miɗɗa, ga Tattoŋ ma aaye samaani akkitoŋgu
         saamiya ɗa ta tuk gaartoŋ ku miɗɗa.»Gudiranti Iisa asaa min taŋaa?(Elloŋ Matiye 21.23-27, Lik 20.1-8)27 Gaa min iŋaa ga Iisa ma jobookeetee yookiɗe payya Zerizalem. Gaa Iisa tan̰awɗo doorane ta girti Mellayi. Guu taattuweeco soƴoowee ku saɗikaŋgeyyo o aalimnigee ku Kitamniti Muusa o ajaawaŋgeeco Yawudigeyyo asiyyee. 28 Guu inniyya goo: «Ay ma botol ŋawwa, o ga ay we ma oyowwiyam ki lewɗo goŋŋa?» 29 Gaa Iisa tiiliyyoo gaa: «Na aŋka ya na innittoŋ inno kaƴi ka. Kuu tiilinaw pa, naa
         beneyyitoŋ ka pe baŋ ga ma botol ŋawwa na lewɗiya keeke. 30 Ay we ma n̰aamiya Yaaya ga batasayɗiy giimi? Ay Mella e, e gu giimi? Beneyyinaw ƴa!» 31 Guu waciɗe gu beneyɗo aacco goo: «Kee tiile ɗe kee ga ay Mella ma n̰akammiya, ga enaane
         payya gaa: “A ayme ku alɗe amanna ɗa oko beneyti Yaaya?” 32 A kee tiilee pa kee: “Ay giimi ma n̰akammiya”, ke gederra ɗa.» Guta pa beneyye aacco
         goŋŋa asan gu ɓayeero giimi. A guta pa, giimi paracco bakammiki Yaaya ma batasayya
         giimi goo ga ay nabiinice ma tirta. 33 Ay ɗakko appe gu tiiliyyee oko Iisa goo: «Baana, ni ibina ɗa.» Gaa gata pa beneyyiyyoo
         gaa: «A naa kulla beneyyatoŋ ɗa baŋ ga ay we ma biryaw botol ku maa na lewɗiya liyaw
         keeke.»
         
            
               	Ozanna ma beneyco Arameyennigeyyo goo ‘logaw ay oko Mellayi’. Beneyyi ka Arameyennigeyyo
                     pa, gu beneyya wikinniti Iisa Masi.

               	Elloŋ Soom 118.25-26.

               	Elloŋ Esaya 56.7 o Zeremi 7.11.

Masal ta lubaakee ku jineeniti(Elloŋ Matiye 21.33-46, Lik 20.9-19)121 Gaa Iisa icciɗe masal gaa beneyɗiyo oko taattuweeco soƴoowee ku saɗikaŋgeyyo o aalimnigee ku Kitamniti Muusa o ajaawaŋgeeco Yawudigeyyo gaa: «Gimu kaƴi aɗe tume jineene ta ettee ma tarakka ma saabayye mor̰mor̰oskee, gaa
         tirpicca. Gaa leeɗe ɗoogin̰a yaata ta miƴƴiti ronco ettee kotti+. Gaa geewiɗe ger siƴƴa oko taraakeyyo. Gaa onniɗe beneyyi ma lubaakee maa gu lubbicca
         jineeniti, gaa gata pa kulla gu deeɗeeca berewwo ka pe hagganti+. Gaa turguwɗe paaɗe. 2 Gaa wikinne ka jaawico ronco etteyyo ga n̰aamiyyooga lubaakati kaƴi oko lubaakee koo
         maa gu onoɗɗiya beneyco ku maa gu deeɗeeca bira hagganti ta ronco etteyyo. 3 Gaa maa ga lubaakati sarɗe, guu lubaakeeti jineeniti baamiyya, gu tammiyya, guu pittiyya
         ma pittee ku orro. 4 Gaa milti jineeniti n̰aamiyyooga payya lubaakati ka kaƴi. Maa ga sarɗe guu lubaakee
         ku jineeniti deeɗeeca kooɗa kayaati, guu n̰iliyya. 5 Gaa milti jineeniti n̰aamiɗe payya kaƴi. Kaaka pa gu deyya saa pe. Gaa n̰aamiɗe saa
         pe payya lubaakeetee maani. Maa gu sarɗe guu lubaakee ku jineeniti tammiɗiy daare,
         daare pa gu deyyiy. 6 Gaa milti alɗo lekka ɗa payya ya lubaaka kaƴi, illa ay runti ka kayti ka maa ga ƴekka.
         Gaa n̰aamiyyooga n̰aamo ta deesiti, asan ga moyaa gaa: “Runtu soopa gu karmayya paaɗe.”
         7 Gaa maa gu lubaakee ku jineeniti elliyya runti oko milti jineeniti gaa asaa, guu beneyɗo
         aacco goo: “Ay keeke appe maa ga artane akkee mara. Asineega dee, gaa artane ka jineeniti
         marinne!” 8 Guu baamiyya gu deeɗiya. Guu yebbiyya gu uwwiyya renta min jineeniti.»9 Gaa Iisa inniɗiy pe gaa: «A oko gaari kooko pa ga milti jineeniti leewa pe gaa me?
         Asaa ga gata milco saa ga asiɗiy dee lubaakee ku jineeniti, gaa biriyyooca jineene
         oko giimi daare. 10 Kitamniti Mellayi beneyye gee:“Dambu maa gu gekeewee uwwe maaƴiay gata appe ma deero dambu ka samaane  kee ka diiliti geewiti giiri.11 Ay Mella Miltine aɗe ma leyya keeke,o ga ay latta ka ajjibiti maa gu iɗiitine elle+!”»Ku garkiyya ɗa aɗe beneyyi keeke e?12 Guu soƴoowee ku saɗikaŋgeyyo o aalimnigee ku Kitamniti Muusa o ajaawaŋgeeco Yawudigeyyo
         reeɗica masalti teete kadar gi baarayye guta aɗe. Ay ɗakko appe gu deyeɗɗo pe botol
         ka maa gu baamiyya. Innasoopa gu tacile gu uttiyyee asan gu ɓayakka iɗiico giimo.Pilko ta miiri oko Seezar(Elloŋ Matiye 22.15-22, Lik 20.20-26)13 Guu taattuweeco soƴoowee ku saɗikaŋgeyyo o aalimnigee ku Kitamniti Muusa o ajaawaŋgeeco Yawudigeyyo n̰aamiyyee oko Iisa Pariziyennigee minnaw o giimi ma gayaa lubbi sultan Erod Antipas+ ku maa gu deeɗiya ɗebba ma beneyti saa ga galɗo, guu baamiyyeega. 14 Guu asiyyee beneyya goo: «Garaawa, ni lekka kabarre kadar ki beneyya wacac, o ki ɓayakka
         ɗa oko maa gu giimi moyaa. Kii passallay ɗa giimi, ki leeway sawa ka. Ki soopa garay
         ma seene bottoltee Mellayi ma ay koo ku jobbiti. Hukumnigeetine oyowwine e, e gu oyowwine
         ɗa ke peleɗɗo miiri oko tattuwe ka tatta ka Rooma kee Seezar?»15 Iisa pa lekka kabarre kadar gu beneyya ma beneeco ka, ka galbigeeco pa kayti. Gaa
         beneyyiyyoo gaa: «Ayme ku aŋkiɗo ku cokkinno ma daɓaali, kuu baaminnawga beneytu?
         Itirnaw ƴa tammaye kaƴi na elliɗo.» 16 Guu itiriyyee kaƴi. Gaa Iisa inniɗiy gaa: «Wigisane o kitipiyo kooko maa na ella tammayiti
         ay ku we?» Guu tiiliyyee goo: «Wigisane o kitipiyo maa ki ella kooko ay ku Seezar.»
         17 Gaa Iisa beneyyiyyoo gaa: «Ma ay ka Seezar ku birneega oko Seezar, o ma ay ka Mellayi
         ku birneega oko Mellayi.» Gaa beneyti kaaka galiyo, guu ajjibiɗe ta tirta oko beneyti
         kaaka.Inno ma gaari ku naɗaawi(Elloŋ Matiye 22.23-33, Lik 20.27-40)18 Guu Saduseyennigee minnaw asiyyee oko Iisa. Guta kotti pa beneyya goo gu giimi ma matakke naɗakka ɗa.
         Guu inniyya Iisa goo: 19 «Garaawa, Muusa ketepeyyineeca hukumne teete gaa: “Gaa gimu icce daate, gii alɗiyee wee ɗa gaa maatiɗe
         ga sinti pa ecekkaca daatti oko ma maate ku maa gi weeɗe miici oko sinti ma maate+.” 20 Guu lekkiɗo pe seneeta paysara. Gaa ka tatta icciɗe daate, gii alɗiyee wee ɗa gaa
         maatiɗe. 21 Gaa taarti iccicca kur̰aar̰a, gii alɗiyee wee ɗa gaa maatiɗe. Gaa ma daa ka subba
         kulla iccicca gii alɗiyee wee ɗa, gaa maatiɗe. 22 Gaa paysaraco appe gu deeɗiti miɗi, guu mattiɗe. Gaa ya kaƴi saa gi alɗiyee wee ɗa.
         Gaa maa gu mattiɗe paracco, gii gita kulla maatiɗe. 23 A meene maa guu giimi ase naɗa min muuti pa, gi daate taata akka dee pe ta we? Asan
         ga paysaracco gi deero daacco!»24 Gaa Iisa tiiliyyoo gaa: «Ku masile min seeniti asan ku ibinya ɗa ka Kitamniti Mellayi o gudiranti Mellayi. 25 Wikinne maa guu giimi ase naɗa min muuti, gu miɗi sokokka ɗa payya daati o daati kulla
         sokokka ɗa miɗi. Innasoo gu nowotta pe aleŋ malaykatnigee ma aaye samaani. 26 A gaa ma gaari ku naɗawco giimi ku mattenta pa, ku garkiye ɗa beneyyi ka Kitamniti Muusa maa ga Mella beneyyiyyee aatti tetteesane ma bakamme okko o ga agakka ɗa e? Mella
         beneyyiyee oko Muusa gaa: “Naa ay Mella Milti Biraayim, o ka Isaaka, o ka Yakub+.”» 27 Gaa Iisa gaayiɗe payya gaa: «Mella ay Milco giimi ma geewa. Gata ay Milco ɗa oko giimi
         ku mattenta. Kuŋ keeke masile ta kaw min butuuli.»Hukumne ta yaata ƴiila(Elloŋ Matiye 22.34-40, Lik 10.25-28)28 Lekka aalimne ka Kitamniti Muusa ma giyyica meelaco Iisa ma Saduseyennigee o ga giyyica tiiliti Iisa ta samaane. Gaa asiyya inna Iisa gaa: «Min oko hukumnigeetee Muusa paracco ay ŋawwa ma yaata ƴiila min oko gitti?» 29 Gaa Iisa tiiliyyee gaa: «Hukumne ma yaata ƴiila min oko gitti beneyye gee: “Giyyoŋ
         ƴa kuŋ giimi ku Isirayel! Mella Miltine gata kayti ka ma ay Miltine. 30 Ki ƴekekka Mella Milcum ma galbancum paratti o ma ruuhancum parattí o ma mooyicum
         parattí o ma gudirancum parattí+.” 31 Hukumne ma danakka pa ay teete: “Ƴekkiya giicum aleŋ maa ki ƴekkiyya ziicum+.” Hukumnigee ku seera kooko lekka ɗa payya ma ƴiilay.»32 Gaa aalimne ka Kitamniti Muusa kaaka beneyyiyee oko Iisa gaa: «Garaawa, ay seene appe
         ga beneycum keeke: “Mella Miltine kayti ka. Lekka ɗa payya Mella kaƴi ma ay aleŋ gata+.” 33 Kulla gimu aɗe ƴekekka Mella ma galbanti paratti o ma mooyiti parattí o ma gudiranti
         parattí, o ga ƴekekka giiti aleŋ maa ga ƴekkiyya ziiti. Hukumnigee kooko samaane ƴiila
         min oko saɗikaŋgee paracco maa gu giimi soƴee oko Mellayi o daare maa gu egekkay ɗamal+.» 34 Maa ga Iisa giyyiyya kadar ga yookiya beneyyi ma ibino, gaa beneyyiyyee gaa: «Ki aaye
         ɗa payya arro min mulunniti Mellayi.» Gaa alɗo lekka ɗa payya gimu ma baabire ga inniyya.Masi o Dawud(Elloŋ Matiye 22.41-46, Lik 20.41-44)35 Iisa garkayyay giimi dooranti girti Mellayi, gaa inniɗiy gaa: «Ayme gu aalimnigee ku Kitamniti Muusa beneyɗo goo ga Masi, gata maa ga Mella aparre, ay Runti Dawud? 36 Sultan Dawud saa ma kayaati gi Ruuhanti Mellayi gaariyee ga beneyyiɗe gaa:“Mella Miltine beneyyiyee oko Miltu kee Masi gaa:Asu ki asiɗo nunta tiyaawatu,namma na asiɗiy gaga giimi ma ɗakattum  kiɗaati min asincam ki urpiyyo ta rac+.”37 A gaa Dawud saa ma kayaati kulla kolaa Masi gaa ga ay Milti, ga Masi deewa pe gaa
         me kulla runti ka?»Miɗɗa ta jobbico aalimnigee ku Kitamniti Muusa(Elloŋ Matiye 23.1-12, Lik 20.45-47)Guu giimi maani gewɗiya beneyti Iisa o ga daanayo. 38 Gaa Iisa garkayɗiy gaa: «Warroŋ maaƴi min oko aalimnigee ku Kitamniti Muusa ma ƴekka gu amalɗo ma kalaakabgee o gu aŋka gu giimi salamɗiy ma karaamane wereeriyee
         maa gu giimi temeɗɗo. 39 Guta aparra wereeriyee ku omma gerraco ku giraaniti o gu nowotta wereeriyee ku omma ku tiyaawo. 40 Guta teeway gerraco o lawco daati maa gu miɗicco matakke o gu beneyya maani maa guu
         enaa Mella ku maa gu giimi elelɗiy kadar gu ɗayaŋ. Saanane ka gaarco kooko ga Mella
         akkiy diigiya ƴiila min oko giimi daare!»Kur̰aar̰a ta saamo(Elloŋ Lik 21.1-4)41 Gaa Iisa nuntiɗe gaa gaabalɗiya ettu ka acipenta ma kolkolle ka kalliti guruzzi maa
         gu beree oko Mellayi. Gaa elelɗiy baŋ gu giimi kalaa goo me gurus. Guu lekkiɗo ayaawee
         maani ma kalaa gurus maani ta tirta. 42 Gii lekkiɗo daate kaƴi saamo maa ga mittí matee ma ase kalla riyalen. 43 Gaa Iisa kolliɗiy jobookeetee, gaa beneyyiyyoo gaa: «Na beneyyatoŋca seene: Daate ta saamo teete kalle ƴiila min
         oko giimi kooko ma kalle, 44 asan gu guta paracco bire saɗikane oko Mellayi paalta ka min oko gurusco ka maani.
         A gita soopa ma saamuwti keeke aɗe, gi kalliya gurusti paratti ma nowottikiti.»
         
            
               	Ronco ettee kooko goo rezen ay aleŋ mor̰mor̰oskee. Ma amco rezen pa gu leewa mirmi.

               	Elloŋ Esaya 5.1-2.

               	Elloŋ Soom 118.22-23.

               	Elloŋ Mark 3.6.

               	Elloŋ Ɗillico Hukumnigeyyo 25.5-6.

               	Elloŋ Oomiti min Masir 3.2,6.

               	Elloŋ Ɗillico Hukumnigeyyo 6.4-5.

               	Elloŋ Soƴoowee ku Saɗikaŋgeyyo 19.18.

               	Elloŋ Ɗillico Hukumnigeyyo 4.35.

               	Elloŋ Ozee 6.6.

               	Elloŋ Soom 110.1.

Ɗimmiti girti Mellayi(Elloŋ Matiye 24.1-2, Lik 21.5-6)131 Gaa Iisa okomɗo min girti Mellayi, gaa kaƴi min oko jobookeetee beneyyiyyee gaa: «Miltini, ellu ƴa dambee ku samaane kooko o geewo ta samaane teete.»
         2 Gaa Iisa tiiliyyoo gaa: «Elliya samaane ger ka tatta keeke. Lekka ɗa ya dambu kaƴi
         maa gu akkee duwa ga jerewɗe kayaati giiti. Paracco gu akkiy rizila.»Gaari ma akka asa omma min gaamití dunuuniti(Elloŋ Matiye 24.3-14, Lik 21.7-19)3 Gaa Iisa nuntiɗe dambu ka olibiyeyyi. Gaa gaabiliyya girti Mellayi. Guu jobookeetee koo ini Piyer o Zak o Yaaya o Andire alɗo kayco ka ma gata, guu inniyya goo: 4 «Beneyyani ƴa baŋ gu gaari kooko paracco akka dee ya minke o baŋ ga ini me ma garaanica
         asawco?»5 Gaa Iisa beneyyiyyoo gaa: «Warroŋ maaƴi! Ga gimu aɗitoŋ daɓalla ɗa ga cimmittoŋ min
         butuuli. 6 Giimi maani akka asa ma semeetaw o gu beneyya goo gu ay Masi maa ga Mella aparre. Guu asiɗiy daɓalla pe giimi maani. 7 Kuu geewa gu giimi beneyya ma gaari ku bokowwo katta e baŋ pa arro, ku aɗoŋ rawruwa
         ɗa, asan gu gaari kotti asaa ma tirta. A innasoopa, gi daa ɗa missa gaamití dunuuniti.
         8 Ku akka ella gi jollo akka waca balle ma balle, o mulunne ma mulunne. Akka lekekka
         aziro ta kiɗaati o mayyee wereeriyee pay pay. Kooko pa deewa aleŋ diilo ta buybuyne
         ka wiyaawi.9 «Kuŋ soopa, giyyoŋga samaane latta ma akkitoŋ asa! Giimi deeɗikitoŋ katawwo unco wereeriyee
         ku parlanti, gu r̰ocoɗɗitoŋ aacco gerraco Yawudigeyyo ku giraaniti, o gu deeɗikitoŋ katawwo unco gubernernigeyyo o unco salaataŋgeyyo asan ku ay jobookeetaw,
         o ku deeɗo suyuudigeetaw. 10 A gata pa aŋka ƴa omma gi kabarre ta daana deeɗo taasenta oko ballee paracco. 11 Wikinne maa guu bammitoŋ gu katawɗikitoŋ were ka parlanti pa, ku aɗoŋ karriya ɗa min
         omma oko beneyyi baŋ ku deeɗiya beneyya kuu me. Beneyyoŋ beneyyi ma asaatoŋ oko wikinne
         kaaka, asan ga beneyyi asaa ɗa min oko kuŋ, innasoopa ga asaa min oko Ruuhanti Mellayi. 12 Sin akkiya bira sinti picco giimo gu deeɗiya o baaba akkiya bira runti picco giimo
         gu deeɗiya, o miici akkiyoo ribila oko gayyeeco, guu gaariɗiy gu giimi asiɗiy bamma
         diyaawi+. 13 Giimi paracco akkitoŋ ɗakita asan ku ay jobookeetaw. Maa gaa deero soopa baatiyne
         namma ya dessiti, deewa najjiyenta.»Diigane ta yaata(Elloŋ Matiye 24.15-28, Lik 21.20-24)14 Gaa Iisa beneyyiyyoo payya oko jobookeetee gaa: «Oko wikinne ma asaa, ku akkiya ella gata ma leewa latta ka miɗɗa ta kaw ma
         ay ka aan̰iti, gaa waraɗɗe were ma ay kanti ɗa+. Ga gimu ma garkayya beneyyiŋgee kooko, ibinya samaane. Gu giimi ma aaye kiɗa ta
         Yudee gaɗɗu dambabbo. 15 Gaa gimu nabakka renta, ga addo un̰n̰a ɗa ɗakko ga icciɗo maatiki min ɗakko, 16 o gimu ma aaye maaƴi kulla ga addo yooka ɗa giiri ga asiɗo icca kaɗiyyu. 17 Oko meeni kotti, gi diiganco oko daati ku maaɗiyeeta o ma ay maƴƴappi gi akkiyoo dee
         raɗɗa ta kaw. 18 Innoŋga Mella ku maa gu gaari kotti alɗitoŋ asa ɗa wikinne ka sitiini! 19 A gata pa oko meeni kotti, gi diigane akka dee yaata ta kaw, min maa ga Mella kilgiyicca
         dunuune ya haŋka gi lekke ɗa kaytiŋ diigane aleŋ taata o gi akka lekka ɗa payya+. 20 A saananco giimi maa ga Mella Miltine aparre gu deeɗo kuntee pa, ga koyyiy meeni ku
         diiganti kotti. Gaa alɗiy koyee ɗa, ga lekekka ɗa ya gimu kaƴi ma pakaa. 21 Gaa gimu beneyyitoŋ gaa: “Elloŋga Masi, gata maa ga Mella aparre aaye iŋaa”, e baŋ
         gaa: “Elloŋ gata ay gata appe keeke”, ku aɗoŋga amanna ɗa beneyti. 22 A guta pa, giimi daare akka asa goo gu ay Masi, gata maa ga Mella aparre, o daare pa goo gu ay nabiinigee o ga ay borooli ka. Guu asiɗo leewo garaawi ku ajjibiti o gaari ma kakaaca kaya ku
         maa gu asiɗiy daɓalla ya giimi kulla maa ga Mella aparre guu gederra. 23 Kuŋ pa warroŋ maaƴi! Na iyyitoŋgu paaɗe deytoŋ min haŋka ma gaari paracco ma akka
         asa ya omma.»Asawti Runti Gimi(Elloŋ Matiye 24.29-31, Lik 21.25-28)24 Gaa Iisa beneyyiyyoo payya oko jobookeetee gaa: «A wikinne maa guu meeni ku diiganti kotti ƴiile pa, gi paato rakamma o kooyo
         deewa ɗa payya purta, 25 o kalli sobokka min samaani, o lawwi ma aaye samaani ma lekka gudirane yagaa+. 26 Guu giimi elliyya Runti Gimi gaa asaa aacco n̰irɗo ma gudirane yaata o ma darjane ta tirta teete. 27 Gaa asiɗiy n̰aama malaykatnigee gu asiɗiy timma gimtee maa ga aparre min wereeriyee paracco ku kiɗaati, min jarilti
         ya culumti.»Beneyti Iisa ma gaarti booti(Elloŋ Matiye 24.32-35, Lik 21.29-33)28 Gaa Iisa gaayiɗe payya masal gaa: «Ibinoŋca giraane ta booti. Guu linƴaƴƴiti ku rootta
         alle, o guu tappiti eɗice, ku leewa paaɗe kabarre kadar ga piɗiwaŋ katta. 29 A kuŋ kulla, wikinne maa kuu elliy gaari kooko gu ase, ku leyyoŋ paaɗe kabarre kadar
         ga Runti Gimi asaa katta, aleŋ kuu ga aaye biití burgutti. 30 Na beneyyatoŋca seene, giimi ku haŋka kooko matakka ɗa paracco omma min maa ga keeke
         paratti asiɗo asa. 31 Samaane o kiɗa akka masila, beneyyiŋgeetaw soopa masalla ɗa ta kaw.»Mella kayti ka ibinya wikinne ka asawti Runti Gimi(Elloŋ Matiye 24.36-44)32 Gaa Iisa beneyyiyyoo payya oko jobookeetee gaa: «Lekka ɗa ma ibinca meene e baŋ gi saha ta asawti Runti Gimi, bala gu malaykatnigee ku samaani, bala ga Runti, illa ay Mella Baaba kayti ka ma ibinca. 33 Warroŋ maaƴi! Nuntoŋ nadiraŋgee asan ku ibinya ɗa baŋ ga wikinne kaaka asaa ya minke.
         34 Gaari kooko pa marakke aleŋ gimu ma kataa turguwwi, ga miriyyooga ger oko lubaakeetee,
         o kulla kaƴi aɗe ga kappiyee lubbi, o taraaka ka biití burgutti ga beneyyiyee gaa
         ga nuntu nadirane, gaa kaatiɗe. 35 Naa pa kulla beneyyatoŋ naa ku nuntoŋ nadiraŋgee, asan ku ibinya ɗa wikinniti maa
         ga milti giiri asawɗo, baŋ ga asaa ma pootimooko e, e baŋ ga asaa ma ɗaɗɗakiti aandoŋŋi
         e, e baŋ ga ma walawti wiri e, e baŋ ga ma sossoko. 36 Oko yookiti ga aɗitoŋ gassa ɗa kuu oƴee. 37 Beneytu keeke pa maa na beneyya ay ka parattoŋ. Nuntoŋ nadiraŋgee!»
         
            
               	Elloŋ Misee 7.6.

               	Elloŋ Daniyel 9.27, 11.31, 12.11.

               	Elloŋ Daniyel 12.1.

               	Elloŋ Esaya 13.10, 34.4 o Ezekiyel 32.7 o Zowel 2.10, 3.4.

Taattuweeco Yawudigeyyo aŋka diyawti Iisa(Elloŋ Matiye 26.1-5, Lik 22.1-2, Yaaya 11.45-53)141 Laalane ta Pakti o ta mappayi bala muɗugu, gu marakkiyo pe meeni seera ka pe. Guu taattuweeco soƴoowee ku saɗikaŋgeyyo o aalimnigee ku Kitamniti Muusa deyeɗɗo botol maa gu baamiyya Iisa ma n̰oor̰o ka, guu deeɗiya. 2 Ay ɗakko appe gu beneyɗo goo: «Anneega baama ɗa meene ta laalanti, goneka kee gu giimi
         cepellene hawwane.»Iisa o daate(Elloŋ Matiye 26.6-13, Yaaya 12.1-8)3 Iisa aaye geegar ka Beetani, girti Simo ka jaddimenta+. Gii lekkiɗo daate kaƴi aɗe ma asiya gassa wikinne maa ga nowoɗɗe ga tewɗo. Gita
         pa bakamme koloŋgane ta dambeyyo ma onokke ma itir ma nobokka daana o ga kaali ta
         kaw maa gu kolaa goo nar  o ga amsenta ɗa. Gii yeyyicca koloŋgane gii kalliyyeega itir kaaka kayaati Iisa.
         4 Maa gu daare min oko giimi kotti elliyya lattaati maa gi leewa kaaka, guu ŋor̰omr̰omɗo
         aacco goo: «Gaaye pe ini me gi negeɗɗiya itir keeke? 5 Ampane kee gi geɗekkiki ɗa aɗe ma gurus ma arakka latta ka lubbiti gimi ka ƴila kaƴi,
         guu ɗeddiyyooga oko giimi ku saamo e?» Guu ban̰awɗica ta tirta teete daate taata.
         6 Maa ga Iisa giyyiɗiy gu ban̰aaca pa, gaa beneyyiyyoo gaa: «Aɗaatiniiga niŋga ɗa kantí!
         Duwaatini ka. Gaarti maa gi leyyaw kooko samaane. 7 Giimi ku saamo ɗe aayitoŋ aɗe goŋŋa diiman aattoŋ+ o ga wikinne maa ku aŋkiɗo ku leeɗiyo samaane ku laayo. Naa soopa akkitoŋ ala ɗa
         diiman. 8 Gita leyya paaɗe maa gi gederra. Kalliyyee appe itir oko ziitu min omma saa ku maa
         gi hassiliyya tinaawi. 9 Na beneyyatoŋca seene: Dunuune parattí, were maa gu tasawɗica kabarre ta daana ta Mellayi, gu deeɗiy beneyyo gaarti daate teete maa gi leyyaw o gu deeɗica moyowwo.»Yudas o Iisa(Elloŋ Matiye 26.14-16, Lik 22.3-6)10 Gaa Yudas Iskariyot, ma ay kaƴi min oko jobookeetee Iisa ku orro o seera kaatiɗe ga deeɗiyoo beneyya oko taattuweeco soƴoowee ku saɗikaŋgeyyo gaa ga beraayooga Iisa. 11 Maa gu giyyiyya beneyti kaaka, gii deeɗiyo daanayo ta tirta. Guu leeɗiyee goo gu beree
         gurus. Gaa Yudas deyeɗɗo pe wikinne ma wagee ka ku maa ga biriyyooga Iisa.Iisa ma jobookeetee laaca laalane ta Pakti(Elloŋ Matiye 26.17-25, Lik 22.7-14, Yaaya 13.21-30)12 Gaa oko meene ta diiliti laalane maa gu lewɗo mappa bala muɗugu, maa gu saɗakayɗo
         ma tamee oko tiyaw ta laalane ta Pakti, gu jobookeetee Iisa inniyya goo: «Ki aŋka pe kii ni kaatiɗo taŋaa ni deeɗamca hassila tiyaw ta laalane
         ta Pakti?» 13 Gaa n̰aamiɗe seera min aacco gaa: «Ommoŋ geegarri. Ku deeɗo gassa gimu ma goyee kuɗige
         ka ammo. Jobboŋga. 14 Were maa ga deeɗo un̰n̰a kaaka pa, ku beneyyine oko milti giiri kuu: “Garaawatine
         enaa gaa ga ay ŋa ga ger maa na asiɗo tee tiyaw ta laalane ta Pakti ma jobookeetaw?”
         15 Gaa gaarittoŋ daŋaye kaƴi aɗe baramta ma gekee kayaati giiti. Daŋaye kaaka pa hassilenta
         paaɗe o ga lekkiy lawwi paracco. Ay iŋaa appe ku deeɗineeca leewa tiyaw ta laalane
         ta Pakti.» 16 Guu jobookeetee ku seera koo kaatiɗe. Gaa maa gu sarɗe geegarri, guu gassiyya paratti
         aleŋ maa ga Iisa beneyyiyoo. Guu leeɗica tiyaw ta laalane ta Pakti.17 Gaa ma pootimooko ga Iisa asiɗe ma jobookeetee ku orro o seera. 18 Gaa maa gu nowoɗɗe gu tewɗo, ga Iisa beneyyiyoo gaa: «Na beneyyatoŋca seene, kaƴi
         min oko kuŋ keeke ma teewa ma naa akkino bira picco giimo+.» 19 Gaa oko beneyyi keeke gu jobookeetee paracco zorontiyɗe. Guu enewɗo paaɗe zeneeco.
         Kulla kee aɗe gaa: «Ay naa ɗa ka ɗeɗe?» 20 Gaa Iisa tiiliyyoo gaa: «Ay kaƴi aɗe min oko kuŋ ka orro o seera, ma noƴaaca lugumati
         kiɗiili ma naa. 21 Ta seene pa ga Runti Gimi gu akkiya dee aleŋ maa gi Kitamniti Mellayi beneyye ma gaartee+. Raɗɗee soopa oko gimu ma akkiya bira picco giimo. Gimu kaaka guu weewiya ɗa kulla
         gi samaane ƴiila oko gata.»Tiyawti Iisa ta Pakti ma jobookeetee(Elloŋ Matiye 26.26-30, Lik 22.14-20, 1 Korente 11.23-25)22 Gaa maa gu tewɗo kaaka, ga Iisa icciɗe mappa. Gaa leeɗiyee barkinti oko Mellayi. Gaa
         erriyya, gaa biriyyooga oko jobookeetee. Gaa beneyyiyyoo gaa: «Cawwoŋ, keeke ay ziitu.» 23 Gaa icciɗe payya kuraaka ta mirmi ku mor̰mor̰oskeyyo. Gaa leeɗiyee barkinti oko Mellayi. Gaa biriyyooca, gu aar̰iɗe paracco. 24 Gaa beneyyiyyoo gaa: «Kooko pa ay baartaw. Baara maa ga Mella onniɗe liŋgane ta marawta ma gimtee, o gu n̰alaa oko giimi maani. 25 Na beneyyatoŋca seene, na ar̰aa ɗa payya ta kaw mirmi ku mor̰mor̰oskeyyo namma ya
         oko meene maa na asiɗo aar̰a mirmi ku marawta mulunniti Mellayi.» 26 Gaa min iŋaa gu reeɗe riyaawiŋgee+ ku laalane ta Pakti, guu kaatiɗe gu deeɗe kalpa dambu ka olibiyeyyi.Iisa beneyya gaa ga Piyer akka meela(Elloŋ Matiye 26.31-35, Lik 22.31-34, Yaaya 13.36-38)27 Gaa Iisa beneyyiyyoo oko jobookeetee gaa: «Ku akkino pooca parattoŋ, asan gi Kitamniti Mellayi beneyye gee: “Na akkiya uppa maggu naa deeɗiya, guu tameetee tacilɗo+.” 28 Na beneyyatoŋ, naa ase naɗa min muuti soopa na omokka na deeɗitoŋ uca kiɗa ta Galilee.»
         29 Gaa Piyer tiiliyyee gaa: «Guu paracco kulla gu capakkam, ga naa pa capakkam ɗa!» 30 Gaa Iisa tiiliyyee oko Piyer gaa: «Na beneyyamca seene: Meente aɗe goŋŋa oko aandoŋ
         keeke saa kadar ga kokkor bookiɗo seertiŋ ki melaa subbatiŋ kii ki ibinno ɗa.» 31 Gaa Piyer tiiliyyee payya ma raɗɗa gaa: «Caŋ gi daw muutu ma kii kulla, na melaa ɗa
         ta kaw naa na ibinum ɗa.» Guu gittee Piyer kulla tiiliɗe aleŋ kanti Piyer kaaka saa.Inniti Iisa Getsemani(Elloŋ Matiye 26.36-46, Lik 22.39-46)32 Gaa Iisa ma jobookeetee sarɗe were kaƴi aɗe maa gu kolaa goo Getsemani. Gaa beneyyiyyoo gaa: «Nuntoŋ iŋee
         aɗe kadar kee na deeɗo inna Mella.» 33 Maa ga katawɗo pa ga gulmiy ini Piyer ma giiti Zak o Yaaya. Gii kelemti diiliɗe paaɗe
         oomo o gi galbanti koɗosse. 34 Gaa beneyyiyyoo gaa: «Ziitu kallinoo ma ka muuti. Nuntoŋ iŋee aɗe bala ooƴo ta waano.»
         35 Gaa tan̰n̰iɗe paalta gaa galɗe kiɗaati. Gaa inniyya Mella gaa: «Gii deewa, ki aɗaw
         duwa ɗa na un̰n̰iɗo aattí diigane teete. 36 Baaba, Tattu, gaari paracco maa ki aŋka deewa ka. Saapawca maaƴi kuraaka ta diiganti
         teete. Innasoopa gi addo dee ɗa ma aŋko tanni, gi dee ma aŋko tancum.» 37 Gaa Iisa yookiɗe ga asiɗiy gassa jobookeetee subbacco guu oƴee. Gaa beneyyiyyee oko
         Piyer gaa: «Simo, ki oƴee e? Ki gederre ɗa ki nuntiɗe bala ooƴo saha kaƴi ka kulla
         e? 38 Nuntoŋ bala ooƴo o ku enewwoŋga Mella ku maa ku alɗo gala ɗa sekelkilati. Galbanti
         gimi ɗe lekka niyyane ta samaane, ziiti pa lekka ɗa gudirane.»39 Maa ga beneyyiɗe goŋŋa, gaa kaatiɗe payya ga deeɗica ɗilla inniti gita ka. 40 Gaa yookiɗe payya, ga asiɗiy gassa jobookeetee guu oƴee. Waani appe ecekkiyooca namma
         gu alɗo gederra ɗa iyyico iɗiico o gu ibina ɗa beneyyi maa gu beneyyiyee. 41 Gaa kaatiɗe payya inniti Mellayi. Maa ga yookiyyo oko jobookeetee oko ta subbatiŋ
         ga beneyyiyoo gaa: «Ku oƴee missa ku nabaɗɗo e? A deesitoŋ pe! Ooƴitoŋ teete kaawe.
         Hiyya, saha ase! Haŋka pa ga Runti Gimi gu beraayooga paaɗe picco giimi ma leewa zunubgee. 42 Wacoŋ! Anne waaga ma giimi kotti. Elloŋga gimu ma beraano picco giimo ay gata appe
         keeke.»Baamiti Iisa(Elloŋ Matiye 26.47-56, Lik 22.47-53, Yaaya 18.1-11)43 Gaa oko wikinne kaaka saa, maa ga Iisa beneyɗiyo missa oko jobookeetee, ga Yudas,
         gata ma ay kaƴi min oko jobookeetee ku orro o seera, asiɗe. Gata pa marawwiko giimi maani ma ecekke seepigee o gombolli.
         Ma n̰akammiy giimi kotti pa, ay taattuweeco soƴoowee ku saɗikaŋgeyyo o aalimnigee ku Kitamniti Muusa o ajaawaŋgeeco Yawudigeyyo. 44 Yudas gata pa ma beraa Iisa picco giimo, beneyyiyooga min omma oko giimi kotti latta
         maa ga leewayo ma garaa Iisa gaa: «Gimu maa na gogaa, ay gata appe maa ku deyekke.
         Baamoŋga o ku arkini o ku pakarroŋga.» 45 Maa ga Yudas asiɗe pa, ga asiyee katta oko Iisa, gaa beneyyiyyee gaa: «Garaawatu!»
         Gaa googiyya. 46 Guu giimi ku maani kotti tipiriyya Iisa gu baamiyya.47 Gaa kaƴi min oko jobookeetee Iisa jooticca seepanti min girtí, ga uppiyya lubaakati
         tattuwco oko taattuweeco soƴoowee ku saɗikaŋgeyyo ga reepiyyeeca diiti. 48 Gaa Iisa beneyyiyyoo oko giimi kotti ma asee baamiti gaa: «Ku ase baamitu ma seepigeetoŋ
         o ma gombollitoŋ aleŋ kuu na ay mariŋ ma onokka bottolli! 49 Kulla meene na aaye aattoŋ doorane ta girti Mellayi na garkayɗiy giimi, kuu alɗino baama ɗa. Keeke soopa deero meente ku maa ga beneyti
         Kitamniti Mellayi asiɗo butulti.» 50 Guu jobookeetee paracco gaɗɗiɗe gu cappiyyee. 51 Gaa lekkiɗo ɗibilu ma jobokka Iisa. Gata pa dawakke kaɗiyye ka, guu giimi cokkiɗe
         baamiti. 52 Gaa gata soopa miriyyooca kaɗiyye, gaa gaɗɗiɗe pe bur̰aŋta ka.Iisa unco taattuwee ku parlanti(Elloŋ Matiye 26.57-58, Lik 22.54-55,63-71, Yaaya 18.12-14,19-24)53 Guu giimi kaatikkiki Iisa girti tattuwco oko taattuweeco soƴoowee ku saɗikaŋgeyyo. Iŋaa pa gu taattuweeco soƴoowee ku saɗikaŋgeyyo o ajaawaŋgeeco Yawudigeyyo o aalimnigee ku Kitamniti Muusa temekke. 54 Piyer pa jobbiya Iisa min arro ka. Gaa un̰n̰iɗe doorane ta girti tattuwco oko taattuweeco
         soƴoowee ku saɗikaŋgeyyo. Gaa deeɗe nunta ma taraakee sariptí okkati ga ƴerewɗo.55 Guu taattuweeco soƴoowee ku saɗikaŋgeyyo o taattuweeco Yawudigeyyo ku parlanti paracco deyeɗɗo er̰n̰e ku maa gu caaɗiyyee parlane ma ka muuti, guu alɗo gasakka ɗa soopa. 56 Guu giimi maani bowoɗɗe oko Iisa+, guu alɗo tacaa ɗa beenannico. 57 Guu daare waciɗe gu bowwiyyee goo: 58 «Nii giyyiya maa ga beneyɗiyoo gaa ga yeyekkaa girti Mellayi maa gu giimi gekee, gaa geewiɗo kaƴi ma meeni subba bala picco giimo+.» 59 Gii ma bowwico taata kulla gu alɗe taaca ɗa beenannico.60 Gaa tattuwco oko taattuweeco soƴoowee ku saɗikaŋgeyyo waciɗe unco tattuwe ku parlanti,
         gaa beneyyiyyee oko Iisa gaa: «Ki telaa ɗa soo oko bowwico giimo maa gu bowoɗɗam teete
         e?» 61 Gaa Iisa soopa ƴapawɗe kanti ga alɗe tiila ɗa. Gaa tattuwco oko taattuweeco soƴoowee
         ku saɗikaŋgeyyo inniyya payya gaa: «Kii ay Masi, gata maa ga Mella aparre e? Ki ay Runti oko gata maa gi logaw ay tanti e?» 62 Gaa Iisa tiiliyyee gaa: «Haa! Na ay gata aɗe o ku akkiya ella Runti Gimi gaa nowotte tiyaawati Mella Miltí gudiranti o ku akkiya ella kulla gaa asaa min aacco
         n̰irɗa ku samaani+.» 63 Gaa tattuwco oko taattuweeco soƴoowee ku saɗikaŋgeyyo erriɗiy kaɗiŋgeetee, gaa beneyyiɗe
         gaa: «Ke aŋka ɗa payya suyuudigee! 64 Ku giyyiya ɗa saa pe parattoŋ maa ga n̰eleɗɗiya Mella e? A oko mooyitoŋ pa kuu me
         pe?» Guu paracco appe gu beneyyiɗe goo ga niŋge, kaaka pa gu caaɗiyee parlane kadar
         ga kanti ay muutu ka pe+. 65 Guu daare min aacco diiliɗe paaɗe gu peseɗɗe olo. Guu onniyyeegu iɗiitee, guu kondisiyya.
         Guu inniyya goo: «Gaaraniiga ƴa gimu ma leyyamga latta keeke!» Guu taraakee baamiyya
         gu ɗacciyya+.Piyer pocaa Iisa(Elloŋ Matiye 26.69-75, Lik 22.56-62, Yaaya 18.15-18,25-27)66 Oko wikinne kaaka pa ga Piyer aaye aattí dooranti. Gii kaƴi min oko lubaakeetee tattuwco oko taattuweeco soƴoowee ku saɗikaŋgeyyo asiɗe. 67 Gii elliyya Piyer gaa yeraa okko. Gii neeɗiya samaane, gii beneyyiyyee gee: «Kii kulla
         ay kaƴi aɗe min oko gimtee Iisa ma ay ka geegar ka Nazaret.» 68 Gaa meeliɗe gaa: «Na ibinya ɗa, o beneyte keeke na gasakka ɗa.» Gaa min iŋaa ga oomiɗe
         renta biloti. Gaa kokkor bookiɗe kaytiŋ. 69 Gii lubaaká taata elliyya. Gii beneyyiyyoo payya oko giimi kotti ma aaye iŋaa gee:
         «Gimu keeke kulla ay giico aɗe.» 70 Gaa Piyer meeliɗe payya. Gaa maa gu nambiɗe paalta guu giimi icciyyeega payya beneyyi
         kee goo: «Ma tirta aɗe ga kii kulla ay giico oko giimi kooko, asan ki ay ka Galilee!»
         71 Gaa Piyer waciɗe beneyyi ma haliipine gaa: «Na ibinya ɗa gimu keeke maa ku beneyya.
         Ga Mella boolino gaa beneytu keeke ay borooli.» 72 Gaa oko wikinne kaaka saa, ga kokkor bookiɗe payya oko ma daa ta seertiŋ. Gaa Piyer
         mooyiyya beneyti Iisa kee maa ga beneyyiyee gaa: «Kadar ga kokkor bookiɗo seertiŋ
         ki melaa subbatiŋ kii ki ibinno ɗa.» Gaa Piyer waciɗe erciti.

Iisa unti guberner kee Pilat(Elloŋ Matiye 27.1-2,11-14, Lik 23.1-5, Yaaya 18.28-38a)151 Gaa ta sokkonta ma sossoko ka, gu taattuweeco soƴoowee ku saɗikaŋgeyyo timmiɗe ma ajaawaŋgeeco Yawudigeyyo o aalimnigee ku Kitamniti Muusa o taattuwee ku parlanti paracco gu waaciɗiy kayyeeco. Guu onniyya Iisa, guu itiriyyeega oko Pilat. Pilat
         pa, ay guberner maa gi hakuuma ta Rooma n̰akamme hikimiyti iŋaa kiɗa ta Yudee. 2 Gaa Pilat inniyya Iisa gaa: «Kii ay sultanco Yawudigeyyo e?» Gaa Iisa tiiliyyee gaa:
         «Ay kii saa ma beneyyiya keeke.» 3 Guu taattuweeco soƴoowee ku saɗikaŋgeyyo bowoɗɗe pe ma gaari maani gonek ka oko Iisa.
         4 Gaa Pilat inniyya payya gaa: «Giyyica ƴa bowwico giimo ta maani maani teete maa gu
         bowoɗɗam. Ki telaayo ɗa e?» 5 Gaa Iisa ƴapawɗe kanti ga alɗo telaa ɗa. Gaa Pilat ga latta kaaka kaawiyyeeca kayaati.Guberner kee Pilat beraa Iisa paapiti(Elloŋ Matiye 27.15-26, Lik 23.13-25, Yaaya 18.38b–19.16)6 Kulla laalane aɗe pa ta Pakti, ga Pilat capakkee oko gimu kaƴi ka baamenta daŋayi. Gimu maa ga capakkee kaaka pa,
         ay maa gu giimi enaa. 7 Gaa lekkiɗo gimu kaƴi aɗe maa gu semeetee goo Barabas maa gu bakamme daŋayi. Gata
         pa ay min oko sawranigee ma deewe gimu wikinne maa gu giimi cepelɗe hawwane. 8 Guu giimi kaatiɗe wikirti Pilat gu deeɗiya inna ma gaari ku cappiti gimu kaƴi min
         daŋayi aleŋ maa gu leewa kee aɗe min heeta. 9 Gaa Pilat tiiliyyoo gaa: «Ku aŋka na cappiyyee oko sultanco Yawudigeyyo e?» 10 Gata pa leelo paaɗe kabarre kadar gu taattuweeco soƴoowee ku saɗikaŋgeyyo isseeca ta namta oko Iisa. Ay ɗakko appe gu itiriyyeega. 11 Guu taattuweeco soƴoowee ku saɗikaŋgeyyo eseɗɗiyooca oko giimo, guu inniya Pilat ga
         cappiyee marra oko Barabas. 12 Gaa Pilat inniɗiy payya giimi gaa: «A ku aŋka pe na leeɗiya naa me gimu maa ku kolaa
         kuu sultanco Yawudigeyyo?» 13 Guu tiiliyyee payya ma cayyiko goo: «Paapiya kuruwayi!» 14 Gaa Pilat inniɗiy gaa: «A ka miɗɗa maa ga leelo pa, ay ini me?» Guu cayyikiɗe payya
         ma raɗɗa ƴiila goo: «Paapiya kuruwayi.» 15 Pilat pa, mileŋ ga aŋka gi deeɗiyo daanayo oko giimo, ga cimmiyooga Barabas min daŋayi.
         Gaa biriyyooga Iisa oko asaakargee ku Rooma gu r̰occiyya, guu deeɗiya paapa kuruwayi.Asaakargee ku Rooma o Iisa(Elloŋ Matiye 27.27-31, Yaaya 19.2-3)16 Guu asaakargee ku Rooma issiyya Iisa aattí dooranti were maa ga guberner hekemeyɗe. Guu kollicca dazze parattí
         ta asaakargee ku Rooma. 17 Guu issiyyee kaɗiyyu ka binta aleŋ ka sultanni. Guu paariɗe jiɗimo ma mataari ma lekka
         ejjemmi, guu issiyyeeca kayaati. 18 Guu salamɗiya goo: «Iŋŋe sultanco Yawudigeyyo!»19 Guu tamanɗiya kayaati ma torom o gu pesekkee olo. Guu darasɗo unti gu dalaɗɗo raɗɗa
         aleŋ kuu gu karmayya. 20 Gaa maa gu noƴƴiyyee paaɗe pa gaari, guu cimmiyya kaɗiyyu ka binta kee maa gu issiyyee.
         Guu issiyyeegu kaɗiŋgeetee ku omma koo. Guu kaatikkiki renta min geegarri ku maa gu
         deeɗiya paapa kuruwayi.Iisa gu papaa kuruwayi(Elloŋ Matiye 27.32-44, Lik 23.26-43, Yaaya 19.17-24)21 Gaa lekkiɗo miiɗi kaƴi maa gu semeetee goo Simo ma ay tacco Alekzandir ma giiti Rupuus.
         Gata pa ay ka geegar ka Siren. Gaa maa ga asawɗo min maaƴi, gu waagiɗe ma asaakargee
         ma soogoyyiya Iisa. Guu asarriyya ku maa ga goyyiyya kuruwati Iisa. 22 Guu kaatikkiki Iisa were maa gu kolaa goo Golgota. Golgota pa goo ‘were ka gugur̰u
         ka kayaati’. 23 Guu aŋkiɗo gu biriyyee mirmi+ maa gu amasse ma maatiki maa goo mir ma olaaca raɗɗo ta zii. Gaa gata soopa alɗe aar̰a ɗa.24 Guu paapiyya kuruwayi. Guu kaɗiŋgeetee gu eddiɗiy ma liyaw ta jollo jolloti ku maa
         gu ibiniyya ma galee oko kulla kaƴi aɗe+. 25 Maa gu paapiyya kaaka pa, gi ay dahaane appe. 26 Guu gagiyyee ettu sacenta ɓeterter maa gu ketepeyɗica er̰n̰e ta diyawti goo Sultanco Yawudigeyyo.27 Guu paapiɗe kulla marŋi seera saripti Iisa. Kaƴi ƴa ma kuruwati nussane ka tiyaawati
         o kaƴi ma kuruwati ma nussane ka n̰ugilati. 28 Ay goŋŋa appe ga beneyti Kitamniti Mellayi asiɗe butulti. Gita pa beneyye gee: «Guu giimi leeɗiya aleŋ gimu ma leewa miɗɗa+.»29 Guu giimi ma ƴelaa ma iŋaa pa torowɗiy kayyeeco o gu n̰elekkaa Iisa goo: «Keeke ay
         kii maa kii ki ɗemekka girti Mellayi kii geewiyya ma meeni subba ka+. 30 Maa ki najjiyu paaɗe ziicum, kii beeriɗo min kuruwayi!» 31 Guu taattuweeco soƴoowee ku saɗikaŋgeyyo o aalimnigee ku Kitamniti Muusa kulla noƴoɗɗe gaari goo: «Gata najjiye giimi daare, gaa alɗo gederra ɗa haŋka pa
         ga najjiyɗo ziiti. 32 Gata ma ay Masi gimu maa ga Mella aparre, sultanco ka Isirayel, ga beeru paaɗe min kuruwayi. Kee elliya pa kee duwɗiy ka pe galbigeetine oko gata.»
         Guu giimi maa gu papee ma gata kotti kulla n̰eleɗɗiya.Muutti Iisa(Elloŋ Matiye 27.45-56, Lik 23.44-49, Yaaya 19.28-30)33 Gaa ma gaayile, ga namtuwe taggicca kiɗa parattí tee ta Isirayel namma ya saha subba tee ta ooriti. 34 Gii ma saha subba taata ga Iisa kolliɗe ma raɗɗa gaa: «Eloyi, Eloyi, lema sabaktani+?» Beneyyi keeke pa gaa ‘Mella Miltu, Mella Miltu, ayme ki poocinoo?’ 35 Guu giimi daare ma aaye iŋaa giyyiyya maa ga kolowɗo. Guu beneyyiɗe goo: «Giyyoŋga
         ƴa, gata kolaa nabiiniceEliyas.» 36 Gaa kaƴi min oko giimi kotti gaɗɗiɗe ga deeɗe icca latta kaƴi aɗe ma lamatta aleŋ
         n̰iriye, gaa luƴƴiyya aacco mirmi ku saɗamta, gaa isiriyya oko ettu kaƴi aɗe, gaa
         n̰aamiyyee oko Iisa ga miƴirɗo+. Gaa beneyyiyyoo oko gittee gaa: «Warroŋ ƴa ke elliyya baŋ ga Eliyas akkiya beera
         aɗe min itti.» 37 Gaa Iisa kawwikiɗe ma raɗɗa gaa jootiɗe.38 Gii kaɗiyye ta yaata ma caɗawwiya girti Mellayi+ peetiɗe durgee seera min uwwa ya kiɗaati. 39 Gaa tattuwco asaakargee ku Rooma ma waraɗɗe unti Iisa elliyya baŋ ga joote gaa me, gaa beneyyiɗe gaa: «Ay ma tirta
         pe ga gimu keeke ay Runti Mellayi!» 40 Guu lekkiɗo kulla daati ma waraɗɗe arro ka gu elelɗo. Min aacco daati kotti pa gu
         ini Mariyam ta geegar ka Magdala, o Saloome, o Mariyam ta kaƴi kulla aaye. Mariyam
         ta kaƴi taata pa, ay yaaco Zak ka rootta ma giiti Yosee. 41 Daati kotti pa jobokkiya Iisa o gu lobokkee maa ga alɗo kiɗa ta Galilee. Guu lekkiɗo
         kulla daatti daare maani ma marre ma gata namma ya geegar ka Zerizalem.Iisa gu esekkaa mooniti(Elloŋ Matiye 27.57-61, Lik 23.50-56, Yaaya 19.38-42)42 Gaa pootimooko asiɗe. Meene taata pa ay tee ta hassiltí laalanti, o gi ay leelantí meene ta nambiti. 43 Gaa Yuusup ka geegar ka Arimatee asiɗe. Gata pa kulla ay kaƴi aɗe min oko taattuwee ku parlanti o gu semeetee cipilenta. Gata pa kulla ocokkica mulunniti Mellayi. Gaa asarricca galbanti ga kaatiɗe wikirti Pilat ga deeɗiya inna ziiti Iisa. 44 Gaa Pilat ajjibiɗe ta tirta maa ga giyyiɗe kadar ga Iisa maate paaɗe. Gaa kolliyya
         askar kaƴi ma ay Roomennice. Gaa inniya gaa ga maa ga Iisa maatiɗe ga domokke appe
         e? 45 Gaa maa ga askar tiiliyyee ma ka mutti, gaa oyyiyyee oko Yuusup gaa ga ayya beera
         ziiti Iisa. 46 Gaa Yuusup deeɗe giɗa kapanne. Gaa asiyya beera ziiti Iisa min kuruwayi. Gaa kappiniyya, gaa deeɗiya issa moone kaƴi aɗe maa gu caree kolkilenta were ma
         ay dambee. Gaa ɗeeɗe tepelpila gur̰bu ga asiyya uba biiti. 47 Mariyam ta geegar ka Magdala ma gattí Mariyam yaati Yosee pa elliya were maa gu deeɗiya
         issa.

Naɗawti Iisa(Elloŋ Matiye 28.1-8, Lik 24.1-12, Yaaya 20.1-10)161 Maa gi meene ta nambiti ƴiiliɗe, gii Mariyam ta Magdala, o Saloome, o Mariyam yaati Zak, giɗiɗe sewen ka
         amsenta ma itir, ku maa gu deeɗe susiya oko ziiti Iisa. 2 Guu arimɗe ka ma meene ta ahatti ma sossoko uwwití paatti gu kaatiɗe mooniti. 3 Gaa butuuli maa gu katawɗo gu beneyɗo goo: «A ay we pe ma gederra ga tepelpilinneega
         gur̰bu ma obokkica moone?» 4 Gata pa gur̰bu kaaka tatta. Gaa maa gu sarɗe pa, guu elliya gur̰bu kee gaa tepelpilenta
         min biiti mooniti. 5 Guu un̰n̰iɗe aattí mooniti. Guu deeɗe gassa ɗibilu ma kaɗiyyiti purta tal gaa nowotte
         ma gidaane ka tiyaawa. Gaa ɓayaw icciyyooca. 6 Gaa ɗibilu gata kaaka beneyyiyyoo gaa: «Aɗoŋ ɓaya ɗa! Ku deyekka Iisa kee ka geegar
         ka Nazaret maa gu paape kee kuruwayi. Gata naɗe min muuti o ga aaye ɗa payya iŋeekite. Elloŋga! Keeke aɗe ay wikirti maa
         gu ɗerewɗiya. 7 Haŋka pa ku aɗoŋ ku deeɗiyo taasa oko jobookeetee o oko Piyer kulla kuu gaa ga omokkatoŋ kiɗa ta Galilee. Ay iŋaa appe ku deeɗiya ella
         aleŋ maa ga beneyyitoŋ.» 8 Guu oomiɗe gu gaɗɗiɗe arro min mooniti. Guu ɓayɗe ta tirta namma gu azarɗo. Guu alɗe
         gederra ɗa gu beneyyiɗe ya oko gimu kaƴi kulla asan gu kellemco oome.Iisa okommati oko Mariyam ta Magdala(Elloŋ Matiye 28.9-10, Yaaya 20.11-18)9 Maa ga Iisa maatiɗe, gaa naɗiɗe appe, ga oomiti ƴa omma oko Mariyam ta Magdala meene
         ta ahatti ma sossoko. Mariyam ta Magdala taata pa ay gita appe diɗɗiŋ ma lekka awaaradgee
         paysara kayaati gaa pittittiigu. 10 Gita pa deyyooga beneyya keeke oko gittee koo ma aaye ma gata min omma. Guta pa zorontiyenta
         o gu erecca. 11 Gaa maa gu giyyiyya beneyti maa gee: «Iisa geewa o na elliya!», gu guta pa alɗiya
         amanna ɗa beneyti.Iisa okommayo oko jobookeetee ku seera(Elloŋ Lik 24.12-35)12 Gaa min oko kaaka, gu seera min oko jobookeetee eceɗɗe botol gu katawɗo ta kayni. Gaa Iisa oomiyyoo magenta, gu alɗiya ibina ɗa.
         13 Gaa sulaayi maa gu ibiniyya, gu yookiɗe geegar ka Zerizalem gu asiyoo taasa oko gicco
         daare. Guu gicco pa alɗe amanna ɗa kulla.Iisa okommayo oko jobookeetee ku orro o kaƴi(Elloŋ Matiye 28.16-20, Lik 24.36-49, Yaaya 20.19-23, Lubaakico 1.6-8)14 Deesiti pa, gaa Iisa oomiyyoo saa pe oko jobookeetee ku orro o kaƴi maa gu tewɗo. Gaa makkiyyoo ma gaari maa gu alɗo amanna ɗa o maa gu
         kayyeeco alɗo talta amanniti oko beneyco giimi ma elliya kadar ga naɗe. 15 Gaa beneyyiyyoo gaa: «Aɗoŋ dunuune parattí ku deeɗica taasa kabarre ta daana oko giimi paracco+. 16 Ma akkica duwa galbanti oko naa o gu akkiya batisiya deewa najjiyenta. Ma duwca ɗa soopa gi parlanti Mellayi akkiy baaga. 17 Na beneyyatoŋ kadar gu giimi ma dowwiy galbigeeco oko naa akka lee garaawi ku ajjibiti.
         Guta akka petekko awaaradgee ma semeetaw, o gu akka beneyya beneyyiŋgee ma ay kunco
         ɗa, 18 o gu akka bamakka barwee ma picco o gu akka ar̰awwo seherre o gu leewayo ɗa maatiki,
         o picco gu deeɗiy gagakko kayyeeco oko giimi ma parayya gu rayyaɗɗo.»Mella cipiliya Iisa samaani(Elloŋ Lik 24.50-53, Lubaakico 1.9-11)19 Maa ga Miltine kee Iisa beneyyiyyooga beneyti keeke, gaa Mella cipiliyya samaani.
         Gaa Iisa deeɗe nunta tiyaawati+. 20 Guu jobookeetee tacilɗe were paratti gu tasawɗica kabarre ta daana ta Mellayi. Gaa Miltine kee Iisa gayawɗiy oko lubaakico, o ga gayay gu lewɗo garaawi
         ku ajjibiti ma garaa kadar ga beneyco ay seene.
         
            
               	Elloŋ Lubaakico N̰amaakeetee Iisa Masi 1.8.

               	Elloŋ Lubaakico N̰amaakeetee Iisa Masi 1.9-11.

Diilití kitipiyti Lik ma gaarti kabarre ta daana11 Giimi maani icce niyyane gu kitipiyɗiy gaartee Mellayi maa ga tattipe aattine. 2 Guta pa jeppineegu saa tak aleŋ maa gu beneyyine gu giimi ma elle ma iɗiico min diiliti,
         guu deeɗe tasaaweetee beneyti Mellayi. 3 Ay kaaka appe ga naata pa kulla diyyicca balco gaari kooko ma deero, gii deeɗiyaw
         daanaw oko naa, na kitipiyiyyamgu ma butulco gaari kooko, oko kii Teyopil ka nabbisenta.
         4 Keeke pa na leyya ku maa ki leeɗo kabarre kadar gi giraane maa ki gasse ay seene.Taasití wiyawti Yaaya ma batasayya giimi5 Oko wikinne maa ga Erod alɗo sultan kiɗa ta Yudee, ga lekka gimu kaƴi aɗe ma ay soƴoowa ka saɗikaŋgeyyo maa gu semeetee goo Zakariya. Gata pa ay min durgu kaƴi ka balti Abiya+. Zakariya pa lekka daatte. Gita pa gu semeeti goo Elizabet, gii alɗo ta balti Harun. 6 Zakariya ma daatti tee Elizabet pa, ɗayaŋ serco unti Mellayi, o gu jobokkiy ta tirta
         teete hukumnigeetee Mella Miltine paracco, lekka ɗa ma gederra ga luumiyɗiy gaa gu
         jobokkiy ɗa. 7 Guu alɗo lekka ɗa miica asan gi Elizabet ay doola o serco gu deero paaɗe baabaŋgee.8 Gaa meene kaƴi, maa gi kaabane ta sooƴiti saɗikaŋgeyyo asiyyee oko durgiti Zakariya,
         gaa Zakariya waciɗe ga lewɗiya lubbiti oko Mellayi. 9 Aleŋ ta aadanco tee aɗe maa gu soƴoowee ku saɗikaŋgeyyo lewɗo jollo jollo ku maa gu
         gassiyya gimu ma deeɗiya igga dokkanne+ ɗakko girti Mella Miltine, gaa durup galiyyee oko Zakariya. Ay ɗakko appe ga un̰n̰iɗe
         girti Mellayi, gaa kaatiɗe were ma duwenta oko Mellayi. 10 Oko wikinne maa ga egeɗɗiya dokkane kaaka pa, gu giimi ku maani paracco waraɗɗe doorane
         ta girti Mellayi gu enewɗo Mella. 11 Gaa ɗakko iŋaakite ga malaykati Mella Miltine oomiyyee oko Zakariya ma nussane ka tiyaawati were ka iggiti dokkanni+. 12 Maa ga Zakariya elliyya malaykat pa, gi kelemti oome, gaa ɓayaw galiyyee. 13 Gaa malaykat kaaka beneyyiyyee gaa: «Addo ɓaya ɗa, Zakariya, asan ga Mella giyyica
         lollikicum. Daaccum tee Elizabet akkam wee miica, kii asiyyee oyya seme kii Yaaya.
         14 Ki akka dee parhinenta ta kaw, o giimi maani akka parhina oko wiyawti, 15 asan ga akka dee gimu tatta unti Mella Miltine, o ga akka aar̰a ɗa bala gu mirmi ku mor̰mor̰oskeyyo o bala gu mirmi ma lekka muɗugu+, o ga akka dee unenta ma Ruuhanti Mellayi min maa ga alɗo missa aattí yaati. 16 Gaa asiɗiy yooka Isirayelitnigee maani oko Mella Milco+. 17 Gaa Mella asiyya n̰aama ƴa omma ma Ruuhanti o ma gudirane maa ga nabiiniceEliyas lekke. Gata pa akkiy taaca gayyee ma ronco o ga asawko giimi ma jobokka ɗa ka Mellayi
         gi mooyico deeɗo ɗayaŋ, guu joobiyya kee ka Mellayi+. Gata akkiy hassila giimi ku maa gu joobiyya Milco.»18 Gaa Zakariya beneyyiyyee oko malaykaddi gaa: «Na ebenna pe naa me, kadar ga beneycum
         keeke ay seene? Asan ni baabaŋguwee paaɗe ma daattu.» 19 Gata pa tiiliyee gaa: «Naata gu semeetaw goo Gabiriyel+. Ay naa, ma waraɗɗa unti Mellayi. Haŋka pa, ga n̰aaminoo na asiyyam beneyya o na
         asiyyamca taasa kabarre ta daana teete. 20 Gaa ki pa alɗe amanna ɗa oko beneyyiŋgeetaw ma akka asaa oko wikinnico maa ga Mella
         caaɗee. Kaaka pa, ga biicum ube, ki gederra ɗa payya ki beneyɗo ta kaw namma ya wikinne
         maa gu gaari kooko asiɗo asa butulco.»21 Oko wikinne kaaka pa, gu giimi ma nowotte gu ocoɗɗiya, ajjabbe oko dummiti Zakariya
         aatti were ka girti Mellayi ma duwenta oko Mellayi ka. 22 Gaa maa ga oomiɗe pa, ga alɗo beneyya ɗa payya ta kaw, beneyya pe ma pittee ka. Gata
         gederra ɗa payya ga iyyiyya biiti. Guu giimi leeɗe kabarre kadar ga lekke maatiki
         aɗe maa ga elle aleŋ ma waano ɗakko aatti were ma duwenta oko Mellayi.23 Maa gu meenitee ka lubbiti Mellayi gaamiɗe, gaa yookiɗe giiri. 24 Maa gu gaari kooko ƴiiliɗe, gii daatti tee Elizabet icciɗe aaɗi. Gaa koyye beeƴa gi
         alɗe ooma ɗa renta. Gii moyowɗo galbanti ka gee: 25 «Mella Miltu aŋke ga cimmicca jaalo maa na lekka unco giimo, asan na waa ɗa. Keeke
         ay maa ga leyyaw.»Taasití wiyawti Iisa26 Gaa oko kooyití Elizabet ma daa ta bizgiƴi maa gi alɗo ayyenta, ga Mella n̰aamiyya
         malaykat Gabiriyel geegar ka Nazaret ma aaye kiɗa ta Galilee, 27 wikirtí gomosso kaƴi aɗe ma esee ɗa missa miiɗi maa gu semeeti goo Mariyam maa ga
         Yuusup ɓaaje. Yuusup pa ay ka balti sultan Dawud. 28 Gaa malaykat deeɗica gassa, gaa beneyyitti gaa: «Iŋŋe, kante. Mella Miltine leete
         gidaanuwe o ga aaye ma kanta.» 29 Guu beneyyiŋgeetee malaykaddi kotti rawriwicca ta tirta Mariyam. Gii moyowɗo galbantí
         ka gee: «Ayme ga salamɗino ma beneyyiŋgee aleŋ kooko?» 30 Gaa malaykat beneyyitti gaa: «Addo ɓaya ɗa Mariyam, asan ga Mella gaariteega gidaanuwti.
         31 Ka akka dee ayyenta, kaa asiɗo wee miica. Kaa asiyyee oyya seme ka Iisa+. 32 Gaa asiɗo dee tatta unti Mellayi o unco giimo, guu giimi deeɗiya kolowwo goo Runti Mella ka Uwwa ta kaw o ga Mella Miltine akkiya gaga were ka mulunniti ka kakaati kee sultan
         ka tatta kee Dawud. 33 Gaa asiɗiy hikimiya giimi ku balti Yakub diiman o gi mulunniti gakamma ɗa ta kaw.» 34 Gii Mariyam tiiliyyee gee: «Gaari kooko deewa pe goo me asan na esee ɗa missa miiɗi?»
         35 Gaa tiilitti gaa: «Ruuhanti Mellayi akkite beera, gii gudiranti Mella ka Uwwa ta kaw taggitte ma kelemtí. Ay ɗakko appe
         ga miica kaaka maa ka akka wee alɗo duwenta ta kaw oko Mellayi o gu akkiya joora goo
         Runti Mellayi. 36 Ellu ƴa! Haŋka, gi Elizabet kulla ma ay gimaate ocokke wiyaw ta miica ka metta ma
         baabaŋguwtí kaaka aɗe. Giimi goo gi ay doola. Gaa haŋka pa, gi lekkiɗo paaɗe koyyee
         bizgiƴi maa gi alɗo ayyenta, 37 asan ga oko Mellayi ga lekka ɗa maatiki ma begerree+.» 38 Gii Mariyam beneyyiɗe gee: «Naa ay lubaakati Mella Miltine, ga deyyaw aleŋ maa ki
         beneyye.» Gaa malaykat cappitti, gaa kaatiɗe.Mariyam kataa ellití Elizabet39 Maa gi Mariyam leeɗe meeni minnaw, gii waciɗe gi icciyya botol ma yokko, gii katawɗo
         geegar kaƴi aɗe ka kiɗa ta Yudee, were ma lekka dambabbi. 40 Maa gi sarɗe, gii un̰n̰iɗe girti Zakariya, gii salammicca Elizabet. 41 Maa gi Elizabet giyyicca salammití Mariyam pa, ga miica ma aaye aattí wisse, gii Ruuhanti Mellayi unicca Elizabet, 42 gii beneyyiɗe ma raɗɗa gee: «Mella baarikite min daati paracco, o ga baarikiya kulla
         miica ma aaye aatte! 43 Naa appe soo ay we pe namma gu gaari ku samaane kooko deeɗaw, gi yaati Miltu saa asiyyaw
         oko naa! 44 Ellu ƴa, wikinne maa na giyyicca salammite, ga miica ka aattu wisse ma parhane. 45 Kaŋ baarikenta, asan ka amanne kadar ga Mella temmeyya beneyti maa ga beneyyite!»Mariyam logokkaa Mella46 Gii Mariyam beneyyiɗe gee:«Galbantu paratti logokka tattuwti Mella Miltu47 o gi unenta ma parhane,saananti Mella ma ay Najjaayatu,48 asan ga aŋke ga daaliyyawmaa ga ellinno naa lubaakati ka koyyenta+.Min meente gu giimi ku wikinne parattiakkaw beneyya goo na baarikenta paaɗe,49 asan ga gata ma ay Miltí gudirantileyyaw gaari ku samaane ta kaw.Gata kayti ka ay Mella.50 Oko giimi ma karmayya pa,ga kawayyayo wikinne paratti.51 Gata pa gaarica gudiranti ma ammuwti ka tirta,o ga ticiliy maaƴi giimi maa gi mooyico esekkay koolipiti.52 Gata berriy salaataŋgee min wereeriyeeco ku mulunniti,gaa gagiɗiy uwwa giimi ma cepelliy ɗa kayyeeco.53 Ku mayyeeta pa, ga biryoo tiyaw gu ayyiɗeguu ayaawee ga pittiɗiy ma picco ku orro.54 Gaa moogiɗiy giimi ku Isirayel,guta ma ay lubaakeetee.Gata pa ya haŋka kulla,ga rawatta ɗa ga kawayɗiyo.55 Ay keeke appe, ay maa ga beneyye gaa ga akkiyooga leeoko kookuweetine koo ini Biraayimma ronco rontee ya diiman.»56 Maa gi Mariyam gaamiyya beneytí keeke, gii nuntiɗe ma Elizabet latta ka koyyee subba,
         gii yookiɗe giiri.Wiyawti Yaaya ma batasayya giimi57 Wikinnití Elizabet kee ka wiyaawi aseero, gii weeɗe miica ka metta. 58 Guu bakeeti o gímtí leeɗe kabarre kadar ga Mella Miltine leeti latta tatta ma garaa
         kadar ga elle ta tirta saamuwtí. Guu parhinɗe ma gita. 59 Gii meene ma daa ta poppoɗi gu asiɗe ku maa gu asiyyee taharra oko miici+. Guu aŋkiɗo gu oyyiyyee seme ku tatti ma goo Zakariya. 60 Gii yaati pa gee: «Kaw, gata gu akkiya kolaa goo Yaaya!» 61 Guu tiilitti goo: «Lekka ɗa min oko gayyeete gimu maa gu semeetee goŋŋa!» 62 Mileŋ ga tatti ay duwiya missa pa, gu inniya ma picco ku maa gu ibinɗo baŋ ga aŋka
         ga oyyiyyee seme gaa me. 63 Gata pa inne loohane ku maa ga kitipiyɗiy semeetee miici. Gaa kitipiyɗe gaa: «Semeetee
         goo Yaaya.» Gaa paracco gu ajjibiɗe. 64 Gaa oko wikinnico kaaka saa, ga Zakariya ga biiti iyyiɗe ga beneyɗo. Gaa logoɗɗiya
         Mella ma raɗɗa. 65 Gaa ɓayaw galiyyo oko bakeeco paracco, o oko giimi ku wereeriyee paracco, guu beneyɗiy
         gaari kooko paracco ma deero kiɗa ta Yudee were ma lekka dambabbi. 66 Guu giimi paracco ma giyyiy gaari kooko moyowɗiy o gu reeway galbigeeco, o gu enaa
         aacco goo: «Miica keeke akka dee pe ini me miicata?»Gata keeke gi gudiranti Mellayi aaye ma seene ma gata.Zakariya logokkaa Mella67 Gaa Zakariya tatti Yaaya deeɗe unenta ma Ruuhanti Mellayi. Gaa diiliɗe ga beneyɗo beneyyiŋgee ma asaa min Mellayi gaa:68 «Logokkineega Miltine,Mella ka Isirayel,asan ga ase moogico gimtee,ku maa gu gassiɗiy kayyeeco.69 Gata cimmine najjaya ma lekka gudirane,min aacco ronco rontee sultan Dawud,  ma ay lubaakati.70 Keeke pa, ay maa ga beneyye min tippama nabiinigeetee.71 Gata pa beneyyine gaa ga akkine najjiyamin oko giimi ma aŋkine ɗao min oko picco giimi ma ɗakattinee.72 Ma kaaka pa, ga elle kulla saamuwco oko kookuweetine,o ga moyaaca liŋganti maa ga onne ma guta.73 A gata pa Mella timmiya beneyti keemaa ga halpayyiki oko kaakatine kee Biraayimma gaa ga leeweneega+.74 Gata pa gaa ga cemekkane min picco giimi ma aŋkine ɗa,ku maa ke aabidiyya bala ɓayaw,75 ku maa ke nuntiɗo salan̰ bala er̰n̰e unti,o ke deeɗo ɗayaŋ unti, meenitine parattí.76 A kii runtu pa gu akkum kolowwo goonabiiniciti Mella ka Uwwa ta kaw,asan ki akka tan̰n̰a ƴa ommaki paniyyeegu bottoltee Miltine+,77 o ki gaariyyooga oko gimtee kadar ga najjayyayma saamiyo ta zunubgeeco.78 Mella kawayyeene ma kaawo.Gata akkineega paca were racal min uwwa,aleŋ paato ma ecekka,79 ku maa gi beeriyyo oko giimi ma aaye aatti namtuwwiwere maa ga muutu ocoɗɗiy.Gaa kaatikkine ke tan̰n̰iɗo botol ka aapiyati+.»80 Gaa miica maɗawɗo o ga dewɗo ka ta ƴiila niyyenta. Gaa deeɗo nunta wereeriyee ku goosigeyyo
         namma ya wikinne maa ga asiɗo gaara ziiti unco giimi ku Isirayel.

Wiyawti Iisa(Elloŋ Matiye 1.18-25)21 Oko wikinne maa gu weeɗiya Yaaya, ga tattuwe ka tatta ka Rooma maa gu semeetee goo Seezar Ogist, cimme beneyyi ka gemmico giimi ku kiɗaayee paracco maa ga hekemeyye. 2 Gemmo ta diiliti taata pa, deero oko wikinne maa ga Kiriniyus alɗo guberner kiɗa ta
         Sirii. 3 Giimi paracco kataa diyargeeco kookuweeco ku maa gu deeɗiy gemma. 4 Ay ɗakko appe ga Yuusup kulla waciɗe min geegar ka Nazaret ma aaye kiɗa ta Galilee.
         Gaa kaatiɗe darre ta Beteleyem ma aaye kiɗa ta Yudee. Beteleyem pa ay darre maa gu
         wewɗiya Dawud, gata ma ay sultanco Yawudigeyyo tippa. Ay kaaka appe ga Yuusup kaatiɗe Beteleyem asan ga ay ka balti Dawud. 5 Guu kaatiɗe gemmiti ma gatti Mariyam maa ga ɓaaje, gii icciɗe aaɗi. 6 Guu sarɗe Beteleyem. Gaa iŋaa, ga wikinne ka wiyaawi asiɗe, gaa aattí wacitti. 7 Gii weeɗiya miica bikirrití, gii ɗamalmiliyya ma kaɗiyye. Gii ɗeeriyya saayani, asan
         gu gasse ɗa were aatti daŋaye ka turaayo.Malaykat okommayo oko maggeyyo8 Oko were kaaka pa, gu lekka maggee ma bayyatta kayni ma aandoŋ gu taraɗɗiy tameeco.
         9 Gaa malaykatti Mella Miltine oomiyyo. Gii bahaarantí darjanti Mella Miltine ɓeeliyyoo waŋ. Gaa ɓayaw
         galiyyo ta kaw. 10 Gaa malaykat beneyyiyyoo gaa: «Aɗoŋ ɓaya ɗa, asan na ase na asittoŋ taasa kabarre ta daana, o gi parhane yaata oko giimi paracco. 11 Aandoŋ keeke aɗe darre maa gu wewɗiya sultan Dawud, gu weetoŋ Najjaaya. Gata ay Masi, gata maa ga Mella aparre, o ga ay Miltine. 12 Ku gasakka miica ma ɗamalmilenta ma kaɗiyye, gaa alɗo ɗeerenta saayani. Ay keeke appe
         ay latta ma garaatoŋga miica.»13 Gaa kaytiŋ kaa gi lekkiɗo dazze ta malaykatnigeyyo ma ase saripti malaykat ka omma
         kee, guu logoɗɗiya Mella goo:14 «Darjane ay oko Mella ma aaye uwwa ta kaw samaani,o aapiya kiɗaati oko giimi ma gasakkica daanati.»Maggee kataa Beteleyem15 Maa gu malaykatnigee kotti logiyya paaɗe Mella, guu yookiɗe samaani. Guu maggee beneyɗo aacco goo: «Anne
         Beteleyem ke deeɗineega ella ma aseero o maa ga Mella Miltine gaarine.» 16 Guu yokkiɗe gu deeɗiy gassa ini Mariyam ma giiti Yuusup, o miica ka rootta ɗeerenta
         saayani. 17 Maa gu elliyya miica, guu gemmiyya oko giimo beneyti malaykaddi maa ga beneyyiyoo
         ma gaartee. 18 Guu giimi paracco ma giyyiya beneyco maggeyyo kaaka, ajjibiɗe. 19 Mariyam pa ƴapawwiko ka gaari kooko paracco aattí, gii moyowɗiy o gi reeway. 20 Guu maggee yookiɗe o gu logokka tattuwti Mellayi o gu nabbassaa oko gaari paracco
         maa gu elle o maa gu giyye, asan gu gaari paracco deero aleŋ maa ga malaykat taasiyoo.Iisa gu oyee seme21 Gaa maa gu weeɗiya gu leeɗe meeni poppoɗi, gaa wikinne maa gu taharriyyee asiɗe. Guu
         oyyiyyee seme goo Iisa. Seme kooko pa ay maa ga malaykat beneyyittiigu oko yaati min maa gi alɗe ecekka ɗa missa aaɗi.Iisa gu garaa girti Mellayi22 Gaa wikinne asiɗe maa gi Mariyam deeɗica lee aadane maa gu hukumnigee ku Kitamniti Muusa enee ku maa gi deeɗo samaane unti Mellayi+. Guu gayyeetee miici kaatikki girti Mellayi geegar ka Zerizalem ku maa gu deeɗiya gaara oko Mella Miltine, 23 asan ga kitipiyenta aacco hukumnigeetee Mella Miltine: «Bikirgee paracco ku miɗitta
         deewa duwenta oko Mella Miltine+.» 24 Gii Mariyam ma Yuusup kaatiɗe kulla Zerizalem gu deeɗo sooƴa saɗikane aleŋ maa gu
         hukumnigeetee Mella Miltine enee. Kaaka pa gu sooƴa saɗikane ma hamam seera e baŋ
         pa ma gugguu seera+.Beneyyiŋgeetee Simeyon25 Lekka Zerizalem gimu kaƴi aɗe maa gu semeetee goo Simeyon. Gata pa ay gimu ɗayaŋ o
         ga karmayya Mella. Gaa ocoɗɗiya min tippa gimu ma akkiy daddiba giimi ku Isirayel+ o gi Ruuhanti Mellayi aaye ma gata. 26 Gii gaariyyee gee ga mataa ɗa gaa elliya ɗa ɗe goŋŋa Masi, gata maa ga Mella Miltine akka n̰aama. 27 Gii Ruuhanti Mellayi kaatikkiki Simeyon girti Mellayi. Oko wikinne kaaka pa, gu gayyeetee Iisa katawkiki gu deeɗiya gaara unti Mellayi,
         asan ga ay bikirre aleŋ maa gu hukumnigee ku Kitamniti Muusa enee. 28 Gaa Simeyon icciyya miica pittee, gaa logiyya Mella gaa:29 «Haŋka pa Miltu, ga maa ki beneyye aseero paaɗe butulti.Duwaw paaɗe oko naa lubaakacumna maatiɗo ma aapiya,30 asan na elliya saa ma iɗiitaw gimu maa ki n̰aamega asinni najjiya,31 najjiyo maa ki hassalle oko giimi paracco.32 Gata pa ay bahaaraneku maa gu giimi ku ballee paracco ku kiɗaati ibinɗumo ga akkiy cipila gimcam ku Isirayel+.»33 Gaa tatti o yaati Iisa ajjibiɗe oko beneyyiŋgeetee Simeyon kotti maa ga beneyya ma
         gaartee miici. 34 Gaa Simeyon baarikiɗiy o ga beneyyiti oko Mariyam yaati Iisa gaa: «Mella apiriya miica
         keeke ku maa ga deeɗiyo botol ka masilco oko giimi maani ku Isirayel o oko daare pa,
         ga deeɗiyo botol ka najjiyco. Gaa asiyyooga gaara Mella oko giimo, guu ku maani pa
         asiyya pooca. 35 Gaa asicca bayanna unco giimo mooyico giimo ta gubbenta galbigeeco. Kaŋ pa, daate,
         gi diigane akkiteeca raɗɗa galbante aleŋ kuu gu wacawwite ma seepane.»Nabiiniŋga Anna36-37 Gii lekkiɗo kulla nabiiniŋga kaƴi aɗe, maa gu semeeti goo Anna. Gita pa ay runti Panuwel ma ay ka balti Aser.
         Ma mittí maa gi icce wikinne ka gumussuwtí pa, gu nunte ƴilaakee paysara, gaa maatiɗe.
         Gii nuntiɗe kur̰aar̰a gi sarɗe ƴilaakee orooruwee poppoɗi o pooɗi. Gii baabaŋguwɗe
         ta tirta. Gii aabidiyya Mella paato o aandoŋ girti, ma samkiyo o ma lolliko. 38 Gita pa kulla ase saripco gayyeetee Iisa wikinne maa gu garawɗiya oko Mellayi. Gii
         lewɗe barkinti maani oko Mellayi saananti miica kaaka. Gii beneyɗiyo ma gaartee miica
         kaaka oko giimi paracco ma ocokke ku maa gu giimi ku Zerizalem gassiɗiy kayyeeco.Gayyeetee Iisa yokaa Nazaret39 Maa gu gayyeetee Iisa gaamiyya paratti maa ga Mella Miltine beneyye hukumnigeetee,
         guu yookiɗe geegarco ka Nazaret kiɗa ta Galilee. 40 Gaa miica maɗawɗo o ga deewa ka ta ƴiila niyyenta. Gaa alɗo unenta ma ibino ta gaaro
         o ga gidaanuwti Mellayi aayee.Iisa aaye ma aalimnigee girti Mellayi41 Kulla ƴila aɗe, gu gayyeetee Iisa kataa geegar ka Zerizalem laalanco Yawudigeyyo maa gu kolaa goo Pak. 42 Maa gu ƴilaakeetee Iisa deeɗe orro o seera, guu gayyeetee kaatikkiki laalanti Zerizalem
         ma guta aleŋ ta aadanco Yawudigeyyo. 43 Maa gi laalane ƴiiliɗe gu yokowɗo girco pa, ga Iisa mare Zerizalem. Gayyeetee pa leelo
         ɗa kabarre. 44 Guu lewɗe goo walaŋ ga Iisa aaye ma gicco maa gu torgowɗe sawa ka. Maa guu tan̰n̰iɗe
         meene kaƴi, guu alɗiya ella ɗa. Guu diiliɗe gu deyeɗɗiya aacco giimo, guu enewɗiy
         gimco o lanjigeeco. 45 Guu alɗiya gassa ɗa namma gu yookiɗe Zerizalem ma diyyo. 46 Gaa oko meene ma daa ta subba pa, gu gassiyya aatti girti Mellayi, gaa nowotte kiɗaati ɗaɗɗakkico aalimnigee ku Kitamniti Muusa, ga yereɗɗiy o ga enay. 47 Guu giimi paracco ma geewaa ajjabɗe ta kaw oko ibinti ta tiiliti taata. 48 Maa gu gayyeetee elliyya, guu ajjibiɗe ta tirta. Gii yaati beneyyiyyee gee: «Runtu,
         ayme ki leeɗiniiga liyawcum keeke? Taccum o naata, maa ni deyeɗɗum ni ɓaye nii baŋ
         ga me pe ma leyyum.» 49 Gaa Iisa tiiliyyoo gaa: «Ayme ku deyeɗɗino? Ku lekka ɗa kabarre kadar ga lubbiti Tattu
         ay kanni e?» 50 Guu guta pa alɗiya ibina ɗa beneyti kaaka.51 Gaa Iisa yookiɗe ma guta Nazaret. Gaa oyyiɗe jobbico gayyeetee. Gii yaati moyowɗiy
         o gi reeway galbanti ka gaari paracco ma ƴiile. 52 Gaa Iisa maɗawɗo o gi ibinti ta gaaro gayaa ka gi gayawɗo, o ga deewayo daanayo oko
         Mellayi o oko giimo.
         
            
               	Kitamniti Muusa beneyye gee, gii daati weero miica metta gi deewa ɗa samaane unti
                     Mellayi namma gi leeɗo orooruwee pooɗi meene. Ku maa gi deeɗo payya samaane unti Mellayi
                     pa, gi deeɗo sooƴa saɗikaŋgee seera. Elloŋ Soƴoowee ku Saɗikaŋgeyyo 12.1-8.

               	Elloŋ Oomiti min Masir 13.2 o Gemmico Giimi ku Isirayel 18.16.

               	Elloŋ Soƴoowee ku Saɗikaŋgeyyo 12.8.

               	Elloŋ Esaya 40, 61.2.

               	Elloŋ Esaya 42.6, 49.6, 52.10.

Beneyyiŋgeetee Yaaya ma batasayya giimi(Elloŋ Matiye 3.1-12, Mark 1.1-8, Yaaya 1.19-28)31-2 Wikinne maa ga Yaaya runti Zakariya alɗo goosigeyyo, ga Mella gaareegu beneyyiŋgee.
         Oko wikinne kaaka pa, ga tattuwe ka tatta ka Rooma maa gu kolaa goo Tiber lekka paaɗe ƴilaakee orro o beeƴa mulunniti. Pons Pilat pa,
         ay guberner ka kiɗa ta Yudee o Erod+ pa hekemeyyica kiɗa ta Galilee. Sinti kee Pilip pa hekemeyyica kiɗa ta Ituree o ta
         Tirakonit. Lisaniyas pa hekemeyyica kiɗa ta Abilen. Aan o Kayip+ pa ay taattuweeco soƴoowee ku saɗikaŋgeyyo oko Mellayi. 3 Mileŋ ga Mella gaareega beneyti pa, ga Yaaya wace ga amalɗo kiɗaayee paracco ku saripti
         ƴiiro ta Yurden ma sorotta diiman. Gaa tasawɗiyo oko giimo gaa: «Meeloŋgu gaartoŋ
         ku miɗɗa, naa batisiyittoŋ ku maa ga Mella saamiyittoŋgu zunubgeetoŋ.»4 Ma keeke pa ga asaa ga beneyti nabiinice Esaya maa ga ketepeyye min tippa Kitamniti Mellayi gaa:«Gimu kaƴi beneyya ma raɗɗa kayni gaa:“Panoŋga botol oko Miltine!Leeneegu bottolli gu deeɗo cur!5 Sayyoŋgu zubbawwi paracco,riziloŋgu dambabbi o jappappi paracco.Bottolli ku kossenta gu dee cur,cimmoŋgu lawwi ma baɗakka gu bottolli deeɗo samaane.6 Guu giimi paracco asiyya ella gimu maa ga Mella n̰aame,  ga asiɗiy najjiya+.”»7 Guu giimi maani asawɗe oko Yaaya ku maa ga batisiyɗiy. Gaa beneyɗiyo gaa: «Kuŋ ma
         ay ronco koykokko! Ay we ma gaaritoŋ paawo min bogorti Mellayi ma akka asa wikinne
         ka parlanti? 8 Deyyoŋ aleŋ ettee ma weewa miici ku daana. Leewoŋ gaari ku samaane ma gaara kadar
         ku meeliy ma seene gaartoŋ ku miɗɗa. Aɗoŋ lee ɗa kuu gi arakke paaɗe maa ku alɗo ronco
         rontee Biraayim. Naa beneyyatoŋ kadar ga Mella gederra ga leeɗiy dambee kooko gu deeɗo ronco rontee
         Biraayim. 9 Elloŋ ƴa, boola ka daɗɗiti carco etteyyo aaye appe. Kulla ettu aɗe ma weewa ɗa miici
         ku daana gu daɗakkaa gu uwwiyya okkati.»10 Guu giimi maani enewɗiya Yaaya goo: «A gaa goŋŋa, ni lee pe nii me?» 11 Gaa gata pa tiiliyyoo gaa: «Ma lekka kaɗiŋgee seera, ga bire kaƴi oko giiti ma lekka
         ɗa, o ma lekka tiyaw ga ɗeddayo oko gittee ma lekka ɗa.»12 Guu sokookee ku miiri asiɗe kulla ku maa ga Yaaya asiɗiy batisiya. Guu inniyya goo:
         «A nii pa, garaawa, ni lee pe nii me?» 13 Gaa tiiliyyoo gaa: «Aɗoŋ ecekka ɗa ƴiila, min oko maa ga tattuwtoŋ ketepeyyitoŋ.»14 Guu asaakargee kulla inniyya goo: «A nii pa kulla, nii lee pe nii me?» Gaa tiiliyyoo
         gaa: «Aɗoŋ ecekka ɗa gurus min oko giimo ma guu e baŋ pa ma ɗammo. Parhinoŋ soo ma
         ka koyyeetoŋ maa ku gasakka.»15 Giimi paracco pa ocokkiya Masi, gata maa ga Mella aparre, guu beneyɗo paracco ma galbigeeco ka goo walaŋ ga Yaaya
         ay gata appe. 16 Gaa oko mooyico taata pa, ga Yaaya tiiliyyoo gaa: «Naa, batasayyatoŋ ma ammi. Innasoo,
         ga kaƴi ma tatta ƴiila min oko naa akka asa. Naata pa, arakke ɗa gu seppee ku n̰urtee
         na ipiriyyeegu min asintee. Gata kaaka pa akkitoŋ batisiya ma Ruuhanti Mellayi o ma okko. 17 Gata pa bakamme pitti asiyaane ka booyiti, ku maa ga jagiɗiy korƴo ma susuma. Maa
         ga gaamiɗe booyo pa, gaa sawwiyya putuuriti. Gaa timmiɗiy korƴo urditi. Susuma pa,
         ga akkica oosa ma okko ma batakka ɗa ta kaw.»18 Gaa Yaaya wassiyɗiy ma beneyyiŋgee daare maani payya maa ga tasawɗiyooca kabarre ta daana. 19 Gaa makkiyyee soopa oko guberner kee Erod asan ga iccica Erodiyad daatti sinti kee
         Pilip ma aaye ma hayaatanti, o ga makkiyee kulla asan ga Erod leelo gaari daare maani.
         20 A mileŋ ga Yaaya makkiyee pa, ga Erod leelo payya latta kaƴi ka miɗɗa. Gata pa, ay
         baamiti Yaaya daŋayi.Yaaya batasayyaa Iisa(Elloŋ Matiye 3.13-17, Mark 1.9-11)21 Maa ga Yaaya batisiyɗiy giimi paracco ma aaye iŋaa, gaa batisiyiyya kulla Iisa. Gaa Iisa diiliɗe ga enewɗiya Mella, gaa oko wikinne kaaka saa, ga samaane
         iyyiɗe. 22 Gii Ruuhanti Mellayi beeriyyee ma sabaaniti hamamti. Gii ur̰e beneyyiɗe min samaani gee: «Kii ay Runtu.
         Na ƴekkam ta kaw, o parhantu parattí aaye oko kii+.»Kookuweetee Iisa(Elloŋ Matiye 1.1-17)23 Wikinne kaaka pa, ga Iisa lekka paaɗe latta ka orooruwee subba ƴila, gaa diiliyya
         lubbiti ka beneyti Mellayi. Giimi pa, goo walaŋ ga runti Yuusup. Yuusup pa ay runti
         Eli. 24 Eli pa ay runti Mattat, Mattat pa ay runti Leebi, Leebi pa ay runti Melki, Melki pa
         ay runti Yannay, Yannay pa ay runti Yuusup. 25 Yuusup pa ay runti Mattatiyas, Mattatiyas pa ay runti Amos, Amos pa ay runti Nawuum,
         Nawuum pa ay runti Esli, Esli pa ay runti Naggay. 26 Naggay pa ay runti Maat, Maat pa ay runti Mattatiyas, Mattatiyas pa ay runti Semeyin,
         Semeyin pa ay runti Yosek, Yosek pa ay runti Yoda. 27 Yoda pa ay runti Yowanan, Yowanan pa ay runti Reza, Reza pa ay runti Zorobabel, Zorobabel
         pa ay runti Salatiyel, Salatiyel pa ay runti Neeri. 28 Neeri pa ay runti Melki, Melki pa ay runti Addi, Addi pa ay runti Kosam, Kosam pa
         ay runti Elmadam, Elmadam pa ay runti Eer. 29 Eer pa ay runti Yasu, Yasu pa ay runti Eliyezer, Eliyezer pa ay runti Yorim, Yorim
         pa ay runti Mattat, Mattat pa ay runti Leebi. 30 Leebi pa ay runti Simeyon, Simeyon pa ay runti Yudaa, Yudaa pa ay runti Yuusup, Yuusup
         pa ay runti Yonam, Yonam pa ay runti Eliyakim. 31 Eliyakim pa ay runti Meleya, Meleya pa ay runti Menna, Menna pa ay runti Mattata,
         Mattata pa ay runti Natan, Natan pa ay runti Dawud. 32 Dawud pa ay runti Zesee, Zesee pa ay runti Obed, Obed pa ay runti Booz, Booz pa ay
         runti Sala, Sala pa ay runti Naason. 33 Naason pa ay runti Aminadab, Aminadab pa ay runti Adimin, Adimin pa ay runti Arni,
         Arni pa ay runti Eserom, Eserom pa ay runti Peres, Peres pa ay runti Yudaa. 34 Yudaa pa ay runti Yakub, Yakub pa ay runti Isaaka, Isaaka pa ay runti Biraayim, Biraayim pa ay runti Teera, Teera pa ay runti Nawor. 35 Nawor pa ay runti Seruk, Seruk pa ay runti Reyu, Reyu pa ay runti Pelek, Pelek pa
         ay runti Eber, Eber pa ay runti Seela. 36 Seela pa ay runti Kayinam, Kayinam pa ay runti Arpasad, Arpasad pa ay runti Seem,
         Seem pa ay runti Nowe, Nowe pa ay runti Lemek. 37 Lemek pa ay runti Metusalem, Metusalem pa ay runti Enok, Enok pa ay runti Yered, Yered
         pa ay runti Malaleyel, Malaleyel pa ay runti Kenan. 38 Kenan pa ay runti Enos, Enos pa ay runti Set, Set pa ay runti Adam. Adam pa ay runti Mellayi.
         
            
               	Erod keeke pa ay maa gu kolaa goo Erod Antipas, runti Erod ka Tatta.

               	Elloŋ Yaaya 18.13 o Lubaakico N̰amaakeetee Iisa Masi 4.6.

               	Elloŋ Esaya 40.3-5.

               	Elloŋ Soom 2.7 o Esaya 42.1.

Seetanne cokokkaa Iisa(Elloŋ Matiye 4.1-11, Mark 1.12-13)41 Gaa maa ga Iisa deeɗe unenta ma Ruuhanti Mellayi, gaa yookiɗe min ƴiiro ta Yurden,
         gii Ruuhane taata kaatikki kayni o gi gawwiɗiya 2 orooruwee pooɗi meeni. Oko wikinne kaaka pa, ga Seetanne sekelkiliya. Gaa oko meeni kotti, ga alɗe tee ɗa ya maatiki. Maa gu meeni kotti ƴiiliɗe,
         gii maya deeɗiya. 3 Gaa Seetanne beneyyiyyee gaa: «Gaa ay ma seene aɗe goŋŋakite ki ay Runti Mellayi, ki beneyyee oko dambu ka roota keeke ga deeɗo mappa.» 4 Gaa Iisa tiiliyyee gaa: «Kitamniti Mellayi beneyye gee ga gimu nowotta ɗa ma mappa ka+.»5 Gaa Seetanne kaatikkiki Iisa uwwa were ka siƴƴa jeɗeŋ. Gaa oko wikinnico kaaka saa,
         ga gaariyyeegu mulunnigee paracco ku dunuuniti. 6 Gaa beneyyiyyee gaa: «Gudirane o ayaawi ku mulunnigee kooko pa birenta oko naa o na
         beray oko gimu maa na aŋka ka. 7 Kii darse untu ki aabidinno, na beramgu kooko paracco, gu deeɗo kuncam.» 8 Gaa Iisa tiiliyyee gaa: «Kitamniti Mellayi beneyye gee ki aabidu Mella Milcum o ki
         lobokkee oko gata ka.»9 Gaa Seetanne kaatikiki geegar ka Zerizalem, ga deeɗiya wirra curumti girti Mellayi. Gaa beneyyiyyee gaa: «Kii ay Runti Mellayi aɗe goŋŋakite, ki loogu kiɗaati min iŋee,
         10 asan gi Kitamniti Mellayi beneyye gee ga Mella beneyyayo oko malaykatnigeetee gu tarɗum+. 11 Gita beneyye kulla gee: “Gu malaykatnigee acappam picco ku maa ga asincum alɗo ɓaaca
         ɗa dambi+.”» 12 Gaa Iisa tiiliyyee gaa: «Kitamniti Mellayi beneyye kulla gee ki cokokkaa ɗa Mella
         Milcum+.» 13 Maa ga Seetanne gaamiɗe cokkiti Iisa ma garrarri paracco, gaa tirriyɗe arro minnanti
         namma ya wikinne kaƴi ma wagee.Iisa delaa lubbiti kiɗa ta Galilee(Elloŋ Matiye 4.12-17, Mark 1.14-15)14 Gaa Iisa yookiɗe kiɗa ta Galilee, unenta ma gudirane ta Ruuhanti Mellayi. Guu giimi beneyɗo ma gaartee kiɗa taata parattí. 15 Gaa garawɗo gaartee Mellayi gerraco Yawudigeyyo ku giraaniti. Guu giimi paracco logoɗɗiya.Iisa gu pocaa Nazaret(Elloŋ Matiye 13.53-58, Mark 6.1-6)16 Gaa Iisa kaatiɗe geegar ka Nazaret were maa ga maɗawɗe. Gaa ma meene ta nambiti ga deeɗe un̰n̰a girco Yawudigeyyo ka giraaniti, aleŋ maa ga leewa kee aɗe diiman. Gaa waciɗe ku maa ga garkiyɗo Kitamniti Mellayi. 17 Gaa gimu ma dommoyyiy kutubgee biryeeca kitamniti nabiinice Esaya. Gaa Iisa ipiricca min kutumtí, ga gassiya were maa gu ketepeyɗe goo:18 «Ruuhanti Mella Miltine aaye ma naata,o ga Mella apirnoo na taasiyyooca kabarre ta daana oko giimi ku saamo,o ga n̰aaminoo na beneyyiyyo oko giimi ma aaye daŋayi kadar gu capakkayo,o oko giimi ma ay koor̰ee kadar gu eyaa,o ga n̰aaminoo ku maa gu giimi maa gu gagakkiyo suuruwe gassiɗiy kayyeeco,19 o ga n̰aaminoo ku maa na taasicca ƴila maa ga Mella Miltine asiyya gaara gidaanuwti+.»20 Maa ga gaamicca giraane teete, gaa kutumicca kitamne taata, ga biriyyeca oko gimu
         kee ma dommoyyiy kutubgee, gaa nuntiɗe ga garkayɗiy. Guu giimi kotti paracco ma aaye
         iŋaa ger kaaka elelɗiya ƴoy, guu ocoɗɗo gu giyyiya beneyti. 21 Gaa beneyyiyyoo gaa: «Wikirti Kitamniti Mellayi maa na garkiye keeke haŋka ku giyyiyya,
         gata aseero paaɗe butulti meente.» 22 Gaa paracco gu beneyɗo samaane ma gaartee Iisa, o gu ajjibe oko beneyyiŋgeetee ku
         gidaanuwti Mellayi ma okomma min biiti, goo: «Keeke ay runti Yuusup ɗa aɗe e?» 23 Gaa Iisa beneyyiyyoo gaa: «Ma seene ku akkinawca taala masal teete kuu: “Daktor, dawwiyu
         kayaacum”, o ku akkinaw beneyya kulla kuu: “Ni leyyoo kabarre oko gaari paracco maa
         ki leelo geegar ka Kaparnawom. Haŋka pa, ki leyyiy iŋee kulla geegarcum.”» 24 Gaa Iisa beneyyiɗe payya gaa: «Na beneyyatoŋca seene: Nabiinice gu giimi ku darriti
         jobaa ɗa samaane. 25 Na beneyyatoŋ payya ma seene: Wikinniti nabiinice Eliyas, gu kur̰aar̰ee deero maani kiɗa ta Isirayel. Wikinne kaaka pa, gu ammi n̰aawe ɗa ƴilaakee subba o nussane, gii maya yaata galɗe
         kiɗa parattí+. 26 Mella pa n̰aamiya ɗa Eliyas oko ya kaƴi min oko kur̰aar̰ee kotti. Gata n̰aamiya soo
         oko kur̰aar̰a kaƴi ta geegar ka Sarepta ma aaye kiɗa ta Sidon+. 27 Lekke kulla majaddimnigee maani kiɗa ta Isirayel oko wikinniti nabiinice Elizee, gaa
         alɗo lekka ɗa soo ya kaƴi min aacco maa ga rayyiɗe ga deeɗe samaane unti Mellayi.
         Illa ay Naama ka, ka kiɗa ta Sirii+.»28 Guu giimi paracco ma aaye girco Yawudigeyyo ka giraaniti unɗe ma bogor maa gu giyyiɗiy
         beneyyiŋgeetee kotti. 29 Guu waciɗe, gu cimmiyya renta min geegarri, gu kaatikki curumtí jappe maa gu gekewɗiya
         geegarco, asan gu aŋka gu n̰aamiyya ga galɗo kiɗaati. 30 Gaa Iisa peetiɗe ma aacco iŋaa aɗe, gaa kaatiɗe.Iisa rayyadda gimu maa ga aarinne deegeyye(Elloŋ Mark 1.21-28)31 Gaa min iŋaa, ga Iisa kaatiɗe geegar ka Kaparnawom ma aaye kiɗa ta Galilee. Gaa ma
         meene ta nambiti, ga garkayɗiy giimi girco Yawudigeyyo ka giraaniti. 32 Guu giimi ajjabɗiyee ta tirta oko giraaniti taata, asan ga garkayyay ma beneyyiŋgee
         ma galaa. 33 Gaa iŋaa ger ka giraaniti kaaka, ga lekkiɗo gimu maa ga aarinne deegeyye. Gaa waciɗe
         ga cayyakɗo ma raɗɗa ta tirta gaa: 34 «Wayyawwee Iisa ka Nazaret, ki aŋkini ini me? Ki asee ɗa ka ɗeɗe bittitini? Na lekka
         kabarre tak kadar ga kiita ay gata maa ga Mella n̰akamme!» 35 Gaa Iisa makkiyyee oko aarinne kaaka gaa: «Ƴaapu gonek! Oomu min oko gimu keeke!»
         Gaa aarinne baagiyya gimu kaaka kiɗaati daɗɗakkico giimi paracco. Gaa oomiɗe min oko
         gata o ga leyyee ɗa ya maatiki ka miɗɗa. 36 Gaa paracco ga ɓayaw galiyyoo. Guu beneyɗo aacco goo: «Beneyti gimu keeke ay ini me
         beneyta? Gata makakkayo oko awaaradgeyyo ma beneyyiŋgee ma galaa o ma lekka gudirane,
         guu okomɗo!» 37 Guu giimi beneyɗo were paratti ma gaartee Iisa.Iisa rayyadda giimi maani ma parayya(Elloŋ Matiye 8.14-17, Mark 1.29-34,35-39)38 Gaa Iisa waciɗe ga oomiɗe min girco Yawudigeyyo ka giraaniti, gaa kaatiɗe girti Simo. Yaatí daatti Simo pa, ga ziití koɗosse ta tirta teete. Guu
         giimi inniyya Iisa goo ga rayyidica. 39 Gaa Iisa daalitti, gaa beneyyiyyee ma makko oko parayti ka kuɗisiti ziití kaaka gaa
         ga duwaati. Gaa duwitti. Gii waciɗe parat gii joobiɗiy samaane ini Iisa ma jobookeetee.40 Gaa maa gi paato galɗe gu giimi paracco ma deegeyye ma paraayiŋgee pay pay gu gimco
         itiriyyeegu oko Iisa. Gaa gagiyyeegu pittee oko kulla kaƴi aɗe min aacco, guu rayyidiɗe.
         41 Guu awaaradgee oomiɗe kulla min oko giimi maani ma parayya o gu kawwakka goo: «Kii
         ay Runti Mellayi!» Gaa Iisa makkiyyoo o ga toɗɗiyoo gaa gu addo beneyya ɗa asan gu ibinya kadar ga
         gata ay Masi, gata maa ga Mella aparre.42 Gaa maa ga were walɗe, gaa Iisa oomiɗe min geegarri gaa kaatiɗe kayni were ma lekka
         ɗa gimu. Guu giimi maani deyeɗɗiya wikirti maa ga kaatiɗe. Gaa maa gu gassiyya gu
         aŋkiɗo gu toɗɗiyyee, ku maa ga alɗiyo utta ɗa. 43 Gaa Iisa pa beneyyiyyoo gaa: «Ay tirta na taasicca kabarre ta daana ta mulunniti Mellayi oko giimi ku gawaagargee daare kulla, asan ga ay oko keeke appe, ga Mella n̰akamɗinoo.»
         44 Gaa Iisa tasawɗica gerraco Yawudigeyyo ku giraaniti koo ku kiɗa ta Yudee.
         
            
               	Elloŋ Ɗillico Hukumnigeyyo 8.3.

               	Elloŋ Soom 91.11.

               	Elloŋ Soom 91.12.

               	Elloŋ Ɗillico Hukumnigeyyo 6.16.

               	Elloŋ Esaya 61.1-2.

               	Elloŋ 1 Salaataŋgee 17.1.

Iisa kolay jobookee ku omma(Elloŋ Matiye 4.18-22, Mark 1.16-20)51 Gaa meene kaƴi, ga Iisa alɗo goŋgomnití baharre ta yaata ta Zenezaret+. Guu giimi maani asiyya kadira gu seƴewɗiya ku maa gu giyyiɗo beneyti Mellayi. 2 Gaa Iisa elliɗe markabanigee seera goŋgomnití baharriti. Markabanigee+ kotti pa, gu ɗebeekee berre min aacco gu kaatiɗe apilco sippanigeeco ku ɗebbiti buuso.
         3 Gaa Iisa kalpiɗe kaƴi min markabanigee kotti ma ay tanti Simo. Gaa inniyya Simo gaa
         ga saapica paalta ta ɗakko min goŋgomni. Gaa nuntiɗe, ga garkayɗiy giimi.4 Maa ga Iisa gaamicca giraaniti taata, gaa beneyyiyyee oko Simo gaa: «Saapica markaba
         oko were maa gu ammi alɗo siƴƴa. Gaa ma giccam ku dawwiɗiy sippanigeetoŋ ku ɗebbiɗo
         buuso.» 5 Gaa Simo tiiliyyee gaa: «Tattuwtu, ni diigiye ɗebbiti aandoŋ keeke paratti, nii alɗe
         gassa ɗa ya maatiki. Haŋka pa, mileŋ ki beneyyiyaw, ga ma gittaw ni dawakkay.» 6 Guu dawwiɗiy sippanigeeco, guu tiiriɗe buusi maani namma gu sippanigeeco diiliɗe reppo.
         7 Guu kolliɗiy ma picco gicco ma aaye markaba kaƴi ku maa gu asiɗiy gaaya cimmico buuso.
         Guu onniɗiy markabanigee ku seera kotti ta jelet jelet ma buusi namma gu markabanigee
         serco aŋkiɗo kattiso ammo. 8 Maa ga Simo Piyer elliyya liyaw kaaka, gaa darsiɗe markabati unti Iisa ga beneyyiyyee
         gaa: «Saapu arro min sariptu, Miltu, asan ga naa ay gimu ma leewa zunubgee!» 9 Gata pa beneyyiyee goŋŋa asan ga ma gittee ga ɓayaw galiyoo maa gu tiiriɗe buusi maani
         ta kaw. 10 Ya gittee Simo koo ini Zak ma sinti kee Yaaya ma ay rontee Zebedee kulla ɓaye. Gaa
         Iisa beneyyiyyee oko Simo gaa: «Addo ɓaya ɗa, min meente ki teraa ɗa payya buusi,
         ki deeɗo terewwo pe giimi.» 11 Maa gu asikkiko markabanigeeco goŋgomni, guu cappiyyoo oko lawco paracco, guu jobbiyya
         Iisa.Iisa rayyadda gimu ma lekka judaam(Elloŋ Matiye 8.1-4, Mark 1.40-45)12 Gaa lekkiɗo meene maa ga Iisa alɗo geegar kaƴi aɗe, gaa miiɗi maa ga ziiti paratti
         n̰oppoyye ma judaam asiyyee. Maa ga elliyya Iisa, gaa darsiɗe unti ga weeciyya unti
         kiɗaati, gaa wakkiyya gaa: «Miltu, kii aŋka ki gederra ki rayyiddinno na deeɗo samaane
         unti Mellayi.» 13 Gaa Iisa n̰aamiyya pitti ga eesiyya, gaa beneyyiyyee gaa: «Haa, na aŋka. Dee samaane
         unti Mellayi!» Gaa ma haŋka keeke aɗe saa ga judaamti cappiyyee. 14 Gaa Iisa beneyyiyyee gaa: «Warru maaƴi! Addo beneyya ɗa ya oko gimu kaƴi. Addo soopa
         ki deeɗeega gaara ziicum oko soƴoowa ka saɗikaŋgeyyo, gaa ellum pa, gaa sooƴiɗo saɗikane aleŋ maa ga Muusa beneyye Kitamniti+. Ay goŋŋa appe ki gaariyyo oko giimo kadar ki rayyide ki deeɗe samaane unti Mellayi.»
         15 Gii kabarriti Iisa tacalɗo ka ta ƴiila. Guu giimi maani asawɗo gu temeɗɗo ku maa gu
         giyyiyya beneyti o ga rayyidiɗiy min paraayiŋgeeco. 16 Gaa Iisa soopa kaatiɗe wereeriyee ma lekka ɗa giimi, gaa enewɗiya Mella.Iisa rayyadda ruŋguyne(Elloŋ Matiye 9.1-8, Mark 2.1-12)17 Gaa meene kaƴi payya maa ga Iisa nowoɗɗe ga garkayɗiy giimi, guu Pariziyennigee o aalimnigee ku Kitamniti Muusa alɗo saripti. Guta pa asaa min diyargee paracco ku kiɗa ta Galilee o ta Yudee o min
         geegar ka Zerizalem. Gii gudiranti Mella Miltine alɗo ma gata ga rayyaɗɗiy ma parayya.
         18 Guu lekkiɗo giimi ma ɗeɗee ruŋguyne tarmati ma ase. Guta pa deyekke gu issiyya giiri,
         guu asiyya suuba unti Iisa. 19 Guu alɗe gassa ɗa were ka ƴiiliti asan gu giimi kotti maani pile. Ay kaaka appe gu
         kalpikkiki uwwa kayaati daŋayi, guu noomiɗe buule iŋaa, guu onnicca tarma ma seppe,
         guu beeriyya unti Iisa ɗaɗɗakkico giimo. 20 Maa ga Iisa elliɗiy gaarco kotti pa, ga leelo kabarre kadar gu dowwiy galbigeeco oko
         gata. Gaa beneyyiyyee oko ruŋguyni gaa: «Lanjintu, na saamiyamgu zunubgeecam.»21 Guu aalimnigee ku Kitamniti Muusa o Pariziyennigee moyowɗo ma galbigeeco ka goo: «Ay
         me gimta keeke ma n̰elekkaa Mella? Ay we ma gederra ga saamiyɗo zunubgee? Lekka ɗa.
         Illa ay Mella kayti ka!» 22 Gaa Iisa soopa ibinicca mooyico taata, gaa beneyyiyyoo gaa: «Ayme ku moyowɗo goŋŋa
         galbigeetoŋ? 23 Min oko beneyyiŋgee ku seera kooko maa naa: “Na saamiyamgu zunubgeecam”, e baŋ ga
         maa naa: “Wacu uwwa, kii tan̰n̰iɗo”, ay ŋawwa ma raɗɗa ɗa ƴiila? 24 Naa pa garaatoŋ ku maa ku ibinɗo kadar ga Runti Gimi lekka gudirane kiɗaati maa ga saamayɗiyoogu zunubgeeco giimo.» Gaa beneyyiyyee oko
         ruŋguyni gaa: «Na beneyyam: Wacu! Iccica tarmacum, kii yookiɗo gircum!» 25 Gaa koɗok ga ruŋguyne waciɗe unco giimi paracco. Gaa iccicca tarmati maa ga oƴowɗe,
         gaa yookiɗe girti o ga logokkaa Mella. 26 Guu giimi kotti paracco ajjibiɗe ta tirta, guu logoɗɗiya Mella ma ɓayaw goo: «Ni elle
         meente gaari ku ajjibiti ta kaw!»Iisa kolaa Leebi(Elloŋ Matiye 9.9-13, Mark 2.13-17)27 Maa gu gaari kooko ƴiiliɗe, gaa Iisa oomiɗe min iŋaa, gaa elliɗe gimu kaƴi aɗe ma
         sokokka miiri. Gimu kaaka pa gu semeetee goo Leebi. Gata pa nowotte ger maa gu peleɗɗo miiri. Gaa
         Iisa beneyyiyyee gaa: «Jobbino!» 28 Gaa Leebi waciɗe ga uttiyyo oko lawtee paracco, gaa jobbiyya Iisa. 29 Gaa Leebi leeɗiyee tiyaw maani ku maa ga joobiyya girti. Guu giimi maani ma ay sokookee
         ku miiri o giimi daare, alɗo ma guta tiyaawi. 30 Guu Pariziyennigee ma gicco aalimnigee ku Kitamniti Muusa ŋor̰omr̰omɗiyo oko jobookeetee Iisa goo: «Ayme ku tewɗo o ku ar̰aa ma sokookee ku miiri o ma giimi daare ma leewa
         zunubgee?» 31 Gaa Iisa tiiliyyoo gaa: «Giimi ma parayya ɗa aŋka ɗa payya daktor. Ay ma parayya soo
         aŋka. 32 Na asee ɗa na asiɗo kolla giimi ma ɗayaŋ unti Mellayi. Innasoopa na asee na asiɗo
         kolla giimi ma ibina kadar gu leewa zunubgee, guu meeliɗiy gaarco ku miɗɗa, guu deeɗo
         ɗayaŋ unti Mellayi.»Iisa beneyya ma gaari ku samkiyti(Elloŋ Matiye 9.14-17, Mark 2.18-22)33 Guu Pariziyennigee beneyyiyyee oko Iisa goo: «Jobookeetee Yaaya ma batasayya giimi samkayya aɗe goŋŋa diiman, maa guu lollokkaa Mella, o jobookeetini kulla leewa goŋŋa. A jobookeecam soopa, guta teewa o gu ar̰aa kanco!» 34 Gaa Iisa tiiliyyoo gaa: «Meene ta jiizanti, ku gederra ɗa ku asarriɗiy lanjigeetee
         oko gimu maa gu jawwazze gu samkiyɗo oko wikinne maa gaa maa gu jawwazze aaye missa
         aacco! Kaw, samkayya ɗa! 35 Innasoo ga wikinne akka asa maa gu giimi asiyya cimma min aacco maa gu jawwazze. Ay
         oko wikinne kaaka pe guu asiɗo samkiya.»36 Gaa Iisa beneyyiyyooca kulla masal teete gaa: «Lekka ɗa gimu ma gederra ga eeriɗo
         min kaɗiyyu ka marawta, gaa uwwiyya ka raawenta. Goneka kee, gi eraa ka marawta, gii
         uwwiti alɗo wagaa ɗa ma ka raawenta. 37 Lekka ɗa kulla gimu ma kalaa mirmi ku marawta aɗicco oko seheŋgee ku raawenta+. Goneka kee gu mirmi ku marawta ma wacakka daaɓanco baɗassay seheŋgee ku raawenta.
         Guu pottiɗo kiɗaati o seheŋgee nagakka. 38 Haha, kaaka daa ɗa! Aŋka ku kalliɗiy mirmi aɗicco seheŋgee ku marawta. 39 A giimi ma megesse gu ar̰awɗo mirmi ma neewe appe pa, aŋka ɗa ma wacakke dabanco.
         Guta kotti beneyya pe goo gu ma neewe daana ƴiila.»
         
            
               	Baharre ta Zenezaret gu kolaaca kulla goo Baharre ta Galilee.

               	Markabanigee ku ɗebbiti kotti pa, ecekka giimi bizgiƴi e baŋ pa orro o seera.

               	Beneyyi ku gaartee judaammi kooko pa ku gasakkay Soƴoowee ku Saɗikaŋgeyyo 14.2-32.

               	Yawudigee pa, oko aadanco gu kalay mirimco aɗicco seheŋgeyyo aleŋ ta migaamo maa gu
                     kalawɗiy mirimco kuɗuŋgeyyo.

Runti Gimi ay Miltí oko meene ta nambiti(Elloŋ Matiye 12.1-8, Mark 2.23-28)61 Gaa meene kaƴi ta nambiti, ga Iisa ƴelewɗo ma botol ma petay ganna ku gemeyyi. Guu jobookeetee ɗemeɗɗo ganaadalgee, guu yoyowɗiy picco, gu ayamɗo. 2 Guu Pariziyennigee daare beneyyiyyoo goo: «Hukumnigeetine oko kee Yawudigeyyo pa toɗokkine lubbi ma meene ta nambiti. A gaa kuŋ pa, ayme ku loboɗɗo?» 3 Gaa Iisa pa tiiliyyoo gaa: «Ku garkiyya ɗa kaytiŋ aattí Kitamniti Mellayi latta maa ga sultan Dawud leelo e? Meene kaƴi gi maya deyyiy ma gittee. 4 Ay kaaka appe ga un̰n̰iɗe bazzane ta waagiti ma Mella, gaa deeɗiya icca mappa ma duwenta oko Mellayi, gaa aymiɗe o ga biryoo kulla
         oko gittee maa gu marawɗe. Mappa kaaka pa ampane kee, gu hukumnigeetine oyowwiyo oko
         soƴoowee ku saɗikaŋgeyyo ka gu ayamɗo+.» 5 Gaa Iisa beneyyiyyoo payya gaa: «Runti Gimi pa ay Miltí oko meene ta nambiti.»Iisa rayyadda gimu maa ga pitti maatenta(Elloŋ Matiye 12.9-14, Mark 3.1-6)6 Gaa ma meene kaƴi payya ta nambiti, ga Iisa un̰n̰iɗe aatti girco Yawudigeyyo ka giraaniti, gaa garkayɗiy. Gaa lekkiɗo iŋaa gimu maa ga pitti ka tiyaawa maatenta. 7 Guu aalimnigee ku Kitamniti Muusa o Pariziyennigee elelɗiya samaane Iisa baŋ ga rayyaddaa aɗɗe gimu kaaka ma meene ta nambiti, asan
         gu guta deyekke ma rayyido taata gu gassiyyee botol ka luumiyti unco taattuweeco Yawudigeyyo.
         8 Gaa Iisa soopa ibinicca mooyico taata. Ay kaaka appe ga beneyyiyyee oko miiɗi ka pitti
         maatenta kaaka gaa: «Wacu! Ki warriɗo uwwa ɗaɗɗakkico giimo.» Gaa miiɗi waciɗe ga
         warriɗe.9 Gaa Iisa beneyyiyyoo oko aalimnigee o Pariziyennigee kotti pa gaa: «Na enaatoŋ ƴa:
         Hukumnigeetine oyowwine ma meene ta nambiti ke lewɗo samaane e, e ke lewɗo miɗɗa?
         Ke najjiyicca hayaatanti gimi e, e baŋ ke duwiyyee ga maatiɗo?» 10 Gaa Iisa elliɗiy paracco gaa beneyyiyyee oko miiɗi gaa: «Taariya piccum!» Gaa miiɗi
         kaaka taariyya pitti, gaa maa ga taariyya, ga pitti rayyidiɗe.11 Guu Pariziyennigee o aalimnigee kotti soopa boŋsiɗe ta tirta guu boodiɗe aacco baŋ
         gu leewe ini me ka miɗɗa oko Iisa.Iisa aparra n̰amaakee orro o seera(Elloŋ Matiye 10.1-4, Mark 3.13-19)12 Gaa oko wikinne kaaka, ga Iisa kalpiɗe jappiti ku maa ga deeɗiya inna Mella. Gaa inniyya
         aandoŋ kaaka paratti. 13 Maa ga were walɗe, gaa jooriɗiy jobookeetee. Gaa apirɗe min aacco orro o seera. Gaa kolliɗiy gaa ‘n̰amaakee’. 14 N̰amaakeetee kotti pa ay ini: Simo maa ga Iisa oyyiyee seme daare gaa Piyer o sinti
         Simo maa goo Andire, o Zak+ o Yaaya, o Pilip o Bartelemi, 15 o Matiye o Toma, o Zak ma ay runti Alpee o Simo maa gu kolaa goo gimu ma deyekka gu
         guta ma ay Yawudigee hikimiyicca kiɗaaco+, 16 o Yud ma ay runti Zak o Yudas Iskariyot ma akkiya bira Iisa picco giimo.Iisa garkayyay giimi o ga rayyadday(Elloŋ Matiye 4.23-25)17 Gaa min jappiti ga Iisa ma n̰amaakeetee zaariɗe, guu deeɗe warra were ka ɗeerenta.
         Iŋaa pa ga asiy gassa jobookeetee ku maani o giimi daare kulla maani ma ase min kiɗa parattí ta Yudee, o min geegar
         ka Zerizalem, o min diyargee ma aaye kiɗa ta Tir o ta Sidon, biití baharre ta yaata.
         18 Guta pa asee gu asiɗiy giyya beneyyiŋgeetee Iisa o ku maa ga asiɗiy rayyida min paraayiŋgeeco,
         o giimi ma deegeyye ma awaaradgee kulla ga pittiyoogu gu rayyidiɗe. 19 Giimi paracco deyekka eesiti asan gi lekka gudirane ma okomma min oko gata, gii rayyaɗɗiy
         paracco.Baariko o diigane(Elloŋ Matiye 5.1-12)20 Gaa Iisa elelɗiy jobookeetee gaa beneyyiɗe gaa:«Baarikenta ay kuŋ ka saamo,asan ga Mella oyaatoŋ ku un̰n̰iɗo mulunniti Mellayi.21 Baarikenta ay kuŋ ma mayyeeta haŋka,asan ku akka tee ku ayyiɗo.Baarikenta ay kuŋ ma zorontoyye haŋka,asan ku akka gella.22 Ku baarikenta guu giimi ɗakattitoŋ, o gu pocaatoŋ, o gu n̰elekkatoŋ, o gu beneyya
         miɗɗa ma gaartoŋ, asan ku ay jobookeetee Runti Gimi. 23 Guu gaari kooko asitoŋ, ku parhinoŋ o ku waaroŋ ma parhane, asan ga Mella akkitoŋ
         bira haggane ta samaane ta tirta teete gonek samaani. A guta pa, giimi ma deegeyyatoŋ
         kotti, gu kookuweeco pa kulla diigiyyiy pe nabiinigee goŋŋa aɗe+.24 A diigane soopa ay oko kuŋ ma ay ayaawee,asan ku gasakkica paaɗe haggantoŋ parattí.25 Diigane ay oko kuŋ ma ayee tiyaw haŋka,asan ku akka dee mayyeeta.Diigane ay oko kuŋ ma gelaa haŋka,asan ku akka zorontoyya o ku akka erecca.26 Diigane ay oko kuŋ maa gu giimi paracco beneyya samaane ma gaartoŋ, asan gu kookuweeco
         kulla beneyye pe samaane goŋŋa aɗe ma gaarco giimi ma leewe goo gu ay nabiinigee.»Ƴekko oko kasiimigeyyo(Elloŋ Matiye 5.38-48, 7.12)27 Gaa Iisa beneyɗo missa gaa: «Oko kuŋ soopa ma geewano, na beneyyatoŋ naa: Ƴekkoŋgu
         giimi ma aŋkitoŋ ɗa, leewaniyo samaane oko giimi ma ɗakattitoŋ. 28 Baarakkoŋgu giimi ma bolaatoŋ o ku enewwaniyo Mella oko giimi ma deegeyyitoŋ. 29 Gaa gimu ɗaacum gaamcum ta kaƴi, ki ribileeca kulla gatti tatik. Gaa gimu icciya kaɗiyyicum
         ka tatta, ki duweega kulla ka rootta. 30 Kulla gimu maa gaa innum maatiki, ki biree. Gaa gimu iccamga maatikicum, ki ayya inna
         ɗa. 31 Garrarri paracco maa ku aŋka gu gittoŋ lewɗitoŋgu, ga kuŋ kulla leewaniyoogu. 32 Kuu ƴekka giimi ma ƴekkatoŋ ka pa, ku leelo ɗa ya maatiki ma ay ka logaawi. A giimi
         ma leewa zunubgee kulla ƴekkay aleŋ taata aɗe giimi ma ƴekkay. 33 A kuu leewaniyo samaane oko giimi ma laatoŋ samaane, ga kaaka pa lekka ɗa ya maatiki
         ma ay ka logaawi. A giimi ma leewa zunubgee kulla leewayo samaane oko giimi ma laayo
         samaane. 34 A kuu beraayo ɗannanni oko giimi maa ku moyaa kadar gu akkitoŋ pilka, kaaka lekka
         ɗa ya maatiki ma ay ka logaawi. A giimi ma leewa zunubgee kulla beraa ɗannanni beenannico
         ku maa gu pilkiyyo gurus aleŋ maa gu ecekke kaaka saa. 35 A kuŋ soopa, ƴekkoŋgu kasiimigeetoŋ, leewaniyo samaane o ku berewwaniyo ɗannanni bala
         ucaw ta pilkiti. Goŋŋa ku gasakka haggane ta samaane ta tirta o ku deewa rontee Mella
         ka Uwwa ta kaw. Gata pa gidaani oko giimi ma leewee ɗa barkinti o oko giimi ma gidaani
         ɗa. 36 Deyyoŋ unenta ma gidaanuwe oko giimo, aleŋ Tattoŋ ma unenta ta kaw ma gidaanuwe oko
         giimo+.»Aɗaaniyo caɗaa ɗa parlane oko giimo(Elloŋ Matiye 7.1-5)37 Gaa Iisa beneyyiyyoo payya gaa: «Aɗoŋ leewa ɗa unco giimo kuu ku ay caɗaawee ku parlanti.
         Goŋŋa ga Mella kulla caɗaatoŋ ɗa parlane. Aɗaaniyo kopokka ɗa ma garrarri oko giimo. Goŋŋa gi parlanti Mellayi kulla bagaatoŋ
         ɗa. Saamayyoŋ, goŋŋa ga Mella kulla saamayyatoŋ. 38 Berewwoŋ, goŋŋa ga Mella kulla beraatoŋ. Gata beraatoŋ aleŋ gimu ma kalaatoŋ korƴo
         maani laaŋiti unenta o gi yaagenta namma gu potoɗɗo. Mella pa beraatoŋ aleŋ maa ku
         beraayo oko giimo.»39 Gaa Iisa gaayiyyooca masal teete gaa: «Koor̰ ɗan̰akka aɗɗe giiti ma ay koor̰? Haha.
         Goŋŋa gu solokka serco beenati! 40 Jobookati garaawayi gi ibinti ƴiilaca ɗa ta garaawati. Ay jobooka ma garkiyenta samaane soopa, gi ibinti deewa aleŋ ta garaawati.41 «Ayme ki elelɗiya n̰aalu ma aaye iɗiiti giicum, o barlu ma aaye iɗiicum pa, ki ellaa
         ɗa? 42 Ki gederra pe kii me ki beneyyiyyee oko giicum kii: “Sintu, duwaw ɗe na cimmiyyamga
         n̰aalu ma aaye iɗiicum.” A ki pa ellaa ɗa barlu ma aaye oko tancum. Ki ay gimu ma
         beneyya ma biicum ka, ka galbancum pa kayti! Cimmiyya ƴa omma barlu ma aaye oko tancum.
         Goŋŋa ki ella saa pe caraŋ ki cimmiyyeega n̰aalu ma aaye iɗiiti giicum.»Ettu ma rontee(Elloŋ Matiye 7.16-20, 12.33-35)43 Gaa Iisa beneyɗiyo missa gaa: «Ettu ka samaane weewa ɗa miici ma daana ɗa, o ka miɗɗa
         pa kulla weewa ɗa miici ma daana. 44 Kulla ettu aɗe gu ibinya ma rontee. Ki jakaa ɗa ronti booti min miiri, o ki jakaa
         ɗa mor̰mor̰oskee min n̰orɗokoyyi. 45 Gimu ka gidaani leewa gaari ku samaane asan gi galbanti samaane. A gimu ka gidaani
         ɗa soopa leewa gaari ku miɗɗa asan gi galbanti miɗɗa. A gata pa maa ga biiti gimi
         cemekka ay ma unenta galbanti.»Gerra ku seera(Elloŋ Matiye 7.24-27)46 Gaa Iisa gaayiyyoo gaa: «Ayme ku kolowɗino kuu: “Miltini, Miltini”, o ku leewaa ɗa
         maa na beneyyatoŋ? 47 Na gaaratoŋ ƴa baŋ ga gimu ma asaa oko naa, ma geeway beneyyiŋgeetaw o ga jobokkay,
         saabayye we? 48 Gata saabayye aleŋ gimu ma delaa geewiti giiri. Gata caraa namma ya tirmilli hatta
         gaa diilicca balti giiri. Maa gi tarro ga ase asa, gii kawwiɗe ya giiri, gu ammi alɗiya
         yaaga ɗa ger kaaka, asan ga gekee were ka talta. 49 A gimu soopa ma geeway beneyyiŋgeetaw o ga jobokkay ɗa, saabayye aleŋ gimu ma geewe
         ger kiɗaati ka bala caaro namma ya dambeyyo. Gii tarro une namma gi kawwiɗe ya giiri
         pa, ga ger kaaka nowotta ɗa, galaa. Gii marɗe pe kiɗa ka kendilenta.»
         
            
               	Elloŋ 1 Samiyel 21.2-7 o Soƴoowee ku Saɗikaŋgeyyo 24.9.

               	Zak pa ay sinti Yaaya.

               	Oko wikinniti Iisa, gu giimi ma aŋka horriye ta Yawudigeyyo aŋkiy ɗa Roomennigee ma
                     hekemmiyiy kiɗaaco o gu bokaa ku maa gu gassicca horriye kiɗaaco.

               	Elloŋ 2 Jeppico Gaarco Salaataŋgeyyo 36.16 o Lubaakico N̰amaakeetee Iisa Masi 7.52. Kuu garkiyiy aayaŋgee kooko ku ebenna kadar gu nabiinigee kulla gu giimi diigiyiy
                     pe goŋŋa aleŋ teete aɗe.

               	Elloŋ Oomiti min Masir 34.6 o Soom 86.15.

Iisa rayyaddaa lubaakati tattuwco asaakargee ku Rooma(Elloŋ Matiye 8.5-13)71 Maa ga Iisa gaamiɗiy beneyyiŋgeetee kooko paracco oko giimi kotti, gaa un̰n̰iɗe geegar
         ka Kaparnawom. 2 Iŋaa pa lekka tattuwco asaakargee orooruwee orro ku Rooma. Tattuwe kaaka pa lekka lubaaka maa ga oyowki ɗa, gaa parayɗo katta muuti. 3 Maa ga tattuwe kaaka giyyikko gaartee Iisa, gaa n̰aamiyyee ajaawaŋgeeco Yawudigeyyo minnaw, ku maa gu deeɗiya inna gaa asiɗo ga asiyyeega rayyida lubaakati kaaka. 4 Guu ajaawaŋgee kotti asiɗe saripti Iisa. Guu malmalɗiya goo: «Gata keeke ay tirta
         appe ki rayyidiyyeega lubaakati, 5 asan ga ƴekkay gimtine o ga gata appe ma geewineega girtine ka giraaniti.» 6 Gaa Iisa kaatiɗe ma ajaawaŋgee guta kotti. Gata ƴa sare katta girti tattuwwi, gaa
         tattuwe gata pa n̰aamiyyeegu lanjigeetee ku maa gu deeɗe beneyya goo: «Tattuwtini
         gaa ni beneyyam nii: Miltu, addo diigiya ɗa payya, asan ga naa saabayye ɗa gimu maa
         ki un̰n̰iɗo girtu. 7 Ay kaaka appe na mooyiɗe naa na saabayye ɗa gimu maa na kaatiyam saripcum ga naa ma
         kayaatu. Haŋka pa ki iyyu biicum ka gaa lubaakatu rayyidiɗo. 8 Naa beneyyiya keeke pa, ay asan ga naa kulla ma kayaatu lekka taattuweetaw ma kakawwino
         maa na jobokka, o na lekka kulla asaakargee maa na kakee ma jobokkano. Naa beneyyiyee
         oko kaƴi naa: “Addo!”, ga kataa, o naa beneyyiyee oko kaƴi naa: “Asu!”, ga asaa, o
         naa beneyyiyee oko lubaakatu naa: “Leyya keeke!”, ga leewaa.» 9 Maa ga Iisa giyyiɗiy beneyyiŋgeetee kotti, gaa ajjibiyyee oko tattuwe kaaka, gaa ribiliyyoo
         oko giimi ku maani kotti ma jobokkiya, gaa beneyyiyyoo gaa: «Na beneyyatoŋ ƴa! Min
         aattí kiɗa ta Isirayel kulla, na gasse ɗa ya gimu kaytiŋ maa gi amanniti yaata aleŋ tee ta gimu keeke!»
         10 Guu giimi maa ga tattuwe n̰akamme koo yookiɗe giiri. Guu deeɗiya gassa lubaakati tattuwe
         kaaka gaa rayyadde caŋ caŋ.Iisa naɗakkaa runtí kur̰aar̰ati11 Gaa min iŋaa ga Iisa kaatiɗe payya geegar kaƴi aɗe maa gu kolaa goo Nayin. Guu jobookeetee o giimi maani joboɗɗiya. 12 Gaa oko wikinne maa ga saraɗɗo biití burgo ta geegarri, ga wagikkiko giimi ma ecekke
         ɗibilu ma matee, guu katawɗiki kayyeyyo. Gata pa kayti ka oko yaati o gita pa ay kur̰aar̰a.
         Guu giimi maani ku geegarri joboɗɗiy giimi ma ecekkiya. 13 Maa ga Miltine kee Iisa ellicca yaati, gaa elliɗe saamuwti. Gaa beneyyitti gaa: «Addo
         erca ɗa!» 14 Gaa saapiɗe, ga eesicca tarma, guu giimi ma ecekkica tarma warriɗe. Gaa Iisa beneyyiɗe
         gaa: «Ɗibilu, na beneyyam, wacu!» 15 Gaa ɗibilu ma matee gata waciɗe ga nuntiɗe gaa beneyɗo. Gaa Iisa damittiiga oko yaati.
         16 Guu giimi kotti paracco ga ɓayaw galiyyoo. Guu logoɗɗiya Mella goo: «Nabiinice tatta ase aattine! Mella ase moogico gimtee!» 17 Gaa beneyyi ka gaartee Iisa kooko tacilɗe kiɗa ta Yudee parattí ya diyargee ma aaye
         sariptí.Iisa beneyya ma gaartee Yaaya(Elloŋ Matiye 11.2-19)18 Gaa Yaaya gu jobookeetee jeppiyyeegu gaartee Iisa kooko paracco. Gaa kolliɗe seera min aacco. 19 Gaa n̰aamiɗiy ku maa gu deeɗiya inna Miltine kee Iisa goo: «Ay kii aɗe ma ay Masi, gata maa ga Mella aparre ma asaa e, e ni ucu missa kaƴi?» 20 Guu jobookeetee Yaaya ku seera guta pa asiyya gassa Iisa, guu inniyya goo: «Yaaya
         ma batasayya giimi n̰aamini gaa ni asum inna nii: “Ay kii aɗe ma ay Masi, gata maa ga Mella aparre ma
         asaa e, e ni ucu missa kaƴi?”» 21 Oko wikinne kaaka pa maa gu asiyyee, ga Iisa rayyadda giimi maani ma lekka paraayi
         pay pay o ma deegeyye ta tirta ma paraayi, o giimi maa gu awaaradgeeco deegeyye ga
         petekkayoogu o koor̰ee maani ga eyayoogu iɗiico. 22 Gaa tiiliyyoo oko n̰amaakeetee Yaaya kotti gaa: «Yookoŋ ku deeɗineegu jeppa oko Yaaya
         gaari maa ku elle o maa ku giyye kuu: Koor̰ee gu iɗiico ella, o mugulee tan̰aa samaane,
         o majaddimnigee rayyide gu deeɗe samaane unti Mellayi, o ambuukee geewa, o ma matakke
         naɗe, o kabarre ta daana deero taasenta oko giimi ku saamo+. 23 Baarikenta ay gimu maa na deewee ɗa botol ku maa ga poociɗo amanno oko naa.»24 Maa gu gimtee Yaaya maa ga n̰akamme yookiɗe, gaa Iisa inniɗiy giimi ku maani kotti
         ma gaartee Yaaya gaa: «Maa ku kaatiɗe kayni ku aŋakke ku deeɗo ella we? Ku kaate ku
         deeɗe ella gimu maa gi kayaati lamatta ka aleŋ coori maa ga ussu azakka iŋee o iŋee
         e? Haha. 25 A ku dee ella we? Ku dee elle gimu ma esekke kaɗiŋgee samaane e? Haha. Giimi ma esekke
         kaɗiŋgee ku ayaaweyyo o gu teewica pa aaye karaayigeeco salaataŋgeyyo. 26 A ku dee ella we kayni? Nabiinice e? Haa, na beneyyatoŋ ƴa, ku dee ella ma ƴiila kulla nabiinice. 27 Yaaya ay gata appe maa ga Mella beneyya gaartee Kitamniti gaa:“Omma min oko kii, na n̰akammaa palaynicitu,ga deeɗamga pana butulcum+.”»28 Gaa Iisa beneyyiɗe payya gaa: «Na beneyyatoŋ ƴa! Yaaya tatta ƴiila unti Mellayi min
         oko giimi paracco ma ellica paato. Gaa ma kaaka aɗe pa, ga ka rootta ƴiila mulunniti Mellayi alɗo tatta ƴiila min oko Yaaya.»29 Guu giimi paracco ya sokookee ku miiri giyyiya beneyti, guu leeɗe kabarre kadar ga Mella ɗayaŋ, guu oyyiɗe ga Yaaya batisiyɗiy.
         30 A Pariziyennigee ma aalimnigee ku Kitamniti Muusa soopa oyye ɗa ga Yaaya batisiyɗiy. Ma kaaka pa gu poociya maa ga Mella aŋakkiyoo.31 Gaa Iisa beneyyiɗe payya gaa: «Giimi ku haŋka kooko na massallay pe ma ini we? Guta
         saabayye aleŋ ini we? 32 Guta saabayye aleŋ miici ma nowotte were ka timmiti, guu daare kolowɗiy gicco goo:
         “Ni paanitoŋ teelo, kuu alɗe waara ɗa. Nii reeɗitoŋ riyaawiŋgee ku haziniyti, kuu
         alɗe erca ɗa.” 33 A gata pa, Yaaya ma batasayya giimi maa ga asiɗe ga teewa ɗa mappa, o ga ar̰aa ɗa
         mirmi ku mor̰mor̰oskeyyo, gaa kuŋ beneyɗo kuu ga lekka aarinne. 34 A Runti Gimi pa aseero, gaa tewɗo o ga ar̰aa. Gaa kuŋ beneyɗo kuu: “Elloŋga ƴa miiɗi keeke! Gata
         keeke leewe kee ka aatti ka o ka mowwiti. Gata ay lanjinco oko sokookee ku miiri o
         oko giimi ma leewa zunubgee!” 35 Giimi paracco soopa ma oyaaca ibino ta gaaro ma asaa min Mellayi lekka kabarre kadar
         gi ɗayaŋ.»Iisa aaye girti Simo ma ay Pariziyennice36 Gaa lekkiɗo Pariziyennice kaƴi aɗe maa gu semeetee goo Simo ma kolliya Iisa girti gaa gu addo tee. Gaa Iisa
         kaatiɗe. Gaa nuntiɗe ga tewɗo. 37 Aatti geegar kaaka pa, gi lekka daate ma ay suɓaana ibinenta ma giyye kadar ga Iisa
         aaye wikirti Pariziyennice kaaka ga tewɗo. Gii kaatiɗe o gi bakamme koloŋgane ta albatir+ unenta ma itir ma nobokka daana o ga kaali. 38 Gii asiɗe joppa taarti Iisa ma ta asintee. Gii erecɗo. Gii baasiyyeegu asintee ma
         tootti. Gii sawwiyyeegu ma laawti ku kayaatí. Gii gogowɗiy o gi kalaayo itir. 39 Maa ga Pariziyennice ma kolowwiya Iisa elliyya liyawtí kaaka, gaa beneyyiɗe ma galbanti
         ka gaa: «Gaa gimu keeke alɗo aɗe goŋŋa nabiinice ma seene, ga ebennaca daate teete ma esay asintee baŋ gi ay we o ga ebennaca kadar
         gi ay suɓaana.» 40 Gaa Iisa beneyyiyyee oko Pariziyennice kaaka gaa: «Simo, na lekkam beneyyi.» Gaa Simo
         tiiliyyee gaa: «Beneyyu garaawatu.» 41 Gaa Iisa beneyyiyyee gaa: «Lekka miɗi seera ma ecekke ɗannanni min oko miiɗi kaƴi
         ma beraa. Kaƴi ƴa ecekkiyee gurus ma deewa aleŋ lubbi kee ka miyaŋgee beeƴa meeni,
         ka kaƴi pa ay aleŋ lubbi kee ka orooruwee beeƴa meeni. 42 A mileŋ ga serco gu gederre ɗa pa pilkico ɗannannico, ga saamiyyoogu. A min oko giimi
         ku seera kooko, ay ŋawwa pe ma ƴekekka ƴiila gimu ma biryoo ɗannanni?» 43 Gaa Simo tiiliyyee gaa «Oko kanni ka naa walaŋ ga ma ecekkiyee ɗaane ta yaata ƴiila
         gaa saamiyiyyeeca.» Gaa Iisa beneyyiyyee gaa: «Beneycum keeke aaye pe butuuli aɗe.»44 Gaa Iisa ribilitti oko daatti, gaa beneyyiyyee oko Simo gaa: «Ki ellaca daate teete
         e? Na un̰n̰e gircum, kii alɗiyaw bira ɗa ammi ku apilti asintaw. A gita soopa apilawgu
         asintaw ma tootti o gi sawwawgu ma laawti ku kayaatí. 45 Ki joobinoo ɗa ma googo. A gita soopa min maa na un̰n̰iɗe gi nambe ɗa googico asintaw.
         46 Kii kalliyaw ɗa sewen kayaatu ku maa ki un̰n̰inno, a gita soopa kalliyaw itir asintaw.
         47 Ay ɗakko appe na beneyɗam naa gi ƴekkití ta maani teete maa gi gaare, garaa kadar
         gu zunubgeeti ku maani kooko deero saamiyenta. A gimu soopa maa gu saamayyee paalta,
         garaaca ƴekkiti kulla paalta ka.» 48 Gaa Iisa beneyyitti oko daatti gaa: «Na saamiyteegu zunubgeete.» 49 Guu giimi kotti ma teewa ma gata moyowɗo galbigeeco ka goo: «Ay me gimta keeke ma
         beneyya gaa ga saamayya zunubgee kulla?» 50 Gaa Iisa beneyyitti payya oko daatti gaa: «Mileŋ ka dowwica galbante oko naa, ka najjiye.
         Addo ma aapiya.»
         
            
               	Elloŋ Esaya 35.5-6, 61.1.

               	Elloŋ Malasi 3.1.

               	Albatir pa ay dambu kaali ma purta ga cerewɗo maa gu kolkolla gu panaɗɗikiy koloŋgiŋgee.

Daati ma jobokkaa Iisa81 Gaa min oko kaaka, ga Iisa katawɗo geegar ma geegar o darre ma darre ga tasawɗica
         kabarre ta daana ta mulunniti Mellayi. Ma ezekkiya pa, ay jobookeetee ku orro o seera, 2 o daati minnaw maa ga pittiyoogu awaaradgeeco o maa ga rayyide min oko paraayiŋgeeco.
         Minnanco daati kotti pa, gi lekka Mariyam ma asaa min Magdala maa ga Iisa pittitiigu
         awaaradgee paysara, 3 o Zaan daatti Suuza, ma ay tattuwe ka girti sultan Erod, o daate kaƴi maa gu kolaa goo Sizan, o daati daare ma gayaa Iisa ma jobookeetee
         ma biraw ta lawwo.Masal ta soƴooka ka busino(Elloŋ Matiye 13.1-9, Mark 4.1-9)4 Gaa min kulla geegar aɗe gu giimi maani ta kaw asiyyee timma oko Iisa gu asiyya kadira.
         Gaa gemmiyyooca masal teete gaa: 5 «Lekka gimu kaƴi aɗe ma oome soƴƴiti busino. Gaa maa ga soƴoɗɗo kaaka gu busuntee
         daare suubiɗe biiti butuuli. Guu giimi waariyyoo o ɗiiɗi berre gu teeɗiy. 6 Daare pa suube were ma lekka termel o kiɗaati percem percem ka. Guta kotti pa omme
         gu aaƴiɗe saa koɗokka ka asan ga dettuwe maani ɗa. 7 Daare pa suube were ma lekka tetteesigee ma lekka ejjemmi. Guu tetteesigee maaɗiɗe
         sawa ma guta, guu siiƴiɗiy. 8 Daare soopa suube kiɗa ta samaane. Guu ommiɗe ta catata. Guu maaɗiɗe, guu cimmiɗe
         ganaadalgee. Kulla gandulle aɗe weero miici orooruwee orro.» Gaa Iisa beneyyiyyoo
         payya ma raɗɗa gaa: «Maa gaa lekka deyya ku giyyiti, ga giyyu samaane!»Ayme ga Iisa beneyɗo ma masalnigee(Elloŋ Matiye 13.10-17, Mark 4.10-12)9 Maa gu jobookeetee Iisa giyyicca masalti teete, guu inniyya goo: «Masalcum teete garaa ini me?» 10 Gaa Iisa tiiliyyoo gaa: «Oko kuŋ ɗee ga Mella gaaritoŋca paaɗe seene ta kiilenta ta
         gaarti mulunniti. A giimi ku maani soopa, na garaayo ma masalnigee ka ku maa“Gu elelɗo, innasoopa gu ella ɗa samaane,o gu gewɗo, innasoopa gu ebennaa ɗa aatti beneyyi+.”»Iisa garaayooga butultí masal ta soƴooka ka busino(Elloŋ Matiye 13.18-23, Mark 4.13-20)11 Gaa Iisa beneyyiyyoo gaa: «Keeke ay beneyti oko masal teete: Busini ay beneyti Mellayi.
         12 Busini ma suube biiti butuuli pa, saabayye aleŋ giimi ma geewaa beneyti Mellayi, gaa
         Seetanne asiɗo ga asiyyooga cimma maaƴi min galbigeeco ku maa ga toɗɗiyyo gu alɗo amanna ɗa,
         guu alɗo dee ɗa najjiyenta. 13 Busini ma suube were ma lekka termel, o kiɗaati percem percem kaa pa, saabayye aleŋ
         giimi ma geewaa beneyti Mellayi guu oyyiya saa ma parhane, innasoopa ga beneyyi kaaka
         nowotta ɗa galbigeeco. Guta bakammaa wikinne paalta ka. Guu gasse gaari ku suura ma
         cokokkay pa, gu otokkati oko amannico daana ka. 14 Busini ma suube were ma lekka tetteesigee ma lekka ejjemmi pa, saabayye aleŋ giimi
         ma geewaa beneyti Mellayi, guu moyoowi ku lawwi ku dunuuniti o ayaawi ka dunuuniti
         o ƴekko ta daanuwe ka dunuuniti pa bittiyyooca amannico taata, ay ɗakko appe ga beneyyi
         kaaka alɗiyo waa ɗa miici ma neewe. 15 Busini daare pa ma suube kiɗa ta samaane saabayye aleŋ giimi ma geewaa beneyti Mellayi
         o gu oyaa ma galbane ta purta o ta gidaani. Guu dommoyɗiya galbigeeco namma ga weeɗiyo
         miici ku samaane, guu deeɗo baatiynigee.»Masal ta lampayi(Elloŋ Mark 4.21-25)16 Gaa Iisa beneyyiyyoo payya gaa: «Lekka ɗa gimu ma zegaa lampa gaa zubbiyyee ma daakuwa
         e baŋ ga esekkaa balco daŋgilo. Gata gagakkaca soo uwwa jeɗeŋ ku maa gu giimi ma on̰aa
         giiri elelɗica bahaarane. 17 A guta pa, gaari paracco ku kiilenta haŋka akka dee dirn̰enta, gu giimi asiɗiy ella
         racal. A maa gu giimi ƴapawwikkikoo pa akka dee ibinenta. 18 Beneyyi maa na beneyya, ku yerekkoŋga samaane, asan ga gimu ma ibinya aɗe beneyti
         Mellayi, ga Mella gayee payya ta ƴiila ibino. A gimu ma lekka ɗa soopa ibino ta beneyti
         Mellayi, ga Mella cemekkeeca ibinti ta paalta taata kulla maa ga lewɗe gaa ga ibina.»Yaati Iisa o seneetee(Elloŋ Matiye 12.46-50, Mark 3.31-35)19 Gii yaati Iisa ma seneetee asawɗiyee ku maa gu asiyya gassa. Guu alɗe gederra ɗa soopa
         gu sariyyee katta asan gu giimi maani. 20 Guu giimi beneyyiyyee goo: «Yaacum o seneecam waraɗɗe renta gu aŋkiɗum.» 21 Gaa Iisa pa tiiliyyoo gaa: «Giimi ma geewaa beneyti Mellayi o gu jobokkaa, ay guta
         appe ma ay yaatu o gu ay seneetaw.»Iisa ƴapaa ussu ka baharriti(Elloŋ Matiye 8.23-27, Mark 4.35-41)22 Gaa meene kaƴi ga Iisa kalapɗe markabati ma jobookeetee. Gaa beneyyiyyoo gaa: «Tappine ma ta nussantí baharriti katik.» Guu kaatiɗe. 23 Gaa maa gu tapaɗɗo kaaka, ga Iisa ooƴiɗe waani. Gaa kaytiŋ ka gi ziiziyo diiliɗe gi
         azaɗɗo raɗɗa baharriti. Guu ammi diiliɗe gu onoɗɗica markaba, guu aŋkiɗo paaɗe tiyawco.
         24 Guu jobookeetee asiɗe saripti, guu miiniyya o gu kawwakka goo: «Tattuwtini, tattuwtini,
         ke matakka pe.» Gaa Iisa miiniɗe ga makkiyyee oko ussi o oko lokkomco ammo, guu warriɗe,
         gaa were ƴaapiɗe yil. 25 Gaa Iisa beneyyiyyoo pe pa oko jobookeetee gaa: «Amannitoŋ ay ŋa pe?» Guta pa ga ɓayaw
         galawwiyoo o gu ajjabbe ta tirta. Guu beneyɗo aacco goo: «Gimu keeke ay me gimta?
         Elloŋ ƴa, ussu o ammi kulla ga makakkayo guu gewɗiya kanti!»Iisa rayyadda gimu maa gu awaaradgee deegeyye(Elloŋ Matiye 8.28-34, Mark 5.1-20)26 Gaa Iisa ma jobookeetee sarɗe kiɗa ta Geraasa ma aaye ma ta nussantí baharriti katik ma gaabalɗe ma kiɗa
         ta Galilee. 27 Gaa maa ga Iisa beeriɗe min markabati, gaa gimu kaƴi aɗe min geegarri asiyya gassa.
         Gimu kaaka pa gu awaaradgee deegeyyiya. Gata domokke maa ga alɗe issa ɗa kaɗiŋgee.
         Gata pa nowotte ɗa giiri, innasoopa ga nowotte kayyeyyo ka. 28-29 Aarinniti kaaka pa diiman ka ga wacakkee ga deegeyɗiya. Ay kaaka appe gu giimi onoɗɗeegu
         pittee o asintee ma janaazargee, gaa repeɗɗiy ka. Gaa aarinniti cemeɗɗiya kayni. Maa
         ga gimu kaaka elliyya Iisa, gaa cayyikiɗe, gaa galɗe asintee o ga cayyakka ma gudiranti
         parattí gaa: «Ki aŋkaw ini me Iisa, kii ma ay Runti Mella ka Uwwa ta kaw? Ban̰n̰u anno diigiya ɗa!» Gata pa beneyye goŋŋa asan ga Iisa beneyyiyee
         ƴa omma gaa ga oomu maaƴi. 30 Gaa Iisa inniyya gimu kaaka gaa: «Semeecam goo we?» Gaa gata pa tiiliyyee gaa: «Semeetaw
         goo Goomane+.» Gata pa beneyye goŋŋa asan gu awaaradgee maani ma kalappiya. 31 Guu awaaradgee ma kalappiya gimu kaaka malmiliyya Iisa goo: «Ban̰n̰u, anni pitta ɗa
         ni deeɗo solla beena ta siƴƴa ta kaw, were maa ga Mella deegeyɗini.» 32 Wikirco kaaka pa, lekka hidibe yaata ta kinzirnigeyyo ma tawakka jappiti. Guu awaaradgee
         kotti malmiliyya Iisa goo ga oyyayo gu deeɗo un̰n̰a kinzirnigee kotti, gaa oyyiyo.
         33 Guu awaaradgee oomiɗe min oko gimu kaaka, guu deeɗe un̰n̰a kinzirnigeyyo. Gaa koɗok,
         gi hidibe taata zar̰agr̰igiɗe ridididi, gi deeɗe suuba baharriti, guu ammi teeɗica.34 Maa gu maggee ku hidibe taata elliɗiy gaari kotti ma deero, guu gaɗɗiɗe gu deeɗica
         taasa kabarre taata, gawaagargeyyo o oko giimi ma nowotte renta min gawaagargeyyo.
         35 Guu giimi oomiɗe ku maa gu deeɗiy ella gaari ma deero. Guu asiɗe saripti Iisa, guu
         asiyya gassa miiɗi kee maa gu awaaradgee okomme minnanti gaa nowotte unti Iisa. Gaa
         eseɗɗe kaɗiŋgee o ga rayyadde caŋ caŋ. Gaa ɓayaw galiyyoo. 36 Guu giimi ma ellica rayyiditi gimu kaaka jeppiyyoo oko giimi ma asee baŋ ga Iisa pitteegu
         gaa me awaaradgee ma deegeyyiya. 37 Guu giimi paracco ku kiɗa ta Geraasa ɓayɗe ta tirta. Guu malmiliyya Iisa goo ga ƴiilu
         min kiɗaaco. Gaa Iisa kalpiɗe markabati ku maa ga yookiɗo. 38 Gaa miiɗi kee maa gu awaaradgeetee oome malmiliyya Iisa gaa ga duwe ga kaatiɗo ma
         gata. Iisa soopa n̰aamiya gaa: 39 «Yooku wikirco gimcam ki deeɗiyoogu jeppa gaari paracco maa ga Mella leyyam.» Gaa
         miiɗi gata kaatiɗe ga deeɗiy ɓerɓira geegar paratti gaari kooko maa ga Iisa leyyee.Iisa rayyadda daate o ga naɗakkaca runti Zayrus(Elloŋ Matiye 9.18-26, Mark 5.21-43)40 Gaa wikinne maa ga Iisa yookiɗe min ta nussantí baharriti katik, guu giimi ku maani
         joobiyya ma daana asan ga paracco gu ocokkiya. 41 Gaa miiɗi kaƴi maa gu semeetee goo Zayrus asiɗe. Gata pa ay tattuwti girco Yawudigeyyo ka giraaniti. Gaa darsiɗe unti Iisa ga malmalɗiya gaa gu addo girti, 42 asan gi runti parayya raɗɗa katta muuti. Gita pa ay runti ta kayti kaa o gu ƴilaakeeti
         orro o seera appe. Gaa Iisa waciɗe ga katawɗo girti Zayrus, guu giimi seƴewɗiya min
         nussaŋgeetee paracco.43 Gii lekkiɗo iŋaa daate ma deegeyye ƴilaakee orro o seera ma ello ta baaro. Gii gaamiɗiy
         lawti paracco dakaatargeyyo, gaa alɗo lekka ɗa ya gimu kaƴi ma gederre ga rayyidicca.
         44 Gii kaatiɗe ma ta taarti Iisa, gii eesicca balti kaɗiyyiti. Gaa oko wikinne kaaka
         saa gu baarti caaɗiɗe ta kaɗak. 45 Gaa Iisa inniɗe gaa: «Ay we ma eesinoo?» Gaa kulla kaƴi aɗe melewɗo gaa ga ay gata
         ɗa. Gaa Piyer beneyyiyyee gaa: «Tattuwtu, ellu ƴa! Giimi ɗe ma kadarrum maani o gu
         seƴewwum min nussaŋgeecam paracco.» 46 Gaa Iisa pa tiiliɗe gaa: «Lekka tara gimu ma eesino, asan na aawica gudirantu ma rayyadda
         giimi maa gi oomiɗe gi rayyidiɗe gimu.» 47 Maa gi daate gita pa leeɗe kabarre kadar ga Iisa ibine kadar gi eesiya, gii kaatiɗe
         gi deeɗe gala unti Iisa o gi azarra ta cim cim. Gii jeppiyyooga kantí unco giimi paracco
         baŋ ga ayme gi eesiyya kaɗiyyiti Iisa o baŋ gi rayyide gee me ma haŋka keeke aɗe min
         ello ta baaro. 48 Gaa Iisa beneyyiti gaa: «Runtú, mileŋ ka dowwica galbante oko naa, ka rayyide. Addo
         ma aapiya.»49 Iisa ƴa beneyya missa, gaa gimu kaƴi aɗe asiɗe min girti tattuwti girco Yawudigeyyo
         ka giraaniti kee, gaa asiyyee beneyya gaa: «Duwe paaɗe oko garaawayi. Runcum tara
         joote appe.» 50 Maa ga Iisa pa giyyiyya beneyti gimu kaaka, gaa beneyyiyyee oko Zayrus gaa: «Gi kelemcum
         addo ooma ɗa. Duwca galbancum oko naa ka, gii runcum rayyidiɗo!»51 Maa ga sarɗe girti Zayrus, gaa alɗiyo oyya ɗa oko giimo gu un̰n̰iɗe ma gata illa ay
         Piyer o Yaaya o Zak o tattí o yaatí micaati ka. 52 Guu giimi paracco erecɗo o gu laatayya saanane ka muuttí miicati. Gaa Iisa beneyyiyyoo
         gaa: «Aɗoŋ erca ɗa! Gita mica matee ɗa, oƴee ka.» 53 Gaa oko beneyti kaaka, gu giimi noƴoɗɗe gaari, asan gu lekka kabarre kadar gi matee.
         54 Gaa Iisa pa baamicca mica min pittí, gaa beneyyitti ma raɗɗa gaa: «Runtu, wacu!» 55 Gii ruuhantí yookitti. Gaa oko wikinne kaaka saa gi waciɗe parat. Gaa Iisa beneyyiyyoo
         gaa gu biraati tiyaw. 56 Guu gayyeeti micaati ajjibiɗe ta tirta, gaa Iisa pa beneyyiyyoo gaa: «Gaari kooko
         ma deero ku aɗoŋgu beneyya ɗa ya oko gimu kaƴi!»
         
            
               	Elloŋ Esaya 6.9.

               	Goomane pa ay giimi maani ma temekke.

Iisa n̰amakkay n̰amaakeetee ku orro o seera(Elloŋ Matiye 10.1-15, Mark 6.7-13)91 Meene kaƴi, ga Iisa timmiy jobookeetee ku orro o seera. Gaa biriyyoo gudirane o botol ku maa gu peteɗɗiy awaaradgee paracco
         min giimo, o ku maa gu rayyaɗɗiy giimi min oko paraayiŋgeyyo. 2 Gaa n̰aamiɗiy gu deeɗiy taasa gaari ku mulunniti Mellayi, o gu deeɗiy rayyaddo giimi min paraayiŋgeyyo. 3 Gaa beneyyiyyoo gaa: «Aɗoŋ icca ɗa ya maatiki ka turguwwi: bala gu gombolli o bala
         gu karaatalgee, o bala gi tiyaw o bala ga gurus, o ga kulla kaƴi aɗe addo icca ɗa
         kaɗiyyu ka magaawi. 4 Kulla darre aɗe maa kuu kaate, ga ger maa gu joobittoŋ kaaka, ku nuntoŋ pe iŋaa aɗe
         namma ya wikinne maa ku ƴiiliɗo. 5 Kulla were aɗe maa kuu kaate guu giimi pocowɗo joobitoŋ, ku oomoŋ min oko geegar kaaka
         o ku kokkoŋga buruntulle ka asintoŋ+, kuu cappinnee oko geegar kaaka. Goŋŋa ku garaayo kadar gu leelo miɗɗa.» 6 Guu kaatiɗe. Guu tan̰awɗo darre ma daare. Gaa were paratti gu tasawɗica kabarre ta daana o gu rayyadday giimi ma parayya.Erod geeway gaartee Iisa(Elloŋ Matiye 14.1-2, Mark 6.14-16)7 Gaa Erod ma hekemeyyica kiɗa ta Galilee giyyikko gaartee Iisa kooko paracco ma deero. Guu
         kakawɗeeca kayaati, asan gu giimi daare ƴa beneyya ma gaartee Iisa goo ga ay Yaaya
         ma batasayya giimi ma naɗe min muuti. 8 Daare pa goo ga ay nabiiniceEliyas ma oome, o daare payya pa goo ga ay kaƴi min oko nabiinigee ku tippa ma matakke ma
         naɗe min muuti. 9 Gaa Erod soopa beneyyiɗe gaa: «Yaaya ɗe, ay naa saa ma beneyye gu reepiyyeeca kayaati.
         A gimu kaaka maa na geewa gu giimi beneyya gaartee maani maani pa, ay we?» Gaa deyeɗɗo
         botol maa ga elliyya.Iisa beraa tiyaw oko alpaŋgee beeƴa gimu(Elloŋ Matiye 14.13-21, Mark 6.30-44, Yaaya 6.1-14)10 Guu n̰amaakeetee Iisa koo maa ga n̰aame yookiɗe. Guu asiyyeegu jeppa gaari paracco maa gu leelo. Gaa
         Iisa tirriyikkiko kayco ka min oko giimi ku maani, renta paalta min geegar ka Betsayda.
         11 Maa gu giimi ku maani giyyiɗe kadar ga Iisa ma jobookeetee kaate, guu jobbiɗiy. Maa gu deeɗiy gassa, gaa Iisa joobiɗiy daana. Gaa beneyyiyyoo
         ma gaari ku mulunniti Mellayi, o giimi ma parayya, guu aŋkiɗo rayyido kulla ga rayyidiy. 12 A mileŋ gi paato pa katta galaawi, gu n̰amaakeetee ku orro o seera asiyee saripti,
         guu beneyyiyyee goo: «Beneyyayo oko giimi ku maani kooko gu tacilɗo diyargeyyo o helelgeeco
         giimi ma beree kayni ku maa gu deeɗo gassa were ka nuntiti o maatiki ka tiyaawi, asan
         ke aaye kayni were ma lekka ɗa gimu.» 13 Gaa Iisa soopa tiiliyyoo oko n̰amaakeetee gaa: «Kuŋ saa biraaniyo tiyaw.» Guu guta
         pa beneyyiyyee goo: «Ni lekka mappa beeƴa ka o buusi seera. E ki aŋka ni deeɗiyo giɗa
         lawwi ku tiyaawi oko giimi ku maani kooko?» 14 Miɗi ma aaye aacco giimi kotti pa deewa latta ka alpaŋgee beeƴa. Gaa Iisa beneyyiyyoo
         oko jobookeetee gaa: «Nuntoŋgu kiɗaati giimi orooruwee beeƴa, beeƴa.» 15 Guu leeɗiya aleŋ maa ga Iisa beneyyiyoo. Guu nuntiɗiy giimi paracco. 16 Gaa Iisa icciyya mappa ka beeƴa gata o buusi ku seera. Gaa cukilɗe ta uwwa samaani,
         gaa leeɗiyee barkinti oko Mellayi oko mappayyi o buuso. Gaa erriɗiy, gaa biriyyoogu
         oko jobookeetee ku maa gu ɗeddiyyoogu oko giimi ku maani kotti. 17 Gaa paracco gu teeɗe gu ayyiɗe. Guu kollee ma mare gu bulɗiy, guu onniɗe laŋgee orro
         o seera.Piyer beneyya kadar ga Iisa ay Masi(Elloŋ Matiye 16.13-20, Mark 8.27-30)18 Gaa meene kaƴi ga Iisa kaatiɗe were ma lekka ɗa gimu ga enewɗiya Mella, a innasoo
         gu jobookeetee kulla aaye ma gata. Gaa inniɗiy gaa: «Oko gooco giimo soo, goo na ay we?» 19 Guu jobookeetee tiiliyyee goo: «Giimi daare ɗe goo ki ay Yaaya ma batasayya giimi, o daare pa goo ki ay nabiiniceEliyas o daare payya pa goo ki ay kaƴi ma naɗe min oko nabiinigee ku tippa.» 20 Gaa inniɗiy payya gaa: «A kuŋ pa oko kantoŋ ka kuu na ay we?» Gaa Piyer tiiliyyee
         gaa: «Kii ay Masi gata appe maa ga Mella aparre.» 21 Gaa Iisa uwwiyyoo atarre gaa gu addo beneyya ɗa ya oko gimu kaƴi kulla kadar ga ay
         Masi.Iisa tasaa muutti o naɗawti(Elloŋ Matiye 16.21, Mark 8.31)22 Gaa Iisa beneyyiyyoo oko jobookeetee gaa: «Aŋka ga Runti Gimi diigiyɗo maani, guu ajaawaŋgeeco Yawudigeyyo o taattuweeco soƴoowee ku saɗikaŋgeyyo o aalimnigee ku Kitamniti Muusa asiyya pooca. Guu asiyya dee. Gaa oko meene ma daa ta subba pa ga naɗiɗo min muuti.»Jobbiti Iisa(Elloŋ Matiye 16.24-28, Mark 8.34–9.1)23 Gaa Iisa beneyyiyyoo oko giimi kotti paracco gaa: «Gaa gimu aŋka ga jobbinno, ga meelu
         mooyo ta gaari ku kayaati ka, o ga ecekkiya kuruwati kulla meene+, ga joboɗɗino. 24 A gata pa, gimu ma aŋka ga najjiyicca hayaatanti, mesellaca. A gimu soopa ma mesellaca
         hayaatanti saanantu oko naa, akkica najjiya. 25 Gaa gimu gassiyya ayaawi paratti ka dunuuniti, gii hayaatanti pa naŋgiɗo gii masilɗo,
         gi gayee pe ini me? 26 Gaa gimu gi jalawwiyee ga jobbinno o ga beneyɗiy beneyyiŋgeetaw, ga Runti Gimi kulla akkeeca jaala, maa ga ase asa ma darjanti o ma tee ta Mella Tatti o ta malaykatnigeetee Mellayi. 27 Na beneyyatoŋ ma seene: Min oko kuŋ keeke ma aaye iŋee, gu daare matakka ɗa namma
         gu asicca ella mulunniti Mellayi.»Magawti ziiti Iisa kayaati dambi(Elloŋ Matiye 17.1-8, Mark 9.2-8)28 Maa ga Iisa beneyyiɗe goŋŋa, gaa leeɗe latta ka meeni poppoɗi, gaa kaatikkiko ini
         Piyer o Yaaya o Zak, guu deeɗe kalpa dambi. Gaa Iisa inniyya Mella. 29 Gaa wikinne maa ga enewɗiya kaaka, gaa wigisanti magiɗe, guu kaɗiŋgeetee deeɗe purta
         tal, purtuwe ma lekka ɗa giiti. 30 Gaa kaytiŋ ka gu miɗi seera asiɗe gu beneyɗo ma gata. Guta pa ay ini Muusa ma giiti nabiiniceEliyas. 31 Gii bahaarantí darjanti Mellayi beeriyyo waŋ. Guu beneyɗo ma Iisa ma gaartee ku oomiti
         min dunuuniti maa ga deeɗo lee geegar ka Zerizalem guu asiɗo butulco+. 32 Oko wikinne kaaka pa, gu ini Piyer ma gittee gu waani gederriyoo ta tirta, guu loŋgomɗo.
         Maa gu waanco padarriyyoo pa, guu elliyya Iisa ma bahaarantí darjanti o miɗi ku seera
         koo gu aaye ma gata. 33 Gaa wikinne maa gu miɗi koo aŋkiɗo paaɗe pa kaato, gaa Piyer beneyyiyyee oko Iisa
         gaa: «Tattuwtini, daana ke nuntinne iŋee. Ni panakka zubiŋgee subba, kaƴi oko kii,
         o kaƴi oko Muusa, o kaƴi oko Eliyas.» Piyer pa, ga beneyti kaaka aasiya ka. 34 Gaa wikinne maa ga Piyer beneyɗo kaaka missa, ga kaytiŋ ka gi n̰irɗe asiɗiy tagga.
         Maa gu elliɗe gi n̰irɗe taggiy guu jobookeetee Iisa kotti ɓayɗe. 35 Guu giyyiɗe ur̰e kaƴi ma beneyya min aatti n̰irɗe taata gee: «Gata keeke ay Runtu,
         na apiriya. Geewoŋga beneyti!» 36 Maa gi ur̰e taata gaamiyya beneytí, guu jobookeetee elliyya pe kayti ka gaa marakke
         ma guta. Gaa oko meeni kotti gu ƴaapikkiko ka gaari kooko, jeppiy ɗa ya oko gimi.Iisa rayyadda miica maa ga aarinne deegeyye(Elloŋ Matiye 17.14-18, Mark 9.14-27)37 Gaa maa ta sokkonta ga Iisa ma jobookeetee ku subba guta beeriɗe min dambi, guu giimi maani asiyyee. 38 Gaa lekkiɗo aacco giimi ku maani kotti miiɗi ma cayyakka gaa: «Garaawa, ban̰n̰u, elliya
         ƴa runtu keeke, gata kayti ka, 39 gaa lekkiɗo aarinne. Gaa kulla wikinne aɗe maa gaa aarinniti kaaka kalpiya pa, ga
         koɗokka saa ga cayyakka o ga yagaa ma raɗɗa o biiti okomma bor̰kom. Deegeyya ƴa omma
         raɗɗa namma ga uwwiyya keŋger̰eŋ aleŋ maatenta hatta gaa oomiɗo ka minnanti. 40 Naa malmilɗiy jobookeecam naa gu pitteega, guu alɗe gederra ɗa soopa.» 41 Gaa Iisa tiiliɗe gaa: «Kuŋ giimi ka haŋka keeke ɗe ku dowwiy ɗa galbigeetoŋ oko naa
         o ku ibina pe ka miɗɗa ka. Na nowotta pe ya minke ma kuŋ ku maa ku duwɗiy galbigeetoŋ
         oko naa? Na deeɗitoŋ soɓorro pe ya minke? Itirawga ƴa runcum iŋee.» 42 Wikinne maa ga miica asawɗe oko Iisa pa, ga aarinne baagiya karap kiɗaati, gaa yaagiyya
         raɗɗa. Gaa Iisa makkiyyee oko aarinne kaaka gaa ga oomu, gaa oomiɗe. Maa ga rayyidiyya
         miica, gaa biriyyeega oko tatti. 43a Guu giimi kotti paracco ajjibiɗe ta tirta oko tattuwti Mellayi.Iisa tasaa payya muutti(Elloŋ Matiye 17.22-23, Mark 9.30-32)43b Mileŋ ga kulla kaƴi aɗe ajjabbe missa oko gaari maa ga Iisa leelo kotti, ga gata pa
         beneyyiyoo oko jobookeetee gaa: 44 «Baamoŋga samaane beneytu keeke maa na beneyyatoŋ. Runti Gimi gu akkiya bira picco giimo.» 45 Guu jobookeetee soopa alɗiya ibina ɗa beneyti keeke, deyyo ɗa purta. Ay ɗakko appe gu alɗiya ibina
         ɗa baŋ ga beneyyi keeke garaa ini me beneyta. Guu ɓayaɗɗo inniti ku maa ga passiyyooga.Ka tatta ƴiila ay we?(Elloŋ Matiye 18.1-5, Mark 9.33-37)46 Guu jobookeetee Iisa icciɗe meela ku maa gu ibinɗo baŋ ga ay we min aacco ma tatta ƴiila. 47 Iisa pa gata ibinca mooyico. Gaa baamiɗe miica rootta, gaa wirriyya saripti. 48 Gaa beneyyiyyoo gaa: «Maa gaa joobe miica aleŋ keeke saanantu, jobowwino saa naa ma
         kayaatu, o ma jobowwino naa, jobowwiya kulla gata ma n̰akamminoo, asan ga ma rootta
         ƴiila min aattoŋ oko kuŋ keeke parattoŋ, ay gata appe ma ay ka tatta ƴiila.»Ma pocowwitoŋ ɗa ay kantoŋ(Elloŋ Mark 9.38-40)49 Gaa Yaaya beneyyiyyee oko Iisa gaa: «Tattuwtini, ni elle gimu kaƴi aɗe ma petekka
         awaaradgee ma semeecam. Nii aŋkiɗo ni toɗɗiyyee asan ga aaye ɗa ma keeta.» 50 Gaa Iisa tiiliyyee gaa: «Anne toɗɗa ɗa, asan ga gimu ma pocowwitoŋ ɗa ay kantoŋ aɗe.»Iisa o giimi ku Samaari51 Gaa wikinne maa ga Mella icciyya Iisa samaani garribiɗe. Ay kaaka appe ga Iisa aaniyɗe
         saa cur ta geegar ka Zerizalem. 52 Gaa n̰aamiɗe palaynigee gu ommiɗo. Guu kaatiɗe, guu deeɗe un̰n̰a darre kaƴi ta kiɗa ta Samaari ku maa gu
         deeɗe hassila were ka suubiti. 53 Guu giimi ku Samaari soopa poociɗe joobiti asan ga ƴelaa Zerizalem+. 54 Maa ga Iisa ma jobookeetee asiɗe, guu leeɗiyo kabarre oko gaari kooko. Gaa Zak ma giiti Yaaya beneyyiyyee goo:
         «Miltini, kii oyaa, ni enaa Mella ga beeriyyo okko min samaani gi iggiɗiy ta kayam
         kayam.» 55 Gata pa ribiliyoo oko jobookeetee ku seera kotti, gaa makkiyyo. 56 Gaa min iŋaa gu kaatiɗe darre kaƴi.Giimi ma aŋka gu jobbiyya Iisa(Elloŋ Matiye 8.19-22)57 Gaa butuuli maa gu katawɗo missa, ga gimu kaƴi asiyee beneyya oko Iisa gaa: «Na deeɗum
         jobokko were paratti maa ki katawɗo.» 58 Gaa Iisa pa tiiliyyee gaa: «Gooyagooya lekka beddigee o ɗiiɗi lekka gerra. A Runti Gimi soopa lekka ɗa were maa ga ooƴiɗo ga nambiɗo.»59 A oko gimu kaƴi pa ga Iisa beneyyiyee gaa: «Jobbino!» Gata pa tiiliyyee gaa: «Miltu,
         oyyaw ɗe na kaatiɗo na deeɗiya tina ƴa omma tattu.» 60 Gaa Iisa pa tiiliyyee gaa: «Duwayo oko giimi ma ay aleŋ kuu gu mattenta gu saayiɗiy
         gimco ma matakke! Kii pa addo ki deeɗica taasa kabarre ta mulunniti Mellayi.»61 Gaa gimu kaƴi payya pa beneyyiyee oko Iisa gaa: «Miltu, na deeɗum jobokko. Innasoopa
         ki oyyaw ƴa omma na deeɗiyo lee maraw oko gimtaw ku giiri.» 62 Gaa Iisa pa tiiliyee gaa: «Gimu ma diile ga gawanɗo ma koydigee, gaa jegerɗo sulaayi,
         gata kaaka gayee ɗa maatiki oko lubbi ka gaari ku mulunniti Mellayi.»
         
            
               	Kokko ta buruntulli pa, garaa kadar ga gimu cimmica kayaati minnancum, gaa Mella pe asiyyam caaɗa parlane
                     suura.

               	Icco ta kuruwayi pa, garaa oyyo ta diiganti o ta muuti aleŋ ta Iisa. 

               	Oomiti Iisa min dunuuniti pa moyaane oomico giimi ku Isirayel min lawwuwwi Masir. Iisa Masi pa beraa najjiyo
                     ta yaata ƴiila min tanti Muusa asan ga najjayyane min zunubgeyyo o ga bereene hayaatane
                     ma gakamma ɗa ta kaw. Oomiti teete pa ay diiganti o muuti Zerizalem o naɗawti, gaa
                     kalpiɗe samaani.

               	Giimi ku Samaari pa, goo gi aabido ta Mellayi aaye dambu ka Samaari. A Yawudigee pa,
                     goo ga Zerizalem. Ay ɗakko appe gu poociɗe joobiti.

Iisa n̰akammay jobookeetee ku orooruwee paysara o seera(Elloŋ Matiye 9.37-38, 10.5-15, 11.20-24)101 Maa gu gaari kooko ƴiiliɗe, gaa Miltine kee Iisa apirɗe payya orooruwee paysara o
         seera jobookee daare. Gaa n̰ammiɗiy seera seera ku maa gu ommiyyee gu kaatiɗo gawaagargee paracco
         o wereeriyee paracco maa ga gata saa ma kayaati kataayo. 2 Gaa beneyyiyyoo gaa: «Giimi ay aleŋ gaan tatta maa gu kortee neewe paaɗe, lubaakee
         ma seɗekkaa pa paalta ka. Kaaka pa ku lollikoŋga Mella, Milti seɗɗiti ga n̰aamiɗo
         lubaakee ma seɗekkee+. 3 Aɗoŋ, na n̰amakkatoŋ aleŋ ronco tameyyo aacco ɓiliwɓiliwnigeyyo. 4 Aɗoŋ icca ɗa gurus o karaatalgee o n̰uura ku magaawi, o ku aɗoŋ waraɗɗa ɗa bottollo
         ku salamɗo giimi. 5 Ger maa ku on̰ee kaaka, ku salammoŋgu ƴa omma melleetee giiri kuu: “Gi aapiya dee
         ma kuŋ.” 6 Gaa lekka iŋaa gimu ma deyekkayo oko giimo nunto ta aapiyati, gi aapiyatoŋ taata nowottee.
         A gaa lekka ɗa soopa gi yokaatoŋ. 7 Guu joobittoŋ, ku nuntoŋ saa ger kaaka kaa, adoŋ parakka ɗa. Teewoŋ o ku ar̰awwoŋ
         maa gu beraatoŋ ka, asan ga ay tirta appe ga lubaaka gassicca hagganti ta lubbi. 8 Kulla geegar aɗe maa kuu kaate ku deeɗe un̰n̰a, guu joobittoŋ, ku teewoŋ lawwi maa
         gu beraatoŋ ka. 9 A giimi ku geegar kaaka ma parayya ku rayyaddoŋgu o ku beneyyaniyo kuu: “Mulunniti Mellayi asittoŋ katta.” 10 A kulla geegar aɗe soopa maa kuu un̰n̰e guu giimi poociɗe joobitoŋ, ku aɗoŋ were maa
         gu giimi temeɗɗo kuu beneyyiyyoo oko giimi kotti kuu: 11 “Ya buruntulle ka geegartoŋ ma kokkoŋŋini asintini kulla ni kokokkatoŋga+, o ku leyyoŋ soopa samaane kabarre kadar gi mulunniti Mellayi aseero katta.” 12 Na beneyyatoŋ: Oko meene ta parlanti, gu giimi ku geegar kaaka ga Mella akkiyooga zilla bogorti ƴiila min oko ta giimi
         ku geegar ka Sodom+.13 «Diigane ocokkitoŋ kuŋ giimi ku geegar ka Korazim o kuŋ ka Betsayda! Gaari ku ajjibiti
         koo maa na leetoŋ gawaagargeetoŋ, naa alɗiy liyaw geegar ka Tir o ka Sidon+, ga koɗokka saa gu giimi ku gidaani ɗa kotti ƴemekka kaɗiŋgee ku haziniyti gu issiɗo
         guu nuntiɗo bitti ku maa gu gaariɗo kadar gu meeliy gaarco ku miɗɗa. 14 Ay ɗakko appe ga oko meene ta parlanti ga kuŋ giimi ku geegar ka Korazim o ka Betsayda
         ga Mella asittoŋga zilla bogorti ƴiila min oko ta giimi ku geegar ka Tir o ka Sidon!
         15 A kuŋ giimi ku geegar ka Kaparnawom pa, ku leewe kuu walaŋ ga Mella on̰aatoŋ uwwa
         namma ya samaani e? Kaw, gata beraatoŋ soo namma ya oolati.» 16 Gaa Iisa beneyyiyyoo payya oko jobookeetee gaa: «Gimu ma geewa beneytoŋ geewa kulla
         beneytu, o ma pocaatoŋ pocaano, o ma pocaano pocaa kulla gata ma n̰akamminoo.»Yookico jobookee ku orooruwee paysara o seera17 Guu jobookeetee ku orooruwee paysara o seera koo yookiɗe o gu parhinenta ta tirta. Guu beneyyiyyee
         oko Iisa goo: «Miltini, ya awaaradgee kulla jobokkaa kantini nii makakkayo ma semeecam!»
         18 Gaa Iisa tiiliyyoo gaa: «Na elliya Seetanne maa ga galawɗo hew min samaani aleŋ eln̰o! 19 Giyyoŋ ƴa, naa birtoŋ gudirane maa ku warawɗiyo oko barweyyo o oko irindiŋgeyyo, o
         gudirane maa ku nosorɗití oko gudirane parattí ta kasiiminti Mellayi kee, o ga lekka
         ɗa ya maatiki ma gederra ga asittoŋ lee miɗɗa. 20 Innasoopa ku aɗoŋ parhina ɗa oko maa gu awaaradgee joboɗɗiya kantoŋ, parhinoŋ soo
         oko maa gu semeetoŋ alɗo kitipiyenta gonek samaani.»Iisa parhanna(Elloŋ Matiye 11.25-27, 13.16-17)21 Gaa oko wikinne kaaka saa gi Ruuhanti Mellayi uniyya Iisa ma parhane, gaa parhinɗe ta kaw. Gaa beneyyiɗe gaa: «Baaba, kii ma ay
         Milti samaani o ka kiɗaati, na logokkam asan gu gaari kooko maa ki kiiliyoogu oko
         giimi ma ibina gaari o maa gu kayyeeco ecekka, ki gaariyoogu oko ku rootta ta kaw.
         Ay seene Baaba, asan ga keeke deyyam daanam ga deeɗo goŋŋa.» 22 Gaa Iisa beneyyiyyoo oko giimi ma aaye iŋaa gaa: «Gaari paracco ga Tattu damawgu.
         Lekka ɗa gimu ma ebennano naa Runti Mellayi, illa ay Mella Baaba, o ga lekka ɗa gimu ma ebenna Mella Baaba, illa ay naa Runti.
         A naa Runti Mellayi pa aŋka na gaariyyooga Mella Baaba oko giimi daare, gu ibiniyya
         kulla.» 23 Gaa Iisa ribiliyyoo pe pa oko jobookeetee kayco ka, gaa beneyyiyyoo gaa: «Baarikenta ay giimi ma ellay gaari kooko maa ku ella.
         24 Na beneyyatoŋ: Nabiinigee maani o salaataŋgee maani aŋke gu elliyya maa ku ella, gaa oko wikinnico kaaka gu
         alɗiya ella ɗa soopa, o gu aŋke gu giyyiyya, guu alɗiya giyya ɗa.»Masal ta gimu ka gidaani ka Samaari25 Meene kaƴi, ga aalimne ka Kitamniti Muusa inniya Iisa asan ga aŋka ga cokkiyya ma ibino ta beneyti Mellayi. Gaa waciɗe ga inniyya
         pe gaa: «Garaawa, na lee pe naa me ku maa na gassicca hayaatane ma gakamma ɗa ta kaw?»26 Gaa Iisa beneyyiyyee gaa: «Mella beneyye gaa me hukumnigee ku Kitamniti Muusa? Beneyti Kitamniti maa ki garkayye garam ini me?» 27 Gaa aalimne tiiliyyee gaa: «Mella beneyye Kitamniti gaa “Ƴekkiya Mella Milcum ma galbancum parattí, ma ruuhancum parattí, ma gudirancum
         parattí, o ma mooyicum parattí, o ki ƴekkiya giicum aleŋ maa ki ƴekkiyya ziicum+.”» 28 Gaa Iisa tiiliyyee gaa: «Ay seene appe ga beneycum. Kii leyya keeke ki gasakkaca hayaatane
         ma gakamma ɗa ta kaw.» 29 Aalimne pa aŋka ga cimmicca kayaati min oko beneyyi keeke. Ay ɗakko appe ga inniyya
         Iisa gaa: «Giitu pa ay we?»30 Gaa Iisa gemmiyyeeca masal teete gaa: «Miiɗi kaƴi aɗe asaa min geegar ka Zerizalem,
         gaa katawɗo geegar ka Zerikko. Guu marŋi caaɗikkiki gu tammiya gu deeriyya ta salak
         aleŋ maatenta, guu icciyyeegu lawtee paracco namma ya kaɗiŋgeetee, guu uttiyyee gu
         ƴiiliɗe pe kanco. 31 Gaa lekkiɗo gimu, maa ga lubbiti ay sooƴo ka saɗikaŋgeyyo girti Mellayi ma ƴelaa ma botol kaaka, gaa elliyya gimu kee maa gu tamanne. Gaa paaliɗe ma saripti
         butuuli ga ƴiiliɗe. 32 Gaa lekkiɗo payya lubaaka kaƴi, ka girti Mellayi ma ay ka balco Leebi. Gata kulla
         aɗe ma iŋaa, gaa maa ga sarɗe were kaaka, ga elliyya gimu maa gu tamanne kee. Gaa
         paaliɗe kulla ma saripti butuuli ga ƴiiliɗe kanti. 33 Gaa lekkiɗo pe soopa gimu min kiɗa ta Samaari+ ma torgowwe, gaa ƴelewɗo ma iŋaakite. Maa ga asiyya gassa gimu maa gu tamanne kee,
         gaa elliɗe saamuwti. 34 Gaa asiɗe saripti, gaa sawwiyyeegu mottittee ma sewen o ma mirmi ku mor̰mor̰oskeyyo ma ay aleŋ dawaane, gaa arɗiyyeegu ma n̰aŋgitatti. Gaa un̰n̰iyya ɗurkulti, gaa kaatikkiki
         ger ka turaayo. Iŋaa pa, ga deyya kaaliya payya. 35 Guu walɗe paaɗe iŋaakite. Gaa ta sokkoŋta, ga gimu ka Samaari cimmiɗe tammayigee seera.
         Gaa biriyyeegu oko milti ger ka turaayo kaaka. Gaa beneyyiyyee gaa: “Ban̰n̰u kaaliyya
         gimu ma awarre keeke. Guu tammayigee kooko koyye pa, ga maa ki gayaa kotti na akkamgu
         pilka naa yooke.”»36 Maa ga Iisa gaamicca masalti teete, gaa inniyya pe aalimne gaa: «A gaa oko kancum
         ka, ga ay ŋawwa min oko giimi ku subba kooko ma ay giiti oko gimu maa gu marŋi tamanne?»
         37 Gaa aalimne tiiliyyee gaa: «Ma ay giiti ay ma elle saamuwti.» Gaa Iisa pa leeɗiyee
         gaa: «Kii kulla addo lee pe aleŋ keeke aɗe.»Iisa aaye girco Marsa ma suttí tee Mariyam38 Gaa min iŋaa ga Iisa ma jobookeetee ƴiiliɗe, guu un̰n̰iɗe darre kaƴi aɗe. Iŋaa pa lekka daate kaƴi maa gu semeeti goo
         Marsa ma joobiya girco. 39 Gii lekkiɗo suttí maa gu semeeti goo Mariyam. Gita pa nowotte saripti Miltine kee
         Iisa gi gewɗiya beneyti maa ga garaa. 40 Marsa pa ga lubbi ka tuuno sorowwica ta tirta. Gii asiɗe saripti Iisa, gii beneyyiyyee
         gee: «Miltini, lattaatí suttu maa gi dowɗiyaw kaytu ka na loboɗɗiya lubbi paratti
         ka tuuno keeke tapakkum ɗa e? Beneyyati ɗe gi gaayinno!» 41 Gaa Miltine tiilitti gaa: «Marsa, Marsa, ka karrayye o ka moyaa pe oko gaari maani.
         42 A gata soopa latta kaƴi ka ma ay kee ka baamiti aaye iŋee. Gita Mariyam apire latta
         ka samaane ƴiila, o ga lekka ɗa gimu ma iccittiiga.»
         
            
               	Seɗɗo teete maa ga Iisa beneyya gaarti ay giimi ku dunuuniti ma katta giyyiti beneyti Mellayi.
                     Lubaakee pa ay palaynigee maa ga Mella n̰akamme guu deeɗiya tasaa beneyti.

               	Kokko ta buruntulli pa, garaa kadar ga gimu cimmica kayaati minnancum, gaa Mella pe asiyyam caaɗa parlane
                     suura.

               	Giimi ku geegar ka Sodom pa nowotte wikinniti Biraayim. Mella bittiy giimi ku Sodom
                     asan gi miɗɗaco kaawe. Elloŋ Diilo ta Lawwi Paracco 19.24-28.

               	Geegar ka Tir o ka Sidon aaye renta min kiɗa ta Isirayel. Oko mooyico Yawudigeyyo pa, gu giimi ku gawaagargee
                     kooko gidaani ɗa ta kaw.

               	Elloŋ Ɗillico Hukumnigeyyo 6.4-5 o Soƴoowee ku Saɗikaŋgeyyo 19.18.

               	Giimi ku Samaari ma Yawudigee pa aŋka ɗa zeneeco. Gaa ma kaaka aɗe, ga maa ga Samaaritennice
                     elliyya gimu maa gu tamme, gaa elliɗe saamuwti.

Iisa garaayo inniti Mellayi oko jobookeetee(Elloŋ Matiye 6.9-13)111 Gaa meene kaƴi, ga Iisa enewɗiya Mella were kaƴi aɗe. Maa ga gaamicca inniti, gaa
         kaƴi min oko jobookeetee inniyya gaa: «Miltini gaarani ɗe inno oko Mellayi aleŋ ta
         Yaaya ma batasayya giimi ma gaariyo oko jobookeetee.» 2 Gaa Iisa tiiliyyoo gaa: «Maa kuu enaa Mella, ku beneyyoŋ kuu+:“Tattini,gu giimi paracco ibinu kadar ga kii kaycum ka ay Mella,gii mulunnicum asiɗo.3 Berewwaniica tiyawtini kulla meene.4 Saamiyaniigu zunubgeetini,asan ga nii kulla saamayyayo oko giimi paracco  ma leewani miɗɗa.Aɗaani duwa ɗa ni galɗo sekelkilti.”»Masal ta gaari ku inniti Mellayi(Elloŋ Matiye 7.7-11)5 Gaa Iisa beneyyiyyoo payya gaa: «Aleŋ gaa kaƴi min aattoŋ lekka lanjine, gaa kaatiɗe
         ga deeɗiya gassa girti ma ɗaɗɗakkiti aandoŋŋi, gaa beneyyiyyee gaa: “Lanjintu, biraw
         ɗe ɗaane mappa subba, 6 asan ga lanjintu ma torgowwe paale gaa suubiɗe girtu o ya maatiki maa na biryee na
         lekka ɗa.” 7 Gaa lanjinti kaaka tiiliyyee min ɗakko giiri gaa: “Duwaw ƴa, anno diigiya ɗa! Biití
         burgo tagisenta paaɗe, o ni ooƴe paaɗe ma rontaw, kaaka pa na gederra ɗa na waciɗo
         na biriyyam.” Oko mooyitoŋ ka, ga lanjinti kaaka gederra aɗɗe ga tiiliyyee goŋŋa?
         8 Na beneyyatoŋ: Caŋ ga lanjinti ma aaye ɗakko giiri kaaka wace ɗa ga biriyyee mappa
         saanane maa ga alɗo lanjinti, ga wacakka aɗe ga biriyyee latta maa ga aŋka asan ga
         koddoyyiyee. 9 Ay ɗakko appe na beneyɗitoŋ naa: Enewwoŋ, gaa Mella birittoŋ! Deyekkoŋ, kuu gasaɗɗo
         min oko Mellayi! Kokokkoŋ biití burgutti, gaa Mella iyyittoŋ, 10 asan ga kulla gimu aɗe ma enaa, ga Mella beree, o ma deyekka, gasakka min oko Mellayi,
         o ma kokokka, ga Mella eyee biití burgo.11 «Aleŋ kuŋ appe gaa kaƴi min aattoŋ lekka miica, gaa runti inniya gaa ga biree buusu,
         ga beree aɗɗe barwu? 12 E baŋ pa gaa inniya gaa ga biree ɗeese ga beree aɗɗe irinde? 13 A gaa kuŋ ka kulla ma gidaani ɗa ibina ku berewɗiyo lawwi ku samaane oko rontoŋ, ga
         Tattine ma aaye samaani, gata ka gidaani ƴiila payya pa, beraaca Ruuhanti oko giimi ku ma enaa.»Iisa o tattuwco awaaradgeyyo(Elloŋ Matiye 12.22-30, Mark 3.20-27)14 Gaa meene kaƴi, ga Iisa peteɗɗiya aarinne ma toɗokkiyee beneyyi oko gimu kaƴi aɗe.
         Maa ga pittiyyeega pa, gaa diiliɗe ga beneyɗo. Guu giimi ku maani kotti ajjibiɗe ta
         tirta. 15 Guu daare soopa beneyɗo goo: «Ay tattuwco awaaradgeyyo kee Belzebul+ ma berewwiyee gudirane ga peteɗɗiy awaaradgee.» 16 Daare pa mileŋ gu aŋka cokkiti gu inniya goo: «Leeni ƴa latta ka ajjibiti ma garaani
         kadar ga Mella n̰akammum.» 17 A mileŋ ga Iisa pa ibinca mooyico, ga tiiliyoo gaa: «Mulunne, guu melleeti nekerkití
         beenannico, gi mulunnico taata galaa, guu gerrati suubiɗo guu ku siƴƴa jirriyyoo oko
         ku rootta. 18 A Seetanne appe pa kulla, gaa nekerra ma ziiti ka, gi mulunniti deewa pe gee me? Naa pa beneyyitoŋga
         keeke, asan ku beneyya kuu ga Belzebul ka ma berewwiyaw gudirane na peteɗɗo awaaradgee.
         19 A gaa naata petekka awaaradgee ma gudiranti Belzebul, gu gittoŋ pa petekka ma gudiranti
         we? Ay ɗakko appe gu gittoŋ saa kulla asittoŋ yooka goo ku ay kaatiynigee. 20 Naata petekka awaaradgee ma gudiranti Mellayi. Keeke pa, garaa kadar gi mulunniti Mellayi sartoŋ paaɗe. 21 Wikinne maa gaa gimu ka amma ma jolleetee tarakka girti, ga lekekka ɗa ma esay lawtee.
         22 A gaa gimu ka amma ƴiila min oko gata kaaka soopa, asiya geema bookati, gaa gederriyyee,
         ga cawakkeegu jolleetee kotti maa ga dowɗica galbanti. Gaa sokkiɗiy lawtee paracco,
         ga eddiɗiy oko gittee. 23 Ma aaye ɗa ma naata, aŋkino ɗa, o ma tapakka ɗa giimi mulunniti Mellayi aleŋ tanni,
         tecellay.»Yookiti aarinni(Elloŋ Matiye 12.43-45)24 Gaa Iisa beneyɗo missa gaa: «Wikinne maa gaa aarinne oome min oko gimi, ga kataa ga
         deeɗo araariya kiɗaayee ku aƴinta karɗam karɗam ku maa ga deeɗo diyya were ka nambiti.
         Gaa gasse ɗa pa, ga beneyya ma galbanti ka gaa: “Na yokaa girtu ka heeta kee aɗe maa
         na oomiɗe.” 25 Gaa yooke pa, ga akkiya gassa gaa sawakke patal patal o ga kakkaɓɓe samaane, 26 gaa kaatiɗo ga deeɗo diyya pe awaaradgee daare paysara maa gu gaarco miɗɗa ƴiila min
         oko gata. Guu asiɗo un̰n̰a gu nuntiɗo. Ay kaaka appe gi nuntiti gimu kaaka maa gu
         suubiyee pa, deeɗo saa pe miɗɗa ƴiila min oko ta heeta.»27 Maa ga Iisa beneyɗo kaaka goŋŋa, gii daate kaƴi aɗe beneyyiyyee min aacco giimi ku
         maani kotti gee: «Baarikenta ay daate ma iccum aaɗi o gi waƴƴum!» 28 Gaa Iisa tiilitti gaa: «Baarikenta soo ay giimi ma geewaa beneyti Mellayi o gu bakamma
         talta!»Iisa pooca liyaw ta gaari ku ajjibiti(Elloŋ Matiye 12.38-42)29 Mileŋ gu giimi ku maani kotti pa ma kadarriya Iisa gayaa ta ƴiila, ga beneyyiyoo gaa:
         «Giimi ku haŋka kooko gu gaarco miɗɗa. Guta enaa latta ka ajjibiti ma garaa kadar
         ga ay Mella ma n̰akamminoo. Mella soopa oyaa ɗa ga gaariyyo ya latta kaƴi, illa ga
         garaayo latta ma deyyee oko nabiiniceYuunus. 30 Aleŋ ta Yuunus tee aɗe maa ga deeɗe latta ka ajjibiti ma garaayo oko giimi ku geegar
         ka Niniiwa kadar ga ay Mella ma n̰akammiya, ga Runti Gimi kulla deewa latta ka ajjibiti ma garaayo oko giimi ku haŋka kooko kadar ga ay Mella
         ma n̰akammiya. 31 Oko meene ta parlanti gi sultanniŋga ma hikimiyya watuunití kiɗa ta Isirayel akka waca ma giimi ku haŋka kooko, gii asiɗiy luumiya, asan ga tippa gi aseero min
         kiɗaayee ku arro ku maa gi asiɗiy giyya beneyyiŋgeetee sultan Suleman ma unenta ma
         ibino ta gaaro+. A iŋee pa ga lekka pe ma tatta ƴiila min oko Suleman. 32 Meene ta parlanti, gu giimi ku geegar ka Niniiwa akka waca ma giimi ku haŋka kooko,
         guu asiɗiy luumiya giimi ku haŋka kooko, asan gu giimi ku Niniiwa meeliy gaarco ku
         miɗɗa maa ga Yuunus taasiyyooga beneyti Mellayi. A iŋee pa ga lekka pe ma tatta ƴiila
         min oko Yuunus!»Iɗi ay aleŋ lampa ka zii(Elloŋ Matiye 5.15, 6.22-23, Mark 4.21)33 Gaa Iisa gaayiɗe payya beneyyi gaa: «Lekka ɗa gimu ma zegaa lampa gaa kiiliyya e baŋ
         pa ga zobokkee daakuwayyi, gata gagakkaa soo uwwa ku maa gu giimi ma on̰aa giiri elelɗica
         bahaarane. 34 Iɗiicam ay aleŋ lampa ka ziicum. Guu iɗiicam ay aapiya ga ziicum paratti pacenta,
         a guu iɗiicam raɗakkam soopa ga ziicum paratti aaye aatti namtuwwi. 35 Kaaka pa ki pakarru ku maa gi bahaarane maa ki lekka ziicum alɗo batta ɗa. 36 Gaa ziicum paratti pacakke, ga alɗo lekka ɗa ya nussanti ma aaye namtuwwi, ga beraa
         paratti racal, aleŋ maa gaa lampa pacakkamga were racal ma bahaaranti.»Iisa loomoyyay Pariziyennigee o aalimnigee(Elloŋ Matiye 23.1-36)37 Maa ga Iisa gaamiyya beneyti kaaka, gaa Pariziyennice kaƴi kolliyya gaa gu addo tee girti. Gaa Iisa kaatiɗe. Gaa nuntiɗe ga tewɗo. 38 Gaa Iisa teeɗe, innasoopa ga apile ɗa aleŋ apilo ta aadanco. Gaa Pariziyennice kaaka
         ajjibiɗe maa ga elliyya Iisa ga teero goŋŋa. 39 Gaa Miltine kee Iisa beneyyiyyee gaa: «A kuŋ Pariziyennigee, ku ay aleŋ giimi ma apallay
         kuraakeeco o taasiŋgeeco min taricco ka, aɗicco pa riddenta. Kuŋ apallay zeneetoŋ,
         a galbigeetoŋ soopa unenta ma aŋko ta maasiti o ma gaari daare ku miɗɗa. 40 Kuŋ ibina ɗa ya maatiki! Mella ma leewiya zii maa ke ella, ay gata ɗa aɗe kulla ma
         leewica galbanti gimi e? 41 Kaaka pa, ku soporraniyoogu galbigeetoŋ oko giimi ku saamo. Goŋŋa gu lawtoŋ paracco
         deewa samaane unti Mellayi.42 «Diigane ocokkitoŋ, kuŋ Pariziyennigee! Kuŋ ma beraa oko Mellayi durgu kaƴi min oko
         durgee ku orro ku tappitoŋ daare maa ku jakaa aleŋ naana o lawwi daare ku rootta ma
         nobokka daana maa ku amassa tiyaawi maa ku leewa jineenigeyyo. A innasoo gi nunto
         ta ɗayaŋ unti Mellayi, o ƴekkiti ku merekkiy sulaayi. Ay kooko appe ampane kee maa
         ku dee leewo bala rawtico oko ku daare. 43 Diigane ocokkitoŋ kuŋ Pariziyennigee asan ku ƴekka nunto wereeriyee ku omma gerraco Yawudigeyyo ku giraaniti o ku ƴekka gu giimi salamɗitoŋ ma karaamane wereeriyee maa gu giimi temeɗɗo. 44 Diigane ocokkitoŋ kuŋ Pariziyennigee asan ku saabayye aleŋ kayyee maa gu teneɗɗe giimi
         ma lekka ɗa gaaro, guu giimi tan̰awɗiyo o gu lekka ɗa kabarre.»45 Maa ga Iisa beneyɗo kaaka goŋŋa pa, ga kaƴi min oko aalimnigee ku Kitamniti Muusa beneyyiyee gaa: «Garaawa, maa ki beneyɗo goŋŋa ki n̰ilni nii kulla!» 46 Gaa Iisa tiiliyyee gaa: «Diigane ocokkitoŋ kulla kuŋ aalimnigee ku Kitamniti Muusa,
         asan ku garaayooga botol ka ibaadati oko giimo o ku gayee gaari maani oko beneyti
         Mellayi kee ka Kitamniti Muusa ga dewɗiyo suura oko giimo, o ga kuŋ saa kulla gayay ɗa ya paalta ka kulla jobbiti
         botol kaaka. 47 Diigane ocokkitoŋ, asan ku gekay samaane mooniŋgeeco nabiinigee maa gu kookuweetoŋ deero. 48 Ma keeke pa ku gaare saa purta kadar ku oyee ma gaarco kookuweetoŋ guta ma deero nabiinigee,
         kuŋ pa gekay kayyeeco. 49 Ay ɗakko appe ga Mella ma ibiniy gaari paracco beneyyiɗe gaa: “Naa n̰akammayo nabiinigee
         o n̰amaakee. Daare min aacco ƴa gu akkiy dee, daare pa gu akkiy diigiya.” 50 Ma kaaka pa, ga Mella asiyo caaɗa parlane oko giimi ku haŋka kooko oko diyawco ta nabiinigee paracco maa gu deero min diilití
         dunuuniti, 51 min diyawti Abel+ namma ya diyawti Zakariya, gata maa gu deero girti Mellayi beenanne were ka sooƴiti saɗikaŋgeyyo o were ma duwenta oko Mellayi+. Haa, na beneyyatoŋ kadar gu giimi ku haŋka kooko ga Mella akkiyo caaɗa parlane oko
         diyaawico kooko paracco. 52 Diigane ocokkitoŋ kuŋ aalimnigee ku Kitamniti Muusa, asan ku icciya kile ka iyyiti
         biití burgo ta ibinti gaari maa ga Mella beneyye. Kuŋ ɗe kulla on̰aa ɗa, a giimi ma
         aŋka un̰n̰o pa kulla, ku toɗokkayo.»53 Maa ga Iisa oomiɗe min girti Pariziyennice kee, guu aalimnigee ku Kitamniti Muusa
         ma gicco Pariziyennigee boŋsiyyee ta kaw. Guu melewɗiki ta tirta ma gaari pay pay.
         54 Guta pa ɗebekkiya ku maa gu gassiyyee er̰n̰e ma beneyti kaaka.
         
            
               	Inno teete pa ay gita kayti ɗa ka maa gu jobookeetee Iisa deeɗo enewwo. Innasoopa
                     ga gaariyo botol kaa ku maa gu dewɗo enewwo inaawi daare kulla.

               	Belzebul pa ma ay tattuwco awaaradgeyyo gu kolaa kulla goo Seetanne.

               	Elloŋ 1 Salaataŋgee 10.1-13.

               	Elloŋ Diilo ta Lawwi Paracco 4.8.

               	Zakariya pa, ay kaƴi min oko nabiinigeeco giimi ku Isirayel. Gata pa luumiyiy gimtee mileŋ
                     gu poocica aabido ta tirta tee ta Mellayi guu soƴowɗo saɗikaŋgee oko zorro. Ay kaaka
                     appe ga sultan ka Isirayel n̰aamiɗe giimi gu deeɗiya dee ɗakko girti Mellayi. Elloŋ
                     2 Jeppico Gaarco Salaataŋgeyyo 24.20-21.

Aɗoŋ beneyya ɗa ma bene ka(Elloŋ Matiye 10.26-27)121 Oko wikinne kaaka gu giimi alpaŋgee alpaŋgee ase timma were kaaka maa ga Iisa alɗo,
         namma gu daare warawɗo asinco gicco. Gaa Iisa diiliɗe ga beneyyiyyoo ƴa omma oko jobookeetee gaa: «Warroŋ maaƴi min giraanico Pariziyennigeyyo. Giraanico pa ay aleŋ muɗugu ma cepellay bitta ku eeɗenta paracco. Guta pa beneyya
         ma beneeco ka, ka galbigeeco pa kayti. 2 Lekka ɗa gaari ku kiilenta haŋka ma akka ooma ɗa purta o gu lekka ɗa gaari maa gu
         giimi ƴapawwiko ma akka dee ɗa ibinenta. 3 Ay ɗakko appe ga beneyyi paratti maa ku gobokkiki kaa, gu giimi asiyya giyya saa purta,
         o paratti maa ku semsemkiki deyco gittoŋ aatti ger ka agisenta gu asikkiki hawwiya
         ta hanjir were paratti.»Ay Mella ka ma ay ka ɓayaawi(Elloŋ Matiye 10.28-31)4 Gaa Iisa beneyɗiyo payya oko jobookeetee gaa: «Kuŋ lanjigeetaw, na beneyyatoŋ naa ku aɗoŋ ɓayakka ɗa giimi, asan gu guta gederra
         gu dewɗo zii ka, ƴiila min oko keeke soopa gu gederra ɗa. 5 Na gaaratoŋ ƴa, ma ay ka ɓayaawi ay Mella. Gata maa kuu ase matta kulla ga lekka gudirane
         maa ga deeɗitoŋ soƴƴa aattí okko ma batakka ɗa ta kaw. Haa! Na beneyyatoŋ ƴa, ay gata
         appe maa ku ɓaynee. 6 Ten̰ten̰n̰i beeƴa gu geɗekkiko ɗa aɗe ma gurus paalta ka e? Gaa ma kaaka aɗe ga ya
         kaƴi min aacco ga Mella alɗikkiki rawatta ɗa. 7 Ma ƴiila payya pa, ay gu laawa paracco ku kayyeetoŋ kulla ga Mella gemekkiy. A mileŋ
         ga kulla kaƴi min aattoŋ kaali ƴiila pa min oko ten̰ten̰n̰i ku maani, ku aɗoŋ ɓaya
         ɗa!»Beneyyi ka oyyiti o ka poociti Iisa Masi(Elloŋ Matiye 10.19-20,32-33, 12.32)8 Gaa Iisa beneyɗiyo missa gaa: «Na beneyyatoŋ kadar ga kulla gimu aɗe ma beneyya unco
         giimo gaa ga ay kanni, ga Runti Gimi kulla akka beneyya unco malaykatnigeetee Mellayi gaa ga ay kanti. 9 Innasoopa ga gimu ma akkino pooca unco giimo, ga Runti Gimi kulla akkiya pooca unco
         malaykatnigeetee Mellayi. 10 A gata pa, kulla gimu aɗe ma beneyya miɗɗa ma gaartee Runti Gimi ga Mella akkee saamiya.
         A ma n̰ilca Ruuhanti Mellayi soopa, ga akkee saamiya ɗa. 11 Guu giimi katawkikitoŋ gu deeɗitoŋ caaɗa parlane aɗicco gerraco Yawudigeyyo ku giraaniti o unco taattuwee ku darriti o ku hakuumati, ku aɗoŋ karriya ɗa oko beneyyi maa ku
         deeɗo beneyya ku maa ku cimmiɗiy kayyeetoŋ. 12 Oko wikinne kaaka saa, gi Ruuhanti Mellayi garaatoŋga maa ku deeɗo beneyya.»Masal ta ayaawayyi13 Gaa gimu kaƴi, min aacco giimi ku maani kotti beneyyiyyee oko Iisa gaa: «Garaawa,
         beneyye ɗe oko sintu ga ɗeddinniiga artantini.» 14 Gaa Iisa pa tiiliyyee gaa: «Lanjo, ay we ma gagakkino na tacawɗitoŋgu gaartoŋ e baŋ
         pa ga artantoŋ na ɗedeɗɗitoŋga?» 15 Gaa beneyyiyyoo pe pa oko giimi kotti ma aaye iŋaa gaa: «Warroŋ maaƴi min kaarito
         ta lawwo, asan gi hayaatanti giimi ta seene asaa ɗa min oko lawtee maa ga lekka, caŋ
         ga dee ayaawa ta kaw kulla.»16 Gaa Iisa jeppiyyooca masal teete gaa: «Lekka gimu kaƴi aɗe ma ay ayaawa, guu gannatee
         weeɗiyee ta tirta. 17 Gaa moyowɗo paaɗe gaa: “Na lee pe naa me? Asan na lekka ɗa were maa na dummiyɗiy kortaw
         paracco.” 18 Gaa moyowɗo payya gaa: “Na leewa aleŋ keeke. Na yeyekkay urdiŋgeetaw ku heeta naa
         geewiɗo ma taatta ƴiila. Naa timmiɗiy iŋaa kortaw paracco o lawtaw daare kulla. 19 Naa beneyyiɗo ma galbantu ka naa: Kii gimu nambu ƴaape, asan ki lekka appe lawwi ma
         tewkum ƴilaakee maani. Tee o ki aar̰u o ki parhinu.” 20 Mella soopa leewee pe gaa: “Kii keeke ibina ɗa ta kaw gaari. Oko aandoŋ keeke aɗe
         saa na ecekkamca ruuhancum. Guu lawcam kooko paracco maa ki dommoyye oko kii ka pa
         baŋ gu akka dee pe ɗeɗe oko we?”» 21 Gaa Iisa gaayiɗe payya gaa: «Ay keeke appe ma akkee asa oko gimu ma temekka ayaawi
         oko gata ka, gaa alɗo dommoyya ɗa ayaawi saripti Mellayi.»Duwoŋgu galbigeetoŋ oko Mellayi(Elloŋ Matiye 6.25-34)22 Gaa Iisa beneyyiyyoo pe pa oko jobookeetee gaa: «Ay kaaka appe, na beneyɗitoŋ naa ku aɗoŋ karriya ɗa oko tiyaw ma nowottikitoŋ
         e baŋ pa oko kaɗiŋgee ku issiti ku coogiti zeneetoŋ. 23 A gita pa hayaatanti gimi ƴiilaca tiyawti, o ziiti gimi kulla ƴiilay kaɗiŋgeetee.
         24 Elloŋgu ɗe kuraaŋi, bala gu lowokka o bala gu seɗekka, o bala gu lekka wereeriyee
         ku dummiyti lawwo o bala gu lekka urdiŋgee, gaa Mella rabbayɗiy. A kuŋ pa, ƴiilay
         pe arro ɗiiɗi! 25 Lekka aɗɗe kaƴi min aattoŋ ma gederra ma karriyti taata ga gaayiɗiy meenitee ma wikinne
         paalta ka kulla? 26 A kuu gederra ɗa ku leeɗiya latta ka rootta keeke ka kulla, ayme ku karrayɗo oko gaari
         daare? 27 Elloŋ ƴa buuyumtí tappati maɗaa gaa me? Gata lobokka ɗa o ga ɗosaa ɗa kaɗiŋgee, gaa
         ma kaaka aɗe, na beneyyatoŋ ƴa, sultan Suleman kulla ma ayaawuwti paratti, ga isse
         ɗa kaɗiŋgee ma samaane aleŋ kaƴi min oko buuyumtí tappa taata. 28 A gii tappa ta kayni gonek ka ga Mella issiti buuyumu samaane goŋŋa, oko gita ma aaye
         meente ka, sokkoŋ pa gi aƴaa, guu sooƴicca okkati gi aggiɗo, ga oko kuŋ pa, ga Mella
         beraatoŋ ɗa pe isso ta kaɗiŋgee samaane ƴiila e? Kuŋ gi amannitoŋ paalta ka missa.
         29 Aɗoŋ moyaa ɗa maani ma gaari ku tiyawtoŋ o ku aar̰itoŋ o ku aɗoŋ karriya ɗa! 30 Giimi ku dunuuniti ma aabadde ɗa Mella ay guta ma moyaa diiman diiman oko lawwi kooko
         paracco. Kuŋ soopa ga Mella Tattoŋ lekkiyo aɗe kabarre oko lawwi ma koyowwitoŋ. 31 Kaaka pa, ku diyyoŋ ku un̰n̰iɗo mulunniti Mellayi, guu lawwi kooko pa kulla ga Mella asittoŋgu gaaya ka pe.»Ayaawi ka uwwa samaani(Elloŋ Matiye 6.19-21)32 Gaa Iisa beneyyiyyoo gaa: «Aɗoŋ ɓaya ɗa ga kuŋ ma ay hidibe ta rommata, asan ga Mella
         Tattoŋ gi deyyee daanee ga birittoŋca mulunne ku hikimiyɗo ma gata. 33 Giɗikino lawtoŋ maa ku lekka, kuu biriyyooga gurus kaaka oko giimi ku saamo. Leyyoŋ
         ayaawi ma nagakka ɗa samaani o ga masalla ɗa ta kaw. Iŋaa pa, bala ga mariŋ gederra
         ga sariyyee o bala ga mecemece ar̰aa. 34 A gata pa, were maa ga ayaawuwtoŋ alɗo, gu galbigeetoŋ kulla ku dowwiy pe iŋaakite
         aɗe.»Masal ta nuntiti bala doriyo ta ooƴiti(Elloŋ Matiye 24.45-51)35 Gaa Iisa beneyɗiyo payya gaa: «Issoŋgu kaɗiŋgeetoŋ ku lubbi o ku onnoŋgu abittoŋ o
         lampiŋgeetoŋ ku duwoŋgu zeegenta! 36 Deyyoŋ aleŋ lubaakee ma ocokka yookiti tattuwco ma katee jiizanti, ku maa gu iyyiyyeeca
         koɗok biití burgo wikinne maa gaa ase kolla. 37 Baarikenta ay lubaakee kotti maa ga tattuwco akkiy gassa oko yookiti guu aaye bala
         ooƴo. Na beneyyatoŋca seene: Gaa asiy gassa goŋŋa, ga ay gata pe ma onokkaca abuuti,
         gaa nuntiɗiy, gaa kulla kaƴi aɗe ga biryee tiyaw. 38 Baarikenta ay lubaakee kotti maa gaa tattuwco yooke ma ɗaɗɗakkiti aandoŋŋi e baŋ pa
         ma gidaane ka walawti wiri, gaa asiɗiy gassa guu nowotte bala ooƴo.39 «Keeke pa ku lekke paaɗe kabarre, gaa milti giiri ibinca saha ta aandoŋ maa ga mariŋ
         asawɗo, ga nowotta nadirane ku maa ga alɗee duwa ɗa oko mariŋŋi ga noomiɗo buulu ga
         un̰n̰iɗo girti. 40 Kuŋ kulla aɗoŋ doriya ɗa asan ku ibina ɗa baŋ ga wikinne ŋawwa maa ga Runti Gimi asiɗo asa.»Masal ta lubaaka ka ɗayaŋ o ka ɗayaŋ ɗa41 Maa ga Iisa gaamicca masalti teete, gaa Piyer inniyya gaa: «Miltini masal teete ki
         beneyyiniica soo oko nii ka e, e ga oko giimi paracco?» 42 Gaa Miltine kee Iisa tiiliyyee gaa: «A haŋka pa, ay lubaaka ŋawwa ma ay kee ka damannenta
         o ga ibina gaari? Ay gata appe maa ga tattuwti merekkeega lubbi maa ga deeɗiyo berewwo
         tiyaw oko lubaakeetee daare ku giiri wikinne maa guu aŋka. 43 Baarikenta, ay lubaaka kaaka maa ga tattuwti akkiya gassa oko yookiti gaa leewaa lubbiti
         ma butulti. 44 Na beneyyatoŋ ma seene: Lubaaka kaaka, ga tattuwti akkeegu amanna lawtee ku girti
         paracco. 45 A gaa lubaaka kaaka soopa beneyya ma galbanti ka gaa: “Tattuwtu asaa ɗa koɗok”, ga
         delaa paaɗe ga tamanɗiy lubaakee daare ku miɗitta o ku daatta o ga teewa o ga ar̰aa
         o ga mowokka. 46 Gaa tattuwti asiɗo yooka oko meene maa ga alɗiya ocokka ɗa o oko saha maa ga ibina
         ɗa. Gaa tattuwti asiyya diigiya raɗɗa aleŋ diiganco giimi ma damannenta ɗa. 47 Lubaaka ma lekkiyo kabarre oko gaari maa ga tattuwti aŋka, gaa alɗiyee lee ɗa ya maatiki
         o ga leyya ɗa aleŋ maa ga tattuwti aŋka, ga gata kaaka gasakka tammo ta tirta. 48 A lubaaka soopa ma niŋge latta maa ga lekkee ɗa kabarre gaa tattuwti alɗiya aŋka ɗa
         latta kaaka, gu tamannaa paalta ka. Gimu maa gu beree maani, gu ocokke minnanti maani
         kulla. A gimu maa gu amanniyee maani, gu enaa maa ga lewɗo payya ta ƴiila.»Darawco giimo saananti Iisa(Elloŋ Matiye 10.34-36)49 Gaa Iisa beneyɗo missa beneyyi gaa: «Na asee naa eterɗe okko iŋee kiɗaati o na aŋka
         gi zeegiɗo paaɗe. 50 Na akka un̰n̰a diiganti aleŋ gimu maa gaa un̰n̰e ammo gu batisiyiyya, o ga ziitu kalawwino namma ya wikinne maa gu gaari kooko asiɗo gaama! 51 Oko kantoŋ ka, kuu e na asee na eterɗitoŋ aapiya dunuuniti e? Kaw! Na beneyyatoŋ,
         na eterritoŋ soo daraw aattoŋ. 52 A gata pa min haŋka, guu giimi beeƴa aatti girco, gu darakka. Ku subba deewa kasiimigeeco
         oko ku seera, o ku seera deewa kasiimigeeco oko ku subba. 53 Baaba kaasammaa runti, o runti kaasammaa tatti. Iya kaasammaca runtí, o runtí kaasammaca
         yaatí. Aydine ta daatta kaasammaca daatti runtí, o daati runtí kulla kaasammaca aydintí.»Ibino ta wikinnigeyyo(Elloŋ Matiye 16.2-3, 5.25-26)54 Gaa Iisa beneyyiyyoo payya oko giimi ku maani kotti gaa: «Maa kuu elle gii n̰irɗe
         oome min ta culumti+, ku beneyya saa koɗokka ka kuu gu ammi n̰akaa, guu n̰aawiɗo. 55 A kuu elle gaa ussu azakka min ta watuuni, ku beneyya kuu ga were koɗossa, gaa kuɗisiɗo.
         56 Kuŋ ay giimi ma beneyya ma beneetoŋ ka, ka galbigeetoŋ pa kayti. Ku gederra ku passalɗiy
         garaawi ku samaani o ku kiɗaati, a ayme ku alɗiy ebenna ɗa garaawi ma deewa oko wikinnitine
         keeke?57 «Ayme ku alɗiya passalla ɗa ga kuŋ melleeco, latta ma ay ka ɗayaŋ? 58 Gaa gimu loomoyyum, kuu katawɗo sawa were ka caaɗiti parlanti, ki asarru ku taaciɗiy gaartoŋ butuuli wikinne maa ku alɗe sarakka ɗa missa, goneka
         kee, ga sarakkikum unti caɗaawa ka parlanti. Gata kaaka pa, beraam picco asaakargeyyo.
         Guu guta pa issiɗum daŋayi. 59 Na beneyyam, min iŋaa ki okomma ɗa, namma ki pilkiyya ƴa omma tamanne paratti maa
         gu caɗawwiyam.»
         
            
               	Kiɗa ta Isirayel gu n̰irɗa ma n̰akaa ammi okomma min ta culumti.

Meelo ta gaari ku miɗɗa131 Gaa oko wikinne kaaka, gu giimi minnaw asiyye beneyya oko Iisa ma gaarco giimi ku
         kiɗa ta Galilee maa ga guberner kee Pilat beneyye gaa gu deyyiy. Guu deeɗiy dee wikinne
         maa gu soƴowɗo saɗikaŋgee oko Mellayi. Guu baarco amsiɗe ma ku gaaruwi maa gu deewe.
         2 Gaa Iisa tiiliyyoo gaa: «Oko kantoŋ ka, ku leewe kuu walaŋ gu giimi ku Galilee kotti
         ma matte ma muutu kaaka, ay giimi ma leewa zunubgee ƴiila min oko giimi paracco ku
         Galilee e? 3 Kaw, na beneyyatoŋ, zunubgeeco ƴiilay ɗa ku gicco. A innasoopa, kuu meeliy ɗa gaartoŋ
         ku miɗɗa kooko, ga kuŋ kulla parattoŋ akka matta aɗe aleŋ giimi ku Galilee kotti.
         4 Na beneyyatoŋ payya: Ku lekka kabarre kadar ga ger ka siƴƴa ka hellane ta Silowe galiyoo
         oko giimi ku orro o poppoɗi koo ga deeɗiy. A gaa oko kantoŋ ka, ku leewe kuu gu negekke
         ƴiila min oko giimi paracco ku Zerizalem e? 5 Kaw, na beneyyatoŋ kadar gu negekke ɗa ƴiila. A innasoopa, kuu meeliy ɗa gaartoŋ ku
         miɗɗa kooko, ga kuŋ kulla parattoŋ akka matta aɗe aleŋ guta.»Masal ta boo ma waa ɗa6 Gaa Iisa jeppiyyooca masal teete gaa: «Gimu kaƴi aɗe lekka jineene. Aattí jineeniti
         pa, lekka boo tumenta. Gaa asiɗe gaa ga akka jaawa ronti, gaa alɗe gassa ɗa soopa.
         7 Gaa beneyyiyyee oko lubaaka ma lobokkaca jineene taata gaa: “Ellu ƴa! Lekka ƴilaakee
         subba maa na asawɗo jaawico ronti, naa alɗo gasakka ɗa. Daɗɗica maaƴi! Seƴee pe gonek
         ka kiɗa?” 8 Gaa ma lobokkaca jineene pa tiiliyyee gaa: “Tattuwtu, duwaati ƴa payya ƴila teete,
         na caarittiica balti na kadiricca, naa asitti kalla diyarre, 9 goŋŋa naa walaŋ pe gi akka wee sokkotta, gii weero ɗa pa, kii beneyyiɗo ka pe na daɗɗicca.”»Iisa rayyaddaca daate ma meene ta nambiti10 Gaa meene kaƴi ta nambiti, ga Iisa garkayɗiy giimi girco Yawudigeyyo ka giraaniti. 11 Gii lekkiɗo iŋaa daate ma deegeyye. Gita pa lekka ƴilaakee orro o poppoɗi maa ga aarinne
         godolɗica raɗɗa gi alɗo gederra ɗa gi paan̰iɗo. 12 Gaa maa ga Iisa ellicca, gaa kollicca gaa gi asee katta. Maa gi asiyyee, gaa beneyyitti
         gaa: «Daate, ka rayyide min gudilte teete.» 13 Gaa gagittiigu pittee, gaa kaytiŋ ka gi paan̰iɗe. Gii diiliɗe gi logoɗɗiya Mella.
         14 Gaa tattuwe ka ger ka giraaniti kaaka boŋsiyye ta tirta oko Iisa asan ga rayyide gima
         ma meene ta nambiti. Gaa beneyyiyyoo oko giimi ku maani kotti gaa: «Lekka meeni bizgiƴi
         ku lubbi. Kaaka pa ku asawwoŋ gu rayyaɗɗitoŋ oko meeni kotti, ay ma meene ta nambiti
         ɗa.» 15 Gaa Miltine kee Iisa pa tiiliyyee gaa: «Kuŋ ay giimi ma beneyya ma beneetoŋ ka, ka
         galbigeetoŋ pa kayti. Kulla kaƴi ɗa aɗe min aattoŋ eperra koydanti e baŋ ga ɗurkulti
         min saayani gaa kaatikki pilaawi ma meene ta nambiti e? 16 A daate teete pa ma ay ta balti Biraayim maa ga Seetanne deegeyye gi alɗo onnenta ma paraayi ƴilaakee orro o poppoɗi, aŋka ɗa aɗe na rayyidicca
         min paraytí ma meene ta nambiti e?» 17 Maa ga Iisa tiiliyyee goŋŋa, guu ma aŋkiya ɗa kanti kotti gi jaaliyyoo. Guu giimi
         ku maani soopa parhinɗe oko gaari paracco ku samaane ta kaw maa ga Iisa leewa.Masal ta ettu ka tatta maa gu busuntee rootta ka(Elloŋ Matiye 13.31-32, Mark 4.30-32)18 Gaa Iisa beneyyiɗe payya gaa: «Mulunniti Mellayi saabayye ini me? Na gederra pe na massilicca ma ini me? 19 Gita saabayye aleŋ busunti tappa ta jineeniti maa goo mutar. Maa gaa gimu icce ga luwɗe jineeniti, gaa ommiɗe, gaa maaɗiɗe ga deeɗe ettu tatta
         namma gu ɗiiɗi panaɗɗiy gerraco linƴaƴƴitee.»Masal ta muɗigi(Elloŋ Matiye 13.33)20 Gaa Iisa gaayiɗe payya gaa: «Mulunniti Mellayi na masallaca payya ma ini me? 21 Gita saabayye aleŋ muɗugu ka paalta maa gi daate icce, gii eeɗiyya ma bitta maani
         ma deewa orooruwee seera kooro. Gaa ma paaltuwti kaaka aɗe ga cipilɗiy bitta ku maani
         kotti paracco.»Biití burgo ta n̰aaɗi(Elloŋ Matiye 7.13-14,21-23, 25.10-12)22 Gaa Iisa tapaɗɗiy gawaagargee o diyargee, ga garkayɗiy giimi o ga kataa ta Zerizalem.
         23 Gaa gimu kaƴi inniyya gaa: «Miltu, giimi paalta ka deewa najjiyenta e?» Gaa Iisa tiiliyyoo
         gaa: 24 «Na beneyyatoŋ: Dekerroŋ ku un̰n̰iɗo ma biití burgo ta n̰aaɗi, asan gu giimi maani
         akka diyya un̰n̰o, guu alɗo gederra ɗa. 25 A gaa milti giiri ase waca pa, ga agisicca biití burgo ma kile, kuu alɗo renta, ku
         akka tamma biití burgutti o ku beneyyee parattoŋ kuu: “Miltini iyyani ɗe!” Gaa gata
         pa tiilittoŋ gaa: “Na ibintoŋ ɗa baŋ ku asaa min taŋaa!” 26 Gaa kuŋ asiyyee tiila kuu: “Nii teero o ni aar̰e ma kii, o ki gaare beneyti Mellayi
         wereeriyeetini ku timmiti.” 27 Gaa gata pa asittoŋ tiila payya gaa: “Na ibina ɗa baŋ ku asaa min taŋaa. Saapoŋ maaƴi
         min oko naa ga kuŋ parattoŋ ma leewa ɗa ka ɗayaŋ.” 28 Iŋaa pa ku akka erca o ku akkiy ayamma saantoŋ, asan ku akkiya ella Biraayim o Isaaka o Yakub o nabiinigee paracco mulunniti Mellayi, kuŋ soopa gu dawakkatoŋ renta. 29 Giimi ma ay Yawudigee ɗa akka asa min ta jarilti o min ta culumti o min ta muŋsanni o min ta watuuni, guu
         asiɗo nunta tiyaawi mulunniti Mellayi. 30 Min oko giimi ku haŋka kooko pa, gu daare ma ay ku sulaayi akka dee ku omma, o daare
         ma ay ku omma haŋka akka dee ku sulaayi.»Iisa mataa geegar ka Zerizalem(Elloŋ Matiye 23.37-39)31 Gaa oko wikinne kaaka, gu Pariziyennigee minnaw deeɗiyee beneyya oko Iisa goo: «Ƴiilu maaƴi min iŋee, asan ga sultan Erod aŋka diyawcum!» 32 Gaa Iisa tiiliyyoo gaa: «Anne beneyya oko tawaalu kaaka ma ay aleŋ gooyagooya kuu
         ga meente o sokkoŋ na petekka awaaradgee min oko giimo, o na rayyadday ma parayya.
         Meene ma daa ta subba pa na gakamma lubbitu. 33 Aŋka soopa na icciyya butultu meente o sokkoŋ o sokkoŋ kaƴi asan gi wagee ɗa ga nabiinice gu deeɗiya renta min geegar ka Zerizalem.»34 «Hayyii, kuŋ giimi ku Zerizalem! Hayyii, kuŋ giimi ku Zerizalem, kuŋ ma deeway nabiinigee
         o ku deeway ma dawwo ta dambeyyo giimi maa ga Mella n̰amakkatoŋ! Diiman na aŋke na
         timmittoŋ sariptu aleŋ kukkira ma gomokkay ronti enderti, gaa kuŋ soopa alɗe aŋka
         ɗa. 35 Haŋka pa, ga Mella capakkatoŋga ta kaw girtoŋ. Na beneyyatoŋ ƴa: Ku akkino ella ɗa
         payya namma ya meene maa ku asiɗo beneyya kuu: “Baarikenta ay gata ma asaa ma semeetee
         Mella Miltine+!”»
         
            
               	Elloŋ Soom 118.26.

Iisa rayyadda gimu ma parayya141 Gii ma meene ta nambiti, ga gimu kaƴi ma ay min oko taattuweeco Pariziyennigeyyo kolowɗiya Iisa girti ku maa gu deeɗo tee. Guu giimi ma aaye iŋaa kotti elelɗiya samaane
         Iisa. 2 Gaa lekkiɗo gimu kaƴi ma parayya ga ziiti osoɗɗe ma aaye unti Iisa. 3 Gaa Iisa inniɗiy aalimnigee ku Kitamniti Muusa o Pariziyennigee gaa: «Hukumnigeetine oyowwine e, e gu oyowwine ɗa rayyido ta gimi
         ma meene ta nambiti?» 4 Guta pa ƴapee ka. Gaa Iisa baamiyya gimu kaaka ma parayya. Gaa rayyidiyya, gaa beneyyiyyee
         gaa ga addo girti. 5 Gaa Iisa beneyyiyyoo payya gaa: «Gaa gimu min aattoŋ lekka miica e baŋ ga koydane
         ma gale beeni ma meene ta nambiti, ku leewaa kuu me? Ku cemekka ɗa aɗe koɗokka ka
         saa e?» 6 Guu alɗe gederra ɗa gu tiiliyyee oko beneyti keeke.Apiro ta wereeriyee ku nuntiti laalanti7 Gaa Iisa pakarriyyo oko giimi maa gu kolowwiy baŋ gu aparray goo me wereeriyee ku
         nuntiti ku samaane. Ay kaaka appe ga beneyyiyyooca paracco masal teete gaa: 8 «Gaa gimu kollum tiyaawi, ki addo nunta ɗa were ka samaane, walaŋ pe gaa gimu keeke
         ma kolowwum, kolee gimu ka karmiyenta ƴiila min oko kii. 9 Gaa gimu ma kolowwitoŋ sertoŋ deeɗam beneyya gaa: “Cappeega were keeke oko giicum”,
         ki deeɗo nunta jaalenta were ka sulaayi. 10 Gaa gimu kolowwum, ki addo nunta soo were ka sulaayi, goŋŋa gaa gimu ma kolowwum aseero,
         ga akkam beneyya gaa: “Lanjintu, asu omma were ka samaane.” Goŋŋa gi deewam karaamane
         unco giimi kotti paracco ma akka tee. 11 A gata pa gimu ma cepellaca kayaati, ga Mella koyaa, o ma koyaa ziiti pa, ga Mella
         cepellaa.»Wasaaniti Iisa oko miltí laalanti12 Gaa Iisa beneyyiyyee pe pa oko gimu kaaka ma kolowwiya gaa: «Kii beraa oko giimo tiyaw
         ta patti e baŋ gi ta aandoŋŋi ki addo kolla ɗa lanjigeecam e baŋ gu seneecam, addo
         kolla ɗa gimcam e baŋ gu bakeecam ma ay ayaawee, asan gu guta kulla ma meene akkum
         kolla oko tiyawco. Ay ma goŋŋa appe gu yookiyyamga Lattaacum maa ki biryoo. 13 Kii kolaa giimi tiyaawi meene ta laalanti, ki kollu soo giimi ku saamo, o ma ay ruŋguygee o ma ay mugilee o ma ay koor̰ee.
         14 Goŋŋa ki akka dee baarikenta asan gu guta kotti gederra ɗa gu yookiyyamga latta maa
         ki biryoo. Gaa Mella pa asiyyamga yooka wikinne maa guu giimi ku ɗayaŋ unti ase naɗa
         min muuti.»Masal ta giimi maa gu kolowwiy tiyaawi(Elloŋ Matiye 22.1-10)15 Maa gu giyyiɗiy beneyyiŋgeetee Iisa kooko, gaa kaƴi min oko giimi kotti ma nowotte
         gu tewɗo beneyyiyyee oko Iisa gaa: «Baarikenta ay gimu ma akka tee laalane ta mulunniti Mellayi.» 16 Gaa Iisa tiiliyyee gaa: «Gimu kaƴi leelo laalane yaata, gaa kolliɗe giimi maani. 17 Maa ga wikinne ka tiyaawi asiɗe, gaa n̰aamiyya lubaakati gaa ga aɗiy kolla giimi maa
         ga beneyyiyoo gu asiɗo paaɗe, asan gi tiyaw parattí gu leeca appe haŋka. 18 Guu giimi kotti paracco maa ga kolee, ga kulla kee aɗe diiliɗe ga ɗamaɗɗo. Ka omma
         ƴa beneyye gaa: “Na geɗekke ka gaan, naa aŋkiɗo na deeɗiya ella, kaaka pa ga ban̰n̰u,
         ga saamiyaw.” 19 Ka kaƴi pa beneyye gaa: “Na geɗekke koydigee orro, naa aŋkiɗo ƴa na deeɗiy cokka lubbi.
         Kaaka pa ga ban̰n̰u, ga saamiyaw.” 20 A ka kaƴi payya pa gaa: “Naa ecekke ka daate, ay ɗakko appe na alɗo gederra ɗa kaato.”
         21 Gaa lubaaka kee maa gu n̰aame yookiɗe wikirti tattuwti. Gaa gemmiyyeegu tilaawico
         giimi kooko paracco. Gaa milti giiri boŋsiɗe, gaa beneyyiyyee oko lubaakati gaa: “Addo
         koɗok wereeriyee maa gu giimi temeɗɗo o bottolli ku geegarri, kii asikkiko iŋee giimi
         ku saamo, o ruŋguygee o koor̰ee o mugilee.” 22 Gaa wikinne paalta omma, ga lubaaka kaaka yookiɗe, gaa asiyyee beneyya payya oko tattuwti
         gaa: “Na leyya maa ki beneyyiyaw o ga were marakke missa.” 23 Gaa tattuwe kaaka beneyyiyyee oko lubaakati gaa: “Addo bottolli ma kataa ta kayni
         o ma baariyco terreppo, kii kuddiyiyo ma beneyyi oko giimi maa ki wagawko gu un̰n̰iɗo
         ku maa ga girtu deeɗo unenta. 24 Na beneyyatoŋ: Min oko giimi ku omma ku kollenta koo ga lekka ɗa ya kaƴi ma akka tee
         tiyawtu.”»Jobbo ta butulti Iisa raɗɗa(Elloŋ Matiye 10.37-38)25 Meene kaƴi maa ga Iisa torgowɗo, guu giimi maani joboɗɗiya, gaa ribilɗe, ga beneyyiyyoo
         gaa: 26 «Gaa gimu aŋka ga deeɗo jobookatu, aŋka ga ƴekkinno naa ƴiila min oko tatti o yaati, o daatti o rontee, o seneetee
         ku miɗɗita o ku daatta, o min oko hayaatanti saa kulla. Goneka kee ga deewa ɗa jobookatu.
         27 Gimu ma ecekka ɗa kuruwati+ o ga jobokkano ɗa deewa ɗa jobookatu. 28 A gata pa, gaa kaƴi min aattoŋ aŋka geewo ta ger ka talta o ga siƴƴa, ga nowotta ƴa
         omma ga gemmiɗo baŋ ga gurus minaw ma arakke, gaa elliɗo baŋ ga lekka aɗɗe gurus maani
         ma gakammeega lubbiti. 29 Goneka kee gaa diile geewiti min kiɗaati, gaa alɗiya gaama ɗa girti ka talta o ga
         siƴƴa, gu giimi paracco ma akkiya ella lubbiti kaaka ma gakamme ɗa akkee noƴƴa pe
         gaari goo: 30 “Elloŋ ƴa, gimu keeke diile geewo, gaa alɗe gederra ɗa soo ga gaamicca.”31 «E baŋ pa gaa sultan kaƴi deeɗikii booka giiti, ga nowotta ƴa omma ga mooyiɗo baŋ
         ga gederra aɗɗe ga deeɗikii booka ma miɗi orro alpaŋgee, kasiiminti katik ma asee
         ma miɗi orooruwee seera alpaŋgee. 32 A gaa gederra ɗa pa, ga n̰akamme giimi oko sultan katik wikinne maa ga alɗo missa
         arro ku maa gu taaciɗo. 33 Ay goŋŋa appe ga kuŋ kulla, gaa kaƴi min aattoŋ cappiyo ɗa oko gaartee maa ga lekka,
         ga gederra ɗa ga deeɗo jobookatu.»Deeme ma gayee ɗa payya maatiki(Elloŋ Matiye 5.13, Mark 9.50)34 Gaa Iisa beneyyiyyoo payya gaa: «Gata deeme ay maatiki ka daana. A aleŋ gaa belbeluwti
         oole appe pa, ku leewa pe kuu me maa ga deeɗo payya belbel? 35 Gata daa ɗa payya samaane bala ga oko kiɗaati o bala ga diyarre, illa gu soƴaa maaƴi
         renta. Maa gaa lekka deyya ku giyyiti, ga giyyu samaane!»
         
            
               	Icco ta kuruwayi pa garaa oyyo ta diiganti o ta muuti aleŋ ta Iisa.

Masal ta tamaw ma masile guu gassiyya(Elloŋ Matiye 18.12-14)151 Meene kaƴi, gu sokookee ku miiri ma gicco daare ma leewa zunubgee aseero paracco gu asiyya kadira Iisa ku maa gu giyiyya
         beneyti. 2 Guu Pariziyennigee ma gicco aalimnigee ku Kitamniti Muusa ŋor̰omr̰omɗo aacco o gu beneyya goo: «Gimu keeke jobay daana giimi ma leewa zunubgee
         o ga teewa ma guta.»3 Gaa Iisa gemmiyyooca masal teete gaa: 4 «Gaa gimu min aattoŋ lekka orooruwee orro tamee gaa kaƴi masilɗe, ga otokkayo ɗa aɗe
         oko ku orooruwee parnakaƴi o parnakaƴi were ka tawwiti gaa kaatiɗo ga deeɗiya diyya
         ma masile namma ga gassiyya e? 5 Gaa gassiya pa, gii deeɗee daanee. Gaa goyyiya golliltee, 6 gaa yookiɗo girti. Gaa yooke girti pa, ga kolay lanjigeetee o bakeetee, gaa beneyyiyyoo
         gaa: “Asoŋ parhina ma naa, asan na gassiya tamawtu kee ma masile.”» 7 Gaa Iisa beneyyiɗe payya gaa: «Naa pa beneyyatoŋ naa: Gaa gimu ma leewa zunubgee kaƴi
         ka meeliy gaartee ku miɗɗa, gu paracco ma aaye samaani parhanna ta kaw min oko giimi
         ku orooruwee parnakaƴi o parnakaƴi ma melewwiy paaɗe gaarco ku miɗɗa, guu deeɗe ɗayaŋ
         unti Mellayi.»Masal ta tammaye ta poddani ma masile guu gassicca8 Gaa Iisa beneyɗiyo payya ma masal gaa: «Giyyoŋ payya: Gii daate kaƴi lekka tammayigee
         orro ku poddani, gii tammaye ta kaƴi masilɗe, gi osaa ɗa aɗe okko, gii sawwiyya ger,
         gii diyyicca ma kertin̰o, namma gi gassicca e? 9 Wikinne maa gii gassica pa, gi kolay lanjigeeti o bakeeti, gii beneyyiyyoo gee: “Asoŋ
         parhina ma naa, asan na gassica tammaytu ta poddani maa na misile.”» 10 Gaa Iisa beneyyiɗe payya gaa: «Naa pa beneyyatoŋ naa: Ay goŋŋa appe, gaa gimu ma leewa
         zunubgee kaƴi ka meeliy gaartee ku miɗɗa, gu malaykatnigeetee Mellayi parhanna.»Masal ta baaba ma saamayya11 Gaa Iisa gaayiyyooca payya masal teete gaa: «Miiɗi kaƴi aɗe lekka miici seera. 12 Gaa ka rootta beneyyiyyee oko tatti gaa: “Baaba, birawca appe haggantu ta malli.”
         Gaa tacco ɗeddiyooga malliti. 13 Gaa meeni minnaw omma ga runti ka rootta giɗikkii malliti paratti maa ga tacco biryee,
         gaa kaatiɗe darre kaƴi arro ma gurusti kaaka. Gaa iŋaa ga naayikkiki gurusti paratti,
         gii nuntiti ɗeeɗe pe miɗɗa gonek ka. 14 Maa ga niŋgiyya gurusti paratti maa ga lekka, gaa saamuwe un̰n̰iyyee, gii maya asiɗe
         darre taata. 15 Gaa kaatiɗe pe lubbi oko miiɗi kaƴi aɗe ka darre taata. Miiɗi kaaka pa n̰aamiya gaanti
         tawwiti kinzirnigeyyo+. 16 Maa gi maya deeɗiya, gaa aŋkiɗo pe aymo ta dokkirco kinzirnigeyyo kaaka maa gu ayamma.
         Gaa alɗo lekka ɗa gimu ma beree. 17 Gaa nuntiɗe ga moyowɗo gaa: “Lubaakeetee tattu paracco teewa gu ayawɗo, gaa iŋee ga
         naata matawɗo maya. 18 Na yokaa na deeɗiya gassa tattu naa deeɗe beneyya naa: Baaba, na leelo zunubgee oko
         Mellayi o oko kiita. 19 Aɗikinoo lee ɗa payya aleŋ runcum. Leekino pe aleŋ lubaakacum ka.”20 «Gaa waciɗe, ga yokowɗo paaɗe girti tatti. Maa ga alɗo missa arro min giiri, gaa tatti
         elliyya, gaa elliɗe saamuwti, gaa gaɗɗiɗe joobiti, gaa deeɗiya googa. 21 Gaa runti beneyyiyyee gaa: “Baaba, na leelo zunubgee oko Mellayi o oko kiita. Aɗikinoo
         lee ɗa payya aleŋ runcum.” 22 Gaa tatti soopa beneyyiyyoo oko lubaakeetee gaa: “Koɗok, askini kaɗiyyu ka samaane
         ƴiila, ku issinneega. Issenee kaatumne o n̰uura. 23 Askikini koydane ka niirenta. Deeyoŋga kee teeɗine o ke leene laalane, 24 asan ga runtu keeke maa naa walaŋ ga maate aseero ma aapiya. Gata masile, naa gassiyya.”
         Guu diilicca laalane.25 «Oko wikinne kaaka pa, ga runti ka tatta katee maaƴi. Maa ga yokowɗo ga saraɗɗo katta
         giiri, gaa gewɗo paano o waaro aatti giiri. 26 Gaa kolliɗe kaƴi min oko lubaakeetee tatti. Gaa inniyya gaa: “Ay ini me ma deero giiri?”
         27 Gata pa tiiliyee gaa: “Ay sincum ma aseero min darre ta arro, gaa taccum deeɗiya koydane
         ka niirenta, asan ga sincum aseero ma aapiya.” 28 Gaa runti ka tatta unɗe ma bogor o ga pooce un̰n̰o giiri. Gaa tatti oomiɗe ga malmalɗiya
         gaa: “Un̰n̰u giiri.” 29 Gaa gata pa tiiliyyee oko tatti gaa: “Ellu ƴa, baaba, min tippa na lobokkam aleŋ lubaakacum
         o na poociya ɗa kaytiŋ kancum maa ki beneyyaw kii na leyya. Soopa oko naa ki biryaw
         ɗa kaytiŋ miƴƴu ka kulla maa na leeɗo laalane ma lanjigeetaw. 30 Gaa maa ga runcum keeke ma niŋgiy lawcam daato asiɗe ki deeɗeega koydane ka niirenta.”
         31 Gaa tatti pa tiiliyyee gaa: “Runtu, kiita aaye aɗe goŋŋa diiman ma naata o lawwi paracco
         ma ay kunni ay kuncam. 32 Innasoopa, ga aŋka aɗe ke leeɗo laalane, o ke parhinɗo, asan ga sincum maa naa walaŋ
         ga maate aseero ma aapiya. Gata masile, naa gassiyya.”»
         
            
               	Milti kinzirnigeyyo keeke ay Yawudince ɗa. Lubbi kaaka pa ay ka jaaliti oko Yawudigeyyo,
                     asan gu hukumnigeetee toɗokkiyo tiyaw ta kinzirnigeyyo.

Masal ta ayaawa ma kappeegu lawtee oko lubaakati161 Gaa Iisa beneyyiyyoo payya oko jobookeetee gaa: «Lekka miiɗi kaƴi aɗe ma ay ayaawa. Gaa lekkiɗo gimu maa ga kapakkeegu lawtee
         ku girti. Guu giimi asiyyee beneyya oko ayaawa kaaka goo: “Gimcum maa ki merekkeegu
         lawwi ku gircum negekkay.” 2 Gaa tattuwti kolliyya, gaa beneyyiyyee gaa: “Na giyye goo ki negekkay lawtaw. Haŋka
         pa ki gemmaw ƴa baŋ ki leelo kii me oko lubbi maa na kapakkiyam, asan ga min meente
         ki deewa ɗa payya lubaakatu.” 3 Gaa gimu gata kaaka pa, moyowɗo paaɗe galbanti ka gaa: “Tattuwtu ɗe petekkano paaɗe
         min lubbi, a naa leeɗo pe naa me? Gudirane ɗe na lekka ɗa ku maa na lubbiɗo kiɗa o
         ŋarayyo pa gi jalawwiyaw. 4 Ay haŋka appe, na ibinya latta maa na leewa ku maa gu giimi jobowɗino gerraco, wikinne
         maa gaa tattuwtu pittinoo min lubbi.” 5 Ay kaaka appe ga kolliɗiy kaƴi kaƴi giimi paracco ma ecekkiyee ɗannanni oko tattuwti.
         Gaa oko ma ase ka omma ga beneyyiyyee gaa: “Ki pelekkee minaw oko tattuwtu?” 6 Gaa gata pa tiiliyyee gaa: “Orooruwee orro jaraakaŋgee ku taatta koo ku siwinni.”
         Gaa lubaaka maa gu kapakkiyee lawwi beneyyiyyee gaa: “Teete aɗe ay katkatcum ta ɗaaniti,
         nuntu koɗok kii kitipiyɗo kii gu orooruwee beeƴa.” 7 Oko ka kaƴi pa ga beneyyiyee gaa: “A kii pa pelekkee minaw oko tattuwtu?” Gaa gata
         pa tiiliyyee gaa: “Na lekkee orooruwee orro sawaawilgee ku gemeyyi.” Gaa lubaaka beneyyiyyee
         gaa: “Teete aɗe ay katkatcum, kitipiyu kii gu orooruwee poppoɗi sawaawilgee.” 8 Gaa tattuwti pa oko lubaaka gata kaaka ma daŋgam ɗa nabbisiyya oko maa ga leeɗe tawaali
         goŋŋa. A guta pa, giimi ku dunuune teete tawaaleeta ƴiila min oko garrarri ku daawiditi
         beenannico, min oko giimi ma ay ku bahaaranti Mellayi.»9 Gaa Iisa beneyyiɗe payya gaa: «Naa pa beneyyatoŋ naa: Ku leyyoŋ lanjigee ma gurus
         ma daɓallay giimi ku dunuune teete, goŋŋa ga wikinne maa gaa ase gaama ga Mella akkitoŋ
         jooba girti ma aaye diiman. 10 Gimu ma daŋgam oko lawwi ku paalta, gu kapakkee kulla lawwi ku maani. A gimu ma daŋgam
         ɗa soopa oko lawwi ku paalta, daa ɗa kulla daŋgam oko lawwi ku maani. 11 A kii deero ɗa appe pa daŋgam oko ayaawi ma daɓallay giimi ku dunuune teete, ga Mella
         kapakkamga ɗa ayaawi ka tirta. 12 A kii deero ɗa appe pa daŋgam oko maatikiti gimu kaƴi, ga Mella beramga ɗa maatiki
         ma ay kancum. 13 Lekka ɗa lubaaka ma gederra ga lubbiyyo oko taattuwee seera. Gata ɗakatta kaƴi, ka
         kaƴi pa ga ƴekekka, e baŋ pa ga bakamma ƴiila ka kaƴi, ka kaƴi pa ga capakkee. Ku
         gederra ɗa ku lubbiɗo kaytiŋ ka oko Mellayi o oko guruzzi.»14 Maa gu Pariziyennigee giyyiɗiy beneyyiŋgeetee Iisa kotti pa, guu noƴoɗɗe gaari asan gu ƴekka gurus.Beneyyiŋgeetee Iisa pay pay(Elloŋ Matiye 11.12-13, 5.18, 5.31-32, Mark 10.11-12)15 Gaa Iisa beneyyiyyoo oko Pariziyennigee kotti pa gaa: «Kuŋ ay giimi ma leewe kuu ku
         ɗayaŋ unco giimo, a Mella soopa ibiniy galbigeetoŋ. A guta pa, gaari maa gu giimi
         leewikkiko samaane pile, ga Mella pa an̰ay.16 «Beneyyiŋgee ku kitipiyenta Kitamniti Muusa o kutubgeeco nabiinigeyyo deero taasenta namma ya wikinne maa ga Yaaya ma batasayya giimi asiɗe. Gaa min iŋaa
         pa, gi kabarre ta daana ta mulunniti Mellayi deeɗe taasenta, gaa kulla gimu aɗe asarɗe ga un̰n̰iɗo mulunniti Mellayi. 17 A samaane o kiɗa pa, gi masilco daana ka ƴiila min oko masilti beneyyi n̰ekeɗes ka
         Kitamniti Mellayi.18 «Kulla miiɗi aɗe maa gaa cappiti oko daatti gaa icciɗe kaƴi, un̰n̰e daatti, o miiɗi
         ma ecekka daate maa ga mittí capakkiti pa kulla un̰n̰iti.»Masal ta ayaawayyi ma Lazar ka saamo19 Gaa Iisa jeppiyyooca masal teete gaa: «Lekka miiɗi kaƴi aɗe ma ay ayaawa. Gaa eseɗɗo
         kaɗiŋgee ku binta zam o gu kaali ta kaw, o ga kulla meene ga nowotte daanati ka o
         ga teewa daana. 20 Gaa lekkiɗo pe pa miiɗi kaƴi ka saamo maa gu semeetee goo Lazar maa ga ziiti paratti
         ay mottitta ka. Gata pa gu gimtee gagakka biití burgo ta girti ayaawayyi. 21 Gaa aŋaɗɗe pe tiyawti ayaawayyi taata ka pe kulla ma solokka kiɗaati ga issiɗo biiti,
         o kan̰n̰i payya asaa gu olowɗeegu mottittee. 22 Gaa meene kaƴi, ga miiɗi ka saamo kee maatiɗe. Guu malaykatnigee kaatikkiki samaani saripti Biraayim. Gaa ayaawa kulla maatiɗe guu deeɗiya tina. 23 Gaa ayaawa deegeyɗe maani oolati. Gaa cipilicca kayaati, gaa elliyya min arro Biraayim,
         o Lazar kee aaye saripti. 24 Gaa ayaawa kee ma deegeyye ayyitiɗe gaa: “Biraayim Tattini, ellu saamuwtu o ki beneyyee
         oko Lazar ga deeɗiya issa purrunti ammo, kii n̰aamiyya ga asiyyawgu saɗɗa ku maa ga
         liittu baasiɗo asan na deegeyye maani aattí okko teete.” 25 Gaa Biraayim pa tiiliyyee gaa: “Runtu, mooyu ƴa! Maa ki alɗe mataa ɗa ki nowotte daanatí
         dunuuniti. Lazar soopa nowotte diiganti. Haŋka pa ga gasse iŋee daddibo, kii soopa
         deegeyya pe. 26 A beenannitine payya, ke lekka beena siƴƴa ma caɗawwinee, niita o kunta. Ay kaaka
         appe, gaa gimu aŋka kaato wikirtoŋ min iŋinno, ga alɗo gederra ɗa, o ga lekka ɗa ma
         gederra ga tappiɗo min wikirtoŋ, ga asiɗo wikirtini.” 27 Gaa ayaawa beneyyiyyee oko Biraayim gaa: “A gaa goŋŋa pa, ki ban̰n̰u ɗe tattu, ki
         n̰aamiyya Lazar girti tattu, 28 asan na lekka seneetaw beeƴa, ga deeɗiyoogu iyya deyco ku maa gu guta kulla alɗo asa
         ɗa were ka diiganti kinne.” 29 Gaa Biraayim tiiliyyee gaa: “Seneecam, gi Kitamniti Muusa o kutubgeeco nabiinigeyyo aayiyo paaɗe. Guu giyyiy ka pe beneyyiŋgeeco!” 30 Gaa ayaawa pa beneyyiyyee payya gaa: “Kaw, Biraayim tattu, kotti arakka ɗa. Gaa gimu
         ma matee saa soopa oome min aacco giimi ku mattenta, gaa kaatiɗe ga deeɗiyoogu iyya
         deyco gu meelay gaarco ku miɗɗa.” 31 Gaa Biraayim pa tiiliyyee gaa: “Guu giyyiya ɗa beneyyi ka Kitamniti Muusa o kutubgeeco
         nabiinigeyyo, caŋ ga gimu naɗe min aacco giimi ku mattenta kulla, gu oyaa ɗa beneyti.”»

Zunubgee o saamiyo(Elloŋ Matiye 18.5-7,21-22, Mark 9.42)171 Gaa Iisa beneyyiyyoo oko jobookeetee gaa: «Akka lekekka aɗe goŋŋa diiman gaari ma esekkay giimi zunubgeyyo. A gimu ma
         ay milco gaari kotti ma esekkay giimi zunubgeyyo soopa, ay gata maa gi diigane ocokkaa.
         2 Gimu aleŋ kaaka gi samaanee ƴiila gu onniyyee ur̰uuti itira yaata, guu uwwiyya baharriti
         ga deesiɗo, min maa gi parlanti Mellayi baagiyya oko gaartee maa ga issiyya zunubgeyyo gimu kaƴi min oko giimi ma
         ay aleŋ miici ku rootta kooko ma dowwiy galbigeeco oko naa. 3 Pakarratini oko nuntitoŋ.«Gaa giicum niŋgiyam ki yookiya min oko miɗɗati taata. Gaa meeliy gaartee kotti pa
         gaa saamiyiyyam, ki saamiyee. 4 Gaa meenti ka ga niŋgiyam kulla paysaratiŋ, gaa kulla niŋgiti aɗe ga asawɗam ga beneyɗam
         gaa ga meeliy gaartee ku miɗɗa maa ga leewam gaa saamayɗam, ga kiita pa kulla saamayyee.»Liyaw ta gaari ku ajjibiti ma amanno(Elloŋ Matiye 17.20)5 Guu n̰amaakeetee Miltine beneyyiyyee goo: «Gaayaniica amannitini gi deeɗo yaata.» 6 Gaa gata pa tiiliyyoo gaa: «Gii amannitoŋ rommata aleŋ ronti gandirati ka kulla, ku
         gederra ku beneyyiyyee oko ettu ka taatta keeke kuu: “Bitu maaƴi min iŋee, kii deeɗo
         ata baharriti.” Kuu beneyye goŋŋa, ga betekka ga deeɗo ata baharriti.»Jobookee ay lubaakee ka7 Gaa Iisa beneyyiyyoo payya gaa: «Iccine ƴa masal aleŋ gaa kaƴi min aattoŋ lekka lubaaka
         ma gawannee e baŋ ga tawakkee, gaa yokowɗo min maaƴi, ga tattuwti beneyye aɗɗe gaa:
         “Asu koɗok ki asiɗo tee”? 8 Kaw. Beneyyee soo gaa: “Leyyaw tiyaw, kii magiɗiy kaɗiŋgeecam ku maa ki lubbiyyaw
         wikinne maa na tewɗo o maa na ar̰awɗo. Naa gaame pa tiyaw o aar̰o, gaa kii pa teeɗo
         ka pe o ki ar̰aa.” 9 Gata leewee ɗa barkinti oko lubbi maa ga kapakkiyee asan ga lubaaka leyya lubbi maa
         ga beneyyiyee ka. 10 A oko kuŋ kulla, gi goŋŋa appe: Kuu leyya latta paratti maa ga Mella beneyyitoŋ, ku
         leyyoŋ kuu: “Nii ay lubaakee ka. Ni leelo lubbi maa ki kapakkini ka.”»Iisa rayyadda majaddimnigee orro11 Mileŋ ga Iisa ecekkiya botol ga katawɗo geegar ka Zerizalem, ga ƴiile ma botol ma
         petaaca kiɗa ta Samaari ma Galilee. 12 Gata ƴa garribe ga un̰n̰iɗo daare kaƴi aɗe, guu majaddimnigee orro aanayɗiya gu asawɗe.
         Guu warriɗe arro paalta. 13 Guu cayyakɗo goo: «Tattuwtini kee Iisa, ellu ɗe saamuwtini.» 14 Gaa Iisa elelɗiy, gaa tiiliyyoo gaa: «Aɗoŋ ku deeɗiy gaara zeneetoŋ oko soƴoowee ku saɗikaŋgeyyo.» Gaa oko wikinne maa gu katawɗo kaaka saa, gu rayyidiɗe gu deeɗe samaane unti Mellayi.
         15 Gaa maa gu elliɗe kadar gu rayyide pa, ga kaƴi min aacco yooke wikirti Iisa o ga logokka
         Mella ma raɗɗa. 16 Gaa asiɗe darsa unti Iisa ga weeciyya unti kiɗaati, gaa leeɗiyee barkinti. Gimu kaaka
         pa ay min kiɗa ta Samaari. 17 Gaa Iisa pa beneyyiɗe pe gaa: «Majaddimnigee kooko orracco ɗa aɗe rayyide gu deeɗe
         samaane unti Mellayi e? A ku parnakaƴi pa ay ŋa? 18 Bala min oko gimu keeke ma ay maaƴu, ga lekka ɗa payya ma mooye ga yookiɗe ga asiyya
         loga Mella e?» 19 Gaa Iisa beneyyiyyee oko maaƴu kaaka gaa: «Mileŋ ki dowwica galbancum oko naa, ki
         rayyide. Wacu, addo!»Asawtí mulunniti Mellayi(Elloŋ Matiye 24.23-28,37-41)20 Guu Pariziyennigee inniyya Iisa goo: «Mulunniti Mellayi asaa ya minke?» Gaa Iisa tiiliyyoo gaa: «Mulunniti Mellayi asaa ɗa pe aleŋ latta
         maa ku ellaa ma iɗiitoŋ. 21 Gimu beneyya ɗa pe gaa: “Elloŋca ay gita aɗe teete” e baŋ pa “gaa ay gita aɗe taata.”
         A gata pa keeke ku leene kabarre kadar gi mulunniti Mellayi aaye paaɗe aattoŋ.»22 Gaa beneyyiyyoo pe pa oko jobookeetee gaa: «Wikinne akka asa maa ku asiɗo aŋka elliti oko Runti Gimi meene kaƴi ka kulla, innasoopa ku akkiya ella ɗa. 23 Giimi akkitoŋ beneyya goo: “Elloŋga iŋaa” e baŋ pa goo: “Elloŋga iŋee!” A kuŋ soopa
         aɗoŋ kaata ɗa ma guta, o ku aɗoŋ gaɗɗa ɗa ku jobbiɗiy were maa gu katawɗo. 24 A gita pa ay aleŋ maa gaa buŋ eln̰e kee aɗe gii bahaaranti icciɗe min iŋee ƴa gonek,
         gi meene ta asawti oko Runti Gimi min samaani kulla akka dee pe goŋŋa aɗe. 25 Innasoopa, aŋka ƴa omma ga Runti Gimi diigiyɗo maani, guu giimi ku haŋka kooko pa
         poociyya. 26 Meene ta asawti oko Runti Gimi kulla akka dee saa aasenta aleŋ gaari ma deero wikinniti
         Nowe. 27 Oko wikinniti Nowe kaaka gu giimi teewa o gu ar̰aa o gu sokokka daati o gu beray ronco
         gu sokoɗɗiy namma ya meene maa ga Nowe un̰n̰iɗe markaba ta yaata. Guu ammi ku suura
         beeriɗe, guu teeɗiy giimi paracco+. 28 Meene ta asawti oko Runti Gimi pa kulla akka dee payya aleŋ ta wikinniti Lot tee aɗe
         maa gu giimi tewɗo o gu ar̰aa o gu geɗekka lawwi o gu geɗekkiko lawco, o gu tomokka
         bizirre o gu gekaa gerra. 29 Gaa meene maa ga Lot pa oomiɗe min Sodom, ga Mella n̰aawiyyoo oko giimi ku Sodom okko
         o kibiritte, gu battiɗe paracco+. 30 Meene maa ga Runti Gimi asiɗo gaara ziiti kulla akka dee pe aleŋ taata aɗe.31 «Oko meene taata, gaa gimu nabakka renta, ga addo un̰n̰a ɗa ɗakko ga deeɗiy sokka
         lawtee, o gimu ma aaye maaƴi kulla ga addo yooka ɗa girti. 32 Mooyoŋgu ƴa gaari ma asiti oko daatti Lot+. 33 Gimu ma deyekka najjiytí hayaatanti mesellaca, a ma mesellaca soopa najjayyaca. 34 Na beneyyatoŋ ƴa! Oko aandoŋ kee ka asawti Runti Gimi keeke aɗe, guu giimi seera oƴee
         daŋgili kaƴi ka, ga ka kaƴi ƴa gu ecekkaa o ka kaƴi pa gu merekkaa. 35 A guu daati seera ayakka korƴo sawa, gi ta kaƴi ƴa gu ecekkaca o ta kaƴi pa gu merekkaca.
         36 A guu miɗi seera aaye gaan kaƴi, ga ka kaƴi ɗe gu ecekka o ka kaƴi pa marakka.» 37 Guu jobookeetee Iisa inniyya goo: «Miltini, gaari kooko akka dee taŋaa?» Gaa Iisa
         pa tiiliyyoo gaa: «Were maa ga rimmane alɗo, ay kaaka appe kulla ay were maa gu unce
         bereɗɗo maani.»
         
            
               	Elloŋ Diilo ta Lawwi Paracco 6–7.

               	Elloŋ Diilo ta Lawwi Paracco 19.24-28.

               	Elloŋ Diilo ta Lawwi Paracco 19.26.

Masal ta kur̰aar̰ati ma caɗaawa ka parlanti181 Gaa Iisa beneyyiyyooca payya masal teete oko jobookeetee ku maa ga gaariyyo kadar gu enewwu Mella diiman, gu zeneeco aɗiy kalla ɗa. 2 Gaa beneyyiyyoo gaa: «Lekka aatti geegar kaƴi aɗe, miiɗi ma ay caɗaawa ka parlanti. Gata pa ɓayakka ɗa Mella o gi tapakkiya ɗa ma ka giimo o ga leewa latta maa ga aŋka
         ka. 3 Gii lekkiɗo kulla aatti geegar kaaka, kur̰aar̰a ma asee kulla meene gi gasaɗɗiya gii
         beneyɗee gee: “Ban̰n̰u, caaɗani ɗe cur parlane, lekka gimu ma dowwaw ɗa.” 4 Gaa domoɗɗe paaɗe maa ga pocowɗo, gaa mooyiɗe soopa ma galbanti ka gaa: “Ay seene
         appe na ɓayakka ɗa Mella o gi tapakkino ɗa ma ka giimo o na leewa latta maa na aŋka
         ka, 5 innasoopa, mileŋ gi daate teete koddoyyiyaw pile, na caɗaayooca cur parlanco teete
         ku maa gi duwiyyaw ƴa paaɗe na nambiɗo.”» 6 Gaa Miltine kee Iisa beneyyiɗe payya gaa: «Giyyoŋga ƴa beneyti oko caɗaawa ka parlanti
         ma leewa ɗa gaari ma butulco! 7 A ku leewe kuu walaŋ ga Mella mogay ɗa gimtee maa ga aparre ma ereccee paato o aandoŋ
         e? Gata domokka ɗa, gaa moogiɗiy. 8 Na beneyyatoŋ ƴa: Gata mogay koɗok. A gaa Runti Gimi pa ase asa, ga akka gassa giimi kiɗaati ma dowwiy galbigeeco oko gata e?»Masal ta Pariziyennice ma sokooka ka miiri9 Gaa Iisa beneyyiyyooca kulla masal teete oko giimi daare ma leewe goo gu ɗayaŋ unti
         Mellayi, o gu bakammiko ɗa gicco daare gaa: 10 «Lekka miɗi seera ma kaate girti Mellayi ku maa gu deeɗo inna Mella. Ka kaƴi ƴa ay Pariziyennice, ka kaƴi pa ay min oko sokookee ku miiri. 11 Gaa ku ma ay Pariziyennice ma warriti ka enewɗiya Mella ta kayaati ka gaa: “Mella
         Miltu, na leewam barkincum maa na alɗo ɗa aleŋ giimi daare ma ay marŋi o maa gu gaarco
         miɗɗa o ma on̰aa daacco gicco, e baŋ pa, aleŋ gimu keeke ma sokokka miiri. 12 Naa samkayya seertiŋ doorati o lawwi paracco maa na gasakka na ɗedekkay durgee orro, gaa durgu
         ka kaƴi na biriyyamga.” 13 A gimu ma sokokka miiri soopa waraɗɗe jeres o kayaati kulla ga aŋka ɗa ga cipilicca
         uwwa. Gaa bakamɗica soo galbanti o ga beneyya kiɗaati ka gaa: “Mella Miltu, ellu saamuwtu,
         naa ay gimu ma leewa zunubgee.”» 14 Gaa Iisa beneyyiyyoo gaa: «Giyyoŋ ƴa! Na beneyyatoŋ: Gimu keeke yokaa girti ɗayaŋ
         unti Mellayi. A Pariziyennice kaaka soopa ga Mella lewki ɗa ɗayaŋ unti, asan ga kulla
         gimu aɗe ma cepellaca kayaati ga Mella koyaa, o ma koyaa ziiti pa ga Mella cepellaa.»Iisa baarakkay miici(Elloŋ Matiye 19.13-15, Mark 10.13-16)15 Guu giimi itiriyyee oko Iisa miici ku rootta goo ga gagiyoogu pittee kayyeeco ga baarikiɗiy.
         Maa gu jobookeetee Iisa soopa elliyya liyawco giimo kaaka, guu makkiyyo oko giimo. 16 Gaa Iisa pa beneyyiyyoo oko miico gaa gu saapu katta. Gaa beneyyiyyoo oko jobookeetee
         gaa: «Duwaaniyo oko miico gu asiyyaw! Aɗaaniyo toɗɗa ɗa asan gi mulunniti Mellayi ay oko giimi ma ay aleŋ guta. 17 Na beneyyatoŋca seene: Gimu ma oyaaca ɗa mulunniti Mellayi aleŋ miica ka rootta, akka
         un̰n̰a ɗa ta kaw mulunniti.»Ayaawa kaƴi enaa Iisa(Elloŋ Matiye 19.16-30, Mark 10.17-31)18 Gaa tattuwco Yawudigeyyo kaƴi aɗe inniyya Iisa gaa: «Garaawa ka gidaani, na lee pe naa me ku maa na gassicca
         hayaatane ma gakamma ɗa ta kaw?» 19 Gaa Iisa pa tiiliyyee gaa: «Ayme ki kolowɗino kii na gidaani? Lekka ɗa gimu ka gidaani,
         illa ay Mella kayti ka. 20 Ki ibiniy paaɗe hukumnigee maa goo: “Ga miiɗi addo un̰n̰a ɗa oko daatti giiti o daate
         pa kulla gi addo issa ɗa mitti gattí. Addo dee ɗa gimu ma aaniyo. Addo maasa ɗa. Arki
         arɗa ɗa giicum ma borooli. Cipiliy semeetee taccum o ku yaacum+.”» 21 Gaa tattuwe kaaka beneyyiyyee oko Iisa gaa: «Hukumnigee kooko na jobokkiy min ɗibiluwtu.»
         22 Maa ga Iisa giyiyya beneyti kaaka, gaa beneyyiyyee gaa: «Koyowwiyam missa maatiki
         kaƴi: Addo ki deeɗiko giɗa lawcam paracco, kii eddiyyooga gurus kaaka oko giimi ku
         saamo. Goŋŋa, ga Mella beram ayaawi gonek samaani. Kii yookiɗo ki asinno jobba.» 23 Maa ga giyyiya beneyti Iisa kaaka pa, gaa zorontiyɗe ta tirta, asan ga ay ayaawa ta
         kaw. 24 Maa ga Iisa elliyya ga zorontiye pa, gaa beneyyiyyee gaa: «Ayaawee gi raɗɗayo ta tirta
         gu un̰n̰iɗo mulunniti Mellayi. 25 Oko lukumi gi raɗɗee ta tirta ga ɗaamiɗo ma buuliti ƴibirri. Oko ayaawayyi soopa gi
         raɗɗee payya ƴiila ga un̰n̰iɗo mulunniti Mellayi.»26 Guu giimi kotti ma geewaa beneyti Iisa beneyyiyyee goo: «A gaa goŋŋa, ga ay we pe
         ma gederra ga deeɗo najjiyenta?» 27 Gaa Iisa tiiliyyoo gaa: «Latta maa gu giimi gederree ɗa ta kaw, raɗɗee ɗa oko Mellayi.»
         28 Gaa Piyer beneyyiyyee oko Iisa gaa: «A nii keeke pa, ma cappiyoo oko lawtini paracco
         nii jobbiɗum?» 29 Gaa Iisa tiiliyyoo gaa: «Na beneyyatoŋca seene: Gaa gimu cappiyee oko girti o oko
         daatti o oko seneetee o oko gayyeetee o oko rontee saanantí mulunniti Mellayi, 30 ga gasakka oko dunuune ta haŋka teete maani ƴiila payya min oko maa ga cappiyoo. Gaa
         oko dunuune ma akka asa pa ga asiɗo gassa hayaatane ma gakamma ɗa ta kaw.»Taasiti Iisa ma daa ta subbatiŋ ma ka muutti o ka naɗawti(Elloŋ Matiye 20.17-19, Mark 10.32-34)31 Gaa Iisa kaatikko jobookeetee ku orro o seera jeres min oko giimi ku maani, gaa beneyyiyyoo gaa: «Giyyoŋ ƴa! Haŋka
         ke kataa geegar ka Zerizalem, iŋaa pa gu gaari paracco maa gu nabiinigee ketepeyye ma gaartee oko Runti Gimi deeɗo gaama. 32 A gata pa Runti Gimi, gu deeɗiya bira oko giimi ma ay Yawudigee ɗa. Guta kotti pa deeɗee noƴƴa gaari o gu n̰elekkaa o gu pesekkee olo. 33 Guu r̰occiyya, guu deeɗiya. Gaa oko meene ma daa ta subba pa ga naɗiɗo min muuti.»
         34 Guu jobookeetee soopa alɗiya ibina ɗa butulti beneyti keeke. Aatti beneyti Iisa deyyo
         kiilenta, guu alɗiya ibina ɗa baŋ ga beneyya ma ini me gaarta.Iisa rayyadda koor̰ kaƴi(Elloŋ Matiye 20.29-34, Mark 10.46-52)35 Gaa Iisa icciyya botol ga katawɗo geegar ka Zerikko. Maa gu garribiɗe, gaa lekkiɗo
         koor̰ kaƴi ma nowotte biiti butuuli ga ŋarayɗo. 36 Maa ga giyyicca hawwanco giimi ku tuyyuk kotti ma ƴelaa, gaa inniɗe gaa: «Ay ini we
         kotti?» 37 Guu giimi tiiliyyee goo: «Ay Iisa ka geegar ka Nazaret ma ƴelaa ma iŋaa.» 38 Maa ga giyyiyya beneyco giimo kaaka, gaa cayyikiɗe gaa: «Iisa, Runti Dawud, ellu ɗe saamuwtu!» 39 Guu giimi ma tan̰aa omma unti Iisa makaɗɗe goo ga ƴaapu. Gata pa cayyakka saa pe ta
         ƴiila gaa: «Kii Runti Dawud, ellu ɗe saamuwtu!» 40 Gaa Iisa warriɗe. Gaa beneyyiyyoo oko giimi kotti ma jobokka gaa: «Itirnawga gimu
         kaaka.» Maa gu itiriyyeega saripti pa, gaa inniyya gaa: 41 «Ki aŋka na leeɗam ini me?» Gaa gata pa tiiliyyee gaa: «Miltu, iyyino na elelɗo payya
         aleŋ tee ta heeta tee aɗe.» 42 Gaa Iisa beneyyiyyee gaa: «Gu iɗiicam iyyu. Mileŋ ki dowwica galbancum oko naa, ki
         rayyide.» 43 Gaa oko wikinne kaaka saa gu iɗiitee iyyiɗe ga elelɗo. Gaa jobbiyya Iisa o ga logiya
         Mella. Guu giimi ku maani kotti ma elliy gaari ma deero kooko, logiyya kulla Mella.
         
            
               	Elloŋ Oomiti min Masir 20.12-16.

Iisa o miiɗi maa goo Zasee191 Gaa Iisa un̰n̰iɗe geegar ka Zerikko, gaa tapaɗɗiya ga okomɗo. 2 Gaa oko geegar kaaka, ga lekkiɗo miiɗi kaƴi aɗe maa gu semeetee goo Zasee. Gata pa
         ay ayaawa asan ga ay kaƴi min oko taattuweeco sokookee ku miiri. 3 Gaa deyeɗɗo elliti Iisa baŋ ga ay ŋawwa min aacco giimo. A mileŋ ga ay gimu ɗukalta
         pa, ga gederre ɗa ga elliyya asan gu giimi maani marawwikiki gu cogowɗeega. 4 Ay ɗakko appe ga gaɗɗiɗe omma, ga deeɗe kalpa ettu kaƴi aɗe ku maa ga elliyya Iisa
         ma ƴelaa ma botol kaaka. 5 Maa ga Iisa sarɗe were kaaka, gaa cukiliyya Zasee, gaa beneyyiyyee gaa: «Beeru koɗok,
         Zasee, asan ga meente aŋka na suubiɗo gircum.» 6 Gaa Zasee beeriɗe koɗok. Gaa kaatikkiki Iisa girti ga joobiyya ma parhane. 7 Maa gu giimi kotti elliyya liyaw kaaka, gaa paracco gu ŋor̰omr̰omɗo goo: «Gimu keeke
         kaate ga deeɗe suuba girti oko gimu ma leewa zunubgee.» 8 Gaa Zasee pa warriɗe unti Miltine kee Iisa. Gaa beneyyiyyee gaa: «Miltu, giyyu ƴa!
         Na beraayooga nussanti ayaawuwtu oko giimi ku saamo, o naa daɓalliya gimu kaƴi na
         icciyyeega gurusti, na yookeega poɗɗatiŋ.» 9 Gaa Iisa beneyyiɗe gaa: «Meente ga Mella najjiyiy giimi ku ger keeke, asan ga gimu
         keeke kulla ay kaƴi aɗe min oko giimi ku balti Biraayim. 10 A gata pa, Runti Gimi asee ga asiɗiy diyya o ga asiɗiy najjiya giimi ma masalle.»Masal ta tammayigee ku dahamni ku orro(Elloŋ Matiye 25.14-30)11 Gaa Iisa gaayiyyooca payya masal teete oko giimi ku maani kotti ma geeway beneyyiŋgeetee,
         asan ga ase katta geegar ka Zerizalem o giimi oko kanco ka gu leewe goo walaŋ gi mulunniti Mellayi bayanna paaɗe katta.12 Masalti pa maa ga gaayiyoo ay teete: «Lekka gimu kaƴi aɗe, maa ga min ta balco saa
         guu ay taattuwee. Gaa aŋkiɗo kaato oko daare kaƴi ma aaye arro ku maa gu taattuwee
         ku taatta deeɗeeca bira kaɗubunne ta salaataniyyiti, gaa yookiɗo ka pe darriti ga
         asiɗo hikimiya. 13 Gaa maa ga aŋkiɗo kaato, ga kolliɗe min oko lubaakeetee kotti orro. Gaa kulla kaƴi
         aɗe ga biriyyee tammaye kaali kaƴi ta dahamni, gaa beneyyiyyoo gaa: “Leyyoŋ tijaara
         ma gurus keeke namma ya wikinne maa na yookiɗo.” Gaa kaatiɗe. 14 Gata pa gimu kaaka, gu giimi ku kiɗaati ɗakaɗɗiya. Guu n̰aamiɗe giimi ma jobbiya ku
         maa gu deeɗiyo beneyya oko taattuwee kotti ma beree kaɗubunne goo: “Ni aŋka ɗa ga
         gimu keeke deeɗo sultantini.”15 «Gaa maa kaaka aɗe gu gagiyya sultan, gaa yookiɗe kiɗaati ku maa ga asiɗo hikimiya.
         Gaa maa ga yookiɗe, ga kolliɗiy lubaakeetee koo maa ga biryoo gurus ku maa ga ibinɗo
         baŋ ga kulla kaƴi aɗe ribiliya aɗɗe gurusti. 16 Gaa ka kaƴi diiliɗe ga asiɗe warra unti sultanni gaa beneyyiɗe gaa: “Tattuwtu, na
         gasse tammayigee daare orro ma tammaye ta kaƴi tee maa ki biryaw.” 17 Gaa sultan tiiliyyee gaa: “Adal, adal, kii ay lubaaka ka ɗayaŋ. Mileŋ ki deero daŋgam
         oko latta ka paalta, kaaka pa, na gagakkam tattuwco gawaagargee orro.” 18 Gaa lubaaka ma daa ka seera kulla asiɗe warra unti sultanni. Gaa beneyyiyyee gaa:
         “Tattuwtu, na gasse tammayigee daare beeƴa ma tammaye ta kaƴi tee maa ki biryaw.”
         19 Gaa sultan beneyyiyyee oko kaaka pa gaa: “Kii kulla, na gagakkam tattuwco gawaagargee
         beeƴa.”20 «Gaa lubaaka kaƴi payya asiɗe, gaa asiyyee beneyya oko sultanni gaa: “Tattuwtu, teete
         aɗe ay tammayicum ta dahamni maa ki biryaw. Na onnica n̰aŋguwti naa kiilicca. 21 Naa ɓayyam asan ga kii ay gimu talta. Kii ecekka maatiki maa ki gagakke ɗa, o ki seɗekka
         korƴo maa ki lowokke ɗa.” 22 Gaa sultan beneyyiyyee gaa: “Kii ay lubaaka ma gidaani ɗa. Na caɗam parlane ma beneyyi ma oome min biicum. Ki lekka kabarre kadar na ay gimu talta, o kadar na
         ecekka maa na gagakke ɗa o na seɗekka korƴo maa na lowokke ɗa. 23 A gaa ayme pa ki alɗiya gagakka ɗa gurustu were maa gu giimi dommoyɗiy gursassico?
         Naa yooke pa naa asiyya gassa ma paydane.” 24 Gaa beneyyiyyoo oko giimi ma aaye iŋaa saripti gaa: “Iccineeca maaƴi tammayti ta dahamni
         taata, kuu biriyyeeca oko gimu ma lekka tammayigee orro.” 25 Guu giimi kotti pa tiiliyyee oko sultanni goo: “Tattuwtini, gata gimu keeke lekka
         paaɗe tammayigee orro.” 26 Gaa sultan kaaka beneyyiyyoo gaa: “Na beneyyatoŋ ƴa, gimu ma lekka gu beree payya.
         A gimu ma lekka ɗa soopa, gu ecekkeega payya ka paalta kulla maa ga lekka. 27 A kasiimigeetaw pa ma aŋke ɗa na hikimiyɗiy ku itirnawgu iŋee, kuu deeɗiy untu.”»28 Maa ga Iisa gaamicca masalti teete, gaa ommiyyoo oko jobookeetee gu icciya botol ka geegar ka Zerizalem.Iisa kataa Zerizalem(Elloŋ Matiye 21.1-11,15-17, Mark 11.1-10, Yaaya 12.12-16)29 Wikinne maa ga Iisa garribiɗe darre ta Betpazee o ta Beetani, saripti dambu ka olibiyeyyi, gaa n̰aamiɗe seera min oko jobookeetee gu ommiɗo. 30 Gaa beneyyiyyoo gaa: «Aɗoŋ oko darre taata ma aaye untine. Wikinne maa kuu sare pa
         ku gasakka deheesane ma onnenta maa gu kalappe ɗa kaytiŋ. Ipiroŋga, kuu itirinnawga
         iŋee. 31 Gaa gimu innitoŋ pa gaa: “Ayme ku eperɗiya”, ku tiilinnee kuu: “Miltine gaa ga aŋkiya.”»32 Guu maa ga n̰akamme guta kaatiɗe. Guu deeɗiy gassa gaari aleŋ maa ga beneyyiyoo. 33 Wikinne maa gu eperɗiya kaaka pa, gu melleetee inniy goo: «Ayme ku eperɗiya deheesane
         keeke?» 34 Guu tiiliyyoo goo: «Miltine aŋkiya.» 35 Guu duwiyyo, gu ipiriyya. Guu itiriyyeega oko Iisa. Guu zaggiyyeegu kaɗiŋgeeco ku
         taatta daare taarti deheesani. Guu gaayiyya kalpiti. 36 Gaa maa ga katawɗo, gu giimi ɗereɗɗiy kaɗiŋgeeco daare ku taatta omma butuuli+. 37 Gata pa ase paaɗe katta Zerizalem ma botol ma beraa min dambu ka olibiyeyyi. Guu giimi
         ku maani paracco ma ay jobookeetee, gi alɗiyo daanayo. Guu diiliɗe gu logoɗɗiya Mella
         ma raɗɗa oko gaari ku ajjibiti paracco maa gu elle maa ga Iisa leelo. 38 Guu beneyɗo goo: «Baarikenta ay gata ma ay sultan ma asaa ma semeetee Mella Miltine!
         Aapiya samaani o darjane ay oko Mella ma aaye uwwa ta kaw samaani!» 39 Guu Pariziyennigee minnaw ma aaye aacco giimi ku maani kotti beneyyiyyee oko Iisa goo: «Garaawa, makakkayo
         oko jobookeecam o ki beneyyayo gu ƴaapiɗo.» 40 Gaa Iisa tiiliyyoo gaa: «Na beneyyatoŋ ƴa! Guu jobookeetaw kooko ƴaape, gu dambee
         pa cayyakka.»Iisa tasaaca ɗimmiti Zerizalem41 Maa ga Iisa sarɗe katta geegar ka Zerizalem o ga elliyya, gaa erciɗe saanane ka gaari
         ma akkiyoo asa oko giimi ku Zerizalem. 42 Gaa beneyyiɗe gaa: «Kuŋ giimi ku Zerizalem, ampane kee na aŋakke meente ku ibinɗo
         baŋ gi aapiya asaatoŋ gee me. Haŋka soopa, gu gaari kooko deetoŋ kiilenta, ku gederra
         ɗa ku gassiɗiy. 43 Wikinne pa, akkitoŋ asa maa gu kasiimigeetoŋ asittoŋ pana wereeriyee ku gooɓiti, guu
         kadirittoŋ gu siiƴittoŋ min nussaŋgee paracco. 44 Guu asittoŋga ɗimma ta kaw geegartoŋ o kuŋ ma rontoŋ gu daatoŋ. Ya diriŋgel kaƴi ma
         jeree kayaati giiti gu dowwatoŋ ɗa, asan ku ibinya ɗa wikinne maa ga Mella asiɗe moogitoŋ!»Iisa on̰aa girti Mellayi(Elloŋ Matiye 21.12-13, Mark 11.15-19, Yaaya 2.13-16)45 Gaa maa ga Iisa sarɗe Zerizalem, gaa deeɗe un̰n̰a doorane ta girti Mellayi. Gaa gassiɗiy iŋaa giimi ma saawagga, gaa diiliɗe ga peteɗɗiy. 46 Gaa beneyyiyyoo gaa: «Aattí Kitamniti, ga Mella beneyye gaa: “Girtu akka dee ger maa gu giimi enewɗino, gaa kuŋ soopa leeɗiki
         ger ka marŋo+.”» 47 Gaa kulla meene aɗe ga Iisa alɗo dooranti girti Mellayi, ga garkayɗiy giimi. Guu taattuweeco
         soƴoowee ku saɗikaŋgeyyo o aalimnigee ku Kitamniti Muusa o ajaawaŋgeeco Yawudigeyyo deyeɗɗo botol maa gu misiliyya. 48 Guu alɗo ibina ɗa latta maa gu leeɗo ku maa gu misiliyya asan gu giimi paracco geewaa
         samaane beneyti.
         
            
               	Oko aadanco Yawudigeyyo pa, gi ɗerro ta kaɗiŋgeyyo butuuli ay ku maa gu karmiyɗo taattuwee
                     maa gaa asaa.

               	Elloŋ Esaya 56.7.

Ay we ma berewwiyee botol oko Iisa?(Elloŋ Matiye 21.23-27, Mark 11.27-33)201 Gaa meene kaƴi min oko meeni kotti, maa ga Iisa garkayɗiy giimi dooranti girti Mellayi o ga tasaaca kabarre ta daana, guu taattuweeco soƴoowee ku saɗikaŋgeyyo ma gicco aalimnigee ku Kitamniti Muusa o ajaawaŋgeeco Yawudigeyyo asiɗe, 2 guu asiyya inna goo: «Beneyyani ƴa! Ki gassiyya ŋa botol ki lewɗiy gaari kooko iŋee
         o ga ay we ma oyowwiyam ki lewɗiya keeke?» 3 Gaa Iisa pa tiiliyyoo gaa: «Naa kulla enaatoŋ ƴa inno kaƴi aɗe. Tiilinaw ƴa! 4 Ay we ma n̰aamiya Yaaya ga batasayɗiy giimi? Ay Mella e, e gu giimi?» 5 Guu enewɗo aacco goo: «Kee tiile ɗe kee ga ay Mella ma n̰akammiya ga enaane payya
         gaa: “A ayme ku alɗee amanna ɗa oko beneyti Yaaya?” 6 A kee tiile pa kee: “Ay giimi ma n̰akammiya”, gu giimi paracco dawakkane ma dambee
         gu deeɗine, asan ga oko mooyico gu giimi lekka kabarre kadar ga Yaaya ay nabiinice ma seene.» 7 Ay ɗakko appe gu tiiliyyee goo: «Ni ibina ɗa baŋ ga ay we ma n̰akammiya.» 8 Gaa Iisa beneyyiyyoo gaa: «A naa kulla beneyyatoŋ ɗa baŋ ga ay we ma biryaw botol,
         na lewɗiya liyaw keeke.»Masal ta lubaakee ku gidaani ɗa ku jineeniti(Elloŋ Matiye 21.33-46, Mark 12.1-12)9 Gaa Iisa icciɗe masal teete ga beneyɗiyo oko giimo gaa: «Gimu kaƴi aɗe tume jineene
         ta ettee ma tarakka ma saabayye mor̰mor̰oskee. Gaa onniɗe beneyyi ma lubaakee ku maa
         gu lubbicca jineeniti, gaa gata pa kulla gu deeɗeeca berewwo ka pe hagganti. Gaa turguwɗe,
         ga deeɗo dumma. 10 Maa ga wikinne ka jaawico ronco ettee kotti asiɗe, gaa n̰aamiɗe lubaakati kaƴi ga
         deeɗiy gassa lubaakee koo maa gu onoɗɗiya beneyco, ku maa gu deeɗeeca bira hagganti.
         Gaa maa ga lubaakati sarɗe, guu lubaakee ku jineeniti pa tammiyya, guu pittiyya ma
         pittee ku orro. 11 Gaa milti jineeniti n̰aamiɗe payya lubaaka kaƴi. Kaaka pa kulla gu tammiyya o gu n̰iliya,
         guu pittiyya ma pittee ku orro. 12 Gaa n̰aamiɗe payya lubaaka kaƴi ma daa ka subba. Kaaka kulla gu tammiyya gu awarriyya,
         guu pittiyya renta min jineeniti. 13 Gaa milti jineeniti mooyiɗe ma galbanti ka gaa: “Na lee pe naa me? Na n̰akammaa runtu
         maa na ƴekkaa walaŋ pe gu karmayya.” Gaa n̰aamiyya. 14 Gaa maa gu lubaakee ku jineeniti elliyya gaa asaa, guu beneyyiɗe aacco goo: “Ay keeke
         appe maa ga artane akkee mara, kaaka pa ke deeneega ku maa gi artane ta jineeniti
         marinne.” 15 Guu baamiyya gu cimmiyya renta min jineeniti, guu deeɗiya.»Gaa Iisa inniɗiy giimi ma giyyica masal teete gaa: «A milti jineeniti pa leeway pe
         gaa me lubaakee ku jineeniti kooko? 16 Na garaatoŋ baŋ ga akkiy lee gaa me. Ay gata saa asaa ga asiɗiy dee lubaakee kotti,
         gaa amanniyyooca jineeniti oko giimi daare.» Maa gu giimi kotti giyyiyya beneyti keeke,
         guu beneyyiɗe goo: «Kaaka deewa ɗa ta kaw!» 17 Gaa Iisa elelɗiy, gaa beneyyiɗe gaa: «Lekka beneyyi ka Kitamniti Mellayi ma beneyya gaa: “Dambu maa gu gekeewee uwwe maaƴi ay gata appe ma deero dambu ka
         samaane kee ka diiliti geewiti giiri+.” Beneyyi keeke pa gareene ini me? 18 Gata gareene kadar ga kulla gimu aɗe ma akka gala oko dambu kaaka, ɗemekka ta kamac
         kamac o maa ga dambu kaaka galee pa reden̰n̰a ta kaw.»19 Guu aalimnigee ku Kitamniti Muusa ma taattuweeco soƴoowee ku saɗikaŋgeyyo deyeɗɗo botol maa gu baamiyya Iisa oko wikinne kaaka saa, asan gu leelo kabarre kadar
         ga oko masalti taata ga kadardarra guta aɗe, guu ɓayɗe soopa giimi.Pilko ta miiri oko tattuwe ka tatta ka Rooma(Elloŋ Matiye 22.15-22, Mark 12.13-17)20 Gaa min oko wikinne kaaka, gu aalimnigee ku Kitamniti Muusa ma taattuweeco soƴoowee ku saɗikaŋgeyyo diiliɗe gu uwwiyyee iɗe oko Iisa. Guu n̰aamiyyee giimi daare aɗe ma leewe goo gu
         ɗayaŋ ku maa gu uwwiyyee sippa ma beneyyiŋgeetee. Guta aŋakke gu gassiyyee er̰n̰e
         ku maa gu biriyyeega oko guberner ma lekka gudirane o botol ka caaɗiti parlanti. 21 Ay kaaka appe, gu inniyya goo: «Garaawa, ni lekka kabarre kadar ga beneycum maa ki
         beneyya o giraanicum ay ma butulco. Kii aparray ɗa giimi. Ki leeway paracco sawa ka.
         Kiita pa garay ma seene bottoltee Mellayi ma ay koo ku jobbiti. 22 Haŋka pa, ki beneyyani ƴa, baŋ gu hukumnigeetine oyowwine e, e gu oyowwine ɗa ke peleɗɗo
         miiri oko tattuwe ka tatta ka Rooma kee Seezar?» 23 Gaa Iisa pa ibiniyya tawalco. Gaa beneyyiyyoo gaa: 24 «Gaarinaw ƴa tammaye kaƴi ta guruzzi.» Maa gu gaariyyee, gaa inniɗiy gaa: «Wigisane
         o seme kooko ma aaye tammaye teete ay ku we?» Guu tiiliyyee goo: «Ay ku Seezar.» 25 Gaa Iisa pa beneyyiyyoo gaa: «A gaa ay goŋŋa, ga ma ay ka Seezar, ku birneega oko
         Seezar, o ma ay ka Mellayi, ku birneega oko Mellayi.» 26 Guu alɗe gederra ɗa gu gassiyyee er̰n̰e oko beneyti kaaka maa ga beneyye unco giimo.
         Ay oko tiiliti taata soo gu ajjibiyee, guu ƴaapiɗe ka pe.Inno ma gaari ku naɗaawi min muuti(Elloŋ Matiye 22.23-33, Mark 12.18-27)27 Guu lekkiɗo giimi daare maa guu kolaa goo Saduseyennigee. Guta kotti pa, melaa goo gu giimi ma matakke naɗakka ɗa. Guu minnaw min aacco asiɗe
         saripti Iisa, guu inniyya 28 goo: «Garaawa, Muusa ketepeyyineeca hukumne teete gaa: “Gaa gimu lekka sinti ma lekka daate, gaa maatiɗe
         bala miica, ga gata pa ecekkaca daatti oko ma maate ku maa gi weeɗe miici oko sinti
         ma maate+.” 29 A guu lekkiɗo pe pa seneeta paysara. Gaa ka tatta icciɗe daate, gaa maatiɗe bala miica.
         30 Gaa sinti ma daa ka seera iccicca kur̰aar̰a gita taata, gaa gata kulla maatiɗe bala
         miica. 31 Gaa ma daa ka subba kulla iccicca. Gaa paysaraco appe gu iccica guu mattiɗe bala miraw
         ta miico. 32 Gaa sulay gi daate taata kulla maatiɗe. 33 A meene maa guu giimi ase naɗa min muuti pa, gi daate taata akka dee pe ta we? Asan
         ga paysaracco gi deero daacco!»34 Gaa Iisa tiiliyyoo gaa: «Miɗi o daati ku dunuune teete sokokka zene. 35 A miɗi o daati maa ga Mella oyowwiyo soopa, gu asiɗo naɗa min aacco giimi ku mattenta
         guu un̰n̰iɗo dunuune ma akka asa, gu miɗi sokokka ɗa payya daati o daati sokokka ɗa
         miɗi, 36 o gu akka gederra ɗa payya gu mattiɗo, asan gu deewa aleŋ malaykatnigee o gu deewa rontee Mellayi asan ga akkiy naɗa min muuti. 37 Muusa pa gaare kadar gu giimi ku mattenta akka naɗa. Mooyoŋga were ka Kitamniti maa ga beneyɗe ma gaari ku tetteesane ma bakamme okko o ga agakka ɗa. Iŋaa pa ga
         ketepeyye kadar ga Mella gu semeetee goo: “Mella Milti Biraayim, o ka Isaaka, o ka Yakub+.”» 38 Gaa Iisa gaayiɗe payya gaa: «Mella ay Milco ɗa oko giimi ku mattenta, gata ay Milco
         oko giimi ma geewa, asan ga oko Mellayi gu giimi paracco geewa.» 39 Guu aalimnigee minnaw ku Kitamniti Muusa beneyyiyyee oko Iisa goo: «Garaawa, ki beneyye samaane.» 40 Guta pa beneyye goŋŋa, asan gu baabarra ɗa payya gu inniyya ma beneyyiŋgee daare.Iisa garkayay giimi kadar ga Masi ay Milti Dawud(Elloŋ Matiye 22.41-46, Mark 12.35-37)41 Gaa Iisa beneyyiyyoo oko giimo gaa: «Ayme gu giimi beneyɗo goo ga Masi, gata maa ga Mella aparre, ay Runti Dawud? 42 A gata pa, sultan Dawud saa kulla ma kayaati beneyye aattí Kitamne ta Soomnigeyyo gaa:“Mella Miltine beneyyiyee oko Miltu kee Masi gaa:Asu ki asiɗo nunta tiyaawatu,43 namma na asiɗiy gaga giimi ma ɗakattum  kiɗaati min asincam ki urpiyyo ta rac+.”44 A gaa Dawud appe pa kolaa Masi gaa ga ay Milti, ga Masi pa deewa pe gaa me kulla runti
         ka?»Miɗɗaco aalimnigee ku Kitamniti Muusa(Elloŋ Matiye 23.6, Mark 12.38-40)45 Giimi kotti ƴa paracco geewa missa beneyti Iisa, gaa gata pa beneyyiyyoo oko jobookeetee gaa: 46 «Warroŋ maaƴi min oko aalimnigee ku Kitamniti Muusa ma ƴekka gu amalɗo ma kalaakabgee o gu ƴekka kulla gu giimi salamɗiy ma karaamane
         wereeriyee maa gu giimi temeɗɗo. Guta aparra wereeriyee ku omma gerraco ku giraaniti o gu nowotta wereeriyee ku omma ku tiyaawo. 47 Guta teeway gerraco o lawco daati maa gu miɗicco matakke o gu beneyya maani maa guu
         enaa Mella, ku maa gu giimi elelɗiy kadar gu ɗayaŋ. Saanane ka gaarco kooko, ga Mella
         akkiy diigiya ƴiila min oko giimi daare!»
         
            
               	Elloŋ Soom 118.22.

               	Elloŋ Ɗillico Hukumnigeyyo 25.5-6.

               	Elloŋ Oomiti min Masir 3.1-6.

Birawtí kur̰aar̰a ta saamo oko Mellayi(Elloŋ Mark 12.41-44)211 Gaa iŋaa maa ga Iisa alɗo missa dooranti girti Mellayi, ga cipilicca kayaati, gaa elliɗe ayaawee ma kalaa saɗikane ta guruzzi oko Mellayi.
         Gurusco kaaka pa gu kalaa oko ettu ka acipenta ma kolkolle maa gu dowwe girti Mellayi.
         2 Gaa elliɗe kulla daate kaƴi saamo maa ga mittí matee ma kalle tammayigee rootta seera
         ka. 3 Gaa Iisa beneyyiyyoo oko jobookeetee gaa: «Na beneyyatoŋ ma seene, daate ta saamo teete kalle ƴiila min oko giimi kooko
         paracco, 4 asan gu guta paracco bire saɗikane oko Mellayi paalta ka min oko gurusco ka maani.
         A gita soopa ma saamuwtí keeke aɗe, gi kalliya gurustí parattí ma nowottikiti.»Iisa beneyya ma gaari ku ɗimmiti girti Mellayi(Elloŋ Matiye 24.1-2, Mark 13.1-2)5 Guu giimi minnaw min oko jobookeetee beneyɗo ma gaari ku samanti girti Mellayi kaaka, ma dambeetee maa gu gekewɗiya o ma lawtee ku r̰an̰n̰enta maa gu giimi beree
         aleŋ saɗikane. 6 Gaa Iisa beneyyiɗe gaa: «Ku ella ger keeke. Wikinne akka asa maa ga alɗo mara ɗa ya
         dambu kaƴi maa gu akkee duwa ga jerewɗe kayaati giiti. Paracco gu akkiy rizila.»Gaari ma akka asa omma min gaamití dunuuniti(Elloŋ Matiye 24.3-8, Mark 13.3-8)7 Gaa maa ga Iisa beneyɗiyo ma gaari ku ɗimmiti girti Mellayi, gu jobookeetee inniyya goo: «Garaawa, gaari kooko akka dee ya minke? Ay ini me ma garaa wikinne
         ka asawco?» 8 Gaa Iisa tiiliyyoo gaa: «Warroŋ maaƴi, gu giimi aɗitoŋ daɓalla ɗa gu cimmitoŋ min
         butuuli asan gu giimi maani akka asa ma semeetaw o ga kulla kaƴi aɗe beneyya gaa:
         “Naa saa ay Masi, gata maa ga Mella aparre”, e baŋ pa gaa: “Wikinne ka gaamití dunuuniti ase.” A kuŋ
         soopa, aɗoŋgu jobba ɗa giimi kotti. 9 Kuu geewa gu giimi beneyya ma gaari ku bokoowo balle ma balle e baŋ ga bokoowi ku
         giimo darriti ma taattuweeco, gu kellemtoŋ addo ooma ɗa, asan ga aŋka ƴa omma gu gaari
         kooko asiɗo. Innasoopa gi gaamití dunuuniti deewa ɗa missa oko wikinne kaaka saa.»
         10 Gaa Iisa beneyyiyyoo payya gaa: «Ku akka ella gi jollo akka waca balle ma balle o
         mulunne ma mulunne, 11 o gi akka lekekka aziro ta kiɗaati raɗɗa, o wabaaniŋgee o mayyee wereeriyee pay pay,
         o gaari ma esekkayo ɓayaw oko giimo o garaawi ku ajjibiti ma garaaca gudiranti Mellayi
         akka asa min samaani.»Diiganco oko giimi ma jobokka Iisa Masi(Elloŋ Matiye 10.17-22, Mark 13.9-13)12 Gaa Iisa beneyɗiyo missa oko jobookeetee gaa: «Omma min asawco gaari kooko soopa,
         gu giimi deeɗitoŋ bamakko o gu deegeyyatoŋ, o gu deeɗikkitoŋ katawwo gerraco Yawudigeyyo ku giraaniti gu deeɗitoŋ caɗawwo parlaŋgee o gu deeɗitoŋ bamakko daŋayi o gu deeɗikkikitoŋ katawwo unco salaataŋgeyyo o unco
         taattuweyyo, asan ku ay jobookeetaw. 13 Keeke pa deewatoŋ botol maa ku beneyɗica seene ma gaartaw. 14 Kuŋ soopa gagoŋga keeke kayyeetoŋ ku alɗo hassila ɗa beneyyiŋgee ku maa ku pirɗiy
         kayyeetoŋ unco taattuweyyo, 15 asan ga oko wikinne kaaka, ga naa saa garaatoŋ ibino ta beneyyi ka samaane, maa ga
         ya kaƴi min oko giimi ma aŋkitoŋ ɗa melay ɗa o ga gederrayo ɗa. 16 Ya gayyeetoŋ o seneetoŋ o gimtoŋ o lanjigeetoŋ saa deeɗikikitoŋ katawwo wereeriyee
         ku caaɗiti parlaŋgeyyo, o daare min aattoŋ gu akkiy dee. 17 Giimi paracco akkitoŋ ɗakita asan ku ay jobookeetaw. 18 Innasoopa, ga lekekka ɗa ya laawu kaƴi ka kayyeetoŋ ma masalla. 19 Ma baatiynuwtoŋ pa, ku gasakkaca hayaatane ma gakamma ɗa ta kaw.»Taaso ma gaari ku ɗimmiti Zerizalem(Elloŋ Matiye 24.15-21, Mark 13.14-19)20 Gaa Iisa beneyɗo payya gaa: «Wikinne maa kuu elliya geegar kee ka Zerizalem gu asaakargee
         kadarriya, ku leyyoŋ paaɗe kabarre kadar ga wikinne ka ɗimmiti katta. 21 Kaaka pa, gu giimi ku kiɗa ta Yudee gaɗɗu dambabbo o ma aaye aatti Zerizalem gu asarru
         gu oomiɗo o ma aaye maƴƴiƴo gu addo yooka ɗa geegarri! 22 A guta pa, meeni kotti deewa meeni maa ga Mella caaɗiyo parlane oko gaarco ku miɗɗa maa gu leewe ku maa gu gaari paracco maa gi Kitamniti Mellayi beneyye asiɗo bottolco. 23 Oko meeni kotti, gi diiganco oko daati ku maaɗiyeeta o ma ay maƴƴappi gi akkiyoo dee
         raɗɗa ta kaw. Giimi ku kiɗa taata akka diigiya ta tirta teete. Mella garaayooga bogorti,
         24 guu daare gu asiɗiy dee ma seepigee o daare pa gu bamakkay guu kaatikkiko kiɗaayee
         daare pay pay. Guu giimi ma ay Yawudigee ɗa cawwicca Zerizalem namma ya wikinnico ka hikimiyti maa ga Mella caɗawɗiyo gaamiɗo.»Asawti Runti Gimi(Elloŋ Matiye 24.29-31, Mark 13.24-27)25 Gaa Iisa beneyɗiyo missa gaa: «Akka lekekka garaawi ku ajjibiti ma garaaca gudiranti
         Mellayi ma akka okomma paatti o kooyiti o kallo. Gaa kiɗaati pa, gu giimi ku ballee
         pay pay gu gaari gassiɗiy, guu rawruwɗo ma hawwane tee ta lokkomco ammi ku baariti
         ma bokaa. 26 Guu giimi gu kellemco oomiɗo namma gu suubiɗo aleŋ mattenta asan gu ɓayakka gaari
         kotti ma asaa iŋee kiɗaati. A guta pa, lawwi ku samaani ma lekka gudirane yagaa. 27 Gaa min oko kaaka pa gu giimi elliyya Runti Gimi gaa asaa kayaaco n̰irɗo ma gudirane yaata o ma darjane ta tirta teete. 28 Guu garrarri kooko diile gu asawɗo pa, ku asarroŋgu galbigeetoŋ ku waciɗo uwwa, asan
         ga Mella akkitoŋ cimma katta min oko gaari ku miɗɗa.»Beneyyi maa gi boo tee garaa(Elloŋ Matiye 24.32-35, Mark 13.28-31)29 Gaa Iisa beneyyiyyooca masal teete gaa: «Elloŋca ƴa boo o ettee daare paracco: 30 Kuu elliy gu diile eɗico kaa, ku ebenna paaɗe kadar ga piɗiwaŋ katta. 31 A kuŋ kulla, wikinne maa kuu elliy gaari kooko gu ase, ku leyyoŋ kabarre kadar gi
         mulunniti Mellayi katta. 32 Na beneyyatoŋca seene: Giimi ku haŋka kooko matakka ɗa paracco omma min maa ga keeke
         paratti asiɗo asa. 33 Samaane o kiɗa akka masila, a beneyyiŋgeetaw soopa masalla ɗa ta kaw.»Beneyti Iisa ma gaari ku nuntiti nadiraŋgee34 Gaa Iisa beneyɗiyo missa gaa: «Pakarraniyo samaane oko kayyeetoŋ! Aɗaaniyo duwa ɗa
         oko galbigeetoŋ gu doriyɗo tiyaawi o mowwiti o mooyo ta gaari ku dunuuniti. Goneka
         kee gi meene ta parlanti akkitoŋ aasa kaytiŋ ka, 35 aleŋ ta sippati maa gii baamiyya gaaraw kaytiŋ ka kap. A meene ta parlanti kulla akkiy
         aasa pe goŋŋa aɗe giimi paracco ku kiɗaati. 36 Aɗoŋ ooƴa ɗa! Lollokkoŋ Mella wikinne paratti ku maa ku gassiɗo gudirane ku paawiɗo
         min oko gaari kooko paracco ma asaa, kuu warriɗo unti Runti Gimi.»37 Ma paato ƴa ga Iisa garkayyay giimi dooranti girti Mellayi, ma pootimooko pa ga okomma min girti Mellayi o min geegarri, ga walaɗɗo dambu ka olibiyeyyi. 38 Ƴekker ma sossoko pa, gu giimi paracco asaa girti Mellayi gu gewɗica giraaniti.

Yudas beraa Iisa oko taattuweeco Yawudigeyyo(Elloŋ Matiye 26.1-5,14-16, Mark 14.1-2,10-11, Yaaya 11.45-53)221 Laalanco Yawudigeyyo ta mappayi bala muɗugu maa gu kolaaca goo Pak katta paaɗe. 2 Guu taattuweeco soƴoowee ku saɗikaŋgeyyo o aalimnigee ku Kitamniti Muusa deyeɗɗo botol maa gu deeɗiya Iisa, guu ɓayaɗɗo soopa giimi ku maani.3 Gaa Seetanne sekelkiliyya Yudas maa gu kolaa goo Iskariyot. Gata pa ay kaƴi min oko jobookeetee Iisa ku orro o seera. 4 Gaa kaatiɗe ga deeɗe beneyya ma taattuweeco soƴoowee ku saɗikaŋgeyyo o ma taattuweeco
         taraakeetee girti Mellayi baŋ ga beraayooga gaa me Iisa. 5 Gii deeɗiyo daanayo ta tirta, guu leeɗiyee goo gu beree gurus. 6 Gaa Yudas oyyiɗe. Gaa diiliɗe paaɗe ga deyeɗɗo wikinne ma wagee ku maa ga biriyyooga
         Iisa, innasoopa ga unco giimo ɗa.Iisa ma jobookeetee laaca tiyaw ta laalane ta Pakti(Elloŋ Matiye 26.17-19, Mark 14.12-16)7 Gii meene asiɗe, maa gu lewɗica laalane ta mappayi bala muɗugu, wikinne maa gu saɗakayɗo
         ma tamee oko tiyaw ta laalane ta Pakti. 8 Gaa Iisa n̰aamiɗiy ini Piyer ma giiti Yaaya gaa: «Aɗoŋ ku deeɗineeca hassila tiyaw
         ta laalane ta Pakti.» 9 Guu inniyya goo: «Ki aŋka ni deeɗineeca hassila taŋaa?» 10 Gaa Iisa tiiliyyoo gaa: «Wikinne maa kuu on̰aa daaɓantoŋ geegarri, ku wagaa ma gimu
         kaƴi aɗe ma goyee kuɗige ka ammo. Jobboŋga namma ya ger maa ga un̰n̰iɗo. 11 Kuu deeɗine beneyya oko milti giiri kuu: “Garaawatine gaa ki gaaraniiga daŋaye maa
         ga asicca tee tiyaw ta laalane ta Pakti ma jobookeetee.” 12 Gaa gaarittoŋ daŋaye kaƴi aɗe baramta ma gekee kayaati giiti maa gu lawwi alɗo saa
         hassilenta, ay iŋaa appe ku deeɗineeca lee tiyaw ta laalane ta Pakti.» 13 Maa gu kaatiɗe, guu gassiyya paratti aleŋ maa ga Iisa beneyyiyyoo. Guu leeɗica tiyaw
         ta laalane ta Pakti.Tiyawti Iisa ta Pakti ta marawta ma jobookeetee(Elloŋ Matiye 26.26-29, Mark 14.22-25, 1 Korente 11.23-26)14 Gaa maa ga wikinne ka tiyaawi tammiyɗe, gaa Iisa asiɗe nunta ma n̰amaakeetee gu tewɗo. 15 Gaa beneyyiyyoo gaa: «Na aŋke ta tirta na teeɗo ma kuŋ tiyaw ta laalane ta Pakti omma min maa na alɗe deegeyya ɗa missa. 16 Na beneyyatoŋ ƴa: A gata pa naata, akka tee ɗa payya tiyaw ta Pakti namma gu garrarriti
         paracco asiɗo butulco aattí mulunniti Mellayi.» 17 Gaa icciɗe kuraaka ta mirmi ku mor̰mor̰oskeyyo. Gaa logiyya Mella gaa leeɗiyee barkinti, gaa biriyyooca oko jobookeetee gaa beneyyiyyoo gaa: «Iccoŋca kuraaka teete kuu orricca parattoŋ. 18 Na beneyyatoŋ, min meente na ar̰aa ɗa payya ta kaw mirmi ku mor̰mor̰oskeyyo namma
         gi mulunniti Mellayi asiɗo asa.»19 Gaa icciɗe mappa, gaa leeɗiyee barkinti oko Mellayi, gaa erriyya, gaa biriyyooga oko
         jobookeetee. Gaa maa ga biriyyooga, ga beneyyiyoo gaa: «Keeke ay ziitu ma birenta
         oko kuŋ. Leewoŋga keeke ku maa ku moyowɗino!» 20 Gaa maa gu teeɗe, gaa iccicca kulla kuraaka, gaa leeɗiyee barkinti oko Mellayi aleŋ
         ta mappayyi tee aɗe. Gaa beneyyiyyoo gaa: «Kuraaka teete pa garaa liŋganti Mellayi ta marawta maa ga onne ma kuŋ ma baartaw ma akka n̰aala oko kuŋ. 21 Elloŋ ƴa! Gimu ma beraano picco giimi ma aŋkino ɗa ay gata appe keeke aaye iŋee ga
         tewɗo ma naa! 22 Ma seene, ga Runti Gimi pa gu akkiya dee aleŋ maa ga Mella caɗee. Raɗɗee soopa oko gimu kaaka ma beraa.»
         23 Guu jobookeetee diiliɗe gu enewɗo aacco goo: «Ay we pe min aattine ma leewa liyaw
         keeke?»Ay we ma ay ka tatta ƴiila?24 Guu jobookeetee Iisa meeliɗe ta tirta ku maa gu ibiniyya baŋ ga ay we min aacco ma ay ka tatta ƴiila.
         25 Gaa Iisa pa beneyyiyyoo gaa: «Salaataŋgee ma hekemeyyiy giimi ku kiɗaayeeco o taattuwee
         daare ma hekemeyyiy aŋka gu giimi kolowɗiy goo gu giimi ma leewa samaane. 26 A kuŋ soopa aɗoŋ leewa ɗa goŋŋa! Ga ka tatta ƴiila min aattoŋ, lee aleŋ kuu ga ka
         rootta ƴiila o ma hekemeyye kulla, ga lee aleŋ kuu ga lubaaka ka. 27 A gata pa, gimu ma nowotte ga tewɗo o ma beraa tiyaw ay ŋawwa ma tatta ƴiila? Ay ma
         teewa ɗa aɗe e? A naa soopa aaye aattoŋ, aleŋ gimu ma lobokkatoŋ ka. 28 Kuŋ pa nunte talta meeni paracco ma naata wikinne maa gu cokoɗɗino. 29 Ay ɗakko appe na berewɗitoŋca mulunne oko kuŋ aleŋ maa ga Tattu biriyyawca. 30 Kuu asiɗo nunta ku tewɗo o ku ar̰awɗo ma naa wikirtu ka tiyaawi aattí mulunnitu, o
         ku akka nunta wereeriyee ku mulunniti. Kuu asiɗiy hikimiya balleeco giimi ku Isirayel ku orro o seera.»Iisa beneyya ma ka meelati Simo Piyer(Elloŋ Matiye 26.31-35, Mark 14.27-31, Yaaya 13.36-38)31 Gaa Iisa beneyyiyyee oko Simo Piyer gaa: «Simo, Simo, giyyu ƴa! Seetanne inne ga Mella oyyiye ku maa ga yaagittoŋ aleŋ korƴo maa gu dayakka, guu jagicca susuma
         min korƴo. 32 Naa soopa lollikiyam Mella ku maa gi amannicum alɗo masila ɗa. Wikinne maa kii ase
         yooka sariptu pa, ki beneyyayo oko seneecam beneyyiŋgee ma beraayo gudirane ku maa
         gi amannico oko naa deeɗo talta.» 33 Gaa Simo Piyer tiiliyyee oko Iisa gaa: «Miltu, na oyee caŋ gu bakammano kulla daŋayi
         ma kii o caŋ gu deewano kulla ma kii.» 34 Gaa Iisa beneyyiyyee gaa: «Piyer, na beneyyam ƴa, meente keeke aɗe, kadar ga kokkor
         bookiɗo ki melaa subbatiŋ kii ki ibinno ɗa.»Iisa wassayyay jobookeetee gaa gu nuntu yayyimenta35 Gaa Iisa beneyyiyyoo oko jobookeetee gaa: «Maa na n̰aamittoŋ kee bala gurus o bala karaatalgee o bala n̰uura, ga maatiki
         koyyitoŋ e?» Guu tiiliyyee goo: «Ya maatiki ma koyyini lekka ɗa.» 36 Gaa beneyyiyyoo gaa: «A haŋka soopa ga maa gaa lekka gurus ga icciya, o maa gaa lekka
         kurtalle kulla ga iccica, o maa gaa lekka ɗa seepane ga giɗikikii kaɗiyyiti gaa giɗiɗo.
         37 A gita pa, Kitamniti Mellayi beneyye gee: “Gata gu gemmiya ma giimi ma leewa ka miɗɗa+.” Na beneyyatoŋ ƴa: Beneyyi keeke pa, aŋka ga asiyyaw butulti oko naa. Ma seene pa,
         gu gaari ku kitipiyenta ma gaartaw paracco asaa butulco.» 38 Guu jobookeetee beneyyiyyee goo: «Miltini, kooko aɗe ay seepigee seera.» Gaa tiiliyyoo
         gaa: «Kooko kulla maani appe.»Iisa enaa Mella kayaati dambu ka olibiyeyyi(Elloŋ Matiye 26.36-46, Mark 14.32-42)39 Maa gu teeɗica tiyaw ta laalane ta Pakti, gaa Iisa oomiɗe min ger kaaka. Gaa katawɗo ma jobookeetee dambu ka olibiyeyyi aleŋ ta heeta tee aɗe. Guu jobookeetee joboɗɗiya. 40 Gaa maa ga sarɗe were kaaka, gaa beneyyiyyoo gaa: «Enewwoŋga Mella ku maa ku alɗo
         gala ɗa sekelkilati.» 41 Gaa saapiɗe min saripco. Saapiti taata pa deewa aleŋ were maa ga dambu galɗo kii uwwiya.
         Gaa darsiɗe ga enewɗiya Mella gaa: 42 «Baaba, kii aŋka, ki saapawca maaƴi kuraaka ta diiganti teete. Innasoopa gi addo dee
         ɗa ma aŋko tanni, gi dee soo ma aŋko tancum.» 43 Gaa malaykat beeriɗe min samaani, gaa oomiyyee. Gaa beneyyiyyee beneyyiŋgee ma beree gudirane.
         44 Gaa Iisa zorontiyɗe ta tirta, gaa enewɗo payya ta ƴiila Mella. Gii tinniti deeɗe aleŋ
         baara, gii saɗaɗɗo tec tec kiɗaati. 45 Maa ga inniɗe goŋŋa, gaa waciɗe ga asiɗe wikirco jobookeetee. Gaa asiɗiy gassa guu
         oƴee, asan gu zorontiyenta pile. 46 Gaa beneyyiyyoo gaa: «Ayme ku oƴowɗo? Wacoŋ ku inniɗo Mella ku maa ku alɗo gala ɗa
         sekelkilati.»Iisa gu bakammaa(Elloŋ Matiye 26.47-56, Mark 14.43-50, Yaaya 18.1-11)47 Iisa ƴa beneyya missa, guu giimi maani asiɗe. Yudas pa ma ay kaƴi min oko jobookeetee Iisa ku orro o seera omokkiko. Gaa saapiyyee katta oko Iisa ku maa ga googiyya aleŋ
         lanjinti. 48 Gaa Iisa pa beneyyiyyee gaa: «Yudas, ay ma googo ta lanjiguwwi appe ki biriyya Runti Gimi picco giimi ma aŋkiya ɗa e?» 49 Maa gu jobookeetee Iisa elliɗiy gaari kotti ma deewa, guu inniyya goo: «Miltini, ni
         tammiy giimi kooko ma seepigeetini e?» 50 Gaa kaƴi min oko jobookeetee Iisa uppiyya lubaakati tattuwco oko taattuweeco soƴoowee ku saɗikaŋgeyyo, ga reepiyyeeca diiti ta tiyaawa. 51 Gaa Iisa soopa beneyyiyyoo gaa: «Duwoŋ appe, keeke ku aɗoŋga lee ɗa.» Gaa eesiyyeeca
         diiti gimu kaaka, ga rayyidiyya. 52 Gaa beneyyiyyoo oko taattuweeco soƴoowee ku saɗikaŋgeyyo o oko taattuweeco taraakee
         ku girti Mellayi o oko ajaawaŋgeeco Yawudigeyyo kotti ma asee baamiti gaa: «Ku ase baamitu ma seepigee o ma gombolli aleŋ kuu na
         ay mariŋ ma onokka bottolli! 53 Kulla meene, na aaye ma kuŋ doorane ta girti Mellayi, kuu alɗino baama ɗa. Keeke soopa
         ay wikinnitoŋ oko kuŋ o ga wikinniti kulla oko Seetanni, gata ma hekemeyye aatti namtuwwi.»Piyer melaa gaa ga ibinya ɗa Iisa(Elloŋ Matiye 26.57-58,69-75, Mark 14.53-54,66-72, Yaaya 18.15-27)54 Guu baamiyya Iisa, guu kaatikkiki girti tattuwco oko taattuweeco soƴoowee ku saɗikaŋgeyyo. Piyer pa, jobokka min arro ka. 55 Guu zegewɗe okko cigigi ɗaɗɗakiti doorane ta giiri. Gaa Piyer kulla deeɗe nunta kiɗaati
         ma giimi kotti ma kadarrica okko gu ƴerewɗo. 56 Gii lubaaká kaƴi elliyya Piyer maa ga nowoɗɗe saripti okkati. Gaa ma cembiro ta okkati
         taata, gi neeɗiya samaane, gii beneyyiɗe gee: «Gimu keeke kulla ay gimti Iisa aɗe.»
         57 Gaa Piyer soopa meeliɗe gaa: «Daate na ibinya ɗa gimu kaaka.» 58 Gaa wikinne paalta, ga gimu kaƴi payya elliyya, gaa beneyyiyyee gaa: «Kii kulla ay
         kaƴi aɗe min oko gimtee Iisa.» Gaa Piyer pa tiiliyyee gaa: «Kaw, naa ay gimti ɗa.»
         59 Gaa maa gu nuntiɗe latta ka saha kaƴi omma, gaa kaƴi payya kuddiyiyyee gaa: «Ay ma
         tirta saa ga gimu keeke aaye ma gata, asan ga ay ka kiɗa ta Galilee.» 60 Gaa Piyer tiiliyyee gaa: «Miiɗi, naa ibinya ɗa beneycum kaaka maa ki beneyya.» Gaa
         oko wikinne kaaka saa maa ga Piyer beneyɗo missa, ga kokkor bookiɗe. 61 Gaa Miltine kee Iisa jigiriyya Piyer, gaa elelɗiya ƴoy. Gaa Piyer mooyiyya beneyti
         Miltine kee Iisa maa ga beneyyiyee gaa: «Meente keeke aɗe, kadar ga kokkor bookiɗo,
         ki melaa subbatiŋ kii ki ibinno ɗa.» 62 Gaa Piyer oomiɗe min iŋaa o ga erecca ta tirta.Giimi n̰elekkaa o gu tamannaa Iisa(Elloŋ Matiye 26.67-68, Mark 14.65)63 Guu giimi ma nowottiyee oko Iisa gu elelɗiya noƴoɗɗe gaari o gu tamannaa. 64 Guu taggiyyeega wigisanti, guu enewɗiya goo: «Gaa ay ma seene aɗe goŋŋa ki ay nabiinice, ki gaaraniiga ƴa gimu ma kondissum!» 65 Guu n̰eleɗɗiya ma beneyyiŋgee maani daare.Iisa unco taattuweeco Yawudigeyyo ku parlanti(Elloŋ Matiye 26.59-66, Mark 14.55-64, Yaaya 18.19-24)66 Maa ga were walɗe, guu ajaawaŋgeeco Yawudigeyyo o taattuweeco soƴoowee ku saɗikaŋgeyyo o aalimnigee ku Kitamniti Muusa timmiɗe. Guu kaatikkiki Iisa wikirco taattuweeco ku parlanti. 67 Guu inniyya goo: «Kii ay Masi, gata maa ga Mella aparre, ki beneyyani ƴa!» Gaa Iisa pa tiiliyyoo gaa: «Naa beneyyitoŋ
         kulla, ku amanna ɗa ta kaw oko beneytu, 68 o naa enaatoŋ, ku telaanaw ɗa ta kaw. 69 A min haŋka soopa ga Runti Gimi nowotta tiyaawati Mella Miltí gudiranti.» 70 Guu beneyyiyyee paracco goo: «Caŋgiɗoŋ ki ay Runti Mellayi e?» Gaa Iisa tiiliyyoo gaa: «Ay kunta saa ma beneyyiya ma beneetoŋ kuu na ay Runti
         Mellayi.» 71 Ay kaaka appe gu beneyyiɗe goo: «Kee saa pe giyyiya beneyyi min biiti, ke aŋka ɗa
         payya suyuudigee.»

Iisa gu katawki unti Guberner Pilat(Elloŋ Matiye 27.1-2,11-14, Mark 15.1-5, Yaaya 18.28-38)231 Gaa min iŋaa, wikirco taattuweeco Yawudigeyyo ku parlanti, gu giimi waciɗe paracco, guu kaatikkiki Iisa unti Pilat. Pilat pa ay guberner maa
         gi hakuuma ta Rooma n̰akamme hikimiyti iŋaa kiɗa ta Yudee. 2 Gaa iŋaa gu diiliɗe gu gagaɗɗe gaari oko Iisa goo: «Ni gassiya gimu keeke, gaa esekkayooca
         oko gimtini, o gaa gu addo pilka ɗa miiri oko tattuwe ka tatta kee Seezar, o ga gata saa leewe gaa ga ay Masi, sultan maa ga Mella aparre.» 3 Gaa Pilat inniyya gaa: «Kii ay sultanco Yawudigeyyo e?» Gaa Iisa tiiliyyee gaa: «Ay kii saa ma beneyyiya keeke.» 4 Gaa Pilat beneyyiyyoo oko taattuweeco soƴoowee ku saɗikaŋgeyyo o oko giimi ku maani kotti gaa: «Gimu keeke na gassiyee ɗa ya er̰n̰e.» 5 Guu giimi pa beneyyiɗe saa pe ma raɗɗa ta ƴiila goo: «Gata esekkayooca oko giimo ma
         giraaniti. Gaartee kooko pa ga diiliy min kiɗa ta Galilee, gaa ƴiiliɗe oko kiɗa parattí
         ta Yudee. Haŋka pa ga aseero namma ya iŋee wikirtine.»Iisa gu katawkiki unti sultan Erod6 Maa ga Pilat giyyiya beneyco giimo kaaka ma gaarti Galilee, gaa inniɗe gaa: «Gata
         gimu keeke ay ka Galilee e?» 7 Maa gu beneyyiyyee oko Pilat kadar ga Iisa ay ka Galilee ma hikimiyenta ma Erod, gaa Pilat n̰aamiyya Iisa wikirti Erod. Erod pa aaye Zerizalem wikinne kaaka. 8 Gaa Erod gi deeɗiyee daanee ta tirta maa ga elliyya Iisa, asan ga domokke maa ga aŋaɗɗe
         elliti saanane ka gaartee maa gu giimi beneyko o ga ocokke ga leeɗo latta ka ajjibiti
         ga elliɗo. 9 Gaa enewɗiya maani maani, Iisa soopa tiiliyee ɗa ya beneyyi kaƴi. 10 Oko wikinne kaaka pa gu taattuweeco soƴoowee ku saɗikaŋgeyyo o aalimnigee ku Kitamniti Muusa aaye iŋaa. Guu gagaɗɗe gaari suura oko Iisa. 11 Gaa Erod ma asaakargeetee noƴoɗɗe gaari oko Iisa o gu leewiki liyaw gonek ka. Ay ma
         noƴƴico ta gaaro taata appe, gu issiyyee kaɗiŋgee samaane ta kaw. Gaa Erod yookiyyeega
         payya oko Pilat. 12 Min omma pa ga Erod ma giiti Pilat gi galawwiyo ɗa, a oko meene taata soopa gu deero
         lanjigee.Pilat beraa Iisa gu paapiyya(Elloŋ Matiye 27.15-26, Mark 15.6-15, Yaaya 18.39–19.16)13 Gaa Pilat timmiɗiy taattuweeco soƴoowee ku saɗikaŋgeyyo o ajaawaŋgee o giimi ku maani. 14 Gaa beneyyiyyoo gaa: «Ku itirnawga gimu keeke kuu ga esekkayooca oko giimo. Naa inniyya
         untoŋ, naa alɗiye gassa ɗa soo ya er̰n̰e maa ga negekke min oko gaari maa ku bowoɗɗiyee.
         15 Erod kulla yookineega asan ga gassiye ɗa er̰n̰e. Gimu keeke saa negekke ɗa pe niŋgo ma
         arakke muutu. 16-17 Kaaka pa na r̰ocokka ka, naa cappiyyee.»18 Guu giimi cayyikiɗe paracco goo: «Deyya gimu keeke! Barabas pa, ki cappaniiga min
         daŋayi!» 19 Barabas pa, gu baamiya daŋayi oko naŋgo ma deero geegarri o ma gaari ku diyaawi gimi.
         20 Mileŋ ga Pilat pa aŋakke ga cappiyyee oko Iisa, ga ɗilliyooga payya beneyti oko giimi
         ku maani kotti. 21 Guu guta soopa cayyikiyyee saa pe goo: «Paapiya kuruwayi! Paapiya kuruwayi!» 22 Gaa ma daa ta subba, ga Pilat inniɗiy payya gaa: «Gimu keeke leewe ini me gaarta ku
         miɗɗa? Naa, gassiyee ɗa niŋgo ma arakke muutu. Kaaka pa na r̰ocokka ka, naa cappiyyee.»
         23 Guu cayyakɗo kanco missa ma raɗɗa ta ƴiila goo: «Paapiya kuruwayi!» Gii ma cayyikico
         taata, ga kanco deeɗe. 24 Gaa Pilat oyyiɗe ga leeɗiyooga latta maa gu enee. 25 Gaa cimmiyyooga Barabas maa gu enee kee min daŋayi, gata maa gu bakamme daŋayi oko
         naŋgo ma deero geegarri o ma gaari ku diyaawi gimi. Gaa biriyyooga Iisa ku maa gu
         leeɗeega latta maa gu aŋka.Iisa gu papaa kuruwayi(Elloŋ Matiye 27.32-44, Mark 15.21-32, Yaaya 19.17-24)26 Wikinne maa gu katawɗiki Iisa paapiti, gu waagikkiki miɗi kaƴi aɗe maa gu semeetee
         goo Simo ka geegar ka Siren+ ma asaa min renta. Guu baamiyya gu gagiyyeega kuruwa maa gu deeɗiya paapa Iisa, gaa joboɗɗiya Iisa. 27 Guu giimi maani joboɗɗiya Iisa o daati kulla ma erecca o gu laatayya saananti. 28 Gaa Iisa ribiliyyoo oko daati kotti gaa beneyyiyyoo gaa: «Daati ku Zerizalem, aɗoŋ
         erca ɗa oko naa! Ercoŋ soo ta kayyeetoŋ o oko rontoŋ, 29 asan ga wikinne akka asa maa gu giimi asiɗo beneyya goo: “Baarikenta ay daati ma ay
         doolee, o daati maa gu aɗicco icce ɗa kaytiŋ miici o gu puucco gasse ɗa waƴƴo.” 30 Oko wikinne kaaka, “gu giimi akkiyoo beneyya oko dambabbo goo: Suubani! o oko jappappo
         pa goo: Gubbini+!” 31 A gaa ettu ka ɓayta ka kulla gu leyye miɗɗa goŋŋa, ga ettu ka aaƴinta pa gu leewaa
         pe goo me?» 32 Guu itirɗe kulla giimi seera maa gu akkiy dee sawa ma Iisa. Guta pa ay giimi ma leewa
         miɗɗa.33 Wikinne maa gu sarɗe were maa gu joraa goo ‘Gugur̰uti Kayaati’, guu paapiyya Iisa
         kuruwayi o gu paapiy ku seera koo ma leewa miɗɗa, kulla kaƴi aɗe ma kuruwati, ka kaƴi
         tiyaawati Iisa o ka kaƴi ma ta n̰ugilati. 34 Gaa oko asaakargee ma paapiya ga inniyyooga Mella gaa: «Baaba, saamiyayo asan gu ibinya
         ɗa latta maa gu leewa.» Guu asaakargee eddiɗiy kaɗiŋgeetee ma liyaw ta jollo jolloti.
         35 Guu giimi maani waraɗɗe iŋaa gu elelɗo. Guu taattuweeco Yawudigeyyo noƴoɗɗe gaari oko Iisa goo: «Gata najjiye giimi daare. Haŋka pa, ga najjiyu paaɗe
         ziiti, gaa ay Masi aɗe goŋŋa maa ga Mella aparre.» 36 Asaakargee kulla ma aaye iŋaa, noƴokkee gaari. Guu sappiyyee katta, o gu biryee mirmi
         ku saɗamta. 37 Guu beneyɗe goo: «Kii ay sultanco Yawudigeyyo aɗe goŋŋa, ki najjiyu paaɗe ziicum.»
         38 Uwwa min kayaati Iisa pa gu atakke ettu ɓeterter maa gu ketepeyyiyee goo: Keeke ay Sultanco Yawudigeyyo.39 Gaa kaƴi min oko giimi ma leewa miɗɗa ku seera koo maa gu papee ma gata, n̰eleɗɗiya
         gaa: «Kii maa kii ki ay Masi! Najjiyu paaɗe ziicum o ki najjiyni nii kulla.» 40 Gaa ka kaƴi soopa makkiyyee oko giiti gaa: «Kii keeke ɓayakka aɗɗe Mella ɓa, kii kulla
         deegeyye aleŋ tanti teete aɗe? 41 Keeta ɗe gi diiganteŋ ay butultí asan ga ay kee melleeco ma deyekkica. A gata pa bala
         ga negekke ɗe ya maatiki.» 42 Gaa leeɗiyee oko Iisa gaa: «Mooyino meene maa kii asee asa aleŋ sultan.» 43 Gaa Iisa tiiliyyee gaa: «Na beneyyamca seene, meente keeke aɗe ki kataa ma naa jenniti.»Muutti Iisa(Elloŋ Matiye 27.45-56, Mark 15.33-41, Yaaya 19.28-30)44 Gii paato deeɗe gaayile cakkat, gii warriɗe min ɓeeliti. Gaa namtuwe taggicca kiɗa
         parattí namma ya usurti. 45 Gaa oko wikinne kaaka maa gi paato taggiɗe, gii kaɗiyye ta yaata ma caɗawwiya girti Mellayi peetiɗe durgee seera min ɗaɗɗakiti. 46 Gaa Iisa kolliɗe ma raɗɗa gaa: «Baaba, na beramca ruuhantu piccum.» Maa ga beneyyiya
         beneyti kaaka pa gaa jootiɗe. 47 Maa ga tattuwco asaakargee ku Rooma elliyya latta kaaka ma deero, gaa logoɗɗiya Mella, gaa beneyyiɗe gaa: «Ay ma seene
         pe ga gimu keeke ɗayaŋ.» 48 Maa gu giimi ku maani kotti ma aaye oko diyaw taata elliyya ma deero, gaa paracco
         gu laatayɗo namma gu tamanɗiy gorgumeeco, guu yookiɗe gerraco. 49 Guu lanjigeetee Iisa paracco o daati ma ezekkiya min kiɗa ta Galilee waraɗɗe arro
         ka gu elelɗiya latta kaaka ma deero.Iisa gu esekkaa mooniti(Elloŋ Matiye 27.57-61, Mark 15.42-47, Yaaya 19.38-42)50-51 Gaa lekkiɗo miiɗi maa gu semeetee goo Yuusup. Gata kaaka pa, ay ka Arimatee geegarco
         Yawudigeyyo. Gata pa, ay giico taattuweeco Yawudigeyyo ma caɗaa parlane, ga alɗe oyya ɗa soo ma latta maa gu gittee bodowwiki. Gata gu gaartee samaane o
         ga ɗayaŋ unti Mellayi. Gaa ocoɗɗica mulunniti Mellayi. 52 Ay gata appe ma kaate ga deeɗiya inna Pilat ku maa ga biriyyeega ziiti Iisa. Gaa Pilat
         oyyiyyee. 53 Gaa Yuusup beeriyya ziiti Iisa min kuruwayi, gaa kappiniyya ma kapanne, gaa deeɗiya issa moone maa gu caree kolkilenta were ma
         ay dambee. Moone taata pa gu esekkiti ɗa missa kaytiŋ gimu. 54 Meene taata pa ay meenco Yawudigeyyo maa gu hassalɗica meene ta nambiti. Gita pa delaa katta. 55 Daati ma ezekkiya Iisa min Galilee pa jobokkiya kulla Yuusup. Guu ellicca moone, o
         gu elliya kulla baŋ gu issiya goo me ziiti Iisa. 56 Guu yookiɗe giiri gu asiyya amsa sewen ma itir ma nobokka daana ku maa gu deeɗe kokkiƴa
         oko ziiti. A mileŋ gi meene ta nambiti pa ase, gu nambe asan gu hukumnigeeco toɗokkiyo
         lubbi.

Naɗawti Iisa min aacco giimi ku mattenta(Elloŋ Matiye 28.1-10, Mark 16.1-8, Yaaya 20.1-10)241 Gaa meene ta ahatti, gu daati arimɗe ƴekker ka gu kaatiɗe mooniti Iisa, o gu golommiya
         siwinco ku maa gu amasse ma itir. 2 Maa gu sarɗe, guu deeɗiya gassa gur̰bu kee ma obokkica moone gaa tepelpilenta min
         biiti. 3 Guu un̰n̰iɗe aatti mooniti, guu alɗiya gassa ɗa ziiti Miltine kee Iisa. 4 Guta ƴa gu gaari kooko kakawwiyoogu missa kayyeeco gu alɗo ibina ɗa latta maa gu leeɗo,
         gaa kaytiŋ ka gu miɗi seera pa ommiyyoo. Miɗi kotti pa esekke kaɗiŋgee purta o gu
         ɓelaa ta wic wic. 5 Mileŋ gi ɓayaw icciyooca pa gu zonneero, guu miɗi ku seera kotti beneyyiyyoo goo:
         «Ayme ku deyeɗɗiya gata ma geewa aacco giimi ku mattenta? 6 Gata aaye ɗa payya iŋee mooniti, naɗe min muuti. Mooyoŋga beneyti maa ga beneyyitoŋ
         wikinne maa ga alɗo missa kiɗa ta Galilee maa gaa: 7 “Aŋka ga Runti Gimi gu biriyyooga oko picco giimi ma leewa zunubgee. Guu paapiyya kuruwayi ga maatiɗo, gaa asiɗo naɗa oko meene ma daa ta subba.”» 8 Ay kaaka pe, gu daati kotti mooyiyya beneyti Iisa kee maa ga beneyye. 9 Guu yookiɗe min mooniti. Guu kaatiɗe gu deeɗiy jeppa gaari kooko paracco ma deero
         oko n̰amaakeetee Iisa ku orro o kaƴi o oko giimi paracco ma jobokka kulla Iisa. 10 Daati kotti pa ay Mariyam ta Magdala o Zaan o Mariyam yaati Zak, o gicco daare kulla
         ma katee ma guta, gu deeɗiyoogu jeppa gaari kooko oko n̰amaakeetee Iisa. 11 Guu n̰amaakee soopa leeɗiki beneyco kaaka beneyyi gonek ka. Ay ɗakko appe gu alɗiki
         amanna ɗa beneyco kaaka. 12 Gaa ma kaaka aɗe soopa ga Piyer waciɗe, gaa gaɗɗiɗe ga kaatiɗe mooniti Iisa. Gaa daaliɗe
         ga ƴugilɗe ku maa ga elliɗo samaane, gaa elliɗe kapanne kayti ka. Gaa ajjibiɗe oko
         gaari kooko ma deero. Gaa yookiɗe giiri.Iisa ma jobookeetee ku seera botol ka Emayus(Elloŋ Mark 16.12-13)13 Gaa meene taata saa, gu seera min oko jobookeetee katawɗo darre maa gu kolaa goo Emayus. Beenanne Emayus o geegar ka Zerizalem pa,
         deewa latta ka orro o kaƴi kilometir. 14 Guta pa, beneyya aacco ma gaari paracco ma deero oko meeni kotti. 15 Gaa wikinne maa gu beneyɗo o gu melaa ma gaari kotti, ga Iisa saa ma kayaati asiyyo
         saripco, gaa marriɗe ma guta. 16 Guu elelɗiya, gaa lekkiɗo soopa maatiki aɗe ma toɗokkiyo ku maa gu alɗiya ibina ɗa.17 Gaa Iisa inniɗiy gaa: «Ay ini me gaarta ma melewkitoŋ o ku tan̰aa?» Guu warriɗe zorontiyenta.
         18 Gaa kaƴi min aacco maa gu semeetee goo Kileyopas tiiliyyee gaa: «Ay kii kaycum ka
         pe ɗeɗe min oko turi ma asee Zerizalem ma geewiy ɗa gaari ma deero oko meeni kooko?»
         19 Gaa Iisa inniɗiy gaa: «Gaari ŋawwa?» Guta pa tiiliyee goo: «Gaari ma deyyee oko Iisa
         ka geegar ka Nazaret. Gata ma ay nabiinice tatta ma liyaawitee ku ajjibiti o ma beneyyiŋgeetee unti Mellayi o unco giimo. 20 Guu taattuweetine koo ku soƴoowee ku saɗikaŋgeyyo o taattuweetine daare biriyyooga picco taattuweeco Roomennigeyyo gu caaɗiyyee parlane, guu deeɗiya ma paapo kuruwayi. 21 Nii pa ocokke nii e ga ay gata appe maa ga Mella n̰akamme ku maa ga keeta giimi ku
         Isirayel gassiɗiy kayyeetine min picco giimi ma aŋkine ɗa. Gaa keeke appe haŋka paratti,
         gi teete alɗo meene ma daa ta subba min maa gu gaari kooko asiɗe. 22 Lekka daati minnaw min aattini ma beneyyini ma gaari ku ajjibiti ta kaw. Guta arme
         ƴekker ka gu kaatiɗe mooniti. 23 Guu alɗiya gassa ɗa ziiti, guu yookiɗe gu asinni beneyya goo: “Malaykatnigee oomini, guu beneyyinni goo ga Iisa geewa!” 24 Guu minnaw min aattini kaatiɗe kulla mooniti. Guu gassiyya paratti aleŋ maa gu daati
         beneyye, gata soopa gu elliyya ɗa.»25 Gaa Iisa beneyyiyyoo gaa: «Ɓay, kuŋ ay giimi maa gu kayyeetoŋ ecekka ɗa gaari! Galbigeetoŋ
         suura amanniti oko beneyyiŋgee paracco maa gu nabiinigee beneyye 26 maa goo: Aŋka ga Masi, gata maa ga Mella aparre, diigiyɗo aleŋ teete appe, gaa Mella biriyyeeca ka pe darjanti.»
         27 Gaa Iisa passiliyyoogu beneyyiŋgee ma aaye Kitamniti Mellayi paracco ma beneyye ma gaartee. Gata pa diile ma Kitamniti Muusa namma ya kutubgee koo ku nabiinigeyyo paracco.28 Guu sarɗe katta darre maa gu katawɗo, gaa Iisa leeɗe aleŋ kuu ga aŋka missa ƴiilo
         omma. 29 Guta pa kuddiyyee goo ga nuntu ma guta asan gi paato kaate, katta galaawi. Gaa oyyiɗe
         gu un̰n̰iɗe girco, gaa deeɗe nunta ma guta. 30 Gaa nuntiɗe tiyaawi ma guta, gaa icciyya mappa, ga leeɗiyee barkinti oko Mellayi,
         gaa erriyya ga biriyyooga. 31 Gaa oko wikinne kaaka saa, gu iɗiico iyyiyyo karaŋ gu ibiniyya. Gaa masiliyyo min
         unco. 32 Guu beneyɗo aacco goo: «Maa ga beneyɗeŋ butuuli o maa ga garkayɗiyeŋ ma beneyyiŋgee
         ku Kitamniti Mellayi, ke aawe parhane maani galbigeeteŋ!»33 Gaa oko wikinne kaaka saa, gu waciɗe serco gu yookiɗe Zerizalem. Guu sarɗe geegarri
         were maa gu n̰amaakee ku orro o kaƴi temeɗɗe o jobookeetee daare kulla aayiyo. 34 Guu n̰amaakee ma gicco jobookee daare beneyyiyyoo oko jobookee ku seera goo: «Ay seene
         saa pe, ga Miltine kee Iisa naɗe min muuti. Gata oomiyee oko Simo!» 35 Guu jobookee ku seera koo beneyyiyyoogu gaari ma deyyo butuuli goo: «Ni ibiniya Iisa
         wikinne maa ga erriyya mappa.»Iisa okommayo oko jobookeetee(Elloŋ Matiye 28.16-20, Mark 16.14-18, Yaaya 20.19-23)36 Jobookee ku seera koo beneyya missa, gaa Iisa ma kayaati saa pe oomiyyoo ga waraɗɗe ɗaɗɗakkico,
         gaa salammiɗiy gaa: «Gi aapiya dee ma kuŋ!» 37 Guu jobookeetee ga ɓayaw galiyyoo asan gu moyaa goo walaŋ ga maa gu ella ay kir̰mu.
         38 Gaa Iisa beneyyiyyoo gaa: «Ayme ku rawrawɗe goŋŋa? Ayme ku bamaɗɗica seera seera galbigeetoŋ
         kuu walaŋ ga naa ɗa? 39 Elloŋgu pittaw o asintaw. Ay naata aɗe! Eesino, o ku ellino! Kir̰mu lekka ɗa zii o
         assu. A naa pa, ku ellinoo paaɗe kadar na lekka zii o assi!» 40 Ma beneyti kaaka pa, ga gaariyoogu pittee o asintee. 41 Guu jobookeetee parhinɗe ta tirta o gu ajjibe namma gu alɗe amanna ɗa missa. Gaa inniɗiy
         gaa: «Ku lekka aɗɗe iŋeekite maatiki ka aymiti?»42 Guu biriyyee nussanti buusi rootta ka biyyenta. 43 Gaa icciyya ga aymiyya unco. 44 Gaa beneyyiyyoo gaa: «Maa na alɗo missa ma kuŋ, na beneyyitoŋgu gaari paracco ku kitipiyenta
         ma gaartaw aattí Kitamniti Muusa, o aacco kutubgeeco nabiinigeyyo, o aattí Kitamne ta Soomnigeyyo, keeke pa aŋka ga asiɗo ma butulti.» 45 Gaa iyyiyyoogu kayyeeco ku maa gu ibinɗiy beneyyiŋgee ku Kitamniti Mellayi. 46-47 Gaa beneyyiyyoo gaa: «Masi, gata maa ga Mella aparre, akka diigiya. Guu deeɗiya, gaa oko meene ma daa ta subba
         pa, ga asiɗo naɗa min muuti, o ga aŋka gi kabarre ta meeliti gaari ku miɗɗa o ta saamiyti
         zunubgeyyo gu taasicca ma semeetee oko ballee paracco ku kiɗaati. Taaso pa, gu delaa
         ƴa omma ma geegar ka Zerizalem. Keeke pa paratti, ay maa gu garkayya Kitamniti Mellayi.
         48 Kunta pa elliy o ku giyyiy gaari kooko. Ay kaaka appe ku deeɗiy tasawwo oko giimo.
         49 Naa pa n̰akammatoŋga maa ga Tattu beneyye gaa ga beraatoŋga. Kuŋ soopa, nuntoŋ iŋee
         aɗe aatti geegar ka Zerizalem namma ya wikinne maa ku gassicca gudirane ma asaa min
         uwwa.»Iisa kalappa samaani(Elloŋ Mark 16.19-20, Lubaakico 1.9-11)50 Gaa Iisa oomikko jobookeetee renta min geegarri, katta darre ta Beetani. Gaa iŋaa, ga cipilɗiy pittee gaa baarikiɗiy.
         51 Gaa wikinne maa ga baarakɗiy kaaka, ga cappiyoo, gaa Mella cipiliyya samaani. 52 Guta pa logiya, guu yookiɗe aatti Zerizalem ma parhane yaata. 53 Maa gu yookiɗe, guu nowoɗɗo diiman dooranti girti Mellayi gu logoɗɗiya.

Beneyyi aaye omma min diilico lawwi paracco11 Min diiliti maa ga Mella alɗe kelgeyya ɗa missa ya maatiki, ga gata kaaka maa gu kolaa
         goo Beneyyi, gata aaye paaɗe. Gata aaye ma Mella, o ga gata saa kulla ay Mella. 2 Omma min kilgiyco lawwi paracco, ga gata kaaka aaye ma Mella. 3 Mella kilgiyiy lawwi paracco ma gata, lekka ɗa ya maatiki ma kilgiyenta bala gata.
         4 Beneyyi pa, beraayo hayaatane oko lawwi paracco. Hayaatane taata pa, ay bahaarane
         ma beraayo oko giimo. 5 Gii bahaarane asiɗe beera namtuwwi+, gaa namtuwe alɗe gederra ɗa ga bitticca.6 Mella n̰aame palaynice kaƴi aɗe maa gu semeetee goo Yaaya+. 7 Gata pa ase ga asiɗe beneyya ma gaarti bahaarane taata maa ga elle o maa ga giyye
         ku maa gu giimi paracco amanniyya beneyti kaaka, guu oyyicca bahaarane. 8 Yaaya ma batasayya giimi gata kaaka pa, ay gata ɗa ma ay bahaarane, innasoopa, ga ase beneyya ma gaarti
         bahaaranti. 9 Bahaarane taata pa, ay ta tirta ma ase dunuune teete gi asiyooca gaara seeniti Mellayi
         oko giimi paracco. 10 Gata pa, maa gu kolaa goo Beneyyi aaye dunuune teete, o ga Mella kilgiyca dunuune
         ma gata. Gaa ma kaaka aɗe, gu giimi ku dunuune teete alɗiya ibina ɗa. 11 Beneyyi pa ase oko gimtee+, guu guta pa alɗeeca saara ɗa. 12 Oko giimi soopa ma joobiya o ma dowwiy galbigeeco oko gata, ga biryoo botol ku maa
         gu deeɗe rontee Mellayi. 13 Guta pa deero rontee Mellayi, ay ma wiyaw ɗa ka aleŋ ta giimo teete, o gi ma aŋko
         tanco ɗa ka, innasoopa, ga ay Mella saa ma oyye gu deeɗe rontee.14 Beneyyi gata kee pa deero gimu, gaa nuntiɗe aattini, o ni ellica darjanti. Darjane
         taata pa, ay Mella Baaba ma berewweeca, o gi ta Runti ka kayti ka, ma unenta ma gidaanuwe ma gakamma ɗa o ma seene. 15 Gaa Yaaya asiyyo taasa oko giimo ma gaartee Beneyyi gata kee gaa: «Ay gata appe maa
         na asitoŋ beneyya gaartee naa: Gata akka asa taartu, o ga tatta ƴiila min oko naa,
         asan ga aaye paaɗe omma min oko naa.»16 Mileŋ ga unenta ma gidaanuwe pa, ay ɗakko appe ga lewɗineega gidaanuwti ma gakamma
         ɗa. 17 Mella birneegu hukumnigeetee ma Muusa. Gidaanuwti ma kaawo o seeniti soopa, ga birneegu ma Iisa Masi. 18 Lekka ɗa kaytiŋ gimu ma elliyya Mella, illa ay Runti Mellayi ka kayti ka. Gata ay
         Mella, o ga aaye saripti Mella Baaba. Ay gata ma gaarineega Mella.Beneyti Yaaya ma gaartee Masi(Elloŋ Matiye 3.1-12, Mark 1.2-8, Lik 3.15-17)19 Keeke pa ay beneyti Yaaya ma gaartee Masi wikinne maa gu taattuweeco Yawudigeyyo n̰aamiyyeegu soƴoowee ku saɗikaŋgeyyo, o Leebitnigee+ min geegar ka Zerizalem wikirti Yaaya ma batasayya giimi, gu asiyya inna goo: «Kii ay we? Kii ay Masi e?»20 Yaaya pa ursiyoo ɗa, beneyyiyooca saa purta gaa: «Naata ay Masi ɗa, gata maa ga Mella
         aparre.»21 Guu inniyya payya goo: «A ki ay nabiiniceEliyas+ ma akka yooka dunuune teete omma min asawti Masi e?» Gaa Yaaya tiiliyyoo gaa: «Kaw.»
         Guu inniyya payya goo: «A ki ay Nabiinice+ maa ga Muusa kitipiye gaa ga Mella akkiya n̰aama e?» Gaa tiiliyyoo gaa: «Kaw.» 22 Guu beneyyiyyee goo: «A kii appe ay we? Ni aŋka ni deeɗiyo beneyya oko giimi ma n̰akammini.
         Gaa oko kii ka, kii ki ay we?» 23 Gaa Yaaya tiiliyyoo gaa: «Naa keeke appe ay gimu kee maa ga nabiinice Esaya beneyye
         gaartee tippa gaa: “Lekka gimu ma beneyyayo oko giimo ma raɗɗa kayni gaa: Panoŋga
         botol oko Miltine ga deeɗo cur+.”»24 Gaa min oko giimi kotti maa gu n̰aamiyee oko Yaaya, gu lekkiɗo kulla daare ma gu kolaa
         goo Pariziyennigee. 25 Guu giimi kotti inniyya payya goo: «A kii ay Masi ɗa, gata maa ga Mella aparre, o
         ki ay Eliyas ɗa, o ki ay Nabiinice ɗa, ayme ki batasayɗo giimi?» 26 Gaa Yaaya tiiliyyoo gaa: «Naa batasayyatoŋ ma ammi ka, lekka soopa gimu kaƴi ma aaye
         aattoŋ maa ku ibina ɗa ma seene. 27 Gata kaaka pa akka asa taartu, o ya seppee ku n̰urtee ka kulla, na arakke ɗa na ipiriyyeegu
         min asintee.» 28 Gaari kooko pa paracco deero geegar ka Beetani, saripti ƴiiro ta Yurden ma sorotta
         diiman were maa ga Yaaya batasayɗo giimi.Iisa ay Tamawti Mellayi29 Gaa ma ta sokkonta kaƴi maa ga Yaaya elliyya Iisa ga asee, gaa beneyyiɗe gaa: «Elloŋga,
         keeke ay Tamaw maa ga Mella n̰akamme saɗikane ma cemekkay zunubgeeco giimo. 30 Ay gata appe maa na beneyyitoŋ gaartee naa: Gata akka asa taartu, o ga tatta ƴiila
         min oko naa, asan ga aaye paaɗe omma min oko naa. 31 Naa saa kulla ma kayaatu lekka ɗa kabarre kadar ga ay gata ma ay Tamawti Mellayi,
         innasoopa, na ase batisiyco giimo ma ammi, ku maa na gaariyyooga Tamaw keeke oko giimi ku Isirayel.»32 Gaa Yaaya gemmiɗe saa tak gaartee Iisa maa ga elle gaa: «Na ellica saa Ruuhanti Mellayi ma beere min uwwa samaani aleŋ hamam gi asiyyee joppa, gii nuntiyyee ziiti.
         33 Min omma ga naa saa kulla ma kayaatu lekka ɗa kabarre kadar ga ay gata, innasoopa,
         ga Mella ma n̰akamminoo na asiɗe batisiya giimi ma ammi, ay gata ma beneyyiyaw gaa:
         “Gimu maa ki akka ella gii Ruuhanti Mellayi asiyee beera gi nuntiyyee, ay gata appe
         ma akkiy batisiya giimi ma Ruuhanti Mellayi.”» 34 Gaa Yaaya beneyyiɗe payya gaa: «Naa pa elliy saa gaari kooko ma iɗiitu, o na beneyya
         kadar ga gimu keeke ay Runti Mellayi.»35 Gaa ta sokkonta kaƴi, ga Yaaya alɗo payya ma jobookeetee ku seera geegar ka Beetani. 36 Gaa maa ga elliyya samaane Iisa gaa ƴelaa, gaa beneyyiɗe gaa: «Keeke ay Tamawti Mellayi.»
         37 Gaa maa gu jobookee ku seera kotti giyyiyya beneyti Yaaya kaaka, guu jobbiyya Iisa.
         38 Gaa maa ga Iisa jigirɗe, gaa elliɗe guu jobokkaa, gaa inniɗiy gaa: «Ku deyekka ini
         me?» Guu guta pa tiiliyyee goo: «Rabbi, kii nowotte taŋaa?» (Seme ku Rabbi kooko pa,
         goo ‘Garaawa’.) 39 Wikinne kaaka pa gi paato ay usur appe. Gaa Iisa tiiliyyoo gaa: «Asoŋ, ku asiyya ella
         were maa na nowoɗɗe.» Gaa maa gu kaatiɗe gu deeɗiya ella, guu nambiɗe iŋaa paalta.40 A min oko giimi ku seera kotti pa ma giyyiya beneyti Yaaya guu jobbiyya Iisa, ga kaƴi
         gu semeetee goo Andire. Gata ay sinti oko Simo Piyer. 41 Andire gata pa waagiki ƴa omma sinti kee Simo, gaa beneyyiyyee gaa: «Ni gassiya Masi.» (Seme ku Masi kooko pa goo ‘gata maa ga Mella aparre’.) 42 Gaa Andire kaatikkiki Simo wikirti Iisa. Maa ga Iisa elliyya samaane, gaa beneyyiyyee
         gaa: «Kii ay Simo runti Yaaya+, haŋka pa, gu semeecam daa pe goo Sepas.» (Sepas pa goo Piyer+.)Iisa kolaa Pilip ma giiti Natanayel43 Gaa ta sokkoŋta kaƴi ga Iisa icciɗe niyyane gaa kaatiɗe kiɗa ta Galilee. Maa ga sarɗe,
         guu deeɗe waaga ma giiti Pilip, gaa Iisa beneyyiyyee gaa: «Jobbino.» Gaa Pilip jobbiyya.
         44 Pilip pa gata, ay ka geegar ka Betsayda darrico Andire ma giiti Piyer.45 Gaa Pilip kaatiyyee oko Natanayel, gaa deeɗiyee beneyya gaa: «Ni gassiya gimu maa
         ga Muusa beneyye aattí Kitamniti o maa gu nabiinigee ketepeyye gaartee min tippa, maa gu semeetee goo Iisa, ma ay runti Yuusup+ ka geegar ka Nazaret.» 46 Gaa Natanayel tiiliyyee gaa: «Nazaret ma ay geegar ka rootta gonek ka, ga lekka aɗe
         maatiki ka samaane ma akka ooma!» Gaa Pilip tiiliyyee gaa: «Asu saa ki asiɗo ella
         ma iɗiicum ga kii milco.» Gaa Natanayel kaatiɗe ma Pilip gu deeɗiya ella Iisa. 47 Gaa maa ga Iisa elliyya samaane Natanayel gaa asee, gaa beneyyiɗe gaa: «Elloŋ, ay
         keeke pe ay gimu ka tirta ka Isirayel ma lekka ɗa kosso.» 48 Gaa Natanayel beneyyiyyee oko Iisa gaa: «Ki ibinno kii me?» Gaa Iisa tiiliyyee gaa:
         «Maa ga Pilip alɗum kolaa ɗa missa, na ellum maa ki nowoɗɗe baltí booti.» 49 Gaa Natanayel tiiliyyee gaa: «Garaawa, kii ay Runti Mellayi o ki ay sultan ka Isirayel!» 50 Iisa pa tiiliyyee gaa: «Ki amanne kadar na ay Runti Mellayi asan na beneyyiyam naa
         na ellum maa ki nowoɗɗe balti itti. Ki akka ella gaari ma kaawenta ƴiila min oko kooko.»
         51 Gaa beneyyiyyee payya oko Natanayel gaa: «Giyyoŋ ƴa! Na beneyyatoŋca seene: Ku akkiya
         ella samaane gaa eyee, guu malaykatnigeetee Mellayi bereɗɗe oko Runti Gimi min samaani kiɗaati o gu kalappa.»
         
            
               	Namtuwe ay gaari ku miɗɗa o zunubgeeco giimo o muutu. Kooko pa paracco jagakkay giimi ma
                     Mella.

               	Yaaya keeke pa, ay gata ɗa ma ketepeyyica kitamne teete. Semeeco saabayye ka. Gata keeke
                     batisiye giimi ammo ku maa gu deeɗo samaane unti Mellayi.

               	Gimtee pa, ay Yawudigee ma ay giimi ku kiɗa ta Isirayel.

               	Leebitnigee pa ay giimi ku balti Leebi runti Yakub. Guta pa gayay giimi ma soƴaa saɗikaŋgee girti
                     Mellayi.

               	Elloŋ Malasi 3.23-24.

               	Nabiinice keeke ay nabiinice ka seeniti ma ay Masi maa ga Mella beneyyiyee gaa ga akkiya n̰aama.
                     Elloŋ Ɗillico Hukumnigeyyo 18.15-18.

               	Elloŋ Esaya 40.3.

               	Yaaya keeke ay gata ɗa ma batasayya giimi o ga ay gata ɗa kulla ma ay kaƴi min jobookeetee
                     Iisa. Gata keeke ay tatti Simo.

               	Seme ku Sepas o ku Piyer serco goo ‘termel’. Elloŋ Matiye 16.18.

               	Yuusup pa, ay tatti ɗa ma weyya Iisa. Innasoopa, gata ay tatti ma meɗewwiya ka. Yaati Iisa
                     maa gu joraaca goo Mariyam, icce aaɗi ma gudiranti Mellayi.

Jiizane ta darre ta Kana21 Gaa meeni seera omma, gi lekkiɗe jiizane darre kaƴi aɗe maa gu kolaa goo Kana, ma
         aaye kiɗa ta Galilee. Gii Yaati Iisa, 2 o Iisa kulla ma jobookeetee gu kolowɗiy jiizanti. 3 Gaa maa gu mirimco kotti gaamiɗe, gii yaati Iisa beneyyiyyee gee: «Guta mirmi gaame.»
         4 Gaa Iisa tiilitti gaa: «Iya, lubbi keeke ay kante ɗa. Wikinnitu asee ɗa missa maa
         na gaariyyooca darjantu oko giimo.» 5 Gii yaati Iisa beneyyiyyoo oko lubaakeyyo gee: «Leyyoŋgu gaari paracco maa ga beneyyatoŋ.»6 Gaa were kaaka lekkiɗo ondigee bizgiƴi taatta ku dambeyyo maa gu Yawudigee kalaayo ammi ku apilti, aleŋ ta aadaŋgeeco ku maa gu deeɗo samaane unti Mellayi wikinne
         maa gu lollokkaa. Ondigee kotti pa, daare ɗe ecekka poppoɗi kuɗuŋgee, o daare pa ecekka
         orro o seera. 7 Gaa Iisa beneyyiyyoo oko lubaakee kotti gaa: «Onnoŋgu ondigee kotti ma ammi.» Guu
         onniɗiy ta calay calay. 8 Gaa leeɗiyoo payya gaa: «Haŋka pa, ku ɗabboŋ paaɗe paalta ku itiriyyee oko tattuwco
         giimi ma leewa tiyaw.» Guu ɗabbiɗe paalta gu itiriyyee ammi guta kotti ma sawle gu
         deeɗe mirmi daare aɗe ku mor̰mor̰oskeyyo. 9 Maa ga tattuwco giimi ma leewa tiyaw aawiy mirmi kooko, gaa alɗo ibina ɗa baŋ gu asaa
         min taŋaa. Lubaakee soopa ma ɗabbe ammi gu onniɗiy ondigee kotti lekka aɗe kabarre.
         Gaa kolliyya mittí daatti, 10 gaa beneyyiyyee gaa: «Giimi gu beraayo ƴa omma mirmi ku daana, guu mowwe pa, guu biriyyo
         kaa pe ma daana ɗa. Kii pa, duwiyoo oko mirmi ku daana namma ya haŋka.»11 Ay keeke appe ay latta ka ajjibiti ka diiliti maa ga Iisa leelo ma garaa kadar ga
         asaa min Mellayi. Gaari kooko pa deero darre ta Kana kiɗa ta Galilee. Ay iŋaa appe
         ga gaaricca darjanti, guu jobookeetee duwɗiy galbigeeco oko gata. 12 Gaa maa gu gaari kooko ƴiiliɗe, gaa Iisa kaatiɗe geegar ka Kaparnawom ma yaati o seneetee
         ku rootta o jobookeetee, guu deeɗe nunta meeni paalta.Iisa petekkay giimi ma saawagga girti Mellayi(Elloŋ Matiye 21.12-13, Mark 11.15-17, Lik 19.45-46)13 Gaa maa gu meeni ku laalanco Yawudigeyyo maa gu kolaa goo Pak garribiɗe, ga Iisa kulla kaate geegar ka Zerizalem. 14 Maa ga sarɗe, gaa deeɗe un̰n̰a doorane+ ta girti Mellayi. Guu lekkiɗo iŋaa giimi ma saawagga gama o tamee o hamam, o daare pa ay magaakee
         ku guruzzi+. 15 Maa ga Iisa elliɗiy pa, gaa icciɗe donni, gaa pittiɗiy paracco min dooranti, ma tameeco
         o gamaaco. Gaa terciliyyooga gurusco magakkeyyo o ga baggiyoogu daŋgilco ku saawigiti.
         16 Maa ga pittiɗiy, gaa beneyyiyyoo oko giɗaakee ku hamamti gaa: «Cimmoŋgu lawtoŋ kooko
         paracco min iŋee, arkini lee ɗa girti Tattu ger ka sunniti.» 17 Maa gu jobookeetee elliyya liyaw kaaka, gu mooyiya were maa gu ketepeyɗiya beneyti Mellayi goo: «Ƴekko
         maa na lekka oko gircum egekkano aleŋ okko+.»18 Maa ga Iisa leeɗiya keeke, guu taattuweeco Yawudigeyyo inniyya goo: «Gaarani ƴa latta ka ajjibiti, ku maa ni leeɗo kabarre kadar ki lekka
         botol maa ki leeɗo goŋŋa.» 19 Gaa Iisa tiiliyyoo gaa: «Yeyyoŋga girti Mellayi keeke, gaa ma meeni subba na asiyya
         geewa.» 20 Guu beneyyiyyee goo: «Ni geewiya ma ƴilaakee orooruwee pooɗi o bizgiƴi ger keeke,
         gaa kiita, kii ki akkiya geewa ma meeni subba ka!» 21 Ger kaaka pa maa ga Iisa beneyyayo ay ziiti. 22 Ay ɗakko appe, maa ga Iisa naɗiɗe min muuti, guu jobookeetee mooyiɗe kadar ga beneyyiya
         keeke. Guu amanniɗe payya oko beneytí Kitamniti Mellayi o oko beneyti Iisa.Iisa ibinya saa ka galbigeeco giimo23 Wikinne maa ga Iisa alɗo missa Zerizalem laalane ta Pakti, gu giimi maani dowwiy galbigeeco oko gata, asan gu elliy garaawi ku ajjibiti maa
         ga leelo ma garaa gudiranti Mellayi. 24 Gaa Iisa soopa alɗiy amanna ɗa, asan ga ibiniy saa paracco, 25 o ga gata aŋka ɗa gu tasawɗeegu gaarco giimo, asan ga gata ibinya saa ka galbigeeco.
         
            
               	Dooranti taata pa ay were maa gu giimi paracco, Yawudigee o giimi ma ay Yawudigee ɗa, lollokɗiya
                     Mella.

               	Magaakee ku guruzzi kotti, leewaa lubbico ka magaawi aattí doorane tee ta girti Mellayi. Ay guta appe
                     ma magakkaa gurus ka kiɗaayee daare. Guta beraayo oko turaayo gurusco Yawudigeyyo.
                     Magaw taata pa, gu leewaca ɗa samaane, ay kaaka appe ga gurus maraɗɗiyo gu dewɗo ayaawee.

               	Elloŋ Soom 69.10.

Nikodem deeɗiya gassa Iisa31 Lekka miiɗi kaƴi min oko giimi maa gu kolaa goo Pariziyennigee maa gu semeetee goo Nikodem. Gata pa ay kaƴi min oko taattuweeco Yawudigeyyo. 2 Gaa meene kaƴi ma aandoŋ, ga asiyya gassa Iisa gaa beneyyiyyee gaa: «Garaawa! Ni lekka
         kabarre kadar ga ay Mella ma n̰akammum ki asinni gaara beneyyi, asan ga lekka ɗa gimu
         ma gederra ga leeɗo garaawi ku ajjibiti aleŋ maa ki leewa, gaa Mella aaye ɗa ma gata.»
         3 Gaa Iisa tiiliyyee gaa: «Giyyu ƴa! Na beneyyamca seene: Lekka ɗa gimu ma gederra ga
         gassiɗo darjane ta mulunniti Mellayi, guu weyya ɗa wiyaw ta marawta.» 4 Gaa Nikodem inniyya gaa: «A gaa gimu baabaŋguwe appe, ga gederra pe gaa me ga yookiɗo
         aattí yaati, gii ɗilliyya wiyaawi?»5 Gaa Iisa beneyyiyyee gaa: «Giyyu! Na beneyyamca seene, gaa gimu gu weyya ɗa ma ammi
         o ma Ruuhanti Mellayi, ga gederra ɗa ga un̰n̰iɗo mulunniti Mellayi. 6 Hayaatane ma asaa min oko gayyeetee ay ta gayyeetee. A hayaatane soopa ma asaa min
         oko Ruuhanti Mellayi, ay ta Ruuhanti. 7 Addo ajjiba ɗa asan na beneyyiyam naa gu weyya wiyaw ta marawta. 8 Ussu pa azakka were maa ga aŋkiɗo. Ki geewaca azawti, o ki ibinya ɗa were maa ga asawɗo,
         o were maa ga katawɗo. Ay goŋŋa appe, guu giimi kulla maa gu weewe ma Ruuhanti Mellayi.»9 Gaa Nikodem beneyyiyyee gaa: «A keeke pa, deewa pe gaa me?» 10 Gaa Iisa tiiliyyee gaa: «Kii ma ay garaawa tatta ka giimi ku Isirayel, o ki ibinenta, ki alɗiy ibina ɗa gaari kooko? 11 Giyyu! Na beneyyamca seene: Ni beneyya oko gaari maa ni ibina, o ni deewa suyuudigee
         oko gaari maa ni elelle, kuu alɗo amanna ɗa oko beneytini. 12 Kuu amanna ɗa naa beneyyatoŋ ma gaari ku dunuune teete, ku akka amanna pe kuu me,
         naa beneyyatoŋ ma gaari ku samaani? 13 Lekka ɗa gimu ma kalpe kaytiŋ samaani, illa ay Runti Gimi ma beere min samaani.14 «Tippa, maa ga Muusa alɗo goosigeyyo ma gimtee Isirayel, ga onne barwu ka sarni itti, gaa cipiliyya ettu
         ga atiyya, asan gu giimi ma cokollaa ga Mella pirɗiy min muuti+. Runti Gimi kulla gu akkiya paapa pe aleŋ taata aɗe guu atiyya, 15 ku maa gu giimi paracco ma dowwiy galbigeeco oko gata gassiɗo hayaatane ma gakamma
         ɗa ta kaw. 16 Ku ella, Mella ƴekkiy maani ta kaw giimi ku dunuune teete, namma ga biriyya Runti ka kayti ka, ku maa ga kulla gimu aɗe ma dowwica galbanti oko gata alɗo masila ɗa,
         innasoopa, ga gassicca hayaatane ma gakamma ɗa ta kaw. 17 Mella n̰aamiya ɗa Runti dunuuniti ku maa ga asiyyo caaɗa parlane oko giimo, innasoopa, ga n̰aamiya ku maa ga asiɗiy najjiya. 18 Giimi ma dowwiy galbigeeco oko gata gi parlanti Mellayi bagay ɗa, ay ma dowwiy ɗa
         soopa, gi bagay, asan gu dowwiy ɗa oko gata ma ay Runti Mellayi ka kayti ka. 19 Mella n̰aamica bahaarane ta seene dunuune teete, guu giimi ƴekkiɗe namtuwe ƴiila min
         bahaaranti, asan gu gaarco maa gu leewa miɗɗa ka. Ay keeke appe ay botol ka caaɗiti
         parlanti Mellayi. 20 Gimu ma leewa miɗɗa ɗakattica bahaarane, o ga asaa ɗa bahaaranti, asan ga ɓayakka
         gu giimi elliɗiy gaartee ku miɗɗa maa ga leewa. 21 Gimu ma jobokkaca seene soopa, asaa bahaaranti, asan gu giimi elliɗiy gaartee ku seeniti
         maa ga leewa o gu leeɗo kabarre kadar ga jobokka gaartee Mellayi.»Yaaya ay suyuudinti Iisa22 Gaa maa gu gaari kooko ƴiiliɗe, ga Iisa ma jobookeetee kaatiɗe kiɗa ta Yudee gu deeɗe nunta wikinne paalta, ga batasayɗo giimi. 23 Oko wikinne kaaka pa, ga Yaaya kulla batasayya giimi baale ta Enon ma aaye saripti
         Salim, asan ga were kaaka lekka ammi maani. Guu giimi asawɗo, ga batasayɗiy, 24 asan ga wikinne kaaka gu bakammiya ɗa missa daŋayi.25 Gaa meene kaƴi, gu jobookeetee Yaaya daare icciɗe meela ma Yawudince kaƴi ma gaarco Yawudigeyyo ku apilti ku maa gu deeɗo samaane unti Mellayi wikinne
         ka lollikiti. 26 Guu kaatiɗe gu deeɗiya gassa Yaaya. Guu beneyyiyyee goo: «Garaawatini, ki moyaa aɗe
         miɗi kee ma aaye diɗɗiŋ ma kii ta tappiti ƴiiro ta Yurden, gata maa ki beneyye gaartee,
         haŋka ga batasayya kulla giimi, o giimi paracco katee.»27 Gaa Yaaya tiiliyyoo gaa: «Lekka ɗa gimu ma gederra ga leeɗo maatiki, gaa Mella oyowwiyee
         ɗa. 28 Kuŋ kulla ay suyuudigee maa na beneyyiɗe naa ga naa ay Masi ɗa maa ga Mella aparre, innasoopa, ga Mella n̰akamminoo omma min oko gata. 29 Daate maa ga miiɗi ecekke ay tanti, o lanjinti pa, ay gata ma aaye saripti, o gaa
         geewaa beneyti gi daanee ta kaw. Naa kulla haŋka gi parhantu yaata aleŋ taata appe,
         lekka ɗa payya maatiki ma koyowwiti. 30 Gata ɗe ga tattuwti gaayu, o naata pa ga tattuwtu koyyu. 31 Ma asaa min samaani ƴiilay giimi paracco. Ma ay ka kiɗaati soo, ay ka kiɗaati o ga
         beneyya ma gaari ku kiɗaati ka. Ma asaa min samaani pa, ƴiilay giimi paracco. 32 Gata beneyya gaari maa ga elle saa o maa ga giyye. Gaa alɗo lekka ɗa ya gimu kaƴi
         ma amanna oko beneyti. 33 Gimu ma amanna oko beneyti, oyaa kadar ga beneyti Mellayi ay seene. 34 Gimu maa ga Mella n̰akamme beneyya beneyyiŋgeetee Mellayi, asan ga Mella berewweeca
         Ruuhanti maani ta kaw. 35 Mella Baaba ƴekka Runti o ga kappeeca darjanti ta lawwi paracco. 36 Gimu ma dowwica galbanti oko Runti gasakkaca hayaatane ma gakamma ɗa ta kaw, ma pocaa
         duwawtí oko gata soopa gasakkaca ɗa hayaatane taata, asan ga bogorti Mellayi jeree.»
         
            
               	Oko wikinniti Muusa, ga Mella boŋsiyoo oko giimi ku Isirayel asan gu pooce jobbiti
                     beneyti. Gaa n̰aamiyyoo barwee gu omoɗɗiy. Gaa beneyyiyyee oko Muusa gaa ga taɓilu
                     sarna gaa kalliyya ga deeɗo barwu. Gaa caariɗo bunne, gaa atiɗo ettu siƴƴa gaa ziwwiyya
                     uwwa. Kaaka pa, ga gimu maa gaa barwu oomiya, gaa asiyya cukila barwu ka sarni ka
                     ziwwenta ga gasakkaca saa aapiya koɗok. Elloŋ Gemmico Giimi ku Isirayel 21.9.

Iisa wagaa ma daate ta Samaari41-3 Guu Pariziyennigee giyyiɗe kadar ga Iisa batasayya giimi maani ƴiila min oko Yaaya o jobookeetee kulla ƴiiliy ma maanuwe ku Yaaya. Ma
         seene pa, ga Iisa saa ma kayaati batisiye ɗa giimi, ay jobookeetee ka ma batasayya. Maa ga Iisa giyyiɗe kadar gu giimi beneyya goŋŋa, ga wace min kiɗa
         ta Yudee, gaa yokowɗo kiɗa ta Galilee.4 Gaa yokaa pa Galilee, illa ga ƴelaa ma botol ka kiɗa ta Samaari. 5 Gaa sarɗe geegar kaƴi aɗe maa gu kolaa goo Sisar ma aaye katta ganti Yakub, maa ga berewwiyee oko runti kee Yuusup min tippa. 6 Ay iŋaa appe kulla maa ga beeniti Yakub maa ga caree alɗo. Maa ga Iisa rakawɗe pa
         min turguwwi, ga ase nunta biiti beenu kaaka wikinne ka gaayilti.7-8 Wikinne maa ga Iisa nabaɗɗo kaaka pa, gu jobookeetee katee darre ta Sisar gu deeɗiyo
         giɗa tiyaw. Gii lekkiɗo Samaaritenniŋga ma ase ɗabbiti ammo. Maa gi asiyya gassa,
         gaa innicca gaa: «Biraw ɗe ammi na aar̰iɗo.» 9 Gii tiiliyyee gee: «Kii ma ki ay Yawudince. Ayme ki enewɗino naa ma ay gima ta Samaari kii na biram ammi ki aar̰iɗo?» Gita pa
         beneyye goŋŋa asan gu Yawudigee ma giimi ku Samaari gi galawwiyoo ɗa+.10 Gaa Iisa tiilitti gaa: «Ka ibinca ɗa birawti Mellayi, o gimu keeke ma enaate ammi
         ku aar̰iti. Ka ebenɗiya ampane kee, ay kaŋ pe soo ma enaa, gaa biritte ammi ma beraayo
         hayaatane oko giimo.» 11 Gii daate beneyyiyyee gee: «Miiɗi keeke, ki lekka ɗa rambaaye ka cimmiti ammo, o beenu
         siƴƴa. Ki gasakkay taŋaa ammi kotti ma beraayo hayaatane oko giimo? 12 Kaakatini kee Yakub ay gata ma mirniiga beenu keeke, o ga gata saa kulla ma kayaati
         o rontee o gaaruwtee aar̰e amtee. Ki pa leewe ki walaŋ ki ƴiila e?» 13 Gaa Iisa tiilitti gaa: «Gaa gimu aar̰e amtee beenu keeke, gu ibini deewa payya. 14 Gimu soopa ma ar̰aa ammi maa ga naa beree, gu ibini deewa ɗa payya ta kaw, asan gu
         ammi maa na beree deewee ammi ma sorotta diiman o gu beree hayaatane ma gakamma ɗa
         ta kaw.» 15 Gii daate beneyyiyyee gee: «Miiɗi keeke, biraw ɗe ammi kotti ku maa gu ibini alɗino
         dee ɗa o na alɗo asa ɗa payya ɗabbiti iŋee.»16 Gaa Iisa leeɗiti gaa: «Addo ka deeɗiya kolla mitte ku asiɗo.» 17 Gii gita pa tiiliyyee gee: «Na lekka ɗa miiɗi.» Gaa Iisa beneyyitti gaa: «Ay seene
         appe ka leeɗaw kaaka lekka ɗa miiɗi, 18 asan ka sokke miiɗi beeƴa, o miiɗi maa ka nowoɗɗe keeke haŋka kulla ay mitte ɗa. Oko
         keeke pa, ka beneyye ma seene.» 19 Gii daate tiiliyyee gee: «Miiɗi, naa ellam goŋŋa, ki ay nabiinice. 20 Kookuweetini koo Samaaritennigee aabidiya Mella oko damba taata, a kuŋ Yawudigee pa
         kuu ga were ka aabiditi Mellayi aaye geegar ka Zerizalem.» 21 Gaa Iisa tiilitti gaa: «Daate, amannu oko beneytu keeke. Wikinne akka asa maa ku alɗiya
         aabida ɗa payya Mella Baaba oko damba taata, o ga ay Zerizalem ɗa ka kulla. 22 Kuŋ giimi ka Samaari aabaddaa Mella maa ku ibina ɗa samaane, nii Yawudigee soopa aabaddaa
         Mella maa ni ibina samaane, asan gi najjiyti Mellayi delaa ƴa omma min Yawudigeyyo.
         23 Wikinne soopa asaa, o ga ase paaɗe haŋka, maa gu giimi asiyya aabida Mella Baaba ma
         gaayo ta Ruuhanti o ma seeniti, asan ga Mella aŋka giimi ma aabaddaa pe goŋŋa aɗe. 24 Mella ay Ruuhane, o gu giimi ma aabaddaa pa kulla, aŋka gu aabidiyya ma gaayo ta Ruuhanti
         o ma seeniti.» 25 Gii daate beneyyiyyee gee: «Na lekka kabarre kadar ga Masi, gata maa ga Mella aparre, akka asa, ga asinniigu gaara gaartee Mellayi paracco.»
         26 Gaa Iisa tiilitti gaa: «Ay naata keeke appe ma beneyyate ay Masi.»27 Gaa wikinne maa gu beneyɗo kaaka pa, gu jobookeetee kulla asiɗe min giɗaawi lawwi
         ku tiyaawi. Guu ajjibiɗe maa gu elliyya ga beneyya ma daate. Gaa alɗo lekka ɗa ya
         gimu kaƴi kulla min oko jobookeetee ma inniya gaa: «Ki aŋkiti ini me?», e baŋ gaa:
         «Ayme ki beneyɗo ma daate teete?» 28 Gii daate uttiyyee oko kuɗigití iŋaa, gii yookiɗe darriti gi deeɗiyo taasa oko giimo
         gee: 29 «Asoŋ ƴa ku asiyya ella gimu kinne ma gaarawgu gaartaw paracco maa na leelo! Walaŋ
         pe ga deewa Masi?» 30 Guu giimi oomiɗe min darriti, gu deeɗiya ella Iisa.31 Wikinne maa gi daate yookiɗe darriti gi deeɗiyo taasa oko giimo kaaka, gu jobookeetee
         pa malmallaa goo: «Garaawatini, asu tee ɗe?» 32 Gaa gata pa tiiliyyoo gaa: «Na lekka tiyaw maa ku ibina ɗa.» 33 Guu jobookeetee enewɗo zeneeco goo: «Alka lekka soo gimu ma itiriyee tiyaw e?» 34 Gaa Iisa beneyyiyyoo payya gaa: «Tiyawtu, ay na leeɗiy gaari maa ga ma n̰akamminoo
         aŋka, o na gaamiyya lubbi maa ga berewwiyaw. 35 Ku beneyya kuu gi seɗɗo marakkiti koyyee pooɗi. Naata soopa beneyyatoŋ naa ku elloŋgu
         ƴa ganna neero, o gu aŋka paaɗe seɗɗo. 36 Gimu ma seɗekka gasakkaca appe hagganti, o ga temekkay korƴo ku maa ga gassicca hayaatane
         ma gakamma ɗa ta kaw. Ay goŋŋa pe ga gimu ma lowokka o ma seɗekka parhinɗo serco sawa.
         37 Masal keeke pa beneyye gaa: Gimu kaƴi ƴa lowokka o kaƴi pa seɗekka. Ay seene. 38 Na n̰aamitoŋ seɗɗiti oko gaan maa ku alɗe lobokka ɗa. Giimi daare pa lubbe, kuu asiɗe
         jiira oko lubbico maa gu leewe paaɗe.»Giimi maani ku kiɗa ta Samaari amanna oko Iisa39 Samaaritennigee maani min darre ta Sisar dowwiy galbigeeco oko Iisa asan gi daate
         beneyyiyoo gee: «Gimu kinne gaarawgu gaartaw paracco maa na leelo.» 40 Ay ɗakko appe gu Samaaritennigee asiyya gassa Iisa gu asiya malmila goo ga nuntayo.
         Gaa nuntiɗe ma guta meeni seera. 41 Maa ga Iisa beneyyiyyoo, guu giimi maani ta kaw duwɗiy payya galbigeeco oko gata ma
         ay Masi. 42 Guu beneyyitti oko daatti goo: «Haŋka ni dowwiy ɗa galbigeetini oko gata ma beneyte
         ka maa ka jeppini, innasoopa ni dowwiy kulla, asan ni giyyiya saa pe ga niita ma deytini
         o ni leelo pe kabarre ma tirta kadar ga ay Najjaayaco giimi paracco ku dunuune teete.»Iisa rayyaddaa runti lubaaka ka tatta ka hakuumati43 Maa ga Iisa nuntiɗe kiɗa ta Samaari meeni seera, gaa ƴiiliɗe payya kiɗa ta Galilee.
         44 Gaa gata saa ma kayaati beneyyiɗe gaa: «Nabiinice gu giimi ku darriti bakammiki ɗa.» 45 Innasoopa, maa ga asiɗe Galilee, gu giimi joobiya samaane, asan gu elle gaari ku ajjibiti
         ma garaaca gudiranti. Gaari kotti pa, ga leyyiy laalane ta Pakti ma deero Zerizalem. Giimi ku Galilee kotti pa, kulla katee oko laalane taata. 46 Gaa yookiɗe darre ta Kana ma aaye Galilee, were maa ga sawilɗiy ammi gu deeɗe mirmi ku mor̰mor̰oskeyyo.Gaa lekkiɗo lubaaka tatta ka hakuumati, maa ga runti parayya geegar ka Kaparnawom.
         47 Maa ga gimu kaaka giyyiɗe kadar ga Iisa wace min kiɗa ta Yudee ga asiɗe kiɗa ta Galilee,
         gaa kaatiyyee darre ta Kana ga deeɗiyee beneyya gaa: «Miiɗi keeke, ban̰n̰u ɗe aɗeŋ
         Kaparnawom, ki deeɗiya rayyida runtu ma parayya ta tirta teete katta muuti.» 48 Gaa Iisa beneyyiyyee gaa: «Kuu elle ɗa aɗe goŋŋa garaawi ku ajjibiti ma garaaca gudiranti
         Mellayi, gu galbigeetoŋ ku dowway ɗa oko naata.» 49 Gaa lubaaka ka tatta ka hakuumati tiiliyyee oko Iisa gaa: «Miiɗi keeke, asu aɗeŋ girtu
         omma min maa ga runtu alɗe mataa ɗa missa.» 50 Gaa Iisa beneyyiyyee gaa: «Haŋka ki yooku paaɗe gircum. Runcum rayyide.»Gaa miɗi kaaka amanniɗe oko beneyti Iisa maa ga beneyyiyee, gaa yookiɗe. 51 Gaa ta sokkonta maa ga sarɗe geegar ka Kaparnawom, gu lubaakeetee joobiyya butuuli
         guu beneyyiyyee goo: «Runcum rayyide.» 52 Gaa gata pa inniɗiy gaa: «Ay wikinne ŋawwa maa ga rayyidiɗe?» Guu guta pa tiiliyyee
         goo: «Ay mooko ma duhur.» 53 Maa ga giyyiyya beneyco kaaka pa, ga leelo kabarre kadar ga ay wikinne kaaka saa maa
         ga Iisa beneyyiyyee gaa: «Runcum rayyide.» Ay ɗakko appe ga duwicca galbanti oko Iisa.
         Guu gimtee ku giiri kulla paracco duwɗiy galbigeeco oko Iisa.54 Ay keeke appe ay latta ka ajjibiti ka seertiŋ, maa ga Iisa leelo wikinne maa ga yookiɗe
         min kiɗa ta Yudee gaa asiɗe payya kiɗa ta Galilee.
         
            
               	Giimi ku Samaari, ay Samaaritennigee. Guta pa ay giimi ku amsenta, Yawudigee sokke beenannico ma Asiriyennigee,
                     guu weeɗiy pe Samaaritennigee guta kotti. Guta pa jagiya wikirco ka lollikiti Mellayi
                     kayco. Dee geewa were kayaati dambu maa gu kolaa goo Garizim gu lollokɗiya iŋaa Mella,
                     min maa gu deeɗo lollika Zerizalem, o gu amassiy ka awaadigee ku Mellayi ma ku zorro.

Iisa rayyadda gimu ma ay ruŋguyne51 Maa gu gaari kooko ƴiiliɗe, gii lekkiɗo laalancoYawudigeyyo kaƴi aɗe maa gu leeca. Wikinne kaaka pa, ga Iisa kulla katee geegar ka Zerizalem
         laalanti. 2 Gaa geegar kaaka lekkiɗo biití burgo, maa gu kolaa goo ‘Burgo ta Tameyyo’. Sariptí
         burgo taata pa, lekka tepirane ka geewenta maa gu kolaa goo Betzata ma beneyco Ebireenigeyyo+, ma lekka zubiŋgee beeƴa saripti. 3-4 Guu lekkiɗo giimi maani ma parayya, ma ay koor̰ee, o ma ay mugulee, o ma ay ruŋguygee
         ma oƴee aɗicco zubiŋgee kotti.5 Gaa min aacco giimi kotti ma parayya ga lekkiɗo gimu kaƴi ma lekka ƴilaakee orooruwee
         subba o poppoɗi ma parayyi. 6 Maa ga Iisa asiɗe iŋaa, gaa elliyya miiɗi kaaka ma oƴee. Gaa leeɗe kabarre kadar ga
         parayti kaaka domokkiyee. Gaa inniyya gaa: «Ki aŋka aɗe rayyido?» 7 Gaa paraaya tiiliyyee gaa: «Miiɗi, na lekka ɗa gimu ma ɗolaano tepiraniyyi wikinne
         maa guu ammi wisse. Maa naa cokke naa na kataa na deeɗo ɗoola pa, ga gimu kaƴi omokkaw
         saa ɗooliti.» 8 Gaa Iisa beneyyiyyee gaa: «Wacu! Iccicca birisancum, kii tan̰n̰iɗo!» 9 Gaa kaytiŋ ka ga gimu kaaka rayyidiɗe. Gaa waciɗe partakan̰, ga iccicca birsanti ga
         tan̰n̰iɗe.Caŋ gii meene taata pa maa ga rayyidiɗe, ay meene ta nambiti. 10 Ay ɗakko appe, ga maa gu taattuweeco Yawudigeyyo elliyya gimu ma ga Iisa rayyide kaaka,
         gu beneyyiyee goo: «Meente ay meene ta nambiti. Ki lekka ɗa botol maa ki goyyicca
         birisancum, asan gu hukumnigeetine oyowwiya ɗa liyaw aleŋ keeke.» 11 Gaa gata pa tiiliyyoo gaa: «Gimu ma rayyidinoo, ay gata ma beneyyiyaw gaa na iccicca
         birsantu, na tan̰n̰iɗo.» 12 Guu inniyya goo: «Ay we ma beneyyiyam goŋŋa?» 13 Gaa gimu ma rayyide kaaka soopa, alɗiya ibina ɗa gimu ma rayyidiya, asan ga Iisa masile
         aacco giimi kotti ma aaye iŋaa.14 Gaa wikinne paalta omma, ga Iisa waagikkiki gimu gata kee maa ga rayyide doorane ta
         girti Mellayi, gaa beneyyiyyee gaa: «Giyyu ƴa. Haŋka maa ki rayyidiɗe appe, ki addo niŋga ɗa payya.
         Kii niŋge, ki akka gassa pe gaari ku miɗɗa ma ƴiila parayyi, o gu lekka ɗa rayyido.»
         15 Gaa miiɗi kaaka kaatiɗe ga deeɗiyo beneyya oko taattuweeco Yawudigeyyo kadar ga ay
         Iisa ma rayyidiya. 16 Ay ɗakko appe gu Yawudigee diiliɗe gu lewɗee gaari ku miɗɗa oko Iisa, asan ga rayyidiya
         gimu kaaka ma meene ta nambiti. 17 Gaa Iisa soopa tiiliyyoo gaa: «Tattu lobokka meeni paracco o naa kulla lobokka.» 18 Maa ga beneyyiɗe goŋŋa guu Yawudigee aŋkiɗe saa pe misilti ta kaw, ay asan ga rayyide
         ɗa ka gimu meene ta nambiti, innasoopa ga beneyye payya gaa ga Mella ay Tatti o ga
         leewe saa gaa ga sawa ma Mella oko gaari paracco.19 Gaa Iisa tiiliyyoo payya gaa: «Giyyoŋ! Na beneyyatoŋca seene: Runti Mellayi, gederra ɗa ga leeɗo maatiki kayti ka, illa ga leewa maatiki maa ga ella min oko
         Mella Baaba. Gaari paracco maa ga Mella Baaba leewa ga Runti kulla leeway, 20 asan ga Mella Baaba ƴekka Runti, o ga gareegu gaari paracco maa ga leewa o ga akkeegu
         gaara payya gaari ma ƴiilay kooko asan ku ajjibiɗo ta kaw. 21 Aleŋ maa ga Mella Baaba naɗaɗɗiy giimi o ga beraayo hayaatane, ga Runti kulla beraa
         hayaatane oko giimi maa ga aŋka. 22 Mella Baaba pa, caɗaayo ɗa parlane oko gimo, innasoopa, ga bireeca darjane parattí ta parlanti oko Runti, 23 ku maa gu giimi paracco karmiyiyya Runti aleŋ maa gu karmayɗiya Mella Baaba. Gimu
         ma karmayya ɗa Runti pa, karmayya ɗa kulla Mella Baaba ma n̰akammiya.24 «Giyyoŋ! Na beneyyatoŋca seene: Gimu ma geewaa beneytu, o ga dowwica galbanti oko
         gata ma n̰akamminoo lekkica hayaatane ma gakamma ɗa ta kaw, o gi parlanti Mellayi
         bagaa ɗa, innasoopa, ga uttiyee oko botol ma kataa muuti, gaa icciɗe pe botol ma kataa
         hayaatane ma gakamma ɗa ta kaw. 25 Giyyoŋ! Na beneyyatoŋca seene. Wikinne asaa, o ga ase paaɗe haŋka, maa gu giimi ma
         ecekke botol ka muuti asiyya giyya beneyti Runti Mellayi. Guu giimi ma akkiya giyya
         o ma amanna icciɗo botol ma kataa hayaatane ma gakamma ɗa ta kaw, 26 asan aleŋ Mella Baaba ma ay Miltí hayaatane parattí, ga oko Runti kulla ga bireeca
         gudirane ku maa ga deeɗo Miltí hayaatane parattí, 27 o ga biryee botol ku maa ga caaɗiyyo parlane oko giimo, asan ga ay Runti Gimi. 28 Aɗoŋ ajjiba ɗa oko gaari kooko, asan ga wikinne asaa maa gu giimi ku mattenta paracco
         asicca giyya ur̰uuti Runti Gimi, guu naɗiɗo paracco min muuti. 29 Kaaka pa, gu giimi ma leewee gaari ku samaane maa ga Mella aŋka ƴa naɗakka, guu gassicca
         hayaatane ma gakamma ɗa ta kaw. Giimi ma leewe gaari ku miɗɗa pa naɗakka, gii parlanti
         Mellayi baagiɗiy. 30 Naa kaytu ka, gederra ɗa na leeɗo maatiki. Na caɗaayo parlane oko giimo aleŋ maa ga
         Mella Baaba aŋka, o gi parlantu taata maa na caɗaayo ɗayaŋ, asan na aŋka ɗa na leeɗo
         maatiki maa ga naa ka aŋka, innasoopa, na leeɗo maatiki maa ga Mella Baaba ma n̰akamminoo
         aŋka.31 «Gaa naa milco ka beneyya gaari ku kayaatu, ga beneytu ku ecekkaa ɗa, 32 innasoopa, ga lekka kaƴi ma asaa min Mellayi ma beneyya gaartaw, o na lekka kabarre
         kadar ga beneyti ay seene. 33 Ku n̰aame giimi wikirti Yaaya ma batasayya giimi, gaa gata pa beneyyiɗe ma gaartaw o ga beneyti kaaka ay seene. 34 Gayee ɗa maatiki ga gimu beneyyiɗo ma gaartaw. Na beneyyitoŋ ma gaartee Yaaya ku maa
         ku duwɗiy galbigeetoŋ oko naa gaa Mella najjiyittoŋ. 35 Beneyti Yaaya ay aleŋ okko ma zegee, gii berewɗiyo oko giimo. Kuu oyyiɗe ma beneyti
         o ku parhine paalta oko wikinne ka bahaaranti taata. 36 Gaari maa na leewa ga naa soopa, ƴilaa beneyti Yaaya kaaka, o gu gaartaw ay lubbi
         maa ga Mella Baaba berewwiyaw ka tattipiti ma garaatoŋ kadar ga ay Mella Baaba ma
         n̰akamminoo, 37 o ga Mella Baaba ma n̰aaminoo beneyye seene ma gaartaw. Kuŋ pa kaytiŋ giyyica ɗa ur̰uuti
         o ku elliyya ɗa ta kaw. 38 Beneyti ku nowottikiki ɗa, asan ku dowwiy ɗa galbigeetoŋ oko n̰amaakati. 39 Ku garkayya maani Kitamniti Mellayi, asan gi ma giraane taata ku leewe ku walaŋ ku gasakka botol ka hayaatane ma gakamma
         ɗa ta kaw. Beneyti Mellayi kaaka soopa beneyya ma gaartaw. 40 Gaa ma kaaka aɗe, kuu alɗo aŋka ɗa ku jobbinno naata ma beraatoŋ hayaatane ma gakamma
         ɗa ta kaw.41 «Naa deyekka ɗa gu giimi cepelɗiy semeetaw, 42 asan na ibintoŋ kadar ku ƴekka ɗa Mella galbigeetoŋ. 43 Naa ase ma semeetee Tattu, kuu alɗino jobba ɗa. Gaa gimu kaƴi ase ma gaari ku kayaati
         ka pa, ku jobokkaa. 44 Kuŋ ma deyekka cipilo ta semeetoŋ ka, kuu alɗo deyekka ɗa ga Mella cipilɗiy semeetoŋ.
         Goŋŋa pa, ku dowwiy pe kuu me galbigeetoŋ oko naata? 45 Aɗoŋ mooya ɗa kuu ga naa ma akkitoŋ luumiya unti Mella Baaba, ay Muusa gata maa ku ocokke ga asitoŋ gaaya, ay gata ma akkitoŋ luumiya. 46 Kuu amanne aɗe goŋŋa ma seene oko beneyti Muusa maa ga ketepeyye, ku amanna kulla
         oko beneytu, asan ga Muusa ketepeyyiy gaartaw. 47 Kuu amanne ɗa pa oko beneyti Muusa maa ga ketepeyye, ku amanna pe kuu me oko beneytu?»
         
            
               	Seme ku Betzata kooko pa goo ‘Ger ka kawiyti’.

Iisa beraayo tiyaw oko alpaŋgee beeƴa ku giimo(Elloŋ Matiye 14.13-21, Mark 6.30-44, Lik 9.10-17)61 Maa gu gaari kooko ƴiiliɗe, gaa Iisa kaatiɗe ma jobookeetee kiɗa ta Galilee. Gaa meene kaƴi gu tappicca baharre ta yaata tee ta Galilee maa gu
         kolaa kulla goo baharre ta Tiberiyad. 2 Guu giimi maani jobbiyya Iisa, asan gu elle garaawi ku ajjibiti ma garaa gudiranti
         Mellayi maa ga leelo maa gu giimi ma parayya rayyidiɗe. 3 Gaa Iisa ma jobookeetee deeɗe kalpa jappiti, gu deeɗe nunta iŋaa. 4 Oko wikinne kaaka pa, gi laalanco Yawudigeyyo maa gu kolaa goo Pak katta.5 Gaa maa ga Iisa elliɗe gu giimi maani asaayo, gaa inniyya Pilip gaa: «Kee gasakkeene
         ŋa mappa ke giɗinne, maa ke biryoo oko giimi ku maani kooko?» 6 Iisa pa beneyyiyyee goŋŋa oko Pilip asan ga aŋka ga giyyiyya baŋ ga telee gaa me.
         Gii seene aaye pa, ga Iisa ibinya paaɗe latta maa ga leewaa.7 Gaa Pilip tiiliyyee gaa: «Caŋ ke giɗe mappa ma lubbiti gimi ka koyyee paysara kulla,
         ga arakkayo ɗa maatiki ku maa ga kulla kaƴi aɗe gassiɗo rootta.» 8 Gaa kaƴi min oko jobookeetee, maa goo Andire ma ay sinti Simo Piyer beneyyiyyee oko
         Iisa gaa: 9 «Lekka miica iŋee, ma ecekke mappa beeƴa maa gu leewe ma bitta ku orzeyyi+ o buusi seera. A kooko pa arakkayo pe ini me oko giimi ku maani kooko?»10 Gaa Iisa beneyyiyyoo oko jobookeetee gaa: «Beneyyaniyo oko giimi paracco gu nuntiɗo
         kiɗaati.» Were kaaka pa lekka n̰aalu maani. Guu giimi nuntiɗe. Miɗi kotti pa, deewa
         latta ka alpaŋgee beeƴa. 11 Gaa Iisa icciyya mappa kaaka, gaa leeɗiyee barkinti oko Mellayi, gaa erriyya, gaa
         biriyyooga oko jobookeetee, gu ɗeddiyyooga oko giimi kotti paracco ma nowotte. Gaa
         icciɗiy buusi kulla, gaa leeɗiyee barkinti oko Mellayi, gaa ɗeddiyyoogu oko giimo,
         gu aymiɗe namma gu ayyiɗe paracco. 12 Maa gu giimi paracco teeɗe, gu ayyiɗe, gaa Iisa beneyyiyyoo oko jobookeetee gaa: «Buloŋgu
         kollee ma mare, ku maa ga ya kaƴi kulla alɗo naŋga ɗa.» 13 Guu jobookeetee Iisa bulɗiy kollee ku mappa ma mare, guu onniɗe laŋgee orro o seera.14 Maa gu giimi kotti ma teero elliɗiy garaawi ku ajjibiti ma garaa gudiranti Mellayi
         maa ga Iisa leelo, guu beneyyiɗe goo: «Ay ma tirta pe ga gimu keeke ay Nabiinice, gata appe maa ga Mella beneyye gaa ga akkiya n̰aama dunuune teete.» 15 Iisa pa, lekka kabarre kadar gu giimi aŋka baamiti ma guu, guu gagiyya ga deeɗo sultan.
         Ay ɗakko appe ga waciɗe ga deeɗe kalpa payya jappiti kayti ka pe.Iisa tan̰aa kayaaco ammo(Elloŋ Matiye 14.22-27, Mark 6.45-52)16 Maa gi paato galɗe, guu jobookeetee Iisa kaatiɗe biití baharriti. 17 Guu kalpiɗe markabati, guu tappaɗɗica baharre gu katawɗo ta geegar ka Kaparnawom.
         Wikinne kaaka pa, ay aandoŋ appe, o ga Iisa jobokkiy ɗa missa. 18 Gaa ussu maani diiliɗe ga azaɗɗo ma raɗɗa namma ga cepelɗiy ammi ku baharriti. 19 Maa gu jobookeetee awalɗiy ammi gi markaba sapaɗɗo, guu kaatiɗe arro latta ka kilometir beeƴa goŋŋa, guu elliyya Iisa gaa tan̰aa kayaaco ammoo ga asawɗiyo. Gaa ɓayaw icciyyooca.
         20 Gaa Iisa soopa beneyyiyyoo gaa: «Aɗoŋ ɓaya ɗa, ay naa ka.» 21 Guu jobookeetee aŋkiɗo gu icciyya markabati, gaa kaytiŋ ka oko wikinne kaaka saa,
         gi gita pa kulla eesiɗe paaɗe goŋgomni were ma gu aŋkiɗo warro.Iisa ay mappa ma beraa hayaatane22 Gaa ma ta sokkonta kaƴi, gu giimi ku maani koo ma nowotte ta tappití baharriti katik,
         elliɗe kadar gi markaba kaƴi ka ma kaate, o gu lekka kabarre kadar ga Iisa kalpe ɗa
         iŋaa, ay jobookeetee kayco ka ma kalpe gu kaatiɗe. 23 Guu lekkiɗo markabanigee daare ma ase min geegar ka Tiberiyad, gu asiɗe warra biití
         baharriti saripti were maa ga Miltine leeɗiyee barkinti oko Mellayi, gaa ɗeddiyyooga
         mappa oko giimo gu aymiɗe. 24 Maa gu giimi elliɗe kadar ga Iisa o jobookeetee aaye ɗa pa, guu kalpiɗe markabanigee
         kotti, guu kaatiɗe geegar ka Kaparnawom diyyiti.25 Gaa maa gu deeɗiya gassa ta tappití baharriti katik, guu inniyya goo: «Garaawatini,
         kii ase minke iŋee?» 26 Gaa Iisa tiiliyyoo gaa: «Giyyoŋ! Na beneyyatoŋca seene: Ku deyekkano oko mappa maa
         na birtoŋ ka, ku aymiɗe ku ayyiɗe. Ay oko garaawi ɗa maa na leelo ku ajjibiti maa
         ku elle. 27 Aɗoŋ lubba ɗa oko tiyaw ma ɗopokka ka, innasoopa, ku lubboŋ oko tiyaw ma domokka o
         gi beraatoŋ hayaatane ma gakamma ɗa ta kaw. A tiyaw taata pa, ay Runti Gimi ma beraatoŋca, asan ga Mella Baaba oyowwiyee oko Runti Gimi.»28 Guu inniyya goo: «Ni lee pe nii me ni leeɗiya lubbi maa ga Mella aŋka?» 29 Gaa Iisa tiiliyyoo gaa: «Lubbi maa ga Mella aŋka ku leeɗiya, ay ku duwɗiy galbigeetoŋ
         oko n̰amaakati.» 30 Guu inniyya goo: «Ki garaani ini me lattata ka ajjibiti, nii duwɗiy galbigeetini oko
         kii? Kii leewa pe ini me gaarta? 31 Tippa maa gu kookuweetini tan̰awɗo goosigeyyo gu teero tiyaw ma gu kolaa goo man+, aleŋ maa gi Kitamniti Mellayi beneyye gee: “Gata biryoo mappa ma asaa min samaani+.”»32 Gaa Iisa tiiliyyoo gaa: «Giyyoŋ! Na beneyyatoŋca seene. Ay Muusa ɗa ma birtoŋ mappa ma asaa min samaani. Ay Mella Baaba ma birtoŋ mappa ka tirta ma
         asaa min samaani. 33 A gata pa mappa maa ga Mella beraa, ay gata ma asaa min samaani, o ga ay gata ma beraa
         hayaatane ma gakamma ɗa ta kaw oko giimi ku dunuune teete.»34 Guu beneyyiyyee goo: «Miiɗi, berewwani ɗe diiman mappa kaaka.» 35 Gaa Iisa beneyyiyyoo gaa: «Tiyaw ma beraa hayaatane ay naata. Gaa gimu ase oko naata,
         gi maya deewa ɗa ta kaw, o ma dowwica galbanti oko naata, gu ibini deewa ɗa ta kaw.
         36 Naa ɗe beneyyitoŋ appe, o ku ellinoo, gaa ma keeke aɗe pa, ku alɗiy duwa ɗa galbigeetoŋ
         oko naa. 37 Giimi paracco maa ga Mella Baaba beraw jobokkano, o maa gaa jobbino naa pa, na pocaa
         ɗa ta kaw, 38 asan na ase min samaani ku maa na asiɗo lee aŋkiti Mella ma n̰akamminoo. Na asee ɗa
         na asiɗo lee latta maa ga naa ka aŋka. 39 Mella ma n̰akamminoo pa, aŋka ɗa na misilɗo ya gimu kaƴi kulla min oko giimi maa ga
         berewwiyaw. Innasoopa, ga aŋka na asiɗiy naɗa min muuti meene ta gammití dunuune teete
         wikinne ka parlanti Mellayi. 40 Maa ga Tattu aŋka, ay gu giimi paracco ma ibinya Runti, o gu dowwiy galbigeeco oko gata gassiɗo hayaatane ma gakamma ɗa ta kaw, o na asiɗiy
         naɗa min muuti meene ta gaamití dunuune teete wikinne ka parlanti Mellayi.»41 Guu Yawudigee diiliɗe gu ŋor̰omr̰omɗo, asan ga Iisa beneyye gaa: «Naata ay mappa ma asaa min samaani.»
         42 Guu beneyyiɗe payya goo: «Keeke ay Iisa ɗa aɗe runti Yuusup e? Ke ibiniy pe aɗe samaane
         gaayitee. Gaa haŋka pa, ga beneyɗo pe gaa ga asaa min samaani?»43 Gaa Iisa tiiliyyoo gaa: «Aɗoŋ ŋor̰omr̰uma ɗa! 44 Lekka ɗa gimu ma gederra ga asiɗo kayti ka oko naa, gaa Mella Baaba ma n̰akamminoo
         askiki ɗa, o na akkiya naɗa meene ta gaamití dunuune teete.» 45 Gaa Iisa beneyyiyyoo payya gaa: «Nabiinigee ketepeyye goo: “Mella akkiy ɓelda giimi paracco+.”» Gaa beneyyiyyoo payya gaa: «Gimu ma geewaa beneyti Mella Baaba o ga dowwaca galbanti
         asaa oko naata. 46 Lekka ɗa gimu ma elliyya Mella Baaba, illa ay gata ka ma asaa min Mellayi ma elliyya.
         47 Giyyoŋ! Na beneyyatoŋca seene. Gimu ma dowwaca galbanti oko naa lekkica appe hayaatane
         ma gakamma ɗa ta kaw. 48 Naata ay mappa ma beraa hayaatane. 49 Kookuweetoŋ teero tippa goosigeyyo tiyaw maa gu kolaa goo man, maa ga Mella biryoo, guu mattiɗe. 50 Gaa gimu soopa teero mappa ma asaa min samaani ga mataa ɗa. 51 Tiyaw ma asaa min samaani o gi beraa hayaatane ma gakamma ɗa ta kaw ay naata. Gaa
         gimu teero mappa keeke pa, ga nowotta diiman o ga mappa keeke maa na beraatoŋ ay ziitu.
         Na beraa oko giimi ku dunuune teete ku maa gu gassicca hayaatane ma gakamma ɗa ta
         kaw.»52 Guu Yawudigee kaltiyɗe ta seene aacco goo: «Keeke ay seene ɗa. Gimu keeke gederra
         ɗa ga birinneega ziiti ke aymiyya!» 53 Gaa Iisa beneyyiyyoo gaa: «Giyyoŋ! Na beneyyatoŋca seene: Kuu ayme ɗa ziiti Runti Gimi o kuu aar̰e ɗa baartee, ku gasakkaca ɗa hayaatane ta seene. 54 Gimu ma ayamma ziitu, o ga ar̰aa baartaw gasakkaca hayaatane ma gakamma ɗa ta kaw,
         o na akkiya naɗa min muuti meene ta gaamití dunuune teete, 55 asan ga ay ma tirta ga ziitu ay tiyaw o ga ma tirta gu baartaw ay aar̰o. 56 Gaa gimu ayme ziitu o ga aar̰e baartaw, ga naa aaye galbanti, o gata kulla aayaw ɗakko
         galbantu. 57 Mella Baaba ma n̰akamminoo ay Miltí hayaatanti, o ga gata ma beraw hayaatane, o naa
         kulla lekkica hayaatane ma gakamma ɗa ta kaw ma gata. Ay goŋŋa appe gu giimi kulla
         ma ayamma ziitu gassicca hayaatane ma gakamma ɗa ta kaw ma naa. 58 Ziitu keeke ay mappa ma ase min samaani. Gata pa ay aleŋ tiyaw ɗa maa gu kookuweetoŋ
         teero maa gu alɗo goosigeyyo guu mattiɗe. Gaa gimu teero tiyaw teete soopa, ga gasakkaca
         hayaatane ma gakamma ɗa ta kaw.» 59 Iisa pa, beneyyiya beneyyi keeke wikinne maa ga garawɗiyo oko giimo beneyti Mellayi
         girco ka giraaniti ma aaye geegar ka Kaparnawom.Jobookeetee Iisa daare poociya60 Maa gu jobookeetee Iisa daare giyyiyya beneyti keeke, guu beneyyiɗe goo: «Beneyti keeke raɗɗa maani.
         Lekka ɗa gimu ma gederra pe ga nuntiɗo ga gewɗiya.» 61 Iisa pa, leelo saa kabarre kadar gu jobookeetee ban̰aa oko gaari kooko. Ay ɗakko appe
         ga beneyyiyyoo gaa: «Beneytu keeke raɗakkatoŋ maani e? 62 A kuu asiya ella Runti Gimi, gaa yokaa uwwa wikirti ka omma maa ga alɗo, ku akka beneyya pe kuu me? 63 Ay Ruuhanti Mellayi ma beraa hayaatane ma gakamma ɗa ta kaw oko giimo. Gimu kayti ka gederra ɗa ga leeɗo
         maatiki. Beneyyiŋgee maa na beneyyitoŋ kooko asaa min oko Ruuhanti Mellayi, o gu beraa
         hayaatane ma gakamma ɗa ta kaw. 64 Lekka daare min aattoŋ ma duwiy ɗa galbigeeco oko naa.» Iisa pa beneyyiya keeke asan
         ga ibiniy saa min diiliti giimi ma dowwiy ɗa galbigeeco oko gata, o gimu ma akkiya
         bira picco giimo. 65 Gaa beneyyiyyoo payya gaa: «Ay ɗakko appe na beneyyitoŋ naa ga gimu gederra ɗa ga
         asiɗo kayti ka oko naa, gaa Mella Baaba oyowwiyee ɗa aɗe goŋŋa.»66 Gaa min iŋaa gu maani min oko jobookeetee meeliɗe jobbiti, guu tacilɗe. 67 Gaa Iisa inniɗiy jobookeetee ku orro o seera gaa: «Kuŋ kulla aŋka kaato e?» 68 Gaa Simo Piyer tiiliyyee gaa: «Miltu! Ni jobokka pe we? Ki lekkiya beneyyi ma beraa
         hayaatane ma gakamma ɗa ta kaw. 69 Ni amanne o ni lekka kabarre kadar ga kiita ay gata maa ga Mella n̰akamme.» 70 Gaa Iisa tiiliyyoo gaa: «Ay naata aɗe ma apirtoŋ kuŋ jobookeetaw ku orro o seera keeke.
         Gaa kaƴi min aattoŋ pa alɗo gimti Seetanni.» 71 Beneyti Iisa keeke pa, ga baarayye Yudas runti Simo Iskariyot, asan ga ay kaƴi min
         oko jobookeetee ku orro o seera o ga akkiya bira Iisa picco giimo.
         
            
               	Orze pa, saabayye aleŋ geme. Ay giimi ku saamo ma leewe mappa ma bitta ku orzeyyi.

               	Man ay latta kaƴi aɗe ma ay aleŋ korƴo maa ga Mella biryoo oko Isirayelitnigeyyo maa
                     gu tan̰awɗo goosigeyyo. Wikinne maa gu oomiɗe min kiɗa ta Masir maa gu alɗo lawwee,
                     guu katawɗo kiɗa ta Kanaan ma ga Mella berewwiyoo.

               	Elloŋ Soom 78.24. Elloŋ kulla Oomiti min Masir 16.4,13-15.

               	Elloŋ Esaya 54.13 o Zeremi 31.34 o Ayuub 36.22.

Seneetee Iisa amanna ɗa oko gata71 Maa gu gaari kooko ƴiiliɗe pa, gaa Iisa tan̰awɗo oko diyargee ku kiɗa ta Galilee.
         Gata pa aŋakke ɗa kaato kiɗa ta Yudee, asan gu taattuweeco Yawudigeyyo aŋka diyawti. 2 Wikinne kaaka pa, gi laalanco Yawudigeyyo ta zubiŋgeyyo+ katta. 3 Guu seneetee Iisa beneyyiyyee goo: «Wacu min iŋee, ki kaatiɗo kiɗa ta Yudee, ku maa
         gu jobookeecam kutik deeɗiya ella lubbicum maa ki leewa. 4 Lekka ɗa gimu ma leewa maatiki ma kiilo ka, gaa aŋka gu giimi ibiniyya. Kii leewa
         gaari ku ajjibiti, ki leyyiy saa ku maa gu giimi paracco elliɗiy, guu ibinɗum.» 5 Guta pa, seneetee Iisa ku katta saa kulla dowwiy ɗa galbigeeco oko gata.6 Gaa Iisa tiiliyyoo gaa: «Naa, ga wikinnitu asee ɗa missa. Kuŋ soopa ga wikinne paratti
         wagaatoŋ kaatiti. 7 Kuŋ, gu giimi ku dunuune teete lekka ɗa botol maa gu ɗakittitoŋ. Naa soopa, gu ɗakattinoo,
         asan na beneyya naa gu gaarco maa gu leewa miɗɗa ka. 8 Kuŋ aɗoŋ laalanti, naa soopa kataa ɗa missa, asan ga wikinnitu asee ɗa missa maa na
         deeɗiyooca gaara darjantu oko giimo.» 9 Maa ga Iisa beneyyiɗe goŋŋa pa, gaa nuntiɗe pe kanti Galilee.10 Maa gu seneetee ku katta kaatiɗe paaɗe laalanti, gaa Iisa kulla joboɗɗiy Zerizalem
         ma gubbo ka. 11 Guu taattuweeco Yawudigeyyo deyeɗɗiya Iisa wikinne ka laalanti kaaka, guu enewɗo goo:
         «Gata ay ŋa?»12 Guu giimi ma aaye laalanti kotti melewɗo maani ma gaartee Iisa. Daare ƴa goo: «Gata
         ay gimu ma leewa samaane.» Daare pa goo: «Gata daɓallay gonek ka giimi.» 13 Gaa alɗo lekka ɗa soo gimu saa ma beneyya ma raɗɗa asan gu ɓayakka taattuweeco Yawudigeyyo.Iisa garaa beneyti Mellayi meene ta laalanti14 Ɗaɗɗakkico meeni ku laalanti, gaa Iisa deeɗe un̰n̰a girti Mellayi, gaa diiliɗe ga beneyɗiyo gaartee Mellayi oko giimo. 15 Guu taattuweeco Yawudigeyyo ajjibiɗe ta tirta, guu beneyɗo aacco goo: «Gimu keeke ibiniy gaa me gaari ku Kitamniti Mellayi o ga ɓeleddiy ɗa ta kaw?» 16 Gaa Iisa tiiliyyoo gaa: «Beneytu keeke maa na garaatoŋ asaa ɗa min oko naata, innasoopa,
         ga asaa min oko Mella ma n̰akamminoo. 17 Gaa gimu oyaa ga lewɗiya lubbi maa ga Mella aŋka, ga ebenna ka pe baŋ ga beneytu keeke
         asaa min oko Mellayi e baŋ ga asaa min oko naa ka. 18 Gimu ma beneyya beneyyi ma okomma min kayaati ka, deyekka cipilo ta semeetee oko gata
         ka. Gimu soopa ma deyekka darjanti oko ma n̰akammiya, ga beneyti okomma min oko gimu
         ma n̰akammiya ka, o ga beneyti ay seene. Gata kaaka borolla ɗa. 19 Muusa gaaritoŋgu hukumnigee ku Kitamniti Mellayi, o ga lekka ɗa gimu kaƴi min aattoŋ ma
         jobbiy. Gaa ayme ku aŋkiɗo diyawtu kuu ga naa jobokkiy ɗa?» 20 Guu giimi tiiliyyee goo: «Kii lekka aarinne. Ay we ma aŋka diyawcum?»21 Gaa Iisa beneyyiyyoo gaa: «Na leetoŋ latta ka ajjibiti kaƴi ka+meene ta nambiti, kuu ajjibiɗe parattoŋ! 22 Muusa beneyyitoŋ gaa ku taharraniyo oko rontoŋ ku miɗitta guu weyya ga leeɗe meeni
         poppoɗi+. A gita pa, aadane ta taharriti taata asaa ɗa min oko Muusa, ay min oko kookuweetee.
         Ay ɗakko appe, ga ma meene ta nambiti kulla ku taharɗiyo oko rontoŋ. 23 Ku taharrayo oko rontoŋ ma meene ta nambiti kulla, asan ku aŋka ɗa ku kaawiɗiy hukumnigee
         ku Kitamniti Muusa. Gaa ayme pa, ku boŋosɗinaw oko naata, maa na rayyidiyya gimu caŋ caŋ min parayti
         ma meene ta nambiti? 24 Aɗoŋ caɗaa ɗa parlane aleŋ ta giimo maa gu caɗawɗiyo parlane oko gicco. Caɗawwoŋ ma ka seene.»Iisa ay Masi aɗɗe?25 Maa gu giimi daare ku Zerizalem elliyya Iisa, guu beneyɗo goo: «Ay keeke appe ay gimu
         maa gu taattuweeco Yawudigeyyo aŋka diyawti. 26 Elloŋga ƴa! Ay gata appe keeke beneyya saa pe unco giimi paracco, guu taattuweeco
         Yawudigeyyo ƴapawɗe kanco gu alɗe telaa ɗa. Walaŋ pe gu ibinya ma seene kadar ga ay
         Masi, gata maa ga Mella aparre? 27 Gimu keeke ke ibinca saa darriti maa gu wewɗiya. A Masi soopa, gata maa ga Mella aparre,
         wikinne maa gaa ase asa, ga lekka ɗa gimu ma akkiya ibina wikirti maa ga asawɗo.»28 Gaa maa ga Iisa garawɗiyo beneyti Mellayi oko giimo dooranti girti Mellayi, gaa inniɗiy ma raɗɗa gaa: «Ku ibinno aɗe ma ka tirta baŋ na ay we, o baŋ na ay min
         taŋaa? Ay naa milco ɗa ka ase, ay gata maa ga beneyti ay tirta ma n̰akamminoo. Ay
         seene ku ibinya ɗa. 29 Naa soopa ibinya, asan na asaa min oko gata, o ga gata ma n̰akamminoo.»30 Maa gu giyyiya beneyti kaaka guu aŋkiɗe baamiti. Gaa alɗo lekka ɗa soo ma eesiya asan
         ga wikinniti asee ɗa missa. 31 Gaa were kaaka gu giimi maani duwɗiy galbigeeco oko gata. Guu beneyyiɗe goo: «Gaa
         Masi ase asa, ga akka lee garaawi ku ajjibiti ƴiila payya min oko gimu keeke e?»Pariziyennigee n̰akamma taraakee gu deeɗiya baama Iisa32 Guu Pariziyennigee giyyicca ŋor̰omr̰umco giimo taata ma gaartee Iisa. Gaa ma gicco taattuweeco soƴoowee ku saɗikaŋgeyyo gu n̰aamiɗe taraakee ku girti Mellayi, ku maa gu deeɗiya baama Iisa. 33 Maa gu asiɗe, gaa Iisa beneyyiyyoo gaa: «Na aaye missa ma kuŋ wikinne paalta. Naa
         asiɗo yooka ka pe wikirti oko gata ma n̰akamminoo. 34 Ku akkino diyya o ku gasakkano ɗa, asan ku gederra ɗa ku kaatiɗo were maa na katawɗo.»
         35 Maa ga Iisa beneyyiɗe goŋŋa, guu taattuweeco Yawudigeyyo beneyɗo aacco goo: «Gata pa kataa pe taŋaa soo, namma ke alɗiya gassa ɗa? Aŋka ga
         kaatiɗo ma Yawudigee ma tacalle kiɗaayeeco giimi ma ay Yawudigee ɗa ga deeɗiyooga
         gaara beneyti Mellayi e? 36 Beneyti maa gaa ke akkiya diyya ke alɗiya gassa ɗa, o gaa ke gederra ɗa ke kaatiɗo
         were maa ga katawɗo keeke, garaa ini me beneyta?»37 Meene ta gaamití laalanti pa, ay gita appe ma ay meene ta daana ƴiila. Ay meene taata appe, ga Iisa waciɗe
         payya unco giimi paracco, gaa beneyyiɗe ma raɗɗa gaa: «Gaa gimu gu ibini deyya, ga
         asu wikirtu ga asiɗo aar̰a. 38 Gaa gimu duwca galbanti oko naata, gu ammi ma beraa hayaatane ma gakamma ɗa ta kaw
         sorotta min galbanti aleŋ maa gi Kitamniti Mellayi beneyye+.» 39 Oko beneyti keeke pa, ga Iisa beneyya ma gaari ku Ruuhanti Mellayi maa gu giimi ma dowwiy galbigeeco oko gata akka gassa. Oko wikinne kaaka
         pa, gi Ruuhanti Mellayi birenta ɗa missa, asan gu giimi papawwiya ɗa missa Iisa kuruwayi o ga gasakkica ɗa missa darjanti samaani.40 Maa gu giimi giyyiyya beneyti Iisa kaaka, gu daare beneyye goo: «Ay ma tirta pe ga
         gimu keeke ay Nabiinice maa gu beneyye min tippa goo ga akka asa.» 41 Daare pa min aacco goo: «Gata ay Masi, gata maa ga Mella aparre.» A daare payya pa
         goo: «Masi pa asaa ɗa min kiɗa ta Galilee! 42 Kitamniti Mellayi beneyye gee ga Masi gu akkiya wee geegar ka Beteleyem darriti sultan
         Dawud, o ga akka dee kulla ka balti Dawud+.» 43 Ay ɗakko appe gu giimi darɗe saananti Iisa. 44 Guu daare min aacco aŋkiɗo gu baamiyya, gaa alɗo lekka ɗa soo ma eesiya.Taattuweeco Yawudigeyyo amanna ɗa45 Gaa maa gu taraakee ku girti Mellayi koo yookiɗe, guu taattuweeco soƴoowee ku saɗikaŋgeyyo o Pariziyennigee inniɗiy goo: «Ayme ku alɗiya baama ɗa Iisa ku asikki?» 46 Guu taraakee ku girti Mellayi guta kotti pa, tiiliyyoo goo: «Lekka ɗa gimu kaytiŋ
         ma beneyye aleŋ beneyti kinno.» 47 Guu Pariziyennigee tiiliyyoo goo: «Kuŋ kulla oyye ga daɓallittoŋ e? 48 Lekka ɗa gimu kaƴi kaytiŋ min taattuweeco Yawudigeyyo o min Pariziyennigeyyo ma duwca galbanti oko gata! 49 Illa ay giimi ma ibiniy ɗa hukumnigeetee Muusa, ma duwiy galbigeeco oko gata. Guta kotti ay giimi maa ga Mella bolee.»50 Gaa lekkiɗo giico kaƴi maa gu kolaa goo Nikodem ma deyya gassa Iisa meene kaƴi aɗe.
         Gata pa beneyyiyoo oko gittee gaa: 51 «Hukumnigeetine toɗɗokkine ke baagiya ma parlane gimu maa ke geewiya ɗa beneyti o ke ebenniy ɗa gaartee maa ga leewe.» 52 Guu tiiliyyee goo: «Kii kulla ay min kiɗa ta Galilee e? Diyyu ƴa Kitamniti Mellayi! Lekka ɗa ya nabiinice kaƴi ma ay ka Galilee.»53 Gaa min iŋaa, gu tacilɗe kulla kaƴi aɗe kaate girti.
         
            
               	Laalane ta zubiŋgeyyo taata pa, gu Yawudigee leewaca ku maa gu mooyicca samaaniti Mellayi maa ga leyyoo
                     oko kookuweeco wikinne maa gu oomiɗe min Masir gu tan̰awɗo goosigeyyo. Iŋaa pa ga
                     Mella biryoo ammi o tiyaw o suuɗu. Oko laalane taata pa, gu Yawudigee kaate geegar
                     ka Zerizalem gu deeɗe pana zubiŋgee ma tappi, guu nuntiɗe meeni poppoɗi kayni. Elloŋ
                     Soƴoowee ku Saɗikaŋgeyyo 23.33-36,39-43 o Ɗillico Hukumnigeyyo 16.13-16 o Neyemi 8.14.

               	Elloŋ Yaaya 5.1-15.

               	Taharro teete pa ay maatiki ma garaa liŋganti Biraayim ma Mella.

               	Elloŋ Esaya 58.11 o Ezekiyel 47.1 o Zakariya 14.8.

               	Elloŋ 2 Samiyel 7.12 o Misee 5.1.

Daate maa gu gasakka gaa miiɗi oƴowwikiti81 Iisa pa kaate dambu ka olibiyeyyi. 2 Gaa ma ta sokkonta kaƴi ma sossoko ka, ga Iisa yookiɗe ga asiɗe un̰n̰a payya dooranti
         girti Mellayi. Guu giimi maani asiyya gassa. Gaa nuntiɗe ga garawɗiyo beneyti Mellayi. 3 Guu aalimnigee ku Kitamniti Muusa o Pariziyennigee itiriyyee daate maa gu gasse gii esekke miiɗi ma ay mittí ɗa. Guu asicca wirra ɗaɗɗakkico
         giimo unti Iisa. 4 Guu beneyyiyyee goo: «Garaawa, daate teete ni ɗeeŋica haŋka aɗe gii esekke miiɗi.
         5 Hukumnigeetee Muusa pa beneyyine goo ke dawakkineegu ma dambee daatti ma leewa goŋŋa ke dewɗiy. A kii
         pa, kii me pe?»6 Guta pa beneyye goŋŋa, asan gu aŋka cokkiti, ku maa gu gassiɗo botol gu luumiyiyya.
         Iisa pa zoone kanti ga gerewɗo kiɗaati ma pitti. 7 Gaa maa gu kuddiyiyyee inniti, ga Iisa cipilicca kayaati, gaa beneyyiyyoo gaa: «Maa
         gaa leelo ɗa kaytiŋ zunubgee, ga iccu dambu gaa diiliɗo ga uwwicca.» 8 Gaa zooniɗe payya ga gerewɗo kiɗaati.9 Maa gu giyyiyya beneyti kaaka pa, guu diiliɗe gu n̰or̰owɗo kaƴi kaƴi min baabaŋgeyyo
         ƴa omma. Gaa Iisa marɗe pe kayti ka ma daate gita taata ma waraɗɗe unti. 10 Gaa cipilicca payya kayaati, gaa beneyyitti gaa: «Daate, guu alɗo ŋa pe gu giimi ma
         loomoyyite? Lekka ɗa gimu ma caaɗite parlane kadar ga kante ay muutu ka pe e?» 11 Gii tiiliyyee gee: «Lekka ɗa ya gimu, Miltu.» Gaa Iisa beneyyitti gaa: «Addo, naa
         kulla caaɗite ɗa parlane ma ka muuti. Innasoopa, ka addo lee ɗa payya zunubgee.»Iisa ay bahaarane ta dunuune teete12 Gaa Iisa beneyyiyyoo payya oko giimo gaa: «Naata ay bahaarane ta dunuune teete. Gaa
         gimu jobbino, ga tan̰aa ɗa ta kaw namtuwwi o ga gasakkaca bahaarane ma beraa hayaatane.»
         13 Guu Pariziyennigee beneyyiyyee goo: «Ki beneyya ma gaari ku kayaacum ka. Goŋŋa pa, ga beneycum keeke
         maa ki beneyya ni oyaa ɗa kadar ga ay seene.» 14 Gaa Iisa tiiliyyoo gaa: «Caŋ na beneyya ma gaari ku kayaatu ka kulla, ga beneytu ay
         seene, asan na ibinya were maa na asawɗe o were maa na katawɗo. Kuŋ soopa ibinya ɗa
         were maa na asawɗe o were maa na katawɗo. 15 Kuŋ caɗaa parlane aleŋ ta giimo ka maa gu caɗawɗiyo parlane oko gicco. Naa soopa caɗaa ɗa oko gimi.
         16 A naa caaɗee parlane oko gimi kulla, ga kanni ay seene, asan na caɗaaca ɗa kaytu ka.
         Mella Baaba ma n̰akamminoo aaye ma naata. 17 Beneyye hukumnigeetoŋ goo: “Guu giimi seera beneyye beneyyi kaƴi ka, ga beneyco kaaka
         daa seene+.” 18 Naa beneyya ma gaartaw, o Mella Baaba ma n̰akamminoo kulla beneyya ma gaartaw.» 19 Guu inniyya goo: «Taccum ay ŋa?» Gaa Iisa tiiliyyoo gaa: «Ku ibinno ɗa naata, o ku
         ibinya ɗa kulla Tattu. Kuu ebenɗino naa, ku ebennaa kulla Tattu.»20 Beneyti keeke pa, ga beneyyiyooga wikinne maa ga alɗo dooranti girti Mellayi, katta were maa gu giimi kalawɗo saɗikane ta guruzzi, gaa alɗo lekka ɗa soo ma eesiya
         asan ga wikinniti asee ɗa missa.Iisa beneyya ma gaari ku yookiti samaani21 Gaa Iisa beneyyiyyoo payya gaa: «Na kataa. Kuŋ pa akkino diyya kuu alɗino gassa ɗa
         o ku gederra ɗa ku kaatiɗo were maa na katawɗo. Ku akka matta ma zunubgeetoŋ aɗe.»
         22 Guu taattuweeco Yawudigeyyo beneyɗo aacco goo: «Akka dee ziiti e? Maa ga beneyɗo pe gaa ke gederra ɗa ke kaatiɗo
         were maa ga katawɗo.» 23 Gaa Iisa tiiliyyoo gaa: «Kuŋ ay giimi ku kiɗaati, naa soopa ay ka uwwa. Kuŋ ay giimi
         ku dunuune teete, naa soopa ay ka dunuune teete ɗa. 24 Ay ɗakko appe na beneyyitoŋ naa ku akka matta ma zunubgeetoŋ aɗe. Kuu amanne ɗa kadar
         ga ‘Naa ay Ma Aaye Diiman’+ ku akka matta ma zunubgeetoŋ.» 25 Guu inniyya Iisa goo: «Kii pa ay we?» Gaa Iisa tiiliyyoo gaa: «Min diiliti na beneyyitoŋ
         appe. 26 Na lekkitoŋ gaari maani maa na beneyyatoŋ o maa na caɗaatoŋ oko gaari maa ku leewa.
         Innasoopa, na beneyyayo oko giimo beneyyi maa ga gata ma n̰akamminoo garawwiyaw. Gata
         pa, ga beneyti keeke ay seene.»27 Guu giimi alɗiya ibina ɗa beneyti kaaka kadar ga beneyyayo ma gaartee Mella Baaba.
         28 Gaa Iisa beneyyiyyoo gaa: «Wikinne maa kuu asiya paapa Runti Gimi uwwa pe kuruwayi, kuu asiɗo lee ka pe kabarre kadar ga ‘Naa ay Ma Aaye Diiman’, o ku ebenna kulla
         kadar ga beneyyi maa na beneyyatoŋ asaa ɗa min oko naa, innasoopa ga ay Mella Baaba
         ma garawwawga. 29 Gata ma n̰akamminoo dowwiyaw ɗa kaytu ka. Innasoopa, ga aaye ma naata, asan na leewa
         diiman gaari ma daanee.» 30 Wikinne maa ga Iisa beneyyiɗe goŋŋa, guu giimi maani duwɗiy galbigeeco oko gata.Giimi ma leewa miɗɗa ay lawweeco zunubgeyyo31 Gaa Iisa beneyyiyyoo oko Yawudigee ma dowwiy galbigeeco oko gata gaa: «Kuu nowottikiki beneytu, ku daa jobookeetaw ku tirta. 32 Ku ebennaca seene, o gi seene taata perekkatoŋ min lawwuwwi.»33 Guu tiiliyyee goo: «Nii ay giimi ku balti Biraayim, o ni deero ɗa kaytiŋ lawweetee gimi. Gaa ayme ki beneyɗini kii ni akka dee pirenta
         min lawwuwwi?» 34 Gaa Iisa tiiliyyoo gaa: «Giyyoŋ! Na beneyyatoŋca seene. Kulla gimu ma leewa aɗe goŋŋa
         zunubgee ay lawwico zunubgeyyo. 35 Lawwu nowotta ɗa diiman giiri. Miica ka giiri soopa, ay ka giiri aɗe diiman. 36 Gaa Runti Mellayi pirittoŋ min zunubgeyyo, ku gasakkay kayyeetoŋ ma seene, kuu deeɗo gimtee Mellayi.
         37 Na lekka kabarre kadar ku ay ka balti Biraayim. Innasoopa, ku aŋkiɗo diyawtu, asan
         ga beneytu un̰n̰itoŋ ɗa o ku poociya. 38 Na beneyyatoŋ latta maa na elelle min oko Tattu, kuŋ pa leewa latta maa ga tattoŋ
         garaatoŋ.»39 Guu tiiliyyee goo: «Tattini ay Biraayim.» Gaa Iisa beneyyiyyoo gaa: «Kuu alɗo aɗe
         goŋŋa ma seene rontee Biraayim, ku leewa saa kulla garrarritee maa ga leewa. 40 Haŋka soopa na beneyyatoŋca seene maa na geewe min oko Mellayi. Gaa ma keeke aɗe ku
         aŋkiɗo diyawtu. Biraayim pa, bala ga leelo ɗee goŋŋa. 41 Kuŋ, leewa garrarri aleŋ ku tattoŋ.» Guu tiiliyyee goo: «Nii ay buumiŋgee ɗa. Ni lekka
         tattini kaƴi ka ma ay Mella.» 42 Gaa Iisa beneyyiyyoo gaa: «Gaa Mella alɗo tattoŋ ma seene, ku ƴekekkano, asan na asaa
         min oko gata, ay ɗakko appe na alɗo iŋee gaddanti. Na asee ɗa ga naa milco ka, ay
         gata ma n̰akamminoo. 43 Ayme ku alɗiya gasakka ɗa beneytu, maa na beneyyatoŋ? Ay asan ku gederra ɗa giyyiti.
         44 Kuŋ pa ga tattoŋ ay Seetanne, o ku leewa gaari maa ga aŋka. Gata ay diyaawa min diiliti, o ga jobokka ɗa botol
         ka seeniti asan ga lekkica ɗa seene. Gaa borolla kulla, gi ay haddanti appe goŋŋa,
         asan ga ay boroola, o ga ay tatti borooli. 45 Naa soopa beneyya seene ka. Ay ɗakko appe ku alɗo amanna ɗa oko beneytu. 46 Ay we ma ellinoo kaytiŋ naa leewa zunubgee? A naa beneyyatoŋca seene pa, ayme ku alɗo
         amanna ɗa oko beneytu? 47 Ma ay gimti Mellayi aɗe goŋŋa geewaa beneyti. Kuŋ soopa ay gimtee Mellayi ɗa, ay ɗakko
         appe ku alɗiya geewa ɗa beneytu.»Iisa aaye paaɗe omma min wiyawti Biraayim48 Guu taattuweeco Yawudigeyyo beneyyiyyee oko Iisa goo: «Beneytini ay seene maa nii ki ay Samaaritennice o ki lekka
         aarinne kayaacum.» 49 Gaa Iisa tiiliyyoo gaa: «Na lekka ɗa aarinne kayaatu, na on̰aa soo Tattu, gaa kuŋ
         pa alɗino on̰aa ɗa. 50 Na deyekka ɗa cipilo ta semeetaw, lekka soo kaƴi ma deyekkaca. Ay gata pe ma akkiyooca
         caaɗa parlane oko giimo. 51 Giyyoŋ! Na beneyyatoŋca seene: Gaa gimu jobokkiya beneytu, ga mataa ɗa ta kaw.»52 Guu taattuweeco Yawudigeyyo beneyyiyyee goo: «Haŋka pe ni amanne ma seene kadar ki
         lekka aarinne kayaacum. Biraayim maate o nabiinigee kulla matte, gaa kii pa, kii gaa gimu jobbiya beneycum, ga mataa ɗa ta kaw. 53 Ki leewe kii ki tatta ƴiila min oko kaakatini kee Biraayim ma maate e? Nabiinigee
         kulla matte. Kii pa leewe pe kii ki ay we?»54 Gaa Iisa tiiliyyoo pe gaa: «Naa on̰aa ziitu ga naa milco ka, gi gayee ɗa maatiki.
         Ma on̰aano ay Tattu. Gata maa kuu ga ay Mella Miltoŋ 55 o ku ibinya ɗa, naa soopa ibinya. Naa beneyye naa na ibinya ɗa, na deewa boroola aleŋ
         kuŋ. A ta seene pa na ibinya, o na jobokkiya beneyti. 56 Kaakatoŋ kee Biraayim parhine ta kaw, asan ga ocokke elliti wikinnitu maa na asiɗo.
         Gaa maa ga elliyya gi deeɗiyee daanee.» 57 Guu Yawudigee beneyyiyyee goo: «Kii gu ƴilaakeecam sarakke ɗa missa orooruwee beeƴa
         kii beneyɗo kii ki elliya Biraayim?» 58 Gaa Iisa tiiliyyoo gaa: «Giyyoŋ! Na beneyyatoŋca seene: Min maa gu alɗiya weewa ɗa
         missa Biraayim ga ‘Naata ay Ma Aaye Diiman’.» 59 Maa gu giyyiyya beneyti kaaka pa, guu bulɗe dambee gu aŋkiɗo dawwiti, gaa gata pa
         n̰oor̰iɗe, ga oomiɗe min girti Mellayi.
         
            
               	Elloŋ Ɗillico Hukumnigeyyo 17.6.

               	Beneyti Iisa maa gaa Naa ay Ma Aaye Diiman keeke, ay semeetee Mellayi. Wikinne maa ga Mella oomiyee oko Muusa, gaa beneyyiyee
                     gaa gu semeetee goo ‘Naa ay Ma Aaye Diiman’. Ma beneyco Ebireenigeyyo pa goo YAHWEH. Elloŋ Oomiti min Masir 3.14.

Iisa rayyadda gimu ma ay koor̰ min wiyawti91 Meene kaƴi maa ga Iisa ƴelewɗo, ga gasse gimu butuuli ma ay koor̰ min wiyawti. 2 Guu jobookeetee inniyya goo: «Garaawa! Ayme ga gimu keeke alɗo koor̰ min wiyawti? Ay min oko zunubgeetee
         maa ga leewe e, e ga min oko ku gayyeetee?»3 Gaa Iisa tiiliyyoo gaa: «Ay min oko zunubgeetee ɗa, o ga ay min oko ku gayyeetee ɗa.
         Koor̰uwti keeke, ay ku maa gu giimi ellicca gudiranti Mellayi maa ga leewa ma gaari
         ku ajjibiti. 4 Ma paato ke gederra ke lubbiyya lubbiti oko gata ma n̰akamminoo. Aandoŋ pa asaa maa
         ga gimu alɗo gederra ɗa ga leeɗo ya lubbi kaƴi kulla. 5 Maa na alɗo missa dunuune teete na ay bahaarane ta dunuune teete.»6 Maa ga Iisa beneyyiɗe goŋŋa pa, ga pise olo kiɗaati gaa lipiɗicca kiɗa taata, gaa
         doon̰iyyeeca iɗiitee oko koor̰r̰i. 7 Gaa beneyyiyyee gaa: «Addo ki deeɗiy apila iɗiicam baale ta Silowe.» (Silowe pa goo
         ‘n̰aamo’.) Gaa koor̰ kaatiɗe, ga deeɗiy apila. Gaa maa ga yokowɗo, guu iɗiitee iyyiɗe
         saa pe caŋ. 8 Guu bakeetee o giimi ma ellaa min omma maa gaa ŋarayya beneyyiɗe goo: «Ay gimu kee
         ɗa aɗe ma nowotte ga ŋarayɗo e?» 9 Daare pa goo: «Ay gata aɗe.» Daare payya pa goo: «Ay gata ɗa, saabayyiya ka.» Gaa
         koor̰ pa tiiliyyoo gaa: «Ay naata saa pe.» 10 Guu inniyya goo: «Iɗiicam iyye pe goo me?» 11 Gaa tiiliyyoo gaa: «Gimu maa gu kolaa goo Iisa, ay gata, eeɗe kiɗa ma olootee gaa
         doon̰iyyawca iɗiitaw, gaa beneyyiyyaw gaa na addo baale ta Silowe na deeɗiy apila
         iɗiitaw. Naa kaatiɗe na deeɗiy apila, naa iyyiɗe saa pe.» 12 Guu inniyya goo: «A gaa alɗo ŋa pe ga gimu kaaka?» Gaa tiiliyyoo gaa: «Na ibina ɗa.»Pariziyennigee enaa koor̰ ma rayyide13 Guu asikki oko Pariziyennigeyyo miɗi ka omma kee ma ay koor̰. 14 Caŋ gii meene maa ga Iisa lipiɗiɗe kiɗa ma olootee gaa doon̰iyyeeca oko koor̰r̰i,
         gaa iyyiyyeegu iɗiitee, ay meene ta nambiti. 15 Ay kaaka appe, gu Pariziyennigee kulla ta kayco inniyya miɗi goo gu iɗiitee iyye goo
         me? Gaa miiɗi tiiliyyoo gaa: «Gata doon̰iyaw kiɗa ta lipiɗenta iɗiitaw, naa deeɗiy
         apila, gaa haŋka pa na elelɗo.» 16 Guu daare min aacco beneyɗo goo: «Miiɗi ma leyya liyaw keeke asaa ɗa min Mellayi asan
         ga jobokkay ɗa hukumnigee ku meene ta nambiti.» Daare pa goo: «A gimu ma leewa zunubgee
         pa, gederra aɗɗe ga leeɗo garaawi ku ajjibiti aleŋ kooko?» Gii alɗiyo gala ɗa payya
         aacco. 17 Guu inniyya payya koor̰ ma rayyide goo: «A kii pa, kii me pe ma gaartee oko gimu ma
         iyyamgu iɗiicam keeke?» Gaa tiiliyyoo gaa: «Ay nabiinice.»18 Oko keeke pa, gu taattuweeco Yawudigeyyo oyye ɗa kadar ga miiɗi keeke ay koor̰ min omma, gaa haŋka pa ga elelɗo caŋ caŋ. Ay
         ɗakko appe gu kolliɗiy gayyeetee, gu asiɗiy inna goo: 19 «Ay ma tirta aɗe ga keeke ay runtoŋ ma kuu ga wiyenta saa koor̰ e? A haŋka pa goo
         me pe ƴa ga elelɗo?» 20 Guu gayyeetee tiiliyyoo goo: «Ni ibinya kadar ga ay runtini aɗe, o min maa ni weeɗiya
         ga ay koor̰. 21 Innasoopa, ni ibinya ɗa latta ma deero ga elelɗo haŋka, o ni ibinya ɗa kulla gimu
         ma rayyidiya. Innoŋga, gata kulla ay miica ɗa payya, gederra ga tiilittoŋ.» 22 Gayyeetee pa beneyye goŋŋa, asan gu ɓayakka ta kayyeeco min taattuweeco Yawudigeyyo.
         Caŋ guu taattuweeco Yawudigeyyo guta pa, boode paaɗe ma ka pittico giimi ma oyye kadar
         ga Iisa ay Masi, gata maa ga Mella aparre, min aatti ger ka giraaniti. 23 Ay ɗakko appe gu gayyeetee beneyyiɗe goo: «Gata ay miica ɗa payya, gederra ga tiilittoŋ
         ga gata ma kayaati! Innoŋga.»24 Guu Pariziyennigee jooriyya payya miiɗi ma ay koor̰ kee min omma, guu inniyya goo:
         «Beneyyu ma Mella kadar ki beneyyaca seene. Nii, gaa oko kantini ka, ga miiɗi ma rayyidum
         keeke leewa zunubgee.» 25 Gaa tiiliɗe gaa: «Na ibina ɗa, baŋ ga leewa zunubgee e, e baŋ ga leewa ɗa. Innasoopa,
         ga maa na ibina keeke, ga naa ay koor̰, ga haŋka pa, na elelɗo caŋ caŋ.» 26 Guu inniyya goo: «Leyyam ini me? Iyyamgu iɗiicam gaa me?» 27 Gaa tiiliyyoo gaa: «Naa beneyyitoŋ appe, kuu alɗiya icca ɗa beneytu. Ayme ku enewɗino
         payya? Ku aŋka kulla ku deeɗo jobookeetee e?»28 Maa gu giyyiyya beneyti kaaka, guu n̰iliyya goo: «Ay kii ma ay jobookati. Nii, ay
         jobookeetee Muusa. 29 Ni lekka kabarre kadar ga Mella beneyyiyee oko Muusa, Iisa kaaka soopa, ni ibinya
         ɗa baŋ ga asaa min taŋaa.» 30 Gaa miiɗi tiiliyyoo gaa: «Beneytoŋ keeke ay ka ajjibiti! Miiɗi ma iyyawgu iɗiitaw
         keeke, kuu ku ibinya ɗa baŋ ga ay ka taŋaa? A naa soopa, ga iyyawgu iɗiitaw. 31 Ke lekka kabarre kadar ga Mella geeway ɗa giimi ma leewa zunubgee, ma leewaa kanti
         maa ga aŋka soopa o gu bakammiya kanti, ga geeway. 32 Ke giyye ɗa kaytiŋ gimu ma iyye koor̰ min wiyawti. 33 Gaa gimu keeke asaa ɗa min Mellayi, ga gederra ɗa ga leeɗo maatiki.» 34 Guu tiiliyyee goo: «Ki ɗa pe maa gu weewum aacco zunubgeyyo, kii aŋkiɗo ki ɓeldinni
         ma gaari?» Guu pittiyya renta min aatti ger ka giraaniti.Giimi ma ibinya butulti Mellayi35 Maa ga Iisa giyyiɗe kadar gu pittiyya renta koor̰ kee maa ga rayyide, ga kaate ga
         deeɗiya diyya. Gaa gassiyya, gaa beneyyiyyee gaa: «Ki dowwaca aɗe galbancum oko Runti Gimi?» 36 Gaa tiiliyyee gaa: «Tattuwe, gata ay we? Gaarawga ɗe Runti Gimi, naa duwicca galbantu
         oko gata.» 37 Gaa Iisa beneyyiyyee gaa: «Ay maa ki ella keeke appe ma beneyyam haŋka.» 38 Gaa miiɗi beneyyiyee gaa: «Miltu, na duwca galbantu oko kii.» Gaa darsiɗe unti Iisa.39 Gaa Iisa beneyyiɗe gaa: «Latta ma asawwikinoo iŋee dunuune teete ay maa na asiɗiy
         ɗedda giimi durgee seera. Gu ma ay koor̰ee ƴa iyyiɗo gu elelɗo, guu ma leewe goo gu
         ella pa koor̰uwɗo.» 40 Guu lekkiɗo Pariziyennigee daare ma aaye saripti Iisa. Maa gu giyyiyya beneyti kaaka guu inniya goo: «A nii
         pa, ay koor̰ee kulla e?» 41 Gaa Iisa tiiliyyoo gaa: «Kuu alɗo koor̰ee, gu gaari marakkatoŋ ɗa kayyeetoŋ. A maa
         ku lewɗe soopa kuu ku ella, gu gaari marakkatoŋ.»

Iisa ay maggu ka ɗayaŋ101 Gaa Iisa beneyyiyyoo payya gaa: «Giyyoŋ! Na beneyyatoŋca seene. Gaa gimu on̰aa ɗa
         ma burgo ta jaam ka tameyyo gaa kawaɗɗo ma tirpo ka, ga on̰owɗo jaammi, ga gata kaaka
         ay mariŋ o ga caɗaaka ka bottollo. 2 Ma on̰aa soopa ma biití burgo ta jaammi ay maggu ka tameyyo. 3 Oko gata kaaka, ga taraaka eyeeca biití burgo. Gaa maggu jooriɗiy tameetee ma semeeco.
         Guu giyyica ur̰uuti pa, gaa cimmiɗiy renta. 4 Gaa cimmiy pa, gaa ommiyyo, guu jobbiyya asan gu ibinca ur̰uuti. 5 Gimu maa gu ibina ɗa soopa, gu jobokkaa ɗa ta kaw. Gaɗakka pe arro min oko gata asan
         gu ibinca ɗa ur̰uuti.» 6 Maa ga Iisa gaariyyooca masal teete, guu giimi pa alɗiya ibina ɗa balti beneyti keeke.7 Ay ɗakko appe ga Iisa beneyyiyyoo payya gaa: «Giyyoŋ! Na beneyyatoŋca seene. Naa ay
         aleŋ burgo ta jaam ka tameyyo. 8 Giimi paracco ma asee omma min oko naa, ay marŋi o gu caɗaakee ku bottollo. Guu tamee
         soopa alɗiy giyya ɗa. 9 Naa pa ay biití burgo. Ma aɗaa ma wikirtu deewa najjiyenta. Gata gederra ga un̰n̰iɗo
         gaa oomiɗo, o ga gasakkaca tiyawti. 10 Mariŋ pa, asaa maasiti, o diyaawi, o niŋgiti ka. Naa soopa, ase ku maa gu giimi gassicca
         hayaatane, hayaatane ta tirta ma gakamma ɗa ta kaw.11 «Naa pa ay maggu ka ɗayaŋ. Maggu ka ɗayaŋ pa, beraaca hayaatanti oko tameetee. 12 Gimu maa gu kerkeyya ka soopa, ay maggu ɗa ka ɗayaŋ. Gata lobokka guruzzi ka, o gu
         tamee ay kuntee ɗa. Gaa ellica boor̰i gi asaa, ga gaɗakka ga cappiyyoo oko tameyyo,
         gii boor̰i asiɗiy omma, guu ma marakke idirɗo. 13 Gata pa gaɗakka temekkiya ɗa, asan gu tamee ay kuntee ɗa, kerkeyyiya ka. 14-15 Naa pa ay maggu ka ɗayaŋ. Mella Baaba ibinno, o naa kulla ibinya. Aleŋ teete appe,
         na ibinɗiy tameetaw, o guta kulla ibinno. Naa beraaca hayaatantu oko tameetaw. 16 Naa lekkiɗo payya tamee daare, ma aaye ɗa missa aatti jaam kee. Guta kulla na aŋka
         na asikkiko aacco gicco. Guu asicca giyya ur̰uutu. Guu deeɗo pe hidibe kaƴi ka o ma
         maggico kulla kaƴi ka. 17 Mella Baaba ƴekkano, asan na beraaca hayaatantu naa gassicca payya. 18 Lekka ɗa gimu ma gederra ga deeɗino, naa oyee ɗa. Ay naa milco saa ma oyowwiki muutu.
         Na lekka gudirane maa na biricca, o na lekka gudirane maa na gassicca. Ay keeke appe
         ay latta maa ga Tattu gaa na leyya.»19 Maa ga Iisa beneyyiyyoo goŋŋa, guu Yawudigee maani giyyiyya beneyti kaaka, guu darɗe payya aacco. 20 Guu giimi maani min aacco beneyyiɗe goo: «Gata lekka aarinne kayaati! Awaaka! Ayme
         ku gewɗiya?» 21 Daare pa beneyye goo: «Gimu ma lekka aarinne kayaati, beneyya ɗa goŋŋa. Aarinne pa
         gederra ɗa ga eyewɗo iɗiico koor̰eyyo.»Yawudigee pocaa Iisa22 Gata pa ay wikinne ka sitiini oko wikinne kaaka pa, gu leewica laalane ta iyyiti payya girti Mellayi+ geegar ka Zerizalem. 23 Gaa meene kaƴi ga Iisa tan̰awɗo aattí doorane ta girti Mellayi. Gaa alɗo aatti zuba
         kaƴi aɗe siƴƴa maa gu kolaa goo ‘Zubaati Suleman’. 24 Guu Yawudigee asiyya kadira, guu beneyyiyyee goo: «Ya minke pe ki akkiniica gaara seenicum baŋ
         ki ay Masi, gata maa ga Mella aparre e, e baŋ ki ay Masi ɗa? Beneyyani saa purta.»25 Gaa Iisa tiiliyyoo gaa: «Na beneyyitoŋ appe, kuu alɗo amanna ɗa. Gaari ku ajjibiti
         maa na leewa ma semeetee Tattu garaa kadar na ay Masi. 26 Gaa kuŋ pa alɗo amanna ɗa, asan ku ay min tameetaw ɗa. 27 Tameetaw geewaca ur̰uutu, na ibiniy o guta jobokkano. 28 Na beraayo hayaatane ma gakamma ɗa ta kaw, guta matakka ɗa ta kaw, o ga lekka ɗa gimu
         ma gederra ga cawwiɗiy min pittu. 29 Tattu tatta ƴiila min oko lawwi paracco, o ga gata ma birawgu tameetaw. Lekka ɗa gimu
         ma gederra ga cawwiyyeegu min pitti. 30 Mella Baaba o naata, ni kaƴi ka.»31 Maa gu Yawudigee giyyiyya beneyti kaaka guu bulɗe payya dambee, gu aŋkiɗo diyawti
         ma daawo. 32 Gaa Iisa beneyyiyyoo gaa: «Na leelo gaari maani ku ajjibiti ma gudiranti Mella Baaba,
         o ku elliy. A min oko gaari ku ajjibiti ku maani kooko maa na leelo, ay ŋawwa ma miɗɗa
         maani, ku aŋkiɗo diyawtu ma daawo ta dambeyyo?» 33 Guu Yawudigee beneyyiyyee goo: «Ay oko gaari ku samaane ɗa maa ki leewe ni aŋkiɗo
         diyawcum ma dawwo ta dambeyyo. Maa ni aŋkiɗo diyawcum ma dawwo ta dambeyyo pa, ay
         asan ki n̰elekka Mella. Kii kulla ay gimu ka, kii lewɗe kii ki ay Mella.» 34 Gaa Iisa tiiliyyoo gaa: «Mella beneyye saa pe aattí Kitamnitoŋ gaa: “Kulla kaƴi aɗe
         ay aleŋ Mella+.” 35 Keeta pa lekka kabarre kadar ga lekka ɗa borooli aattí Kitamniti Mellayi. Giimi kotti maa ga Mella taasiyooga beneyti pa, ga beneyyiyoo gaa gu ay aleŋ gata.
         36 A gaa ay goŋŋa appe pa, ayme ku beneyɗe kuu na n̰elekka Mella maa na leeɗe naa na
         ay Runti Mellayi, ga naa maa ga Mella Baaba dowwinoo oko gata ka, gaa n̰aaminnoo dunuune teete? 37 Naa leewa ɗa gaartee Tattu, ku aɗoŋ amanna ɗa oko beneytu. 38 Naa leewa gaartee Tattu, caŋ ku amanna ɗa kulla oko beneytu, ku amannoŋ oko garrarritaw
         ku ajjibiti maa na leewa, goŋŋa ku leewa saa pe ma tirta kabarre kadar ga Mella Baaba
         aayaw ɗakko oko naa, o naa kulla aayee ɗakko oko gata.» 39 Guu taattuweeco Yawudigeyyo cokkiɗe payya baamiti, gaa n̰oor̰iɗe ga ƴiiliɗe.40 Gaa Iisa yookiɗe ma tappuwtí ƴiiro ta Yurden ma sorotta diiman oko were kee maa ga
         Yaaya batasayɗiy giimi omma. Gaa deeɗe nunta iŋaa. 41 Guu giimi maani asiyya gassa, guu beneyɗo goo: «Yaaya leelo ɗa kaytiŋ garaawi ku ajjibiti,
         innasoopa, gu gaari paracco maa ga beneyye ma gaartee gimu keeke ay seene.» 42 Guu giimi maani ma aaye were kaaka dowɗiy galbigeeco oko Iisa.
         
            
               	Laalane ta iyyiti payya girti Mellayi pa, gu kolaaca kulla goo laalane ta bahaaranti. Yawudigee moyaa wikinne maa gu pittiɗiy
                     giimi ku kiɗa ta Sirii ma niŋgiya girti Mellayi. Guu sawwiyya, guu diiliɗe paaɗe sooƴo
                     ta saɗikaŋgee ku samaane oko Mellayi.

Muutti Lazar111 Lekke miɗi kaƴi aɗe maa gu semeetee goo Lazar ma parayya. Gata pa aaye darre maa gu
         kolaa goo Beetani. Seneetee ku daatta pa goo Mariyam o Marsa. Guta kulla nowotte Beetani.
         2 Ay Mariyam taata appe ma akkee kalla itir asintee Miltine kee Iisa, gii asiyyeegu
         sawwa ma laawa ku kayaatí+. Ay Mariyam taata appe maa ga sintí parayya. 3 Guu seneetee ku daatta kotti pa, n̰aamiyyee gimu oko Iisa ga deeɗiyee beneyya gaa:
         «Miltu, lanjincum parayya.»4 Maa ga Iisa giyyiɗe, gaa beneyyiɗe gaa: «Parayti keeke deewaa ɗa, innasoopa ga ay
         ku maa gu giimi ellicca darjanti Mellayi o maa gu semeetee Runti deeɗo cipilenta.»5 Iisa pa ƴekkay ini Marsa ma suttí o sinco kee Lazar. 6 Gaa ma keeke aɗe soopa, ga maa ga Iisa giyyiɗe kadar ga Lazar parayya, ga leelo payya
         meeni seera wikirti maa ga alɗo kaaka. 7 Gaa beneyyiyyoo ka pe oko jobookeetee gaa: «Yookine kiɗa ta Yudee.» 8 Guu jobookeetee tiiliyyee goo: «Garaawa, katta keeke ka gu Yawudigee deyekkam gu aŋkiɗo diyawcum ma dawwo ta dambeyyo, gaa haŋka ki aŋkiɗo payya yooko
         were kaaka?» 9 Gaa Iisa beneyyiyyoo gaa: «Ay seene aɗe ga min sossoko ya pootimooko gi bahaarane
         ta dunuune teete beree. Ay ɗakko appe ga gimu, gaa tan̰aa ma paato ga alɗo baɗakka
         ɗa, asan ga ella samaane. 10 Innasoopa ga gimu, gaa tan̰aa ma aandoŋ ga baɗakka, asan gi bahaarane aaye ɗa payya.»11 Gaa min oko beneyti kaaka, ga gaayiɗe payya gaa: «Lanjintine kee Lazar ooƴe, innasoopa
         na kataa, na deeɗiya miina.» 12 Guu jobookeetee tiiliyyee goo: «Miltini, gaa gasse waani, ga rayyadda.» 13 Caŋ gaa beneyti Iisa kaaka ga aŋka ga leeɗiyo gaa ga Lazar maate, guta soopa oko kanco
         ka gu leewe goo ga beneyyayo ma gaari ku waani ku maani kooko ka. 14 Gaa Iisa pa beneyyiyyoo saa pe purta gaa: «Lazar maate. 15 Naa parhinenta ma parayti Lazar, maa na alɗo ɗa ma gata. Mella leyya keeke, saanantoŋ
         ku maa ku dowɗiy galbigeetoŋ oko naata. Wacine anne, ke deeɗineega ella.» 16 Gaa Toma, maa gu kolaa kulla goo Maajibu, beneyyiyyoo oko jobookee daare gaa: «Anne
         ga keeta kulla, ke deeɗine matta ma garaawatine.»Iisa ma Marsa o Mariyam17 Maa ga Iisa ma jobookeetee yookiɗe were kaaka, guu giyyiɗe kadar ga Lazar gu sayawwiya paaɗe ga lekkiɗo meeni
         pooɗi. 18 Beetani pa aaye kilometir subba min Zerizalem. 19 Ay ɗakko appe gu giimi maani ku kiɗa ta Yudee asiɗe daddibico Marsa ma gattí Mariyam
         oko sinco ma maate.20 Maa gi Marsa giyyiɗe kadar ga Iisa ase paaɗe katta biití hellanti, gi wace, gi kaatiɗe
         joobiti. Mariyam soopa mare giiri. 21 Gii Marsa beneyyiyyee oko Iisa gee: «Miltu, ki alɗo iŋee ampane kee, ga sintu mataa
         ɗa. 22 Innasoopa, ga haŋka kulla na lekka kabarre kadar ga Mella beramga latta paratti maa
         ki enaa min oko gata.» 23 Gaa Iisa beneyyitti gaa: «Sinte naɗakka min muuti.» 24 Gii Marsa tiiliyyee gee: «Na lekka kabarre kadar ga akka naɗa ya gaamití dunuune teete,
         wikinne maa guu giimi paracco ma matakke ase naɗa.»25 Gaa Iisa beneyyitti gaa: «Ay naa appe ma ay naɗaw o ma ay hayaatane. Gimu ma dowwica
         galbanti oko naata, gaa maate kulla, ga lekkica hayaatane ma gakamma ɗa ta kaw, 26 o kulla gimu aɗe ma lekka hayaatane o ga dowwica galbanti oko naa pa, mataa ɗa payya
         ta kaw. Ka amanne oko keeke e?» 27 Gii Marsa tiiliyyee gee: «Haa Miltu, na amanne kadar ki ay Masi, gata maa ga Mella aparre, o ki ay Runti Mellayi maa gu nabiinigee beneyye goo ga akka asa dunuune teete.»28 Maa gi Marsa beneyyiɗe goŋŋa pa, gii kaatiɗe kollití suttí tee Mariyam gi deeɗiti
         beneyya ma semsimo ka gee: «Garaawa aaye iŋaa, gaa ka asu.» 29 Maa gi Mariyam giyyiɗe goŋŋa, gii waciɗe koɗok, gi kaatiyyee oko Iisa. 30 Iisa soopa sarakke ɗa missa aattí darriti, aaye were kee ka maa gi Marsa joobiyya.
         31 Yawudigee koo pa ma asee daddibití Mariyam aaye ka missa. Maa gu ellicca Mariyam gi wace koɗok
         gi oomiɗe, guu jobbicca, asan gu leewe goo walaŋ pe gi kataa gonek mooniti gi deeɗo
         erca.32 Gii Mariyam sarɗe were maa ga Iisa alɗo. Maa gi elliyya ka, gi galiyyee asintee, gii
         beneyyiyyee gee: «Miltu, ki alɗo iŋee ampane kee, ga sintu mataa ɗa.» 33 Maa ga Iisa ellicca gi erecca, o Yawudigee ma katee ma gita kulla erecca, gii galbanti
         naŋgiɗe, gaa zorontiyɗe. 34 Gaa inniɗiy gaa: «Ku issiya taŋaa?» Guu tiiliyyee goo: «Miltini, asu ni asiyyamga
         garaa were.»35 Gaa Iisa erciɗe. 36 Guu Yawudigee beneyyiɗe goo: «Elloŋ pe, maa ga ƴekkiya Lazar.» 37 Guu daare soo min aacco goo: «Gata ma gederre ga iyyiyyeegu iɗiico koor̰eyyo, gederra
         ɗa aɗe ampane kee kulla ga toɗɗiyee muutu oko Lazar e?»Iisa naɗakkaa Lazar min muuti38 Iisa ƴa gi galbanti nagakke missa, gaa kaatiɗe mooniti. Moone taata pa ay gur̰ba ta
         panenta balti dambi, guu tagaɗɗica ma gur̰bu. 39 Gaa Iisa beneyyiɗe gaa: «Saapoŋga maaƴi gur̰bu min biití mooniti.» Gii Marsa sutti
         oko Lazar gata ma maate beneyyiyyee gee: «Miltu, haŋka kee ga nobokka, asan ga lekka
         paaɗe meeni pooɗi iŋee.» 40 Gaa Iisa tiilitti gaa: «Na beneyyite ɗa aɗe naa kaa dowwica galbante oko naata, ka
         ellaca darjanti Mellayi e?»41 Guu saapiyya gur̰bu min biití mooniti. Gaa Iisa cukilɗe uwwa samaani, gaa beneyyiɗe
         gaa: «Baaba, na leewam barkincum, maa ki giyyinnoo. 42 Na lekka kabarre kadar ki geewano diiman, innasoopa, na enaam saananco giimi kooko
         ma kadarrino ku maa gu amanniɗo kadar ga kii ma n̰akamminoo.» 43 Maa ga beneyyiyyee oko Mellayi goŋŋa, gaa ayyitiɗe ma raɗɗa gaa: «Lazar, oomu!» 44 Gaa Lazar ma maate oomiɗe ma pittee o asintee onnenta o kayaati ɗamalmilenta ma kapanne.
         Gaa Iisa beneyyiyyoo gaa: «Ipirne, kuu duwinnee ga kaatiɗo.»Taattuweeco Yawudigeyyo bodaa ma ka diyawti Iisa(Elloŋ Matiye 26.1-5, Mark 14.1-2, Lik 22.1-2)45 Guu Yawudigee ku maani koo ma katee daddibiti wikirco Mariyam elliɗiy gaari ku ajjibiti maa ga
         Iisa leelo, guu duwɗiy galbigeeco oko gata. 46 Innasoopa, gu daare min aacco kaate gu deeɗiy gassa Pariziyennigee guu deeɗiyoogu jeppa gaartee Iisa maa ga leelo.47 Guu taattuweeco soƴoowee ku saɗikaŋgeyyo o Pariziyennigee tappiɗiy taattuweeco Yawudigeyyo ku parlanti paracco guu waaciɗiy kayyeeco. Maa gu waaciɗiy, guu beneyyiɗe goo: «Ke leewa pe kee
         me? Gimu keeke leewa garaawi ku ajjibiti maani! 48 Kee toɗɗiyee ɗa liyaw ta gaartee kooko, gu giimi paracco akkiy dowwa galbigeeco oko
         gata. Guu asaakargee ku kiɗa ta Rooma asinne bitta kee Yawudigee parattine, guu ɗiminneega girti Mellayi.»49 Gaa lekkiɗo tattuwe kaƴi aɗe min aacco maa gu semeetee goo Kayip. Gata pa ay tattuwco oko taattuweeco soƴoowee ku saɗikaŋgeyyo ƴila taata. Gata kaaka pa beneyyiyoo oko gittee gaa: «Ku ibina ɗa maatiki! 50 Aŋka ku leeɗo kabarre kadar gi samaane ƴiila ga gimu kaƴi ka maatiɗo gaddanco oko
         Yawudigee paracco min maa gu gimtine paracco battiɗo.»51 Caŋ gaa beneyti maa ga beneyye kaaka pa okomme ɗa min oko mooyo tanti ka. Ay maa ga
         alɗo tattuwco oko taattuweeco soƴoowee ku saɗikaŋgeyyo ka ƴila taata, ga Mella biryee
         gudirane maa ga beneyyiɗe saa min omma ma gaari ma akka asa. Ay ɗakko appe ga leeɗe
         gaa ga Iisa akka maata gaddanco Yawudigee paracco. 52 Soopa ay oko guta ɗa ka, gata maata kulla oko rontee Mellayi paracco ma tacalle were
         paratti, ku maa ga timmiɗiy gu deeɗo kaƴi ka.53 Gaa min oko meene maa ga Kayip beneyyiɗe taata, gu taattuweeco Yawudigeyyo boodiɗe
         pe ma ka diyawti Iisa. 54 Ay ɗakko appe ga Iisa tan̰awɗo pe ma gubbo ka aacco Yawudigeyyo, gaa kaatiɗe ga deeɗe
         nunta geegar kaƴi maa gu kolaa goo Epirayim ma aaye katta goosigeyyo. Gaa deeɗe nunta
         ma jobookeetee gonek.55 Maa ga wikinne ka laalanco Yawudigeyyo maa gu kolaa goo Pak garribiɗe, guu giimi maani min diyargee ku renta kaatiɗe Zerizalem. Guta pa kaate
         omma paalta min oko laalane ta Pakti, asan gu deeɗiy apila zeneeco ku maa gu deeɗo
         samaane unti Mellayi. 56 Giimi ma ase laalanti kotti pa, deyekka Iisa, guu enewɗo zeneeco dooranti girti Mellayi
         goo: «Ku ga asaa aɗe alka laalanti?» 57 Guta pa beneyye aacco goŋŋa, asan gu taattuweeco soƴoowee ku saɗikaŋgeyyo o Pariziyennigee
         deewiya beneyco goo guu giimi ibinya were maa ga alɗo, gu gaarayooga gu deeɗiya baama.

Mariyam kalaayo itir oko asintee Iisa(Elloŋ Matiye 26.6-13, Mark 14.3-9)121 Meeni bizgiƴi omma min oko laalane ta Pakti, ga Iisa kaate Beetani darriti Lazar, miiɗi maa ga naɗiya min muuti. 2 Maa ga Iisa asiɗe Beetani, gu giimi daare aɗe asiyee lee tiyaw, gii Marsa biriyyeeca.
         Lazar pa kulla aaye ma giimi ma teero ma Iisa. 3 Gii Mariyam icciɗe nussane ka litirri kaƴi unenta ma itir ka kaali ta tirta maa gu
         kolaa goo nar o ga amsenta ɗa. Gii icciyya itir kaaka gi kalliyyeega asintee Iisa. Gii simmiyeegu
         ma laawa ku kayaati. Gaa itir icciyya ger paratti ma nubaw.4 Gaa lekkiɗo kaƴi min oko jobookeetee Iisa ma aaye iŋaa maa gu semeetee goo Yudas Iskariyot, ma akkiya bira Iisa oko taattuweeco
         Yawudigeyyo. Maa ga elliyya liyawti Mariyam kaaka, gaa beneyyiɗe gaa: 5 «Ampane kee ke geɗekkiki itir keeke, kee gassiɗo gurus ma arakka latta ka lubbiti
         gimi ka ƴila kaƴi, kee ɗeddiyooga oko giimi ku saamo.» 6 Gata pa beneyyiya beneyti keeke, ay asan ga moyaa ɗa oko saamuwco giimi ku saamo,
         innasoopa, ga ay asan ga ay mariŋ o ga gata aɗe kulla ma bakammiyooga gurusco. Gaa
         tewɗiyooga kulla diiman. 7 Iisa soopa beneyyiyyee gaa: «Duwaati ka, gi leeɗo. Gita leyya keeke oko meene maa
         gu asinno issa mooniti. 8 Giimi ku saamo ɗe aayitoŋ aɗe goŋŋa diiman, naa soopa akkitoŋ ala ɗa diiman.»9 Maa gu Yawudigee maani giyyiɗe kadar ga Iisa aaye Beetani, guu kaatiɗe. Kaatico soopa
         ay oko Iisa ɗa ka, guta aŋka gu elliyya kulla Lazar, maa ga Iisa naɗiya min muuti.
         10 Maa gu taattuweeco soƴoowee ku saɗikaŋgeyyo elliyya liyaw kaaka, guu boodiɗe ma ka diyawti Lazar kulla, 11 asan ga ay ma saananti Lazar appe gu Yawudigee maani poociyya kanco, guu duwɗiy galbigeeco
         oko Iisa.Iisa on̰aa Zerizalem(Elloŋ Matiye 21.1-11, Mark 11.1-11, Lik 19.28-40)12 Ma ta sokkoŋ kaƴi pa, gu lekke payya giimi maani ƴiila ma aaye Zerizalem laalane ta Pakti. Maa gu giyyiɗe kadar ga Iisa asaa, 13 guu ɗimmiɗe gulumgee ku tomorri gu bamaɗɗe picco, guu oomiɗe min geegarri joobiti
         Iisa. Guu beneyɗo ma raɗɗa goo: «“Ozanna+, logokkineega Mella! Ga Mella baarikiya gata ma asaa ma semeetee+.” Ga Mella Miltine baarikiya gata ma ay sultan ka Isirayel!» 14 Gaa Iisa gassiɗe deheesane ga kalpiɗe, aleŋ maa ga beneyti Kitamniti Mellayi beneyye. Gita pa gee: 15 «Aɗoŋ ɓaya ɗa kuŋ giimi ku geegar ka Siyon! Elloŋga sultantoŋ asaa o ga kalappe deheesani+.» 16 Oko wikinne kaaka pa, gu jobookeetee ebenniy ɗa gaari kooko maa ga Iisa leelo. A innasoopa, ga maa ga gassicca pe darjanti
         samaani gu mooyiɗe kadar ga beneyti Kitamniti Mellayi ma beneyye ma gaartee ase butulti.17 Guu giimi paracco ma aaye wikinne maa ga Iisa kolliyya Lazar ma raɗɗa gaa ga oomu
         min mooniti, gaa naɗiyya min muuti, jeppiyyoogu oko gicco gaari kotti maa gu elle.
         18 Ay ɗakko appe gu giimi maani asiɗe joobiti, asan gu giyyiki latta ka ajjibiti kaaka
         maa ga leelo. 19 Guu Pariziyennigee beneyyiɗe aacco goo: «Ku ella, gimu keeke beterrine. Giimi paracco jobokka pe gata
         ka.»Giimi ma ay Yawudigee ɗa deyekka Iisa20 Min oko giimi kotti ma asee Zerizalem oko laalane ta Pakti aabiditi Mellayi pa, gu lekka kulla Gireknigee. 21 Guu kaatiɗe gu deeɗiya gassa Pilip ka Betsayda kiɗa ta Galilee, guu beneyyiyyee goo:
         «Garaawa, ni aŋka ni elliyya Iisa.» 22 Gaa Pilip kaatiɗe ga deeɗiyee beneyya oko Andire, gaa serco gu kaatiɗe gu deeɗiyee
         beneyya oko Iisa.23 Gaa Iisa beneyyiyyoo gaa: «Ay haŋka pe ga wikinne ase maa ga Runti Gimi gassicca darjanti samaani. 24 Giyyoŋ! Na beneyyatoŋca seene: Korƴu kaƴi, gaa gale ɗa kiɗaati gu sayiyya, ga mataa
         ɗa, nowotta haddanti gita ka. Gaa maate soopa, ga waa korƴo maani. 25 Gimu ma jobokka aŋko tanti ka, mesellaca hayaatanti ta kaw, a ma jobokka ɗa soopa
         aŋko tanti ka, aattí dunuune teete gasakkaca hayaatane ma gakamma ɗa ta kaw. 26 Gimu ma aŋka ga lubbiyyaw, jobokkano. Were maa na alɗo, ga gata kulla alaa. Mella
         Baaba bereega ka samaane oko gimu ma lobokkaw.»Iisa beneyyayo oko giimo ma gaari ku muutti27 Gaa Iisa beneyyiɗe kulla gaa: «Haŋka gi galbantu naŋge. Na beneyye pe naa me oko Tattu?
         Alka na leyyee naa: Baaba, gi diigane teete aɗaw asa ɗa e? Haha, na beneyya ɗa goŋŋa
         asan na ase dunuune teete oko keeke appe na asicca aawa diigane. 28 Na beneyyee soo naa Tattu, cipiliy uwwa semeecam.» Gii ur̰e cawwiɗe min samaani gee:
         «Na cipiliy paaɗe, o na akkiy cipila missa.» 29 Guu giimi ma aaye iŋaakite, guu giyyicca ur̰e taata, gu beneyyiɗe goo: «Ay galgilo!»
         Daare pa goo: «Ay malaykat ma beneyyiyee.» 30 Gaa Iisa beneyyiyyoo gaa: «Ay oko naa ɗa gi ur̰e taata beneyya. Ay oko kunta. 31 Ay haŋka appe ay wikinne maa ga Mella caaɗiyyo parlane oko giimi ku dunuune teete o ga petekka Seetanne ma ay sultan ka dunuune teete. 32 A wikinne maa guu giimi asinoo paapa kuruwayi pa, guu cipilinnoo uwwa, na akkiy asaɓɓa giimi paracco sariptu.» 33 Ma beneyti keeke pa, ga Iisa garaa baŋ ga akka maata gaa me.34 Guu giimi beneyyiyyee goo: «Ni ɓeldeero Kitamniti Mellayi kadar ga Masi, gata maa ga Mella aparre, nowotta ya diiman+. A kiita pa ayme ki beneyɗo kii gu akkiya paapa kuruwayi Runti Gimi guu cipiliyya
         uwwa? Runti Gimi kaaka pa ay we?» 35 Gaa Iisa beneyyiyyoo gaa: «Bahaarane aayitoŋ missa wikinne paalta. Tan̰n̰oŋ wikinne
         maa gi alɗitoŋ missa. Goŋŋa ga namtuwe gasakkatoŋ ɗa. Giimi ma tan̰aa namtuwwi, ibinya
         ɗa were maa gu katawɗo. 36 A kunta pa, duwoŋgu galbigeetoŋ oko bahaarane teete, wikinne maa gi alɗitoŋ missa,
         ku maa ku deeɗo gímtí.» Maa ga Iisa beneyyiɗe goŋŋa pa, gaa kaatiɗe ga deeɗe gubba
         arro min aacco.Gaari maa ga nabiinice Esaya beneyye tippa37 Ma maantuwco oko garaawi ku ajjibiti kotti aɗe maa ga Iisa leelo unco, gu giimi duwiy
         ɗa galbigeeco kulla oko gata. 38 Keeke pa ase, ku maa ga beneyti nabiinice Esaya asiɗo butulti. Gata pa beneyye gaa: «Mella Miltini, ay we ma amanneero oko
         beneyyi maa ni taase? Ay oko we ki gaareeca gudirancum+?» 39 Giimi kooko pa gederra ɗa gu dowɗiy galbigeeco oko Iisa aleŋ maa ga nabiinice Esaya
         beneyye gaa: 40 «Mella taggiyoogu iɗiico, ku maa gu alɗo ella ɗa, o ga sidiliyoogu galbigeeco kulla
         ku maa gu alɗiy ebenna ɗa gaari maa ga leelo, o gu alɗee rebella ɗa oko gata, ga rayyidiɗiy+.» 41 Nabiinice Esaya beneyyiya keeke, asan ga ellica darjanti Iisa, o ga beneyye ma gaartee.42 Gaa ma kaaka aɗe soopa, gu maani min oko taattuweeco Yawudigeyyo kotti saa kulla duwɗiy galbigeeco oko Iisa, innasoopa, gu beneyye ɗa purta unco giimo
         asan gu ɓayakke gu Pariziyennigee pittiɗiy min ger ka giraaniti. 43 Guta pa aŋakke gu giimi un̰n̰iɗiy min maa ga Mella un̰n̰iɗiy.Caaɗo ta parlanti ma beneyyiŋgeetee Iisa44 Gaa Iisa beneyyiɗe ma raɗɗa gaa: «Gimu ma dowwica galbanti oko naa, dowwica ɗa oko
         naata ka, dowwica soo oko ma n̰akamminoo kulla. 45 Giimi ma ellano, ellaa kulla ma n̰akamminoo. 46 Na ase dunuune teete aleŋ bahaarane, ku maa ga ma dowwica galbanti oko naata, alɗo
         nunta ɗa namtuwwi. 47 Gimu ma geewaa beneytu, o ga jobokkaa ɗa, ay naa ɗa ma caɗee parlane. Na ase soo dunuune teete ku maa na asiɗiy najjiya giimi, na asee ɗa na asiyyo caaɗa
         parlane. 48 Gimu ma poocinoo o ga oyay ɗa beneyyiŋgeetaw gu caɗee parlane. Ay beneyyiŋgeetaw saa
         ma caaɗe parlane meene ta gammití dunuune teete. 49 Innasoopa, gu beneyyiŋgeetaw asaa ɗa min oko naata, guta asaa min oko Mella Baaba
         ma n̰akamminoo, o ga gata ma garawwawgu gaari maa na tasaa, 50 o na lekka kabarre kadar ga maa ga Mella beneyye, ay ma beraa hayaatane ma gakamma
         ɗa ta kaw oko giimo. Ay goŋŋa appe, ga paratti maa na tasaa alɗo maa ga Mella Baaba
         beneyyiyaw.»
         
            
               	Ozanna ma beneyco Arameyennigeyyo goo ‘logaw ay oko Mellayi’. Beneyyi ka Arameyennigeyyo
                     pa, gu beneyya wikinniti Iisa Masi.

               	Elloŋ Soom 118.25-26.

               	Elloŋ Zakariya 9.9.

               	Elloŋ Esaya 9.6 o Daniyel 7.14.

               	Elloŋ Esaya 53.1.

               	Elloŋ Esaya 6.9-10.

Iisa apallayoogu asinco jobookeetee131 Katta maa gi laalane ta Pakti asiɗo, ga Iisa ibinya appe kadar ga wikinniti ase maa ga uttitti oko dunuune teete,
         gaa kaatiɗo wikirti Mella Baaba. Gaa gaariyyooca ƴekkiti oko gimtee ku dunuune teete,
         o gi ƴekkiti gaame ɗa ya deesiti.2 Ma pootimooko maa ga Iisa ma jobookeetee tewɗo, caŋ gaa Seetanne pa esekkeeca paaɗe oko Yudas, runti Simo Iskariyot, ku maa ga biriyyooga Iisa oko
         taattuweeco Yawudigeyyo. 3 Iisa pa lekka kabarre kadar ga asee min Mellayi o ga yokaa oko Mellayi, o ga Mella
         Baaba kapakkeeca darjanti ta lawwi paracco. 4 Wikinne maa gu tewɗo, ga Iisa wace ga seetiyya kaɗiyyiti ka tatta, gaa icciɗe kaɗiyye
         ga onnicca abuuti. 5 Gaa ɗabbiɗe ammi ga kalliɗiy daakuwayyi, gaa diiliɗe ga apalɗiyoogu asinco jobookeetee,
         gaa semeɗɗiyoogu ma kaɗiyye maa ga onokke abuuti.6 Maa ga sariyyee oko Simo Piyer, gaa Simo leeɗiyee gaa: «Miltu, ki apallawgu asintaw
         ga kii e?» 7 Gaa Iisa pa tiiliyyee gaa: «Ki ibinya ɗa latta ma na leewa keeke haŋka, ki akkiya
         ibina pe ya omma.» 8 Gaa Piyer beneyyiyee gaa: «Haha, ki apallawgu ɗa ta kaw asintaw!» Gaa Iisa tiiliyyee
         gaa: «Naa apilamgu ɗa, ga lekekka ɗa payya maatiki ma wagaayeŋ.» 9 Gaa Simo Piyer beneyyiyyee gaa: «A gaa goŋŋa pa, Miltu, ki aɗawgu apila ɗa asintaw
         ka, apilawgu kulla pittaw o kayaatu.» 10 Gaa Iisa beneyyiyyee gaa: «Gimu ma acakke paaɗe ɗelekka ɗa payya acco illa ay asintee
         ka pe ga apallay, asan ga ziiti paratti samaane. Kuŋ samaane unti Mellayi, soopa ga
         parattoŋ ɗa.» 11 Iisa pa ibinya paaɗe gimu ma beraa oko taattuweeco Yawudigeyyo. Ay ɗakko appe ga beneyyiɗe
         gaa gu samaane unti Mellayi, soopa ga paracco ɗa.12 Maa ga Iisa gaamiɗe apilo ta asinco jobookeetee, gaa issiyya kaɗiyyiti gaa nuntiɗe
         ga beneyɗiyo gaa: «Ku ibinya aɗe butulco gaari kooko maa na leetoŋ e? 13 Ku kolaano kuu na ay Miltoŋ o kuu na ay Garaawatoŋ o ga beneytoŋ keeke ay butulti.
         Ay seene appe. 14 Gaa naa ma ay Miltoŋ o ma ay Garaawatoŋ apiltoŋgu asintoŋ, ga kuŋ kulla dee apallo
         asintoŋ aattoŋ. 15 Na gaaritoŋga keeke ku maa ga kuŋ kulla dalinno, kuu leeɗiya aleŋ maa na leetoŋ. 16 Giyyoŋ! Na beneyyatoŋca seene: Lubaaka ƴiilaa ɗa tattuwti o n̰amaaka ƴiilaa ɗa gimu
         ma n̰amakkaa. 17 Haŋka pa, ku ibinya appe keeke paratti. Kuu leewaa keeke ku deewa baarikenta.»18 Gaa Iisa beneyyiyyoo payya gaa: «Na beneyyatoŋ ɗa maa ka parattoŋ, na ibintoŋ aɗe
         kuŋ maa na aparre! Innasoopa, ga aŋka ga beneyti Kitamniti Mellayi asiɗo butulti. Gita pa beneyyiye gee: “Gimu ma teero ma naata deero kasiimintu+.” 19 Na eyaatoŋgu saa deytoŋ min haŋka maa gu gaari alɗe asaa ɗa missa, ku maa guu ase
         asa pa, ku amanniɗo kadar ga ‘Naata ay Ma Aaye Diiman’+. 20 Giyyoŋ! Na beneyyatoŋca seene: Gaa gimu joobiya gimu maa na n̰akamme, ga jobowwino
         naa kulla. A gaa joobino naa pa, ga jobowwiya gata ma n̰akamminoo.»Gimu ma beraa Iisa picco giimo(Elloŋ Matiye 26.20-25, Mark 14.17-21, Lik 22.21-23)21 Maa ga Iisa beneyyiɗe goŋŋa pa, gi galbanti naŋge. Gaa beneyyiyyoo saa pe purta gaa:
         «Giyyoŋ! Na beneyyatoŋca seene: Kaƴi min aattoŋ akkino bira picco giimo.» 22 Guu jobookeetee elelɗo zeneeco, guu alɗo ibina ɗa baŋ ga beneyya ma gaartee we. 23 Gaa jobooka ka kaƴi pa maa ga ƴekka maani nowoɗɗe katta saripti. 24 Gaa Simo Piyer kekkiɗiyya gaa ga inniya ƴa Iisa, baŋ ga beneyya ma gaartee we. 25 Gaa jobooka kaaka daaliyyee oko Iisa, gaa inniyya gaa: «Miltu, gata ay we ɓa soo?»
         26 Gaa Iisa tiiliyyee gaa: «Gimu maa na bereeca lugumatu teete maa na noƴaa tiwwo, ay
         gata appe ma akkino bira picco giimo.» Gaa goyyiɗe luguma ga nuuƴicca, gaa n̰aamiyyeeca
         oko Yudas runti Simo Iskariyot. 27 Gaa maa ga Yudas iccicca kaaka saa, ga Seetanne issiyyeeca. Gaa Iisa beneyyiyyee gaa: «Maa ki aŋka ki leeɗiya, ki leyya appe koɗokka.»28 Min oko gittee ma nowotte gu tewɗo kotti pa, lekka ɗa ya kaƴi ma ibine baŋ ga ayme
         ga Iisa beneyyiyee goŋŋa. 29 A mileŋ ga Yudas appe pa, ma bakammiyooga gurusco, gu jobookee daare pa leewe goo
         walaŋ ga Iisa leyyee gaa ga addo giɗa tiyaw ta laalanti, e baŋ goo ga aɗaayo bira gurus oko saamuweyyo. 30 Maa ga Yudas iccicca luguma, gaa oomiɗe saa pe diwil renta. Were pa ay aandoŋ appe.Hukumnigee ku marawta31 Maa ga Yudas oomiɗe, gaa Iisa beneyyiɗe gaa: «Haŋka pa gu giimi akkica ella darjanti
         Runti Gimi o ga ma Runti Gimi gu giimi akkica ella darjanti Mellayi. 32 Aleŋ maa ga Runti gaaricca darjanti Tatti, ga Mella saa kulla akkica gaara darjanti Runti ma garrarritee
         maa ga akka lee. Keeke pa, ga Mella leewaa katta. 33 Rontaw, na aaye ma kuŋ wikinne paalta ka pe. Ku akkino diyya. Aleŋ maa na beneyyiyoo
         oko taattuweeco Yawudigeyyo min omma, ga kuŋ kulla na beneyyatoŋ ga haŋka: Ku gederra ɗa ku kaatiɗo were maa
         na katawɗo. 34 Na beraatoŋ hukumne ta marawta: Ƴekkoŋ zeneetoŋ beenannitoŋ. Aleŋ maa ga naata ƴekkittoŋ,
         ga kuŋ kulla ƴekkoŋ zeneetoŋ beenannitoŋ. 35 Kuu ƴekka zeneetoŋ goŋŋa, gu giimi paracco leewa kabarre kadar ku ay jobookeetaw.»Iisa beneyya gaa ga Simo Piyer akka meela(Elloŋ Matiye 26.31-35, Mark 14.27-31, Lik 22.31-34)36 Gaa Simo Piyer inniyya gaa: «Miltini, ki kataa ŋa?» Gaa Iisa tiiliyyee gaa: «Oko haŋka
         keeke ki gederra ɗa ki jobbinno were maa na katawɗo. Ki akkino jobba pe soopa ya omma.»
         37 Gaa Piyer beneyyiyyee gaa: «Miltu, ayme na alɗo gederra ɗa na jobbiɗum haŋka? Na oyee
         na biricca hayaatantu oko kii.» 38 Gaa Iisa inniyya gaa: «Ki oyee aɗe ma seene ki biricca hayaatancum oko naa e? Giyyu!
         Na beneyyamca seene, kadar ga kokkor bookiɗo, ki melaa subbatiŋ kii ki ibinno ɗa.»
         
            
               	Elloŋ Soom 41.10.

               	Elloŋ Oomiti min Masir 3.14.

Iisa ay botol ma kataa wikirti Baaba141 Gaa Iisa beneyyiyyoo payya gaa: «Gu galbigeetoŋ addo naŋga ɗa. Duwoŋgu oko Mellayi
         o ku duwoŋgu kulla oko naa. 2 Were maa ga Tattu alɗo lekka wereeriyee maani ku nuntiti. Na kataa na deeɗitoŋ pana
         were. Gaa alɗo ɗa seene, na beneyyatoŋ ɗa. 3 Naa kaate na deeɗitoŋga pana were kaaka pa, na yokaa na asikkitoŋ kaata ma naa, ku
         maa ga kuŋ kulla deeɗo nunta sariptu were maa na alɗo, 4 o ku ebenna botol ma katawkitoŋ were maa na katawɗo.»5 Gaa Toma tiiliɗe gaa: «Miltu, ni ibinya ɗa were maa ki katawɗo. Kaaka pa, ni ebenna
         pe nii me botol?» 6 Gaa Iisa tiiliyee gaa: «Naa ay botol o na ay seene o na ay hayaatane. Lekka ɗa gimu
         ma gederra ga kaatiɗo wikirti Mella Baaba bala naa. 7 Kuu ibinno, ku ebenna kulla Tattu. Min haŋka soopa ku ibinya o ku elliyya.»8 Gaa Pilip tiiliyyee gaa: «Miltu, gaaraniiga Mella Baaba, gi maanani appe.» 9 Gaa Iisa tiiliyyee gaa: «Na domokke paaɗe ma kuŋ Pilip, kii alɗino ibina ɗa? Maa gaa
         ellino, elliyya Mella Baaba. A ayme payya ki enewɗino kii na gaaratoŋga Mella Baaba?
         10 Ki amanne ɗa kadar ga na aayee ɗakko oko Mella Baaba o gata aayaw ɗakko oko naata
         e? Beneyyi maa na beneyyatoŋ keeke, na cemekkiya ɗa min kayaatu ka. Mella Baaba, ma
         aayaw ɗakko oko naa, ay gata ma leewa kanti maa ga aŋka. 11 Amannoŋga beneytu kadar ga naa aayee ɗakko oko Mella Baaba, o gata aayaw ɗakko oko
         naata. Kuu amanna ɗa saananti beneytu keeke, ku amannoŋ ɗe saananco garrarritaw ku
         ajjibiti maa na leewa.12 «Giyyoŋ! Na beneyyatoŋca seene. Gimu ma duwca galbanti oko naa, leewa ga gata kulla
         gaari ku ajjibiti aleŋ maa na leewa, o ga leewa kulla ma ƴiilay kunni, asan ga naata
         kataa wikirti Mella Baaba. 13 Na leeway gaari paracco maa ku enaa ma semeetaw, ku maa gi darjanti Mella Baaba deeɗo
         gaarenta saananti Runti. 14 Kuu inne aɗe goŋŋa maatiki ma semeetaw, na leewaa.»Mella Baaba n̰akammaca Ruuhanti15 Gaa Iisa beneyyiyyoo payya gaa: «Kuu ƴekkano aɗe goŋŋa, ku akkiy jobba hukumnigeetaw.
         16 Naa pa enaa Mella Baaba, ga n̰aamittoŋ gayaawa kaƴi, ma akka nunta ta kaw ma kuŋ.
         17 Gayaawa kaaka pa, ay Ruuhane ta seeniti. Giimi ku dunuune teete ma amanne ɗa oko beneytu gederra ɗa gu gassicca, asan gu
         ellaca ɗa o gu ebennaca ɗa, kuŋ soopa ibinca, asan gi gita nowotta ma kuŋ o gi akka
         ala galbigeetoŋ. 18 Na otokkatoŋ ɗa kaytoŋ ka aleŋ ooree. Na yokaatoŋ. 19 Marakke pe wikinne paalta ka, guu giimi ku dunuune teete asinno parsa pe ta kaw. Kuŋ
         soopa akkino ella payya asan na yooka hayaatanti gaa kuŋ kulla gassicca hayaatane.
         20 Meene maa na asiɗo yooka hayaatanti taata pa, ku leewa paaɗe kabarre kadar ga naa
         aaye ɗakko oko Tattu, o kuŋ kulla aayaw ɗakko oko naata o naa kulla aaye ɗakko oko
         kuŋ. 21 Gimu ma ibiniy hukumnigeetaw o ga jobbiy ay gata kaaka appe ma ƴekkano. Maa gaa ƴekkano
         ga Tattu kulla ƴekekka, gaa naa kulla ƴekkiyya o na oyee ga ibininno ta tirta teete.»22 Gaa Yud, mettanti Yudas Iskariyot, inniyya gaa: «Miltu, ayme ki oyowɗini ni ibinɗum
         ta tirta teete ga nii ka, a giimi ku dunuune teete pa ki oyaayo ɗa gu ibinɗum?» 23 Gaa Iisa tiiliyyee gaa: «Gaa gimu ƴekkino, ga jobokkaa beneytu. Gaa Tattu ƴekkiyya,
         o ga naa ma Tattu ni asee wikirti ni asiɗo nunta ma gata.» 24 Gimu ma ƴekkano ɗa, jobokka ɗa beneytu, o ga beneyyi keeke maa ku geewaa asaa ɗa min
         oko naa, ay min oko Mella Baaba ma n̰akamminoo.25 «Na beneyyitoŋgu gaari kooko paracco maa na alɗo missa ma kuŋ. 26 Mella Baaba soopa n̰akammaca Ruuhanti ma semeetaw. Ay gita appe ma akkitoŋ gaaya, o gi akkitoŋgu gaara gaari paracco, o
         gi akkitoŋ gaaya ku moyowɗiy gaari paracco maa na beneyyitoŋ.27 «Na merekkatoŋca aapiya. Ay aapiya tanni maa na beraatoŋ. Naa pa beraatoŋca ɗa aleŋ
         maa gu giimi ku dunuune teete beraa. Gu galbigeetoŋ addo naŋga ɗa o gu kellemtoŋ addo
         ooma ɗa. 28 Ku giyye appe maa na beneyyittoŋ naa na kataa, naa yookittoŋ aɗe soopa. Kuu ƴekeɗɗino
         aɗe goŋŋa ma seene, ku parhanna kuu leeɗo kabarre kadar na kataa wikirti Mella Baaba,
         asan ga gata tatta ƴiila min oko naa. 29 Na beneyyitoŋ appe min haŋka, maa gu gaari kooko alɗe asaa ɗa missa, ku maa ga ya
         oko wikinne maa guu ase asa pa, ku asiɗo amanna oko beneytu keeke. 30 Na lekka ɗa payya wikinne maani maa na beneyyiɗo ma kuŋ, asan ga Seetanne ma ay sultan ka dunuune teete asaa. Naa soopa ga hekemeyyano ɗa ta kaw, 31 innasoopa, na leeway gaari paracco maa ga Mella Baaba beneyyiyaw, ku maa gu giimi
         ku dunuune teete leeɗo kabarre kadar na ƴekka Mella Baaba o gu gaari paracco maa na
         leewa ay maa ga beneyyiyaw gaa na leyyiy.«Haŋka pa ku wacoŋ, parne min iŋee.»

Iisa ay aleŋ ettu ma weewa miici samaane151 Gaa Iisa beneyyiyyoo payya oko jobookeetee gaa: «Naa ay ettu ka tirta ma weewa miici ku daana aymiti, o Tattu pa ay milti itti.
         2 Linƴaƴƴitaw paracco ma waa ɗa ga daɗakkay maaƴi, ma weewa soopa ga panakkay, guu deeɗo
         samaane gu weeɗo payya maani ƴiila. 3 Kunta pa deero paaɗe parattoŋ samaane unti Mellayi aleŋ linƴaƴƴi ku panenta ma beneytu
         maa na beneyyitoŋ. 4 Nuntoŋ kappenta oko naata, aleŋ tanni maa na nowoɗɗe kappenta ma kunta. Linƴe gederra
         ɗa gi weeɗo miici kayti ka gii kappenta ɗa durŋulli. A kuŋ kulla gederra ɗa ku weeɗo
         miici kaytoŋ ka, kuu nowotte ɗa kappenta oko naa.5 «Naa ay ettu ka seene, kunta pa ay linƴaƴƴi. Gaa gimu nowotta kappenta oko naa, o
         naa nowotta kappenta oko gata, ga gata kaaka weewa miici ku daana maani, asan ga bala
         naata ku gederra ɗa ku weeɗo miica ya kaƴi. 6 Gaa gimu nowotte ɗa kappenta oko naa, gu owokka maaƴi renta aleŋ linƴaƴƴi maa gu soƴaa
         renta gu aaƴiɗo. Guu aaƴe pa, gu sokokkay, guu kalliɗiy okkati gu aggiɗo. 7 Kuu nowotte kappenta oko naata, o beneyyiŋgeetaw ku nowottikiko, ku innoŋga maa ku
         aŋka, kuu gassiyya. 8 Kuu weewa aɗe goŋŋa miici maani ku on̰aa Tattu o ku deewa jobookeetaw ku seene.9 «Na ƴekkatoŋ aleŋ maa ga Mella Baaba ƴekkinno. Kuŋ kulla nuntoŋ kappenta oko ƴekkitu.
         10 Kuu jobokkiy hukumnigeetaw, ku nowotta kappenta oko ƴekkitu, aleŋ tanni maa na joboɗɗiy
         hukumnigeetee Tattu, naa alɗo kappenta oko ƴekkiti. 11 Naa pa beneyyitoŋga keeke ku maa gi parhantu deeɗo ma kunta, kuu deeɗo saa pe parhinenta
         ta kaw.12 «Ƴekkoŋ zeneetoŋ aleŋ maa na ƴekkittoŋ. Ay teete appe ay hukumne maa na beraatoŋ.
         13 A ƴekko ta yaata ƴiila pa maa ga gimu garaayo oko giimo, ay birawtí hayaatanti oko
         lanjigeetee. 14 Kuu leeca hukumne maa na beneyyitoŋ, ku deewa lanjigeetaw ku seene. 15 Na kolaatoŋ ɗa payya ta kaw naa lubaakeetaw, asan ga lubaaka ibiniy lawwi daare ka
         maa ga tattuwti leewa. Na kolaatoŋ pe naa lanjigeetaw, asan ga latta paratti maa na
         ɓelde min oko Tattu na gaaritoŋga. 16 Ay kunta ɗa ma apirnoo, ay naata ma apirtoŋ, naa birittoŋ lubbi ku maa ku kaatiɗo
         ku deeɗo wee miici o gu miici ma domokka. Goŋŋa, ga maa ku enaa min oko Mella Baaba
         ma semeetaw, ga beraatoŋga. 17 Ƴekkoŋ beenannitoŋ. Ay teete appe ay hukumne maa na beraatoŋ.»Giimi ku dunuune teete ɗakattay jobookeetee Iisa18 Gaa Iisa beneyyiyyoo payya gaa: «Guu giimi ku dunuune teete ɗakattitoŋ, ku leyyoŋ
         kabarre kadar gu ɗakattinoo ƴa omma naa. 19 Kuu alɗo giimi ku dunuune teete, gu ƴekekkatoŋ aɗe asan ku deewa kunco. A maa ga naa
         soopa apirittoŋ min aacco, na jagitoŋ min oko guta, ku ay kunco ɗa payya. Ay ɗakko
         appe gu ɗakaɗɗitoŋ. 20 Mooyoŋga ƴa beneytu maa na beneyyitoŋ kee, maa naa ga lekka ɗa lubaaka ma tatta ƴiila
         min oko tattuwti. Guu giimi ku dunuune teete diigiyno, ga kuŋ kulla gu deegeyyatoŋ.
         Daare soopa ma jobbiya beneytu jobokka kulla kantoŋ. 21 Ma ɗakattitoŋ kotti pa, ibinya ɗa ma n̰akamminoo. Ay ɗakko appe gu lewɗitoŋ gaari
         paracco ku miɗɗa oko kuŋ, asan ku ay jobookeetaw. 22 Naa alɗo asaw ɗa, o naa alɗiyo beneyya ɗa, gu gaari marakkayo ɗa kayyeeco. A haŋka
         soopa, maa na asiɗe na asiyyo beneyya, gu lekka ɗa saamiyo ta zunubgeeco. 23 Gimu ma ɗakattino ɗakattiya kulla Tattu. 24 Naa alɗo liyaw ɗa gaari ku ajjibiti maa ga gimu kaytiŋ leelo ɗa, gu zunubgeeco marakkayo
         ɗa kayyeeco. A haŋka soopa, gu elliy appe gaari kotti, guu ɗakaɗɗini kanco missa ma
         Tattu. 25 Keeke pa deero ku maa ga beneyti Kitamniti asiɗo butulti. Gita pa beneyye gee: “Guta ɗakitinoo bala botol+.”26 «Gita ma gayaatoŋ pa akka asa. Gita taata pa ay Ruuhane ta seeniti ma asaa min oko Mella Baaba. Na n̰akammatoŋca min oko Mella Baaba gi asittoŋ beneyya
         ma gaartaw, 27 o kuŋ kulla deeɗiyo beneyyo oko giimo ma gaartaw asan ku aaye ma naata min diiliti
         lubbitu.»

161 Gaa Iisa beneyyiyyoo payya gaa: «Keeke pa paratti na beneyyitoŋga ku maa ku alɗiti
         cappa ɗa oko amannitoŋ oko naa. 2 Wikinne akka asa maa gu giimi asittoŋ petekko min gerra ku giraaniti, o gu akkitoŋ deewo kulla. Gaa oko diyawco taata, gu lewɗe goo gu lobokka lubbi samaane
         oko Mellayi. 3 Guta pa leewa keeke asan gu ibinya ɗa Mella Baaba o gu ibinno ɗa naa. 4 A keeke soopa na beneyyitoŋ ga maa gaa wikinne maa gu lewɗitoŋgu gaari kooko ase asa
         kulla, ku mooyiɗo kadar na beneyyitoŋgu appe. Na beneyyitoŋ ɗa ma gaari kooko min
         diiliti, asan na aaye aɗe missa ma kuŋ.»Lubbití Ruuhanti Mellayi5 Gaa Iisa beneyyiɗo missa gaa: «Haŋka pa, na kataa saripti oko ma n̰akamminoo, o ga
         lekka ɗa ya gimu kaƴi min aattoŋ ma enaano gaa na kataa ŋa. 6 Mileŋ na beneyyitoŋ goŋŋa pa, ku zorontiye ta tirta. 7 Naa soopa beneyyatoŋca seene, kaatitu teete samaanatoŋ ƴiila, asan ga naata naa kaate
         ɗa ga Gayaawa ma akkitoŋ gaaya asaatoŋ ɗa. Naa kaate soopa, na deeɗitoŋga n̰aama.
         8 Gaa Gayaawa ase asa pa, ga akkiyo gaara saa purta oko giimi ku dunuune teete gu ibinɗiy
         zunubgee, o gaari ku ɗayaŋ, o parlanti Mellayi. 9 Gata akkiyo gaara saa purta kadar gu leewe zunubgee asan gu dowway ɗa galbigeeco oko
         naata, 10 o ga akkiyooga gaara saa purta ka ɗayaŋ kadar na leelo ɗa miɗɗa. Ay ɗakko appe na
         katawɗo oko Mella Baaba, kuu alɗino ella ɗa payya ta kaw, 11 o ga akkiyooca gaara saa kulla purta oko giimi ku dunuune teete parlanti Mellayi,
         asan ga Seetanne ma ay sultan ka dunuune teete gi parlanti ibinenta appe.12 «Na lekka missa gaari maani maa na aŋka na beneyyittoŋgu. Naa beneyyitoŋgu soopa haŋka,
         ku hamallay ɗa. 13 Gii Ruuhane ta seeniti aseero asa soopa, gi akkitoŋca gaara seene parattí ma asaa min Mellayi. Gita pa beneyyatoŋ
         ɗa beneyyiŋgee ma asaa min oko gita ka, innasoopa, gi beneyyatoŋgu gaari maa gi geewe
         min oko Mellayi, o ma akka asa kulla ya omma. 14 Gii gaaritoŋca darjantu, asan gi gasakka kanni, gii gaarittoŋga ku ibiniyya samaane.
         15 Latta paratti maa ga Mella Baaba lekka ay kanni kulla. Ay ɗakko appe na leeɗitoŋ naa
         gi Ruuhane gasakka kanni gii asittoŋga taasa.»Zorontiytoŋ magakka gi deeɗo parhane16 Gaa Iisa beneyyiyyoo payya gaa: «Marakke pe wikinne paalta kaa, kuu alɗino ella ɗa
         payya. Gaa wikinne paalta omma payya ku asinno ella.» 17 Maa ga beneyyiyyoo goŋŋa pa, guu jobookeetee daare beneyɗo aacco goo: «Beneyti keeke appe gaa me soo maa gaa ga marakke pe wikinne
         paalta ka, kee alɗiya ella ɗa? Gaa wikinne paalta omma payya ke asiyya ella, o maa
         gaa ga kataa kulla saripti Mella Baaba? 18 A wikinne ka paalta keeke pa maa ga beneyya garaa pe ini me? Ke ibinya ɗa beneyti
         keeke, baŋ ga aŋka ga beneyyinne gaa me?»19 Gaa Iisa leeɗe kabarre kadar gu aŋka inniti ma gaari kooko. Gaa beneyyiyyoo gaa: «Na
         beneyyitoŋ naa ga marakke wikinne paalta kuu alɗino ella ɗa. Gaa wikinne paalta omma
         pa, ku asinno ella. Ay ma keeke appe ku enewɗo zeneetoŋ e? 20 Giyyoŋ! Na beneyyatoŋca seene: Ku akka erca o ku akka laatiya oko wikinne maa gu giimi
         ku dunuune teete parhanɗe. Ku akka zorontiya, gi zorontiytoŋ taata soopa asiɗo maga
         ma parhane, 21 aleŋ daate ma garrabbe wiyaawi, gita zorontiyenta asan ga wikinnití ka diiganti ase.
         A gii weero soopa gi rawattikiti diigantí parattí, gii parhinɗo oko maa gi gassiɗe
         miica. 22 A kuŋ kulla aleŋ taata appe, oko haŋka ku zorontiyenta. A kuu asino ella payya soopa,
         gu galbigeetoŋ akka parhina, o ga lekka ɗa payya gimu ma gederra ga iccittoŋca parhane
         taata. 23 Gii meene taata ase asa, ku enaano ɗa payya ya maatiki kaƴi. Giyyoŋ! Na beneyyatoŋca
         seene: Mella Baaba beraatoŋga latta paratti maa ku enaa ma semeetaw. 24 Ya haŋka ku enee ɗa missa maatiki min Mellayi ma semeetaw. Enewwoŋ, kuu gasaɗɗo, goŋŋa
         ku gasakkaca parhane parattí.»Iisa nosorrati oko dunuune teete25 Gaa Iisa beneyyiyyoo payya oko jobookeetee gaa: «Na beneyyitoŋgu gaari kooko paracco ma masalnigee. Wikinne akka asa maa na
         asittoŋgu beneyya saa pe gaartee Mella Baaba purta purta bala masalnigee. 26 Gii meene taata ase asa pa, ku akkiya enewwo Mella Baaba ma semeetaw, o ga ay naa
         ɗa payya ma deeɗitoŋga enewwo. 27 Gata saa kulla ƴekkatoŋ, asan ku ƴekkano o ku amanne kadar na asaa min oko gata. 28 Na asaa min oko Mella Baaba, naa asiɗe dunuune teete. Haŋka pa, na otokkati oko dunuune
         teete naa kaatiɗo saripti.»29 Guu jobookeetee beneyyiyyee goo: «Ay haŋka pe ki beneyyani saa pe purta bala masal.
         30 Ay haŋka pe ni leelo kabarre kadar ki ibiniy gaari paracco o gaa gimu enewwum ɗa missa
         kulla ki ibinya appe kanti. Ay ɗakko appe ni amanɗe kadar ki asaa min Mellayi.» 31 Gaa Iisa tiiliyyoo gaa: «Ku amanne haŋka e? 32 Wikinne asaa, o ga ase paaɗe, o ku akka gaɗɗa ku tacilɗo kulla kaƴi aɗe kataa ta wikirti
         maa ga katawɗo. Kuu cappinnaw pe kaytu ka, naa soopa kaytu ɗa ka, asan ga Mella Baaba
         aaye diiman ma naa. 33 Beneyyi keeke pa paratti na beneyyitoŋga ku maa ku gassiɗo aapiya ma naa. Ku akka
         diigiya aattí dunuune teete, kuŋ soopa asarroŋgu galbigeetoŋ, asan na nosorriti oko
         dunuune teete maa ga Seetanne hekemeyye.»

Inniti Iisa oko Mella Tatti171 Maa ga Iisa beneyyiɗe goŋŋakite pa, gaa cukilɗe uwwa, gaa beneyyiɗe gaa: «Baaba, wikinne
         ase. Gaarayooca darjanti runcum oko giimo, maa ga naa runcum kulla gaaricca darjancum
         oko giimo. 2 Ki berewwiyaw gudirane maa na hikimiyɗiy giimi paracco ku dunuune teete, ku maa na
         biriyyo hayaatane ma gakamma ɗa ta kaw oko giimi paracco maa ki berewwiyaw. 3 Hayaatane ma gakamma ɗa ta kaw pa, ay gu ibinɗum kadar ga ay kii kaycum ka ay Mella
         ka tirta, o gu ibininno kulla naa Iisa Masi maa ki n̰aame. 4 Na gaarica darjancum iŋee kiɗaati o na gaamiya lubbi maa ki berewwiyaw kii na leyya.
         5 Haŋka pa Baaba, ki birawca pe saripcum darjane tee maa na lekka saripcum min maa gi
         dunuune alɗo ɗa missa kilgiyenta.6 «Na gaarum oko giimi maa ki biryaw min aacco giimi ku dunuune teete. Guta pa ay kuncam.
         Ki birawgu, guu jobbiyya beneycum. 7 Haŋka pa gu lekke paaɗe kabarre kadar ga latta keeke paratti maa ki biryaw asaa min
         oko kii, 8 asan na gaariyoogu beneyyiŋgee maa ki beneyyiyaw, guu icciɗiy. Guu ibinɗe ma seene
         kadar na asaa min oko kii, guu amanniɗe kadar ga kii ma n̰akamminoo. 9 Na enaam oko giimi maa ki biryaw ka. Na enaam ɗa oko giimi ku dunuune teete. Ay oko
         maa ki biryaw ka asan gu ay kuncam. 10 Kanni paratti ay kancum o ma ay kancum paratti ay kanni. Guu giimi ku dunuune teete
         ellicca darjantu ma jobookeetaw. 11 Na nowotta ɗa payya dunuune teete, na kataa ma kii, a guta soopa nowotta iŋee dunuune
         teete. Baaba, kii kaycum ka ay Mella. Tariy maa ki biryaw ma gudirane ta semeecam
         maa ki berewwiyaw ku maa gu deeɗo kaƴi ka, aleŋ maa ke alɗeŋ kaƴi ka. 12 Maa na alɗo ma guta, na tariy ma gudirane ta semeecam maa ki berewwiyaw. Ay ɗakko
         appe ga ya kaƴi min aacco alɗe masila ɗa min butulcum, illa ay gata kee ka ma masalla
         ku maa ga beneyti Kitamnicum asiɗo butulti.13 «Haŋka pa Baaba, na kataa wikircum, o gi innitu teete maa na leewa wikinne maa na
         alɗo missa dunuune teete ay maa gu gassicca parhantu ta yaata. 14 Na gaariyooga beneycum, ay ɗakko appe gu giimi ku dunuune teete ɗakaɗɗiy asan gu ay
         jobookeetaw, ay kunco ɗa oko giimi ku dunuune teete aleŋ naa ma ay ka dunuune teete
         ɗa. 15 Na enaam ɗa naa ki cimmiy min aattí dunuune teete. Innasoopa, ki tariy min oko Seetanni, gata ma ay miltí miɗɗati. 16 Guta pa ay giimi ku dunuune teete ɗa, aleŋ maa ga naata kulla alɗo ɗa ka dunuune teete.
         17 Duwiy gu deeɗo saa kuncam ka ma seenicum. Beneycum ay seene. 18 Aleŋ maa ga kii n̰akamɗino kee aɗe dunuune teete, ga naa kulla n̰amakkay dunuune teete.
         19 Na beraaca hayaatantu oko kii saananco ku maa gu guta kulla deeɗo duwenta oko kiita
         ka ma seenicum.20 «Na enaam ɗa oko giimi ma dowwiy galbigeeco oko naa ka, na enaam kulla ya oko giimi
         ma akka duwa galbigeeco oko naa ma beneyyiŋgeeco maa gu akka taasa. 21 Na enaam maa ga paracco gu deeɗo kaƴi ka, aleŋ maa ga kii Baaba alɗaw ɗakko oko naa,
         o naa kulla aayam ɗakko oko kii. Gu dee kaƴi ka ma keeta ku maa gu giimi ku dunuune
         teete amanniɗo kadar ga ay kii ma n̰akamminoo. 22 Na biryooca kulla darjane maa ki berewwiyaw, ku maa gu deeɗo kaƴi ka aleŋ tanteŋ maa
         ke alɗeŋ kaƴi ka. 23 Naa aayiyo ɗakko oko guta o kii kulla aayaw ɗakko oko naata, ku maa gu deeɗo saa kaƴi
         ka ma ka seene. Goŋŋa gu giimi ku dunuune teete ebenna kadar ga kii ma n̰akamminoo,
         o kadar ki ƴekkay aleŋ maa ki ƴekkinno.24 «Baaba, na aŋka gu giimi maa ki berewwiyaw koo nuntiɗo ma naata were maa na alɗo ku
         maa gu ellicca darjantu maa ki berewwiyaw asan ki ƴekkino omma min maa ki alɗica kelgeyya
         ɗa missa dunuune. 25 Baaba, kii diiman ɗayaŋ. Giimi ku dunuune teete ibinum ɗa, naa soopa ibinum o giimi
         kooko maa ki biryaw soopa leelo kabarre kadar ga kii ma n̰akamminoo. 26 Na gaarum oko guta gu ibinɗum o na garaam missa ya omma aɗe ku maa gi ƴekko maa ki
         lekkaw deeɗiyo kulla oko guta, gaa naa kulla alɗiyo ɗakko oko guta.»

Baamiti Iisa(Elloŋ Matiye 26.47-56, Mark 14.43-50, Lik 22.47-53)181 Maa ga Iisa gaamicca inniti taata, gaa waciɗe ma jobookeetee gu kaatiɗe gu deeɗica
         tappa ƴiiro maa gu kolaa goo Sediron. Iŋaa pa lekka jineene. Gaa deeɗe un̰n̰a ma jobookeetee. 2 Were kaaka pa, ga Yudas kee ma akkiya bira Iisa picco giimo ibinya samaane, asan ga
         Iisa ma jobookeetee kataa diiman ka iŋaa. 3 Ay ɗakko appe ga Yudas ommiyyoo oko asaakargee ku Rooma o taraakee ku girti Mellayi maa gu taattuweeco soƴoowee ku saɗikaŋgeyyo o Pariziyennigee n̰akamme. Gaa kaatikkiko jineeniti o gu bamakke picco ayyayyi rootta maa gu osokke
         o lampiŋgee o seepigee.4 Iisa pa lekkiyo aɗe kabarre oko gaari ma asee. Gaa katawɗiyo. Gaa inniɗiy gaa: «Ku
         deyekka we?» 5 Guta pa leyyee goo: «Ni deyekka Iisa ka geegar ka Nazaret.» Gata pa leyyo gaa: «Ay
         naa keeke appe.» Yudas pa kulla, ma beraayooga picco, aaye ma asaakargee kotti iŋaa
         aɗe. 6 Gaa maa ga Iisa leeɗiyo gaa: «Ay naa keeke appe.» Kaaka pa gi asiyo ƴa gu dardirɗe
         sulaayi gu solliɗe. 7 Gaa inniɗiy payya gaa: «Ku deyekka we?» Guu tiiliyyee goo: «Ni deyekka Iisa ka Nazaret.»
         8 Gaa Iisa beneyyiyyoo gaa: «Na leetoŋ appe naa ga ay naa. Mileŋ ga ay naa appe maa
         ku deyekka pa, ku duwaaniyo oko gittaw gu kaatiɗo.» 9 Ay goŋŋa appe ga beneyti Iisa maa ga beneyye asiɗo butulti. Gata pa beneyye gaa: «Baaba,
         na misile ɗa ya kaƴi min oko giimi maa ki berewwiyaw+.»10 Simo Piyer pa lekka seepane, gaa jooticca min girtí, gaa uppiyya lubaakati tattuwco oko taattuweeco soƴoowee ku saɗikaŋgeyyo, gaa reepiyyeeca diiti ta tiyaawa. Lubaaka kaaka pa gu semeetee goo Malkus. 11 Gaa Iisa pa beneyyiyyee oko Piyer gaa: «Issica seepancum girtí. Ki leewe kii walaŋ
         na oyowwica ɗa diigane maa ga Mella Baaba oyee na diigiyɗo e?»Asaakargee katawki Iisa wikirti Aan(Elloŋ Matiye 26.57-58, Mark 14.53-54, Lik 22.54)12 Guu asaakargee ku Rooma ma tattuwco, o taraakee ku girti Mellayi maa gu taattuweeco Yawudigeyyo n̰akamme baamiyya Iisa, gu onniyya. 13 Guu kaatikkiki ƴa omma wikirti Aan+ aydinti Kayip. Oko ƴila taata pa, ga Kayip ay gata appe ma ay tattuwco oko taattuweeco soƴoowee ku saɗikaŋgeyyo. 14 Ay gata kaaka appe ma beneyyiyoo saa min omma oko taattuweeco Yawudigeyyo gaa gi samaane
         ga gimu kaƴi ka maatiɗo gaddanco oko giimi paracco+.Piyer melaa gaa ga ay jobookati Iisa ɗa(Elloŋ Matiye 26.69-70, Mark 14.66-68, Lik 22.55-57)15 Gaa Simo Piyer ma jobooka kaƴi jobbiyya Iisa. Gata pa jobooka ka kaƴi kaaka, ga tattuwco oko taattuweeco soƴoowee ku saɗikaŋgeyyo ibinya aɗe. Ay ɗakko appe, ga un̰n̰iɗe ɗakko kaariti tattuwwi sawa ma Iisa. 16 Piyer soopa, nunte renta ka biití burgutti. Gaa giiti ma un̰n̰e gata kaaka maa ga
         tattuwco oko taattuweeco soƴoowee ku saɗikaŋgeyyo ibinya, oomiɗe ga asicca inna taraaká
         ta biití burgutti, gii oyyiyee ga issiyya Piyer ɗakko. 17 Gaa oko wikinne maa ga Piyer on̰owɗo kaaka pa, gi taraaká inniya gee: «Kii kulla ay
         min oko jobookeetee gimu keeke e?» Gaa gata pa tiilitti gaa: «Kaw! Naa ay min oko
         guta ɗa.» 18 Guu lubaakee o taraakee zegewɗe pe okko gu ƴerewɗo, asan ga ussu detta. Gaa Piyer
         kulla kaatiɗe ma guta ga ƴerewɗo.Tattuwe ka tatta ma soƴaa saɗikaŋgee enaa Iisa(Elloŋ Matiye 26.59-66, Mark 14.55-64, Lik 22.66-71)19 Gaa tattuwco oko taattuweeco soƴoowee ku saɗikaŋgeyyo diiliɗe ga enewɗiya Iisa ma gaarco jobookeetee o ma gaari maa ga garaa. 20 Gaa Iisa tiiliyyee gaa: «Naa beneyya saa diiman purta unco giimi paracco o na gaariya
         beneyti Mellayi oko gerratine ku giraaniti o dooranti girti Mellayi kulla maa gu Yawudigee paracco temeɗɗo. Na beneyye ɗa kaytiŋ ma kiilo. 21 A ayme ki enewɗino? Inniy giimi ma giyyinoo baŋ na beneyye naa me? Guta ibinya appe
         beneytu maa na beneyyiyoo.» 22 Maa ga Iisa beneyyiɗe goŋŋa, gaa taraaka kaƴi ka girti Mellayi ma waraɗɗe saripti
         ɗaaciyya gaa beneyyiyyee gaa: «Ay oko tattuwco oko taattuweeco soƴoowee ku saɗikaŋgeyyo
         ɗa ki telee goŋŋa aɗe?» 23 Gaa Iisa beneyyiyyee gaa: «Gaa beneytu keeke miɗɗa, ki gaarawga ƴa miɗɗuwti. A gaa
         samaane aɗe pa, ayme ki ɗacawɗino?» 24 Gaa Aan n̰aamiyya Iisa ma onniti wikirti Kayip ma ay tattuwco oko taattuweeco soƴoowee
         ku saɗikaŋgeyyo.Piyer melaa payya gaa ga ibinya ɗa Iisa(Elloŋ Matiye 26.71-75, Mark 14.69-72, Lik 22.58-62)25 Oko wikinne kaaka pa, ga Simo Piyer nowotte kanti missa ga ƴerewɗo okko. Guu giimi
         daare inniyya goo: «Kii kulla ma seene ay kaƴi aɗe min oko jobookeetee Iisa e?» Gaa
         Piyer meeliɗe gaa: «Kaw, naa ay min oko jobookeetee ɗa.» 26 Gaa kaƴi min aacco oko lubaakeetee tattuwco oko taattuweeco soƴoowee ku saɗikaŋgeyyo maa gi balco alɗo kaƴi ma lubaaka ka omma maa ga Piyer reepeeca diiti kee, beneyyiyyee
         oko Piyer gaa: «Ay kii ɗa aɗe maa na elle kee jineeniti ma Iisa e?» 27 Gaa Piyer meeliɗe payya gaa: «Kaw, ay naata ɗa.» Gaa oko wikinne kaaka saa ga kokkor
         bookiɗe.Iisa unti Pilat(Elloŋ Matiye 27.1-2,11-14, Mark 15.1-5, Lik 23.1-5)28 Gaa ƴekker ka ta sossokonta, gu giimi ƴiilikkiki Iisa min wikirti Kayip, guu asaakargee
         kaatikkiki were ka mulunniti guberner maa gi hakuuma ta Rooma n̰akamme hikimiyti iŋaa kiɗa ta Yudee. Guu taattuweeco Yawudigeyyo soopa alɗe un̰n̰a ɗa ɗakko wikirti ka mulunniti ku maa gu alɗo dee ɗa naŋgenta unti
         Mellayi o ku maa gu gederriɗo gu deeɗo tee tiyaw ta laalane ta Pakti+. 29 Ay ɗakko appe ga guberner kee Pilat oomiyyoo renta min wikirti ka mulunniti, gaa asiɗiy
         inna gaa: «Ay me gaarta ku miɗɗa maa ga gimu keeke leelo?» 30 Guta pa tiiliyee goo: «Gaa gimu keeke leewe ɗa miɗɗa, bala ni eterramga ɗe.» 31 Gaa Pilat leeɗiyoo gaa: «Aɗikinii ku deeɗee caaɗa parlane ga kuŋ melleeco, aleŋ ta hukumnigeetoŋ.» Guu Yawudigee tiiliyyee goo: «Hakuuma ta
         Rooma oyaani ɗa ni deeɗo gimu.» 32 Ay goŋŋa appe ga beneyti Iisa maa ga garee min omma, baŋ ga mutti akka dee gaa me,
         asiɗo butulti+.33 Gaa Pilat yookiɗe payya ɗakko wikirti ka mulunniti ga deeɗiya joora Iisa, gaa inniyya
         gaa: «Kii ay sultanco Yawudigeyyo e?» 34 Gaa Iisa tiiliyyee gaa: «Ayme ki enewɗino goŋŋa? Beneyyi keeke okomma min oko kii
         ka e, e gu ay giimi daare ma beneyyiyam gaartaw?» 35 Gaa Pilat tiiliyyee gaa: «A naa pa ay Yawudince e? Guta ay gimcam o taattuweeco soƴoowee ku saɗikaŋgeyyo ma birum oko naa. Kii leelo ini me?» 36 Gaa Iisa tiiliyyee gaa: «Mulunnitu ay ta dunuune teete ɗa. Gii alɗo ta dunuune teete,
         na lekekka aɗe lubaakee ma bokaa asan gu alɗino baama ɗa gu kaatikkinoo oko taattuweeco
         Yawudigeyyo. Naa soopa, gi mulunnitu ay ta dunuune teete ɗa.» 37 Gaa Pilat leeɗiyee gaa: «A gaa ay goŋŋa, ki ay sultan caŋ e?» Gaa Iisa leeɗiyee gaa:
         «Aleŋ maa ki beneyye keeke appe, naa ay sultan. Naa gu weenoo o na ase dunuune teete
         ku maa na asicca gaara seene. Gimu ma aaye seeniti pa geewaa beneytu.» 38 Gaa Pilat inniyya Iisa gaa: «A seene pa ay ini me?»Tattuwe kee Pilat beraa Iisa paapiti(Elloŋ Matiye 27.15-31, Mark 15.6-20, Lik 23.13-25)Gaa min iŋaa, ga Pilat oomiɗe min wikirti ka mulunniti, gaa deeɗiy gassa Yawudigee ma asaawiki guta Iisa, gaa inniɗiy gaa: «Na gassiyee ɗa er̰n̰e oko gimu keeke maa
         na n̰aamiyya muuti. 39 Aleŋ ta aadantoŋ tee aɗe ma wikinne ka laalane ta Pakti, na capakkee oko gimu kaƴi ka baamenta daŋayi. A haŋka pa, ku aŋka na cappiyyee oko
         sultanco Yawudigeyyo e?» 40 Guu waciɗe hawwanti goo: «Kaw ay gata ɗa, ni aŋka ki cappiyyee oko Barabas!» Barabas
         pa ay mariŋ tatta.
         
            
               	Elloŋ Yaaya 17.12.

               	Tippa ga Aan deero kulla tattuwe ka tatta ka saɗikaŋgeyyo. Oko ƴila taata soopa, ga
                     ay Kayip.

               	Elloŋ Yaaya 11.50.

               	Yawudigee on̰aa ɗa gerraco giimi ma ay Yawudigee ɗa, asan gu deewa miɗɗa unti Mellayi
                     guu un̰n̰e.

               	Yawudigee moyaa ma ka diyawco giimo ma paapo etteyyo, aleŋ maa gu Roomennigee leewa.
                     Elloŋ Yaaya 12.32-33 o Lubaakico N̰amaakeetee Iisa Masi 2.23.

191 Gaa Pilat yookiɗe ɗakko wikirti ka mulunniti, gaa beneyyiyyoo oko asaakargeyyo gaa
         gu baamiya Iisa gu r̰occiyya ma morgooye. 2 Guu paariɗe jiɗimo ta ejjemmo, guu issiyyeeca kayaati, o gu issiyee kulla kaɗubunne
         binta aleŋ ta sultanni. 3 Guu asawɗe katta gu noƴoɗɗe gaari goo: «Iŋŋe sultanco Yawudigeyyo!» Guu ɗacaɗɗiya.4 Gaa Pilat oomiɗe payya min wikirti ka mulunniti, gaa deeɗiyo beneyya oko Yawudigeyyo
         gaa: «Giyyoŋ! Na deeɗitoŋga cimma Iisa renta min wikirtu ka mulunniti asan ku leeɗo
         kabarre kadar na gassiyee ɗa er̰n̰e maa na n̰aamiyya muuti.» 5 Gaa Iisa oomiɗe renta ma jiɗimiti ta ejjemmo tee kayaati, o ma kaɗubunniti ta binta
         tun̰ tee maa gu esekkiyee. Gaa Pilat beneyyiyyoo gaa: «Ay gata appe keeke!» 6 Gaa maa gu taattuweeco soƴoowee ku saɗikaŋgeyyo o taraakee elliyya, guu waciɗe hawwanti goo: «Paapiya kuruwayi! Paapiya kuruwayi!» Gaa Pilat tiiliyyoo gaa: «Aɗoŋ ga kuŋ saa deeɗiya paapa. Naa
         gassiyee ɗa er̰n̰e ku maa na n̰aamiyya muuti.» 7 Guu taattuweeco Yawudigeyyo tiiliyyee goo: «Ni lekke hukumnigee+. A hukumnigeetini kotti pa illa ga mataa, asan ga beneyye gaa ga ay Runti Mellayi.»8 Gaa oko beneyco kaaka ga Pilat ɓayɗe ta ƴiila payya. 9 Gaa un̰n̰iɗe wikirti ka mulunniti ma giiti Iisa, gaa inniyya gaa: «Ki ay ka taŋaa?»
         Gaa Iisa pa alɗiyee tiila ɗa. 10 Gaa Pilat leeɗiyee gaa: «Ki telaw ɗa e? Ki lekka ɗa kabarre kadar na lekka gudirane
         maa na uttiyyam e baŋ pa na paapiɗum kuruwayi e?» 11 Gaa Iisa tiiliyyee gaa: «Ki lekka ɗa ya gudirane kaƴi bala min oko maa ga Mella berewwiyam
         teete. Ay ɗakko appe na lewɗo naa ga gimu ma askino wikircum gi miɗɗati yaata ƴiila
         min oko tancum.»Pilat beraa Iisa gu deeɗiya paapa12 Gaa min oko beneyyi kaaka, ga Pilat deyeɗɗo pe botol ku maa ga cappiyyee. Guu taattuweeco
         Yawudigeyyo soopa hawwayɗo kanco missa, o gu beneyya goo: «Kii cappiyee, ki ay lanjinti ɗa oko
         tattuwe ka tatta ka Rooma kee Seezar. Gimu maa gaa beneyye pa gaa ga ay sultan, deewa kasiiminti Seezar.» 13 Gaa maa ga Pilat giyyiyya beneyco kaaka, gaa cimmiyya Iisa renta, gaa Pilat asiɗe
         nunta wikirti ka caaɗiti parlanti maa gu kolaa goo doorane ta geewenta ma dambee, ma beneyco Ebireenigeyyo pa, gu kolaa goo Gabatta. 14 Gaa ma meene ta hassiltí laalane ta Pakti+, ma gidaane ka gaayilti, gaa Pilat beneyyiyyoo oko Yawudigeyyo gaa: «Ay gata appe
         keeke ga sultantoŋ!»15 Guu waciɗe hawwanti goo: «Deyya! Deyya! Paapiya kuruwayi!» Gaa Pilat soopa leeɗiyoo gaa: «Ku aŋka ga sultantoŋ na paapiyya kuruwayi e?» Guu
         taattuweeco soƴoowee ku saɗikaŋgeyyo tiiliyyee goo: «Nii, ga sultantini ay Seezar ka.» 16 Gaa Pilat oyyicca innico taattuweeco Yawudigeyyo, gaa biriyyooga Iisa oko asaakargee
         ku Rooma gu deeɗiya paapa.Asaakargee papaa Iisa kuruwayi(Elloŋ Matiye 27.32-44, Mark 15.21-32, Lik 23.26-43)17 Gaa Iisa goyyiyya kuruwati maa gu deeɗiya paapa ga gata milco saa. Guu oomiɗe min geegarri, guu jeepiɗe ta were
         kaƴi aɗe maa gu kolaa goo ‘Gugur̰uti Kayaati’+. Ma beneyco Ebireenigeyyo pa, goo Golgota. 18 Ay iŋaa appe gu asaakargee paapiyya Iisa kuruwayi. Guu paapiɗe kulla giimi seera saripti.
         Kaƴi ma kuruwati nussane ka tiyaawati, o kaƴi ma kuruwati nussane ka n̰ugilati. Iisa
         pa aaye ɗaɗɗakko ma kuruwati.19 Gaa Pilat kitipiyɗe oko ettu ka sacenta ɓeterter gaa: Iisa ka Nazaret, Sultanco Yawudigeyyo. Guu atiyya kayaati kuruwa maa gu papawɗiya Iisa. 20 Were maa gu paapiyya kaaka pa, aaye katta ka min geegar ka Zerizalem. Guu Yawudigee maani garkayɗica pe kitipiyo taata. Guta pa ketepeyye ma beneyyiŋgee ku subba kooko:
         ma ka Ebireenigeyyo, o ma ka Roomennigeyyo, o ma ka Gireknigeyyo. 21 Guu taattuweeco soƴoowee ku saɗikaŋgeyyo beneyyiyyee oko Pilat goo: «Ayme ki kitipiyɗe kuruwayi kii: Sultanco Yawudigeyyo? Kitipiyu soo kii ga beneyye gaa ga ay sultanco Yawudigeyyo.» 22 Gaa tiiliyyoo gaa: «Maa na kitipiye keeke, na kitipiyya ka.»23 Maa gu asaakargee paapiyya Iisa pa, gu icciy kaɗiŋgeetee guu ɗeddiɗiy durgee pooɗi,
         kulla askar kaƴi aɗe ecekka durgu kaƴi, o gu icciya kulla kaɗiyyiti. Gata pa ƴimmenta
         ɗa, ɗoosenta min uwwa ya kiɗaati. 24 Guu boodiɗe goo: «Anneega erra ɗa, leene soo jollo jollo, ku maa ke ibinɗo baŋ ga
         galee oko we.» Ay goŋŋa appe ga beneyti Kitamniti Mellayi asiɗo butulti. Gita pa beneyye gee: «Eddiy kaɗiŋgeetaw, o gu leelo jollo jollo baŋ
         ga durup galee oko we ga icciyya kaɗiyyitu+.» Ay keeke appe ay latta maa gu asaakargee leelo.25 Saripti kuruwa maa gu papawɗiya Iisa pa, gi yaati tee Mariyam ma suttí, o daatti Keleyopas
         maa goo Mariyam, o Mariyam ta Magdala waraɗɗe katta. 26 Gaa Iisa ellicca yaati, gaa elliyya jobookati maa ga ƴekka+, gaa aaye sariptí yaati, gaa beneyyitti gaa: «Iya, keeke ay runte.» 27 Gaa beneyyiyyee oko jobookati gaa: «Teete ay yaacum.» Ay min oko wikinne kaaka appe
         ga jobookati paricca yaati Iisa ma gata.Muutti Iisa(Elloŋ Matiye 27.45-56, Mark 15.33-41, Lik 23.44-49)28 Maa ga keeke deeɗe, gaa Iisa leeɗe kabarre kadar gu gaari gaame paaɗe. Gaa ku maa
         ga beneyyi ka kitipiyenta Kitamniti Mellayi asiɗo butulti pa, ga beneyye gaa: «Ibini daano+.» 29 Were kaaka pa, gu ɗepee ɓargutum unenta ma mirmi ku saɗamta. Guu asaakargee icciɗe
         latta kaƴi aɗe ma ay aleŋ n̰iriye, guu deeɗiya luƴƴa aacco mirmi kotti, guu isiriyya
         linƴe maa gu caɗee min ettu maa gu kolaa goo izoop, guu n̰aamiyyeega biiti Iisa. 30 Gaa maa ga miƴirɗe, gaa beneyyiɗe gaa: «Gaari paracco ase butulco!» Gaa zawwicca kayaati,
         gaa jootiɗe.31 Gita pa meene taata ay jimiine, meene ta hassiltí meene ta nambiti. Ay ɗakko appe gu taattuweeco Yawudigeyyo alɗo aŋka ɗa gu zeneeco giimi ku mattenta nuntiɗo paapenta kuruwanigeyyo+. Meene ta nambiti taata pa, ay meene ta laalane ta Pakti. Oko guta pa, gi ay meene maa gu bakammikiti ta kaw. Guu deeɗiya inna Pilat goo ga
         ɗimmayoogu asinco gu mattiɗo koɗok, gaa keƴiɗiy+. 32 Guu asaakargee deeɗeegu ɗimma asintee oko gimu ka kaƴi maa gu paape saripti Iisa,
         guu deeɗeegu ɗimma kulla koo ku giiti. 33 Gaa maa gu asiyyee oko Iisa, guu elliyya kadar ga maate paaɗe. Ay ɗakko appe gu alɗeegu
         ɗimma ɗa kuntee. 34 Gaa kaƴi min oko asaakargeyyo, waaciyya saripti ma jollo. Guu baara o ammi oomiɗe.
         35 Gimu ma gemmiy gaari kooko pa, ga beneyti ay seene asan ga elliy saa ma iɗiitee. Gata
         lekka kabarre kadar ga beneyti ay seene, asan ga ma beneyti kaaka, ga kuŋ kulla amanniɗo.
         36 Gaari kooko pa aseero ku maa ga beneyti Kitamniti Mellayi asiɗo butulti. Gita pa beneyye
         gee: «Ya assiti kaƴi gu ɗekemma ɗa+.» 37 Gita beneyye kulla gee: «Akka ribila gu elelɗiya gata kee maa gu waace+.»Yuusup o Nikodem esekkaa ziiti Iisa aattí mooniti(Elloŋ Matiye 27.57-61, Mark 15.42-47, Lik 23.50-56)38 Maa gu gaari kooko ƴiiliɗe, gaa Yuusup ka geegar ka Arimatee kaatiɗe ga deeɗiya inna
         Pilat gaa ga bireega ziiti Iisa ga deeɗiya issa mooniti. Yuusup pa, ay jobookati Iisa aɗe ma ƴaapo ka, asan ga ɓayakka taattuweeco Yawudigeyyo. Maa ga Pilat oyyiyee, guu kaatiɗe ga deeɗiya beera. 39 Miiɗi maa gu semeetee goo Nikodem kee ma deyya gassa Iisa meene kaƴi ma aandoŋ kulla
         kaate ma Yuusup, o ga golomme itir maa gu leewe ma appo amsenta ma sewen maa gu kolaa
         goo alowe. Suuruwti pa ay orooruwee subba kilo. 40 Guu serco gu icciyya ziiti Iisa gu kappiniyya o gu kokkiƴiyee itir gata kee aleŋ ta
         aadaŋgeeco Yawudigeyyo. 41 Katta min were maa gu paapiyya Iisa kaaka pa, lekka jineene. Ay iŋaa appe maa gi lekkiɗo
         moone ta Yawudigeyyo marawta maa gu esekkiti ɗa missa gimu kaytiŋ+. 42 A mileŋ gi meene taata ay meenco Yawudigeyyo maa gu hassalɗica meene ta nambiti o gi moone kulla aaye katta ka pa, ay ɗakko appe ga Yuusup ma giiti Nikodem deeɗiya
         issa ziiti Iisa aattí moone taata. Guu ubiyya biití ma gur̰bu.
         
            
               	Hukumnigee kooko ma goo ga gimu ma n̰elekka Mella illa ay diyawti, aaye Kitamniti Mellayi. Elloŋ
                     Soƴoowee ku Saɗikaŋgeyyo 24.16.

               	Ay oko wikinne kaaka appe, guu Yawudigee diiliɗe gu daɓasayɗo tamee ku saɗikanti.

               	Jappe taata gu kolaaca goo Gugur̰uti Kayaati, asan gi saabayye gugur̰u ka kayaati gimi.

               	Elloŋ Soom 22.19.

               	Were keeke pa maa ga Yaaya beneyya ma gaartee jobooka maa ga Iisa ƴekka, gaa beneyya ma gaari ku kayaati saa.

               	Elloŋ Soom 69.22.

               	Ma meene ta nambiti, gi Kitamniti Muusa toɗokkiyo gee gu aɗaayo dowwa ɗa oko giimi
                     ku paapenta gu walaɗɗo paapenta. Elloŋ Ɗillico Hukumnigeyyo 21. 22, 23.

               	Ɗimmo ta asinco taata pa, toɗokkayo naaso, guu mattiɗo saa pe koɗokka ka.

               	Elloŋ Oomiti min Masir 12.46 o Soom 34.21.

               	Elloŋ Zakariya 12.10.

               	Miltí mooniti pa, ay Yuusup ka Arimatee. Elloŋ Matiye 27.60.

Naɗawti Iisa(Elloŋ Matiye 28.1-8, Mark 16.1-8, Lik 24.1-12)201 Meene ta ahatti ma walawti wiri maa ga were alɗo missa namta, gi Mariyam ta Magdala
         kaate mooniti Iisa. Maa gi sarɗe, gii elliyya gur̰bu gaa saapenta maaƴi min biití
         mooniti. 2 Gii gaɗɗiɗe gi deeɗiyo taasa oko Simo Piyer ma giiti jobooka ka kaƴi maa ga Iisa ƴekka maani gee: «Cimmiya ziiti Miltine min mooniti, nii+ alɗo ibina ɗa were maa gu kaatikkiki.»3 Gaa Piyer ma giiti jobooka kaaka kaatiɗe mooniti. 4 Gaa serco gu kaatiɗe ma gaɓira, gaa giiti Piyer teeɗeeca oko Piyer ga sarɗe omma.
         5 Gaa maa ga sarɗe ga deeɗe ƴugila, gaa ellicca kapanne gii dowwe kiɗaati. Gaa alɗe
         un̰n̰a ɗa soo. 6 Gaa Simo Piyer asiɗe sulaayi, gaa asiɗe un̰n̰a. Gaa ellicca kapanne gii dowwe kiɗaati,
         7 o ku ma ay ta kayaati pa kulla arɗenta, gii dowɗe kayti, dowwe ɗa ma gittí. 8 Gaa jobooka ma omme kee kulla un̰n̰iɗe ɗakko mooniti. Gaa maa ga elliɗe, gaa amanniɗe
         kadar ga Iisa naɗe min muuti. 9 Oko wikinne kaaka kulla gu jobookeetee Iisa ebenniya ɗa missa beneyti Kitamniti Mellayi ma gee ga Iisa akka naɗa min aacco giimi ku mattenta. 10 Gaa min iŋaa gu jobookee serco yookiɗe wikirco.Iisa okommati oko Mariyam ta Magdala(Elloŋ Mark 16.9-11)11 Gii Mariyam ta Magdala yookiɗe payya mooniti, gii nowoɗɗe biití gi erecɗo, gii ƴugilɗe
         gi elelɗo ɗakko. 12 Gii elliɗe malaykatnigee ma esekke kaɗiŋgee purta tal, guu nowotte were maa gu eseɗɗiya ziiti Iisa, kaƴi ƴa
         oko were ka asintee, ka kaƴi pa oko were ka kayaati. 13 Guu innicca goo: «Daate, ayme ka erecɗo?» Gita pa tiiliyyoo gee: «Asan gu giimi cimmiya
         Miltu naa alɗo ibina ɗa were maa gu deeɗiya gaga.»14 Gaa maa gi beneyɗo kaaka gi jigirɗe, gii elliyya Iisa gaa waraɗɗe, gii alɗiya ibina
         ɗa soopa. 15 Gaa Iisa innicca gaa: «Daate, ayme ka erecɗo? Kaŋ deyekka we?» Gita pa leewiki milti
         jineeniti. Gii beneyyiyyee gee: «Miiɗi keeke, ga ay ki ma cimmiya, ki gaarawga were
         maa ki deeɗiya duwa, naa deeɗiki asa.» 16 Gaa Iisa kollicca gaa: «Mariyam!» Gii ribiliyyee gi jooriyya gee: «Rabbuni!» (Ma beneyco
         Ebireenigeyyo pa, ga Rabbi goo ‘Garaawa’.) 17 Gaa Iisa beneyyitti gaa: «Anno baama ɗa asan na kalappe ɗa missa wikirti Mella Baaba.
         Aɗaayo beneyya soo oko seneetaw ma gaartaw kaa na kalappa wikirti Tattu ma ay Tattoŋ
         kulla o kaa na kalappa wikirti Mella Miltu ma ay Mella Miltoŋ kulla.»18 Gii Mariyam ta Magdala deeɗiyo taasa oko jobookeetee gee: «Na elliyya Miltine.» Gii
         gemmiyyoogu gaari paracco maa ga beneyyiti.Iisa okommayo oko jobookeetee(Elloŋ Matiye 28.16-20, Mark 16.14-18, Lik 24.36-49)19 Gaa meene ta ahatti taata saa ma ooro, gu jobookeetee alɗo aatti ger kaƴi aɗe, o gu agassiy borroggi talta asan gu ɓayakka taattuweeco
         Yawudigeyyo. Gaa Iisa asiɗe warra ɗaɗɗakkico, gaa salammiɗiy gaa: «Gi aapiya dee ma kuŋ.» 20 Maa ga beneyɗiyo kaaka pa, ga gaariyoogu kulla murundee ku pittee o ta saripti. Maa
         gu jobookeetee elliyya Milco gu parhinɗe ta tirta teete. 21 Gaa ɗilliyyoo payya gaa: «Gi aapiya dee ma kuŋ. Aleŋ maa ga Mella Baaba n̰aaminno
         aattí dunuune teete, ga naa kulla n̰amakkatoŋ aattí dunuuniti ku deeɗiya lee lubbitu.»
         22 Gaa maa ga beneyyiɗe goŋŋa, gaa gubiriyyoo, gaa beneyyiyyoo gaa: «Gassoŋca Ruuhanti Mellayi.» 23 Gaa beneyyiyyoo payya gaa: «Giimi maa ku saamayyayoogu zunubgeeco gasakkaca saamiyo
         min oko Mellayi. A maa ku saamayyayo ɗa pa kulla, gasakka ɗa saamiyo.»Iisa o Toma24 Wikinne maa ga Iisa asiɗiy gassa jobookeetee aatti daŋayi kaaka pa, ga Toma maa gu
         kolaa kulla goo Maajibu, ma ay kaƴi min oko jobookee ku orro o seera, aayiyo ɗa. 25 Maa ga Toma asiɗe, guu gittee beneyyiyyee goo: «Ni elliyya Miltine!» Gaa gata pa tiiliyyoo
         gaa: «Naa elliy ɗa murundee ku pittee maa gu paapiyya, o naa eesiy ɗa ma pittu, o
         naa eesica ɗa kulla saripti, na amanna ɗa kadar ga naɗe.»26 Maa gu leeɗe meeni poppoɗi, guu jobookee deeɗe tappa payya aatti giiri. Gaa Toma kulla
         alɗo saa pe. Beneeco borroggo pa gu agassiy talta. Gaa ma kaaka aɗe, ga Iisa asiɗe
         warra ɗaɗɗakkico, gaa salammiɗiy gaa: «Gi aapiya dee ma kuŋ.» 27 Gaa ribiliyyee oko Toma, gaa beneyyiyee gaa: «Elliy pittaw o ki eesiy, kii eesicca
         kulla sariptu. Aɗica kalaa ɗa seera seera. Amannu kadar na naɗe!» 28 Gaa Toma tiiliyyee gaa: «Ki ay Mella Miltu!» 29 Gaa Iisa leeɗiyee gaa: «Ay asan ki ellinno pe ki amanniɗe e? Na beneyyam ƴa, baarikenta
         ay giimi ma amanna bala ellitu.»Gaarti kitamne teete30 Gaa Iisa gaariyyoo payya oko jobookeetee garaawi ku ajjibiti maani ma kitipiyenta ɗa aattí kitamne teete. 31 Ma kitipiyenta soopa ay ku maa ku amanniɗo kadar ga Iisa ay Masi, gata maa ga Mella aparre, o ga ay Runti Mellayi, o gi ay ma amanno oko gata ku gassicca hayaatane ma semeetee.
         
            
               	Lekka daati daare ma kaate mooniti Iisa ma Mariyam ta Magdala maa gu semeeco goo:
                     Mariyam yaati Zak o Saloome. Elloŋ Mark 16.1.

Iisa okommayo oko jobookeetee ku paysara211 Maa gu gaari kooko ƴiiliɗe pa, gaa Iisa oomiyyoo payya oko jobookeetee goŋgomnití baharre ta Tiberiyad+. Oomiti pa deero pe aleŋ teete aɗe: 2 Simo Piyer, o Toma maa gu kolaa goo Maajibu, o Natanayel ma ay ka darre ta Kana kiɗa
         ta Galilee, o rontee Zebedee, o gu lekka payya gicco seera, paracco gu aaye sawa.
         3 Gaa Simo Piyer beneyyiyyoo oko gittee gaa: «Na kataa ɗebbiti buuso.» Guu gittee tiiliyyee
         goo: «Nii kulla kataa ma kii.» Guu oomiɗe, gu deeɗe kalpa markabati guu diiliɗe ɗebbo.
         Gaa oko aandoŋco kaaka gu alɗe gassa ɗa ya maatiki.4 Gaa maa ga were walɗe, ga Iisa oomiyyoo gaa asiɗe warra goŋgomnití baharriti, jobookeetee
         soopa ebenniya ɗa. 5 Gaa beneyyiyyoo gaa: «Rontaw, ku gasse ɗa buusi ku tiiriɗe e?» Guu tiiliyyee goo:
         «Kaw, ni gasse ɗa.» 6 Gaa beneyyiyyoo gaa: «Uwwoŋca sippatoŋ ma ta tiyaawatí markabati kuu gassiɗo.» Gaa
         maa gu uwwicca gi unɗe ma buusi namma gu alɗo gederra ɗa payya gu jooticca gu uwwicca
         aattí markabati.7 Gaa jobooka maa ga Iisa ƴekka maani+ beneyyiyyee oko Piyer gaa: «Ay Miltine!» Maa ga Simo Piyer giyyiyya beneyti maa gaa:
         «Ay Miltine!», ga issiya kaɗiyyiti maa ga setee, gaa galɗe ammo ga wadaɗɗo gaa aanayɗiya
         goŋgomnití baharriti. 8 Jobookee ku daare pa, ase ma markaba o gu jotokkaca sippaco ma unenta ma buusi. Guta
         pa kulla aaye ɗa arro min goŋgomni. Beenannico deewa latta kee ka daawo ta asino orooruwee
         orro ka.9 Gaa maa gu warriɗe goŋgomni, guu berriɗe kiɗaati, guu elliɗe buusi guu dowwe kayaaco
         obilo o mappa. 10 Gaa Iisa beneyyiyyoo gaa: «Itirnaw buusi minnaw min oko kuntoŋ kotti.»11 Gaa Simo Piyer deeɗe kalpa markabati, gaa deeɗica joota sippa biiti goŋgomni. Gita
         pa ecekke orooruwee orro o beeƴa o subba (153) buusi ku taatta. Gaa ma kaaka aɗe gi
         alɗe reppe ɗa kulla. 12 Gaa Iisa leeɗiyoo gaa: «Asoŋ ayma.» Guu asiɗe. Gaa alɗo lekka ɗa ya jobooka kaƴi kulla
         ma inniya gaa: «Ki ay we?», asan gu lekka kabarre kadar ga ay Milco. 13 Gaa Iisa saapiɗe, ga icciyya mappa, gaa ɗeddiyyooga. Gaa ɗeddiyyoogu kulla buusi.
         14 Teete pa ay oomiti Iisa ta subbatiŋ appe oko jobookeetee min maa ga naɗiɗe.Iisa o Piyer15 Gaa maa gu teeɗe, ga Iisa inniyya Simo Piyer gaa: «Simo, runti Yaaya, ki ƴekkano aɗe
         ƴiila min oko giccam kooko?» Gaa Piyer tiiliyyee gaa: «Miltu ki lekka kabarre kadar
         na ƴekkam.» Gaa Iisa leeɗiyee gaa: «Dee maggico tameetaw.» 16 Gaa Iisa inniyya payya Simo Piyer oko ta seertiŋ gaa: «Simo, runti Yaaya, ki ƴekkano
         aɗe?» Gaa Piyer tiiliyyee gaa: «Miltu, ki lekka kabarre kadar na ƴekkam.» Gaa Iisa
         leeɗiyee gaa: «Dee maggico tameetaw.» 17 Gaa Iisa inniyya payya Simo Piyer oko ta subbatiŋ gaa: «Simo, runti Yaaya, ki ƴekkano
         aɗe?» Gaa Piyer zorontiyɗe asan ga Iisa ɗilliyee inno subbatiŋ gaa ga ƴekka aɗe? Gaa
         Piyer tiiliyyee gaa: «Miltu, ki ibiniy gaari paracco, o ki lekka kabarre kadar na
         ƴekkam.» Gaa Iisa leeɗiyee gaa: «Dee maggico tameetaw. 18 Giyyu samaane! Na beneyyamca seene, maa ki alɗo ɗibilu ki onokkaca abuucum, ga kii
         milco, o ki kataa were maa ki aŋkiɗo ka. A kii ase baabaŋguwa soopa, ki cepellay piccam,
         gaa gimu kaƴi pe asiyyamca onna, gaa kaatikkikum were maa ki alɗo aŋka ɗa kaato.»
         19 Iisa pa beneyye goŋŋa, asan ga gaare baŋ ga Piyer akka maata gaa me, o ga mutti Piyer
         kaaka on̰ay semeetee Mellayi. Gaa beneyyiyyee payya gaa: «Jobbino.»Iisa beneyya ma jobooka maa ga ƴekka20 Gaa Piyer jigirɗe, gaa elliyya jobooka ka kaƴi maa ga Iisa ƴekka maani, ma daaliyee kee oko Iisa wikinne maa gu tewɗo tiyaw
         ta laalane ta Pakti, gaa inniyya gaa: «Miltu, gata ay we ma akkiya bira picco giimo?» 21 Maa ga Piyer elliyya jobooka kaaka, gaa inniyya Iisa gaa: «Miltu, a gata pa ay me
         gaarta ma asee?» 22 Gaa Iisa tiiliyyee gaa: «A naa aŋka ga nuntiɗo namma ya wikinne maa na yookiɗo dunuune
         teete, gi temekkum me? Kii, jobbino!» 23 Gaa beneyyi kaaka sariyyoo oko seneeta ma dowwiy galbigeeco oko Iisa Masi. Guu mooyiɗe
         goo walaŋ pe ga jobooka kaaka mataa ɗa ta kaw. Iisa soopa beneyyiyee ɗa goŋŋa oko
         Piyer. Leyyee soo gaa: «A naa aŋka appe ga nuntiɗo namma ya wikinne maa na yookiɗo
         dunuune teete, gi temekkum me?»24 Jobooka kaaka pa maa ga Iisa beneyya, ay gata appe ma elelliy o ga geewiy gaari paracco
         ku kitamne teete, o ga gata ma kitipiyiy. Niita pa lekka kabarre kadar gu gaari maa
         ga gemme kooko ay seene. 25 Iisa pa, gata leelo gaari maani ƴiila kooko. Guu alɗiy kitipiyo dannenta paracco,
         gaa oko kanni ka, gi dunuune teete ecekkay ɗa kutubgee kotti paracco.
         
            
               	Baharre ta Tiberiyad pa gu kolaaca kulla goo baharre ta Galilee.

               	Were keeke pa maa ga Yaaya beneyya ma gaartee jobooka maa ga Iisa ƴekka, gaa beneyya ma gaari ku kayaati saa.

Diilití kitamniti11 Teyopil ka nabbisenta,Oko kitipiytu ta omma+, na kitipiyamgu gaari paracco maa ga Iisa leelo o maa ga gaariyoo oko giimo min diiliti
         lubbiti, 2 namma ya wikinne maa ga Mella icciyya samaani. Maa ga alɗe kalappa ɗa missa pa, ga
         apire giimi gu deeɗo n̰amaakeetee. Gaa beneyyiyyoogu gaari maa gu dekka leewo. Gata pa gaariyooga keeke ma gudirane
         ta Ruuhanti Mellayi. 3 Gaa maa ga maatiɗe, gaa naɗiɗe, gaa oomiyyoo oko n̰amaakeetee. Gaa aacco meeni ku
         orooruwee pooɗi ga okomɗiyo, gaa garawɗiyo kadar ga ay ma ta tirta ga geewa. Gaa beneyyiyyoo
         ma garrarri ku mulunniti Mellayi.N̰amaakeetee Iisa ocokkaca Ruuhanti Mellayi4 Gaa meene kaƴi maa gu temeɗɗe gu tewɗo, ga beneyyiyoo gaa: «Aɗoŋ tacila ɗa, nuntoŋ
         iŋee aɗe geegar ka Zerizalem ku uciyya ƴa omma latta maa ga Mella Baaba beneyye gaa
         ga beraatoŋga. Keeke pa na beneyyitoŋga aɗe min omma. 5 Yaaya ɗe batisiyiy giimi ma ammi, kuŋ soopa gu marakkitoŋ pe meeni paalta ka, kuu deeɗo batisiyenta
         ma Ruuhanti Mellayi.»Iisa kalappa samaani6 Guu n̰amaakeetee Iisa kotti ma aaye ma gata inniyya goo: «Miltini, ay haŋka appe ki
         beraayooca payya mulunne oko giimi ku Isirayel e+?»7 Gaa gata pa tiiliyyoo gaa: «Ay Tattu ka ma gudiranti ma aparriya wikinne kaaka. Kuŋ
         gi temekkitoŋ ɗa payya ma wikinne maa gu gaari kotti asiɗo asa. 8 Innasoopa, ku gasakka gudirane wikinne maa gii Ruuhanti Mellayi asitoŋ beera, kuu asiɗo beneyya ma gaartaw maa ku elle o maa ku giyye geegar ka Zerizalem,
         o kiɗaayee ku Yudee o ku Samaari o oko dunuune parattí.»9 Gaa maa ga gaamiyya beneyti keeke, gaa Mella cipiliyya samaani. Guta pa paracco ellaa
         namma gi n̰irɗe coogiyya, gu alɗiya ella ɗa payya.10 Gaa wikinne maa ga Iisa kalapɗo o guta cokolla missa ta uwwa, gaa kaytiŋ ka gu miɗi
         seera ma esekke kaɗiŋgee purta tal oomiyyoo saripco. 11 Guu beneyyiyyoo goo: «Kuŋ giimi ku kiɗa ta Galilee, ayme ku waraɗɗe missa ku cokolɗo
         samaani? Iisa keeke maa ga Mella icce min untoŋ ga kaatikkiki samaani akka yooka aleŋ
         teete aɗe maa ku elelɗiya gaa kataa.»12 Guu n̰amaakeetee beeriɗe min dambu ka olibiyeyyi gu katawɗo ta Zerizalem. Dambu kaaka pa aaye katta ka Zerizalem. Deewa latta ka kilometir kaƴi. 13 Maa gu sarɗe Zerizalem, guu deeɗe kalpa gu un̰n̰iɗe aatti ger maa gu gekee kayaati
         giiti. Ger kaaka pa, ay wikirco aɗe maa gu ƴekkiɗo timmo min heeta. Guta pa ay ini
         Piyer o Yaaya o Zak o Andire o Pilip o Toma o Bartelemi o Matiye o Zak runti Alpee
         o Simo ma deyekka gu guta ma ay Yawudigee hikimiyicca kiɗaaco o Yud runti Zak. 14 Paracco ma ini Mariyam yaati Iisa o daati daare, o seneetee Iisa, enaa Mella kulla
         meene ma galbane kaƴi ka.Magawti Yudas ma Matiyas15 Gaa meene kaƴi maa gu giimi ma dowwiy galbigeeco oko Iisa temeɗɗe latta ka orooruwee
         orro o seera, ga Piyer waciɗe, gaa beneyyiyyoo gaa: 16 «Seneeta, maa gi Ruuhanti Mellayi beneyye aattí Kitamniti pa illa ga akka asa butulti. Ma biiti sultan Dawud gi Ruuhanti Mellayi beneyye min omma ma gaartee Yudas. Yudas pa, ay gata appe ma
         ommikoo giimi ma deyya baama Iisa. 17 Gata ay giitini aɗe maa ni loboɗɗe sawa oko Iisa. 18 Gaa ma gurus maa gu biryee ka miɗɗati maa ga leelo, ga giɗiɗe gaan. Gaa galɗe ma ta
         aatti. Gaa aatti peetiɗe, guu aatte oomiɗe paracco gu suubiɗe, gaa maatiɗe. 19 Guu giimi ku Zerizalem maani giyyikkiki keeke. Guu oyyiyee seme oko gaan kaaka goo
         Akeldama. Akeldama pa ma beneyco giimi kotti goo ‘gaan ka baaro’. 20 Sultan Dawud pa ketepeyyiy min tippa gaartee Yudas aattí Kitamne tee ta Soomnigeyyo
         gaa:“Ga girti nuntu aƴinta,ga gimu aɗe nunta ɗa ta kaw+”,o ga ketepeyye kulla gaa:“Ga kaƴi asiya maga oko lubbiti+.”21-22 Ay ɗakko appe, ni aŋkiɗo gimu kaƴi ma akka timma ma niita. Gimu kaaka pa deewa suyuudine
         oko naɗawti Miltine kee Iisa, o aŋka ga deeɗo min oko giimi ma aayini wikinne paratti
         maa ga Miltine kee Iisa tan̰n̰iɗe ma niita, min wikinne maa ga Yaaya batisiyiyya namma ya icciti min aattini ga kaatiɗe samaani.»23 Maa gu giyyiyya beneyti Piyer keeke, guu cimmiɗe miɗi seera. Ka kaƴi ƴa gu semeetee
         goo Yuusup, o goo Barsabas, o gu kolaa kulla goo Yustus. Ka kaƴi pa gu semeetee goo
         Matiyas. 24 Guu inniɗe paracco Mella goo: «Miltini, kii ma ibinya ka galbigeeco giimi paracco,
         gaarani kaƴi maa ki aparre min oko giimi ku seera kooko, 25 ga deeɗo n̰amaakacum gaddanti Yudas, gata ma cappiyee oko lubbiti ka n̰amaakeyyo, gaa kaatiɗe oko were ma ay kanti.»26 Gaa kaƴi min oko n̰amaakeyyo icciɗe goskoƴi seera, maa ga ketepeyyiyoo semeeco giimi
         ku seera kotti. Gaa durup galiyyee oko Matiyas. Ay goŋŋa appe ga ɗoociɗiy n̰amaakeetee
         Iisa ku orro o kaƴi gu deeɗe orro o seera.
         
            
               	Lik kitipiye ƴa omma Kabarre ta Daana, hatta gaa kitipiyicca ka teete.

               	Oko wikinne kaaka pa, gu Roomennigee lekka gudirane ta hikimiyti dunuune parattí.
                     N̰amaakeetee Iisa pa inniya goo ga haŋka appe ga Iisa yokaayooca mulunnico ta kiɗaaco
                     e?

               	Elloŋ Soom 69.26.

               	Elloŋ Soom 109.8.

Asawtí Ruuhanti Mellayi21 Maa gi meene ta laalane ta seɗɗiti ta Yawudigeyyo maa gu kolaa goo Pantekot asiɗe, guu giimi ma dowwiy galbigeeco oko Iisa Masi paracco deeɗe timma were kaƴi
         aatti Zerizalem. 2 Gaa kaytiŋ ka, gu giyyiɗe maatiki ma heereyye min samaani aleŋ ussu ma azakka raɗɗa.
         Gaa asiyyo un̰n̰a ger kaaka paratti maa gu alɗo. 3 Guu elliɗe maatiki aleŋ lettitti okkati. Guu taciliyyo gu suubiyyo kayyeeco giimi
         paracco. 4 Gaa kulla kaƴi aɗe deeɗe unenta ma Ruuhanti Mellayi. Gaa ma gudirane ta Ruuhane taata, gu diiliɗe gu beneyɗo beneyyiŋgee ku ballee daare
         maa gu ibina ɗa min omma.5 Aatti Zerizalem pa lekka Yawudigee ma bakammiy aadaŋgeeco ma asee min kiɗaayee paracco ku dunuuniti. 6 Maa gu turi kotti giyyicca hawwane ta ussi taata, guu asiɗe timma maani. Guu rawruwɗe
         paracco asan ga kulla kaƴi aɗe min oko turi kotti geeway giimi ma dowwiy galbigeeco
         oko Iisa guu beneyya beneyyiŋgeeco. 7 Guu gaari kooko appe kaawiyyoogu kayyeeco, guu ajjibiɗe. Guu beneyɗo aacco goo: «Giimi
         kooko ma beneyya soo ay ku kiɗa ta Galilee ɗa aɗe e? 8 A gaa ayme ga kulla kaƴi aɗe gewɗiy gu beneyya beneyyiŋgeetine? 9 Min aattine pa, gu lekka giimi ma asaa min kiɗaayee kooko: min Parte o min Medee o
         min Elam o min Mezopotami o min Yudee o min Kapados o min Ponte o min Aazi10 o min Pirizi o min Pampili o min Masir, o min Libi ma aaye sariptí kiɗa ta Siren,
         o daare pa asaa min geegar ka Rooma. 11 Min aattini pa gu lekka maa gu weewe Yawudigee o daare pa rebelle gu dewɗe Yawudigee,
         o lekka kulla giimi min kiɗa ta Kiret o min ta Arabi. Gaa ma keeke aɗe ke gewɗiy gu
         beneyyay gaartee Mellayi ku ajjibiti ma beneyyiŋgeetine.» 12 Gaa keeke kaawiyyoogu kayyeeco, guu alɗo ibina ɗa latta maa gu mooyiɗo. Guu beneyɗo
         aacco goo: «Gaari kooko goo me?» 13 Daare pa dakkannay ma dowwiy galbigeeco oko Iisa goo: «Guta mowokke ta kaw!»Beneyti Piyer oko giimo14 Maa ga Piyer giyyiɗiy beneyyiŋgeeco kotti, gaa waciɗe ma gittee ma ay n̰amaakeetee Iisa ku orro o kaƴi, gaa beneyyiyyoo ma raɗɗa oko giimo gaa: «Kuŋ Yawudigee o kuŋ parattoŋ ma nowotte aatti Zerizalem, giyyoŋga ƴa beneytu keeke samaane! 15 Giimi kooko mowokke ɗa aleŋ maa ku moyaa kaaka, gita paato maa gi ay dahaane ka missa.
         16 Innasoopa ga maa ku geewa keeke ay maa ga nabiinice Zowel beneyye min tippa gaa:17 “Mella beneyye gaa:Oko meeni ku dessití dunuuniti,na akkica bira Ruuhantu oko giimi paracco,rontoŋ ku ɗibilta o ku gommosta akkiyoogu tasawwobeneyyiŋgeetaw oko giimo.Na garaayo oko rontoŋ ku ɗibiltagaari maa gu ellay aleŋ ma waano,o oko baabaŋgeetoŋ pa,na beneyyayo ma waano.18 Ay seene, oko meeni kotti,na akkiyooca bira Ruuhantuoko lubaakeetaw ku miɗitta o ku daatta,gu asiɗiy tasawwo beneyyiŋgeetaw oko giimo.19 Na leeway gaari ma garaaca gudirantuuwwa samaani o kiɗaati.Giimi akka ella baara, o okkoo miyyi namta dil,20 paato akka raama,o kooyo akka geeza aleŋ baara,omma min asawtí meenti Miltine,meene taata pa deewa meene yaata o gi ta ajjibiti.21 Ay goŋŋa appe gu giimi paracco ma lollokkama semeetee Miltine asiɗo gassa najjiyo+.”»22 Gaa Piyer beneyyiɗe payya gaa: «Seneetaw ku Isirayel, giyyoŋga beneytu keeke. Ay tirta ku lekka kabarre kadar ga Mella leelo garaawi ku
         ajjibiti aattoŋ ma Iisa ma asaa min geegar ka Nazaret. Gata pa, gaa leelo gaari ku
         ajjibiti ma kakaa kaya o ma garaaca gudiranti Mellayi, ga ay ku maa ku ibinɗo kadar
         ga ay Mella ma n̰akammiya. 23 Kuu baamiyya, kuu biriyyooga oko giimi ma aabadda ɗa Mella ku maa gu paapiyya kuruwayi gaa maatiɗo. Mella pa lekka paaɗe kabarre min omma kadar ga akkitoŋga bira ku leeɗeega
         keeke o ga caɗawweega ma aŋkiti. 24 Mella soopa naɗiya min diigane ta muuti asan ga muutu lekkee ɗa gudirane maa ga baamiyya.
         25 Sultan Dawud pa beneyyiy aɗe gaartee Iisa Kitamniti Mellayi gaa:“Na ellaa aɗe goŋŋa Mella Miltu untu,o ga aaye sariptu ku maa na alɗo rawruwa ɗa.26 Ay ɗakko appe kulla gi galbantu ooliɗe,guu beneyyiŋgeetaw paracco na cemeɗɗiy ma parhane.Naa ma ziitu, na ocokke ma amannona gassiyya ka samaane min oko kii,27 asan ga kii, Miltu, dowwaw ɗa oolati,o ki oyaa ɗa ga naa ma duwenta oko kii ɗupiɗo mooniti.28 Ki garawgu bottolli ku hayaatanti,o ki onokkano ma parhanne asan ki aaye ma naa+.”»29 Gaa Piyer beneyyiyyoo payya gaa: «Seneeta, ban̰n̰oŋ giyyoŋ ƴa, na beneyyatoŋ purta.
         Kaakatine kee Dawud maate, guu deeɗiya issa gur̰bati, o ga ya haŋka ga aaye missa
         ɗakko. 30 Gata soopa ay nabiinice o ga ibina kadar ga Mella leewica haliipinti gaa:“Na akka gaga gimu kaƴi min oko balcumwikircum ka salaatiniyyiti+.”31 «Dawud pa ibina appe kadar ga Masi, gata maa ga Mella aparre akka naɗa. Ay ɗakko appe ga beneyyiɗe gaa:“Mella akkee duwa ɗa oolatio ga ziiti akka ɗupa ɗa mooniti+.”32 «Mella naɗiya Iisa, gaa parattini ni elliyya. 33 Gaa Mella cipiliyya ga gagiyya tiyaawati, gaa biriyyeeca Ruuhanti maa ga beneyye min
         tippa gaa ga n̰akammaca. A mileŋ ga gassica Ruuhanti Tatti pa, ga biriniica. Ay keeke
         appe haŋka maa ku geewa o maa ku ella. 34 Dawud pa gata kalpe ɗa samaani, gaa beneyyiɗe soopa gaa:“Mella Miltine beneyyiyee oko Miltu kee Masi gaa:Asu ki asiɗo nunta tiyaawatu,35 namma na asiɗiy gaga giimi ma ɗakattum  kiɗaati min asincam ki urpiyyo ta rac+.”36 «Giyyoŋ ƴa, kuŋ giimi ku Isirayel parattoŋ, leyyoŋ kabarre kadar ga Iisa keeke maa
         ku paape kuruwayi gaa maatiɗe, ay gata appe maa ga Mella gagiya Miltine o Masi, gata
         maa ga aparre!»Giimi ma dowway galbigeeco oko Iisa gayaa ta ƴiila37 Maa gu giimi giyiyya beneyti Piyer kaaka, gaa waaciɗiy galbigeeco. Guu inniya Piyer
         ma gittee daare goo: «Seneeta, ni lee pe nii me?» 38 Gaa Piyer tiiliyyoo gaa: «Meeloŋgu gaartoŋ ku miɗɗa, gaa kulla kaƴi aɗe deeɗo batisiyenta ma semeetee Iisa Masi. Goŋŋa ga Mella saamayyatoŋgu zunubgeetoŋ, gaa birittoŋca Ruuhanti. 39 A gata pa Mella Miltine beneyye gaa ga akkitoŋca bira Ruuhanti oko kuŋ o oko ronco
         rontoŋ ya diiman o oko giimi paracco ma aaye kiɗaayee ku arro. Ruuhane taata pa, ga
         akkiyooca bira oko giimi maa ga kolaa.»40 Gaa Piyer beneyyiyyoo payya beneyyiŋgee maani ku maa gu dekerriɗo gu oyyiɗo gaa: «Oyyoŋca
         najjiyo ku maa ku alɗo diigiya ɗa ma giimi ku haŋka kooko ma leewa miɗɗa.»41 Guu giimi ma oyyiya beneyti Piyer kaaka pa, gu batisiyɗiy. Oko meene taata, gu giimi
         ma deero tappa ma gicco ma dowwiy galbigeeco oko Iisa Masi deewa latta ka alpaŋgee
         subba.Nuntico giimi ma dowwiy galbigeeco oko Iisa42 Guu giimi ma dowwiy galbigeeco oko Iisa gewɗo diiman garkiyco n̰amaakeetee Iisa, guu bakamɗe zeneeco, guu tewɗo sawa, o gu enaa Mella sawa. 43 Guu n̰amaakeetee Iisa lewɗo garaawi ku ajjibiti. Guu kellemco giimo paracco oomiɗe
         ta tirta teete. 44 Guu paracco ma dowwiy galbigeeco oko Iisa Masi alɗo were kaƴi ka, o gu edekkay lawco
         paracco sawa. 45 Guu geɗeɗɗiko gannaco o lawco daare, guu edeɗɗiya gurus ka lawco kotti beenannico,
         kulla kee aɗe tamanne maa ga aŋka. 46 Kulla meene gu temekka dooranti girti Mellayi ma galbigee ku purta, o gerraco gu teewa paracco sawa ma parhanne, o gu lekka ɗa
         ya gaari kaƴi galbigeeco. 47 Guta logokkaa Mella, o gu deyyo daanayo oko giimi paracco. Gaa Miltine gayawɗiyoo
         kulla meene giimi maa ga najjayya.

Piyer ma giiti Yaaya rayyadda ruŋguyne31 Gaa meene kaƴi, ga Piyer ma giiti Yaaya katawɗo girti Mellayi ma saha subba ta ooriti. Kaaka pa ay wikinne maa gu giimi enewɗiya Mella kulla meene.
         2 Gaa saripti biití burgo ta girti Mellayi maa gu kolaa goo ‘Burgo ta Samaane’, ga lekkiɗo
         ruŋguyne maa gu asawwiki. Gata pa gu weewiya saa goŋŋa. Kulla meene aɗe gu asawki
         gu dowɗiya iŋaa, ga ŋarayɗo min oko giimi ma on̰aa aatti girti Mellayi. 3 Gaa wikinne maa ga ruŋguyne elliɗiy ini Piyer ma giiti Yaaya guu on̰aa iŋaa, gaa inniɗiy
         gaa gu bire maatiki. 4 Maa gu giyyicca inniti taata pa, gu warre, guu elelɗiya ƴoy. Gaa Piyer beneyyiyyee
         gaa: «Ellini ƴa samaane!» 5 Gaa elelɗiy gaa walaŋ pe gu beree maatiki. 6 Gaa Piyer beneyyiyyee gaa: «Naa lekka ɗa gurus, o na lekka ɗa dahamne. Latta maa na
         lekka soopa na beramga. Ma semeetee Iisa Masi ka Nazaret, ki wacu ki tan̰n̰iɗo!»7 Gaa Piyer baamiyya min pitti ka tiyaawa ga gaayiyya wacaawi. Gaa kaytiŋ ka gu beɗeŋertee
         ipirɗe, guu asintee warriɗe talta. 8 Gaa waciɗe partakan̰ ga warriɗe, gaa diiliɗe tan̰n̰o. Gaa marriyyoo gu un̰n̰iɗe dooranti
         girti Mellayi ma n̰amaakeetee Iisa sawa, gaa tan̰awɗo o ga torossa o ga logokkaa Mella.
         9 Guu giimi paracco elliyya maa ga tan̰awɗo o ga logokka Mella. 10 Maa gu ibinniyya kadar ga ay gimu kee aɗe ma nowotta kulla meene biiti Burgo ta Samaane
         ta girti Mellayi ga ŋarayɗo, guu ajjibiɗe maani ta kaw oko gaari ma asiyee kotti.Piyer beneyyayo oko giimo girti Mellayi11 A mileŋ ga miiɗi kee pa maa gu rayyide jobokkay missa ini Piyer ma giiti Yaaya, gu
         giimi paracco gaɗɗeero gu asiyyoo asan gu ajjibe maani ta kaw oko gaari kotti. Guta
         pa aaye zuba ta doorane ta girti Mellayi maa gu kolaa goo ‘Zubaati Suleman’. 12 Maa ga Piyer elliɗiy giimi ku maani kotti ma asiyoo, gaa beneyyiyyoo gaa: «Kuŋ giimi
         ku Isirayel, ayme ku ajjabɗe oko gimu keeke ma rayyide? Ayme ku doroyɗini goŋŋa elliti? Kuu walaŋ
         ga nii rayyidiya gimu keeke ma gudirantini ka e? E baŋ ku leewe kuu ni bakammiya ƴiila
         botol ka Mellayi e? 13 Mella Milti Biraayim, o ka Isaaka, o ka Yakub, o ka kookuweetine un̰n̰iya lubaakati kee Iisa. Gaa kunta aɗe biriyyooga oko taattuweyyo.
         Gaa guberner kee Pilat aŋkiɗo ga cappiyyee, kuu poociɗe unti. 14 Gata pa, ay gimu maa ga Mella n̰akamme o ga ɗayaŋ unti. Gaa ma kaaka aɗe ku poociyya,
         gaa diyaawa ka giimo deeɗitoŋ ƴiila daanatoŋ, kuu inniɗe kuu gu cappe oko ma leewa
         miɗɗa. 15 Kuu deeɗiya gata ma ay Miltí hayaatanti. Gaa Mella naɗiyya min aacco giimi ku mattenta.
         Nii pa ay suyuudigeetee Iisa ma naɗe. 16 Haŋka pa ku ella gimu keeke o ku ibinya. Ay ma amanno oko gudirane ta semeetee Iisa
         Masi ga karilɗe. Ay amanno oko gudiranti Iisa Masi ma rayyidiya ta kaw. Ay keeke appe
         maa ku ella.»17 «Seneeta, keeke soopa na lekkee kabarre kadar ga kuŋ o taattuweetoŋ poociya Iisa asan
         ku ibiniy ɗa dagganco gaari kooko. 18 Innasoopa ga Mella leyya goŋŋa ku maa ga beneyti maa gu nabiinigee paracco beneyye min tippa asiɗo butulti. Gata pa beneyye gaa ga Masi, gata maa ga aparre, akka diigiya. 19 Haŋka pa ku meeloŋgu gaartoŋ ku miɗɗa kuu jobbiyya ka Mellayi. Gaa cimmittoŋgu zunubgeetoŋ.
         20 Mella Miltine pa akka itira wikinne ka nambiti. Gaa n̰aamittoŋga Iisa ma ay Masi,
         gata maa ga aparritoŋ min omma. 21 Oko haŋka soopa, ga Iisa nowotta samaani, namma ya meene maa ga Mella asiɗiy pana
         lawwi paracco gu deeɗo marawta, aleŋ maa ga beneyye tippa ma nabiinigeetee. 22 A Muusa pa beneyye gaa: “Mella Miltoŋ akkitoŋ cimma min aacco seneetoŋ nabiinice kaƴi ma ay aleŋ naata. Gaa ase asa pa, ku giyyoŋga beneyti paratti. 23 Gimu soopa ma jobbiya ɗa beneyti kaaka ɗakko ɗa ma gimtee Mellayi, o gu akkiya dee
         pe ta kaw+.” 24 Nabiinigee paracco beneyye min tippa ma gaari ku meeni kotti min oko wikinniti nabiinice
         Samiyel o nabiinigee ma danniya. 25 Beneyti Mellayi keeke maa ga beneyyiyoo oko nabiinigeyyo pa ay oko kuŋ. Kuŋ pa ay
         giimi ku liŋgane maa ga Mella onokke ma kookuweetoŋ maa ga Mella beneyyiyee oko Biraayim gaa: “Na
         baarakkay ballee paracco ku kiɗaati ma giimi ma ay koo ku balcum+.” 26 Gata pa ay oko kuŋ appe ƴa omma ga Mella n̰aamiya lubaakati kee Iisa, ku maa ga asittoŋ
         baarika, gaa gaarittoŋ botol ku maa ga kulla kaƴi aɗe uttiyyo oko gaartee ku miɗɗa.»
         
            
               	Elloŋ Ɗillico Hukumnigeyyo 18.15, 18.18-19.

               	Elloŋ Diilo ta Lawwi Paracco 22.18.

            

         
      

   
      
         4
Piyer ma giiti Yaaya unco taattuwee ku parlanti41 Wikinne maa gu ini Piyer ma giiti Yaaya beneyɗiyo kaaka oko giimo, gu soƴoowee ku saɗikaŋgeyyo o tattuwco taraakee ku girti Mellayi o Saduseyennigee asiyoo. 2 Guu boŋosɗe ta tirta, asan gu giyyiy ini Piyer ma giiti Yaaya maa gu garawɗiyo oko
         giimo o gu tasaayo, kadar ga aleŋ maa ga Mella naɗiyya Iisa, gu giimi ku daare kulla
         ga akkiy naɗa pe aleŋ taata aɗe. 3 Guu bammiɗiy gu issiɗiy daŋayi namma gu walɗe asan gi paato gale. 4 Gaa ma kaaka aɗe soopa, ga min oko giimi kotti ma giyyiya beneyyi, gu maani duwiy
         galbigeeco oko Iisa. Guu ma duwiy galbigeeco kotti oko Iisa paracco deeɗe latta ka
         alpaŋgee beeƴa.5 Gaa ta sokkonta, gu taattuweeco Yawudigeyyo, o ajaawaŋgee o aalimnigee ku Kitamniti Muusa timmiɗe paracco aatti Zerizalem. 6 Min oko giimi kotti pa, ga Aan ma ay tattuwco oko taattuweeco soƴoowee ku saɗikaŋgeyyo o Kayip o Yaaya o Alekzandir o giimi paracco ku balti tattuwco oko taattuweeco soƴoowee
         ku saɗikaŋgeyyo, guta kulla aayiyo. 7 Guu cimmiɗiy ini Piyer ma giiti Yaaya min daŋayi, guu asikkiko unco. Guu inniɗiy goo:
         «Gimu keeke ku rayyidiya ma gudirane ŋawwa, o ma seme ku we?» 8 Mileŋ ga Piyer pa unenta ma Ruuhanti Mellayi, ga beneyyiyoo gaa: «Kuŋ taattuweeco Yawudigeyyo, o kuŋ ajaawaŋgee, 9 ku askini meente iŋee untoŋ ku maa ku inninni oko samaane maa ni leyye oko ruŋguyne
         keeke, o ku aŋka ku ibinɗo baŋ ga rayyide gaa me. 10 A keeke pa, ku ibinoŋga parattoŋ, kuŋ o giimi paracco ku Isirayel, ay ma gudirane ta semeetee Iisa Masi ka Nazaret maa ku paape kuruwayi, gaa Mella naɗiyya min aacco giimi ku mattenta, ay gata ma birni botol ga gimu keeke
         gassicca aapiya untoŋ. 11 Iisa pa, ay gata appe maa gi Kitamniti Mellayi beneyye gee:“Dambu maa ga kuŋ gekeewee uwwe maaƴi,ay gata appe ma deero dambu ka samaane  kee ka diiliti geewiti giiri+.”12 «Na beneyyatoŋ ƴa, ay Iisa kayti ka ma gederra ga najjiyinne, asan ga aattí dunuuniti
         appe ga Mella n̰aamine ɗa payya najjaya kaƴi bala min oko gata.»13 Guu taattuweeco Yawudigeyyo ma caɗaa parlane ajjibiɗe pe ta kaw asan gu lekkiyo aɗe kabarre kadar ga Piyer ma giiti Yaaya ay giimi
         ma garkayye ɗa maani, guu beneyɗo bala ɓayaw. Guu taattuweeco ibinɗiy aɗe soo kadar
         ga wikinne maa ga Iisa alɗo gu tan̰n̰e ma gata. 14 A mileŋ ga gimu ma rayyiɗe kee pa waraɗɗe saripco Piyer ma giiti Yaaya, kaaka pa gu
         taattuweeco Yawudigeyyo gasse ɗa payya beneyyi maa gu beneyyiyoo oko Piyer ma giiti
         Yaaya. 15 Guu beneyyiyyoo goo: «Oomoŋ min aatti ger keeke.» Gaa maa gu oomiɗe pa, guu taattuweeco Yawudigeyyo ku parlanti kaltiyɗe aacco ma gaarco. 16 Guu waaciɗiy kayyeeco goo: «Giimi kooko ke leeway pe kee me? Guta giimi paracco ku
         Zerizalem ɗe leelo paaɗe kabarre kadar gu ini Piyer ma giiti Yaaya leyya latta ka
         ajjibiti keeke. Haŋka pa ke gederra ɗa ke meeliyya. 17 Innasoopa, ke aŋka ɗa payya ga beneyyi keeke barimɗo ta ƴiila, gu giimi paracco giyyiya.
         Toɗɗaniyo ma sartiyo gu alɗo beneyya ɗa payya oko giimo ma semeetee Iisa.»18 Guu jooriɗiy, guu sartiyiyyoo goo: «Ni geewatoŋ ɗa payya ta kaw ku tasaayo oko giimo
         o ku beneyyayo ma semeetee Iisa.» 19 Gaa Piyer ma giiti Yaaya tiiliyyoo goo: «A gaa oko kantoŋ ka, ga ma ɗayaŋ unti Mellayi
         ay ini me? Ay ni jobbiyya kantoŋ e, e ni jobbiyya ka Mellayi? Aawoŋga ƴa keeke! 20 Gaa oko nii, ni gederra ɗa ni ƴaapikkikii maa ni giyye o maa ni elle min oko Iisa.»21 Guu Yawudigee ma caɗaa parlane alɗiyo gassa ɗa botol maa gu diigiyɗiy, guu sartiyiyyoo
         payya, guu cappiyyoo, asan gu giimi paracco logokkaa Mella oko gaari kooko ma deero.
         22 Gimu ma rayyide rayyido ta ajjibiti kee pa, gu ƴilaakeetee ƴiila orooruwee pooɗi.Giimi ma dowwiy galbigeeco oko Iisa Masi lollokkaa Mella23 Maa ga Piyer ma giiti Yaaya gu cappiyyoo, guu deeɗiy gassa gicco ma dowwiy galbigeeco
         oko Iisa Masi. Guu gemmiyyoogu gaari maa gu taattuweeco soƴoowee ku saɗikaŋgeyyo o ajaawaŋgee beneyyiyoo. 24 Maa gu gicco giyyiyya beneyco kaaka, gaa paracco gu lollikiyya Mella ma galbane kaƴi
         ka goo: «Miltini, ay kii ma kilgiyya samaane o kiɗa o baharre, o lawwi paracco ma
         aaye+. 25 Kii beneyye ma gudirane ta Ruuhanti Mellayi ma biiti Dawud ma ay kaakatini o ga lubaakacum kii:“Ayme gu giimi ku kiɗaayeyyo alɗo boŋsenta ka,guu aŋkiɗo ka miɗɗa?Ayme gu ballee bodowɗoma gaari ma gayee ɗa maatiki?26 Salaataŋgee ku dunuuniti aŋke booka,o taattuwee timmeku maa gu poociyya Mella Miltineo sultan maa ga aparre kee Masi+.”27 «A beneyyi keeke pa, ay seene appe, asan ga sultan Erod ma giiti guberner kee Pons Pilat kulla timme aatti geegar keeke, o giimi ku Isirayel o ma ay ku Isirayel ɗa kulla timme ku maa gu poociyya lubaakacum kee Iisa ma duwenta
         ta kaw oko kii, gata maa ki aparre. 28 Guu leeɗeega latta maa ki aŋakke liyawti min omma ma gudirancum o ma aŋkicum. 29 Haŋka pa Miltini, ni enewwum ki ellicca samaane sartiyco maa gu leeni o ki biraani
         gudirane oko nii lawweecam, ku maa ni taasiyya beneycum bala ɓayaw, 30 o ni enewwum ki gaaricca gudirancum maa gu giimi rayyaɗɗo o gu elelɗo garaawi ku ajjibiti
         ma kakaayoogu kayyeeco ma semeetee lubaakacum kee Iisa, gata ma duwenta ta kaw oko
         kii.»31 Maa gu gaamicca lollikico taata, gaa wikirco maa gu temeɗɗe kaaka azirɗe. Guu deeɗe
         paracco unenta ma Ruuhanti Mellayi o gu diile gu tasawɗiya beneyti Mellayi bala ɓayaw.Giimi ma dowwiy galbigeeco oko Iisa Masi ma lawco32 Guta pa ma dowwiy galbigeeco oko Iisa Masi kotti paracco gu gaarco kaƴi ka, o galbigeeco
         kulla kaƴi ka. Lekka ɗa ma leewa gaa gu lawwi kotti ay kuntee. Innasoopa gu lawco
         paracco gu leewiy saa aleŋ kuu gu ay ku paracco. Lekka ɗa ma bakammiy kuntee oko gata
         ka. 33 Ay ma gudiranti Mellayi gu n̰amaakeetee Iisa beneyɗo saa pe ma gaari ku naɗawti Miltine kee Iisa. Gaa Mella leeɗiyo paracco
         gidaanuwe maani. 34 Gaa alɗo lekka ɗa ya gimu kaƴi maa ga maatiki koyowwiyee, asan gu ma lekka ganna e
         baŋ gu gerra geɗekkiko guu asawɗikiy gurus. 35 Gurus kaaka pa, gu beraayooga oko n̰amaakeetee Iisa. Guu guta pa edeɗɗiyooga ka pe.
         Kulla gimu aɗe gu beree gurus ma arakke. 36 Min oko giimi kotti pa, ga lekka gimu kaƴi aɗe maa gu semeetee goo Yuusup, n̰amaakeetee
         Iisa pa kolaa goo Barnabas. Seme ku Barnabas kooko pa goo ‘gimu ma esekkayo dekerro
         oko giimo’. Gata pa ay ka kiɗa ta Sipire. Ta balco pa gu kolay goo Leebitnigee+. 37 Gaa lekkiɗo pe gaan. Gaa maa ga giɗikkiki, ga asiyooga bira gurus paratti oko n̰amaakeetee
         Iisa.

Ananiyas ma daatti tee Sapira51 Gaa lekkiɗo miiɗi kaƴi aɗe maa gu semeetee goo Ananiyas ma daatti tee Sapira. Guta
         kotti pa boode gu giɗikkiki gaanco. 2 Gaa gurusco daare ga kiiliyya, ma mare pa ga deyyooga bira oko n̰amaakeetee Iisa. Gaari kooko pa, gi daatti oyowwikoo. 3 Gaa Piyer beneyyiyyee gaa: «Ananiyas, ayme ki duwiyyee oko Seetanni ga un̰n̰iɗe galbancum? Ki borollitti oko Ruuhanti Mellayi, ki kiiliyya gurus ka daare ka gaan maa ku giɗiki. 4 Gaan kaaka maa ki alɗiki geɗekka ɗa, ma ga ay kancum aɗe. A maa ki giɗikkiki pa kulla,
         maa ga gurus ay kancum aɗe. Ayme ga latta aleŋ keeke asiyyam galbancum? Borolcum keeke
         ay oko giimo ɗa ka, ay oko Mellayi saa ki borolle.»5 Maa ga Ananiyas giyiyya beneyyi keeke, gaa caaɗiɗe ga galɗe karap ga maatiɗe. Guu
         giimi paracco ma giyyica kabarre taata, ɓayɗe ta tirta teete. 6 Guu ɗibili kappiniyya, guu kaatikkiki gu deeɗiya tina.7 Gaa maa gu nuntiɗe latta ka sahaŋgee subba, gii daatti asiɗe wikirco n̰amaakeetee
         Iisa. Innasoopa gi lekkiyo ɗa kabarre oko gaari kooko ma deero. 8 Gaa Piyer innicca gaa: «Ay keeke appe ay gurus maa ku giɗikkiki gaan e?» Gii tiiliyyee
         gee: «Ha, ay keeke appe.» 9 Gaa Piyer beneyyitti gaa: «Ayme ku boodiɗe ma mitte, ku cokkicca Ruuhanti Mella Miltine?
         Giyyu! Giimi ma deyya saaya mitte ay guta appe kooko biití burgutti. Kaŋ kulla gu
         akkikite kaata.»10 Gii caaɗiɗe kaytiŋ ka gi galɗe karap maatenta unti Piyer. Maa gu ɗibili yookiɗe min
         kayyeyyo pa, guu asicca gassa maatenta. Guu kaatikkiti gita kulla gu deeɗica tina
         saripti mittí. 11 Guu giimi paracco ma temekka saananti Iisa Masi, o giimi daare kulla ma giyyica kabarre
         taata ɓayɗe ta tirta teete.N̰amaakeetee Iisa o paraayee12 Mella biryoo gudirane oko n̰amaakeetee Iisa gu lewɗo payya garaawi maani ku ajjibiti aacco giimo. Giimi ma dowwiy galbigeeco
         oko Iisa Masi pa, temekka diiman paracco girti Mellayi were maa gi Zubaati Suleman alɗo. 13 Ma dowwiy ɗa galbigeeco oko Iisa soopa kataa ɗa ma guta, innasoopa gu bakammiy ma
         karaamane. 14 Guu ma dowwiy galbigeeco oko Miltine kee Iisa gayawɗo kulla meene, miɗi o daatti.
         Guu tapaɗɗo ma gicco ma dowwiy kulla. 15 Gaa ma gaari ku ajjibiti maa gu n̰amaakeetee Iisa leewa kotti, gu giimi cemeɗɗiy pe
         gimco ma parayya, guu ɗereɗɗiy ariŋgeyyo o biriskeyyo renta bottollo, ku maa ga wikinne
         maa gaa Piyer ƴelaa gu aŋka gi kelemti ka pe kulla uppiyee oko kaƴi min oko paraayeyyo
         gaa rayyidiɗo. 16 Guu lekkiɗo pe kulla giimi daare maani ma ase min gawaagargee ma aaye saripti Zerizalem.
         Guta pa kulla asawko gimco ma parayya o maa gu awaaradgee negekke. Guu n̰amaakeetee
         Iisa rayyidiɗiy paracco.N̰amaakeetee Iisa o taattuwee ku parlanti17 Gaa tattuwco oko taattuweeco soƴoowee ku saɗikaŋgeyyo ku girti Mellayi o ma giimi paracco ma aaye saripti, guta maa gu kolay goo Saduseyennigee, leeɗiyoo galbigee koo ku namta asan gu giimi paracco bakammiy ma karaamane n̰amaakeetee
         Iisa. Guu boodiɗe ku maa gu niŋgiyyooga lubbico. 18 Guu bammiɗiy gu issiɗiy daŋayi unco giimi paracco. 19 Gaa ma aandoŋ ga Mella Miltine n̰aamiɗe malaykat kaƴi ma asiyooca iyya biití burgo ta daŋayi. Gaa cimmiɗiy gaa beneyyiyyoo gaa: 20 «Aɗoŋ girti Mellayi, ku deeɗiyo beneyya oko giimo beneyyi ma beraa hayaatane ta marawta.»21 Guu n̰amaakeetee Iisa oyyiyya beneyti malaykaddi. Gaa ƴekker ka ma sossoko gu kaatiɗe
         girti Mellayi. Guu deeɗe diila gu beneyɗo gaartee Mellayi.Gaa tattuwco oko taattuweeco soƴoowee ku saɗikaŋgeyyo ma gittee tappiɗiy ajaawaŋgeeco
         Isirayelitnigeyyo oko timmo ta taattuwee ku parlanti. Guu boodiɗe, guu n̰aamiɗe taraakee ku girti Mellayi goo gu aɗiy cimma n̰amaakeetee
         Iisa min daŋayi. 22 Gaa maa gu taraakee kaatiɗe daŋayi pa gu gassiy ɗa aatti suluulu maa gu eseɗɗiy. Guu
         yookiyyoo oko taattuwee ku parlanti gu asiyyo beneyya goo: 23 «Maa ni kaatiɗe gaa daŋaye agisenta, o taraakee kulla aaye beneeco burgaggi maa gu
         dowɗiy. Gaa maa ni iyyiɗiy pa, ni gasse ɗa ya gimu were maa gu eseɗɗiy n̰amaakeetee
         Iisa.»24 Maa ga tattuwco taraakee ku girti Mellayi, o taattuweeco soƴoowee ku saɗikaŋgeyyo
         giyyiyya beneyyi kaaka, guu alɗo ibina ɗa payya latta maa gu leeɗo. Guu enewɗo paaɗe
         zeneeco goo: «Ay ini me ma asiyo oko n̰amaakeyyo?» 25 Gaa lekkiɗo gimu kaƴi aɗe ma asiyo beneyya gaa: «Giyyoŋ ƴa! Giimi koo maa ku bamme
         ku issiɗiy daŋayi, ay guta aɗe kotti aaye dooranti girti Mellayi gu garawɗiyo beneyyi
         oko giimo.»26 Gaa tattuwco taraakeyyo ma gittee kaatiɗe gu deeɗiko asa n̰amaakeetee Iisa. Maa gu
         kaatiyyoo soopa gu najarriy ɗa, asan gu ɓaye goo walaŋ gu giimi dawakkay ma dambee.27 Maa gu asikkikoo wikirco taattuwee ku parlanti, gaa tattuwco oko taattuweeco soƴoowee
         ku saɗikaŋgeyyo diiliɗe ga loomoyɗiy 28 gaa: «Ni wereɗɗitoŋ ɗa aɗe min beneyyi ma semeetee gimu keeke e? Haŋka pa ku elloŋ
         ƴa! Ku arca Zerizalem ma beneytoŋ keeke. Kuu aŋkiɗo ku yookinniigu baartee gimu keeke
         oko nii!» 29 Gaa Piyer ma gittee n̰amaakeetee Iisa daare tiiliyyee goo: «Ni jobokka ka Mellayi min maa ni jobbiɗo ka giimo. 30 Ku deyya Iisa ma paapo kuruwayi, gaa Mella Milco kookuweetine soopa naɗiyya min muuti. 31 Gaa cipiliyya gaa gagiyya tiyaawati. Gaa duwiyya ga deeɗe Tattuwe o Najjaaya, ku maa
         ga biriyyo botol oko giimi ku Isirayel, maa gu meeliɗiy gaarco ku miɗɗa, guu gassiɗo
         saamiyo ta zunubgeeco. 32 Nii soopa o Ruuhanti Mellayi ay suyuudigee saa oko gaari kooko ma deero. Ruuhane taata pa, ay gita appe maa ga
         Mella biryoo oko giimi paracco ma oyyiya beneyti.»33 Maa gu taattuwee ku parlanti guta giyyiyya beneyyi keeke, guu unɗe ma bogor hep! Guu
         aŋkiɗo diyawco. 34 Gaa iŋaa aacco taattuwee ku parlanti, ga lekkiɗo pe gimu maa gu semeetee goo Gamaliyel.
         Gata pa ay Pariziyennice, o ga ay aalimne ka Kitamniti Muusa. Guu giimi paracco karmayɗiya ta tirta. Gaa waciɗe unco taattuwee ku parlanti. Gaa
         beneyyiyyoo gaa gu cimmiy ƴa paalta n̰amaakeetee Iisa renta. 35 Maa gu cimmiɗiy, gaa beneyyiyyoo oko gittee gaa: «Kuŋ giimi ku Isirayel, warroŋ maaƴi
         min oko latta maa ku leewayo oko giimi kooko. 36 Ku moyaa aɗe oko ƴilaakee koo, maa ga lekkiɗo miiɗi maa gu semeetee goo Tewudas, ma
         cepellica pe kayaati, o ga lekka latta kee ka miyaŋgee pooɗi miɗi ma jobokkaa. Gaa
         ma kaaka aɗe gu deeɗiya, guu gimtee pa tacilɗe, guu gaarco battiɗe. 37 Gaa taarti Tewudas, ga lekkiɗe payya kaƴi maa goo Yudas kee ka kiɗa ta Galilee ma
         timme giimi maani taarti wikinne maa gi hakuuma gemmiɗiy giimi. Gaa maa gu deeɗiya
         gata kulla, gu gimtee paracco ma jobbiya tacilɗe ta kaw. 38 Ay ɗakko appe haŋka na beneyɗitoŋ naa gu giimi kooko ku elloŋgu gonek ka. Duwaaniyo
         gu addo. Gaa lattaaco maa gu aŋka gu leeɗiya kaaka asaa min oko guta ka, ga akka batta.
         39 A guu gaarco kotti soopa asaa min oko Mellayi aɗe, ku gederra ɗa ku bittiɗiy. Warroŋ
         maaƴi! Aɗoŋ cokka ɗa booka ma Mella.»Guu taattuwee ku parlanti baamiyya beneyti Gamaliyel kaaka. 40 Guu kolliɗiy payya n̰amaakeetee Iisa, guu asiɗiy tamma, guu sartiyiyyoo goo gu addo
         beneyya ɗa payya ma semeetee Iisa, guu cappiyyo. 41 Guu n̰amaakeetee Iisa oomiɗe min wikirco taattuwee ku parlanti. Guu ƴiiliɗe ma parhanco
         asan ga Mella elliy kadar gu gederre gu oyyicca n̰ilaw taata saanane ka semeetee Iisa.
         42 Gaa ma kaaka aɗe ga kulla meene gu garkayɗiy giimi o gu tasaayooca kabarre ta daana ta gaartee Iisa dooranti girti Mellayi o gerro kadar ga ay Masi, gata maa ga Mella aparre. Guta duwiyee ɗa ta kaw oko beneyyi keeke.

Giimi paysara ma gayay n̰amaakeetee Iisa61 Oko meeni kotti, gu giimi ma jobokkaa ka Iisa Masi selaa ka diiman. Guu ku ma beneyya
         beneyyi ka Gireknigeyyo sakkiyɗiy gicco ma beneyya beneyyi ka Ebireenigeyyo, goo gu daacco maa gu miɗicco matakke gu leewiyooca asan gu gasakka ɗa lawwi ku tiyaawi
         maa gu edekka kulla meene. 2 Guu n̰amaakeetee Iisa ku orro o seera giyyiyya beneyyi kaaka, guu timmiɗiy giimi paracco
         ma jobokkaa ka Iisa. Guu beneyyiyyoo goo: «Ay tirta ɗa ni leeɗo ka ɗedditi lawwi ku
         tiyaawi nii duwɗo taaso ta beneyti Mellayi. 3 Kaaka pa seneeta, ku apiroŋ miɗi paysara min aattoŋ maa gu giimi paracco ibiniy kadar
         gu daŋgam o gu unenta ma Ruuhanti Mellayi o ma ibino tee ta gaaro, kee kapiyyooga
         lubbi keeke. 4 Gaa nii pa nuntiɗo pe inniti Mellayi ka o taaso ta beneyti oko giimo.»5 Guu giimi paracco oyyiyya beneyco n̰amaakeetee Iisa kaaka. Guu apiriyya Etiyen maa
         gi amanniti yaata o ga unenta ma Ruuhanti Mellayi. Guu apirɗiy payya ini Pilip+ o Porokkor o Nikkanor o Timon o Palmenas o Nikolas ma ay ka geegar ka Antiyos ma
         deero Yawudince. 6 Guu itiriyyoogu oko n̰amaakeetee Iisa, guu asiyyoo inna Mella ma gagaw ta picco kayyeeco.7 Gaa beneyti Mellayi tacalɗo ka ta ƴiila, guu giimi ma jobokkaa ka Iisa Masi dewɗo
         ka maani aatti Zerizalem, o soƴoowee ku saɗikaŋgeyyo kulla maani ma ecekka botol kee ka amanniti oko Iisa.Etiyen gu bakammaa8 Etiyen pa, ga Mella onokkiya ma gidaanuwe, o ga biryee gudirane maani maa ga lewɗo
         unco giimo garaawi ku ajjibiti. 9 Guu lekkiɗo miɗi ma meeliki. Min aacco miɗi kotti pa gu daare ay Yawudigee koo ku geegar ka Siren o ka Alekzandiri. Guta pa asee min girco ka giraaniti maa gu kolaa goo ‘Ger ka lawwee ku cappenta’, o daare pa asee min kiɗa ta Silisi
         o ta Aazi. Guu waciɗe paracco gu meelikkikii Etiyen. 10 Guu alɗe gederra ɗa soo gu tiiliyyee oko Etiyen asan gi ibinti ta beneyyi taata okomma
         min oko gudirane ta Ruuhanti Mellayi. 11 Ay kaaka pe gu giɗiɗe giimi ma deeɗo beneyya goo: «Ni giyyiya gaa beneyya beneyyiŋgee
         ku n̰ilaawi oko Muusa o oko Mellayi.»12 Guu issiyyooca gu boŋsiɗiy giimi ku maani o ajaawaŋgee o aalimnigee ku Kitamniti Muusa ku maa gu baamiyya Etiyen, gu kaatikkiki wikirco taattuwee ku parlanti. 13 Guu deeɗe itira payya bowookee daare gu asiɗo beneyya goo: «Gimu keeke beneyya diiman
         miɗɗa ma ka girti Mellayi keeke ma duwenta oko gata ka o ma gaari ku hukumnigeetee Muusa! 14 Ni giyyiya saa maa ga beneyɗo gaa ga Iisa ma ay ka geegar ka Nazaret yeyekkaa girti
         Mellayi keeke, o ga magakkay aadaŋgeetine maa ga Muusa garawwine.»15 Guu taattuwee ku parlanti paracco elelɗiya ƴoy Etiyen. Gaa wigisanti ɓelewɗiyo aleŋ
         ka malaykaddi.

Beneyti Etiyen71 Gaa tattuwco oko taattuweeco soƴoowee ku saɗikaŋgeyyo inniyya Etiyen gaa: «Beneyyi keeke maa gu beneyya ma gaarcam ay tirta aɗɗe?» 2 Gaa Etiyen tiiliyyoo gaa: «Kuŋ gayyee o seneeta, giyyino ƴa! Maa ga kaakatine kee
         Biraayim+ alɗo missa gonek kiɗa ta Mezopotami, omma min maa ga alɗe parakka ɗa missa geegar
         ka Haraan, ga Mella Miltí darjanti oomiyee. 3 Gaa beneyyiyyee gaa ga cappayo oko gimtee o oko kiɗaati, gaa kaatiɗo oko kiɗa maa
         ga garee.4 «Gaa Biraayim waciɗe min kiɗa ta Kaldeyennigeyyo, gaa deeɗe nunta Haraan. Gaa maa
         ga tatti maatiɗe pa, ga Mella beneyyiyee gaa ga paru min Haraan, gaa asiɗo nunta oko
         kiɗa teete maa ku nowoɗɗe haŋka. Gaa oyyiɗe, ga parɗe. 5 Mella pa berewweeca ɗa missa kiɗa taata, ya tee ta urpiti asinni ka kulla. Innasoopa,
         ga beneyyiyee gaa ga bereeca ta kaw kiɗa teete oko gata o oko ronco rontee. A oko
         wikinne kaaka pa, ga Biraayim lekka ɗa missa miica. 6 Gaa Mella pa beneyyiyyee gaa gu ronco rontee akka nunta oko kiɗa ma ay tanco ɗa. Guu
         leeɗiy lawwee. Guu diigiyɗiy ƴilaakee miyaŋgee pooɗi. 7 Guu giimi ma leyyiy lawwee kotti pa ga Mella asiyyo caaɗa parlane. Gaa min iŋaa kiɗa ta lawwuwwi pa, gu asiɗo ooma, guu asiyya aabida Mella iŋee oko
         kiɗa teete. 8 Maa ga Mella beneyyiyyeega beneyti kaaka, ga onnicca liŋganti ma gata ma gaaro ta taharriti. Ay ɗakko appe ga Biraayim taharriyee oko runti kee
         Isaaka maa ga leeɗe meeni poppoɗi. Gaa Isaaka pa kulla taharriyee oko Yakub. Yakub pa taharriyoo pe oko kookuweetine ku orro o seera.9 «Guu kookuweetine guta pa leeɗiye galbigee koo ku namta oko sinco kee Yuusup+. Guu giɗikkiki oko giimi ma deekkiki giɗa aleŋ lawwu iŋaa Masir. Gaa Mella pa alɗo
         ma gata. 10 Gaa min oko diigaŋgeetee paracco ga Mella cimmiyya, gaa biriyyee ibino ta gaari maani.
         Gaa Yuusup deeɗiyee daanee oko sultan ka tatta ka Masir kee Parawon. Ay ɗakko appe
         ga duwiyya Yuusup tattuwe ka kiɗa ta Masir, o lawwi ku giiri kulla ga Parawon kappeegu.11 «Gaa maa gu leeɗe ƴilaakee maani omma, gi maya yaata asiɗe kiɗa ta Masir o ta Kanaan.
         Guu giimi paracco diigiyɗe ta tirta teete. Guu kookuweetine alɗo lekka ɗa ya maatiki
         ka tiyaawi. 12 Maa ga Yakub leeɗe kabarre kadar ga Masir gu lekka lawwi ku tiyaawi, ga n̰aamiy kookuweetine
         gu deeɗe giɗa. Ay taata appe ay kaatico ta omma. 13 Oko kaatico ma daa ta seera pa, ga Yuusup deyyo gaɗipa paaɗe oko seneetee, gu ibiniyya.
         Gaa sultan ka tatta ka Masir kee Parawon pa ibinɗiy kadar gu giimi kotti ay gimtee
         Yuusup. 14 Gaa Yuusup n̰aamiyyo oko tatti kee Yakub ma gimtee paracco gu asiɗo. Guta pa paracco
         appe gu orooruwee paysara o beeƴa. 15 Gaa Yakub waciɗe ga kaatiɗe Masir, ga deeɗe nunta ga dummiɗe iŋaa. Gaa maatiɗe o ronco
         rontee kulla ma ay kookuweetine matte. 16 Guu giimi icciɗiy zeneeco gu kaatikkiko geegar ka Sikem, guu deeɗiy issa gur̰ba maa
         ga Biraayim geɗekke min oko Hamor miltí kiɗa ta Sikem.17 «Maa gu nuntiɗe ƴilaakee maani omma, guu weeɗe pe gu deeɗe maani ta kaw Masir. Gaa
         wikinne asiɗe maa ga beneyti Mellayi kee maa ga beneyyiyee oko Biraayim deeɗo. 18 Gaa Masir ga tattuwe ka tatta kaƴi kalpiɗe pe mulunniti. Yuusup soopa, ga ibinya ɗa.
         19 Gata kaaka pa daɓalliy gimtine. Gaa lewɗiyo miɗɗa oko kookuweetine. Gaa asarɗiy gu
         soƴoɗɗiy ronco gu mataɗɗo. 20 Ay oko wikinne kaaka appe gu weeɗiya Muusa+. Gata pa, ay miica samaane ta kaw o ga daanee oko Mellayi, guu gaayitee kiiliyya
         namma ga nuntiɗe koyyee subba giiri. 21 Gaa maa ga alɗiyo awayya ɗa payya kiilo pa, gu cimmiyya biití baharre ta yaata. Gii
         runti Parawon asiyya gassa, gii icciyya gi deeɗiya miiɗa aleŋ runti ka aattí. 22 Guu ɓeldiyya ma ibinco giimi ku Masir ta gaaro, o ga deero gimu ka karaamanti ma beneyyi
         o ma lubbi.23 «Gaa maa gu ƴilaakeetee deeɗe orooruwee pooɗi, mileŋ ga Isirayelitnice, ga mooyiy pe seneetee, guta ma ay Isirayelitnigee. 24 Gaa waciɗe ga kaatiɗe ellico. Maa ga katawɗo pa, ga gasse gimu ka Masir ma tamannaa
         kaƴi min oko seneetee. Gaa maaliyya sinti ma ay Isirayelitnice, gaa deeɗiya ma ay
         kee ka Masir. 25 Ma gaari kooko pa, ga Muusa moyee gaa walaŋ pe gu seneetee ku Isirayelitnigeeta ebenna
         paaɗe kadar ga ay ma gata appe ga Mella asiɗiy cimma min oko lawwuwe ka Masir. Guu
         guta soopa alɗiya ibina ɗa keeke. 26 Gaa ta sokkonta ga deeɗe gassa payya seneeta seera guu bokaa. Gaa aŋkiɗo ga taaciɗiy.
         Gaa beneyyiyyoo gaa: “Seneetaw, ayme ku bokowɗo, kuŋ ma ku ay seneeta ka?” 27 Gaa ma ecekkeeca oko giiti pa nekerɗo, gaa n̰aamiyya Muusa, gaa beneyyiyee gaa: “Ay
         we ma duwum tattuwe ki caɗawɗini parlane? 28 Ki aŋka ki deeɗino kulla aleŋ ta gimu ka Masir maa ki deero mooko kee e?” 29 Maa ga Muusa giyyiyya beneyyi keeke pa, gaa gaɗɗiɗe min Masir gaa deeɗe nunta kiɗa
         ta Madiyan. Gaa weeɗe miici seera ku miɗitta.30 «Gaa ƴilaakee orooruwee pooɗi omma, ga malaykat oomiyyee aattí okko ma bakamme tetteesani, goosine ma aaye katta dambu ka Sinayi.
         31 Gaa elelɗiya paaɗe tetteesane kaaka ma bakamme okko o ga agakka ɗa. Gaa ajjibiɗe ta
         tirta teete. Gaa saapiɗe katta gaa ga elliyya samaane. Gaa giyyiɗe ur̰e ta Mella Miltine
         ma kolaa gee: 32 Ay naa Mella ka kookuweecam, ma ay Mella Milti Biraayim, o ka Isaaka, o ka Yakub.
         Gii ɓayaw icciyya, namma ga azarɗo ta cim cim, gaa alɗo gederra ɗa payya ga ellicca
         okko taata. 33 Gaa Mella Miltine beneyyiyyee payya gaa: Settiy n̰uurcam asan ga were keeke maa ki
         waraɗɗe, duwenta oko naata ka. 34 Na ellicca ma tirta diiganco gimtaw ma aaye Masir, o na giyyica neƴƴico, naa asiɗe
         moogico. Haŋka pa ki asu na n̰aamiɗum Masir.»35 Gaa Etiyen beneyɗiyo missa gaa: «Ay Muusa kee aɗe maa gu Isirayelitnigee poociya goo:
         “Ay we ma duwum tattuwe ki caɗawɗini parlane?” Ay gata aɗe payya maa ga Mella n̰aamiya
         ga asiyyoo dee tattuwe o ga moogiy ma gaayo tee ta malaykatti Mellayi ma oomiyee aatti
         tetteesane ma bakamme okko. 36 Muusa pa, ay gata appe ma cimmiy giimi ku Isirayel min Masir, ma garaawi ku ajjibiti
         maa ga leelo kiɗa ta Masir, o oko wikinne maa gu tapaɗɗica baharre maa gu kolaa goo
         ta Binta, o oko wikinne maa gu nowoɗɗe goosigeyyo orooruwee pooɗi ƴila. 37 Gaa Muusa gata kee aɗe payya beneyyiyyoo oko Isirayelitnigeyyo gaa: “Mella akkitoŋ
         cimma min aacco seneetoŋ nabiinice kaƴi ma ay aleŋ naata+.” 38 Wikinne maa gu Isirayelitnigee temeɗɗe goosigeyyo, ga ay Muusa aɗe ma nowotte beenannico
         kookuweetine ma malaykatti Mellayi ma beneyyiyyee kayaati dambu ka Sinayi. Gaa Muusa
         gassiɗiy beneyyiŋgeetee Mellayi ma beraa hayaatane ku maa ga gaarinneegu.39 «Kookuweetine soopa icciya ɗa beneyti, poociya. Gaa oko kanco ka, gu aŋkiɗo yooko
         gonek Masir. 40 Maa ga Muusa alɗo kayaati dambu ka Sinayi, gu kookuweetine beneyyiyyee oko Harun goo ga panaayo lawwi ma saabayye zorri ma omokkayo unco guu tan̰aa, asan goo gu ibinya
         ɗa payya latta ma asiyee oko Muusa ma cimmiy min Masir. 41 Gaa oko meeni kotti aɗe gu panɗe latta aleŋ ijille ma saabayye zooru. Guu saɗikiyiyyee
         oko ijille kaaka maa gu lollikiyya. Guu leeɗiyee laalane ma parhane yaata oko maatiki maa gu pane ma picco. 42 Ay ɗakko appe ga Mella pa miriyyoo kupo, gaa duwiyyoo gu aabaɗɗo kalli, o paato o
         kooyo aleŋ zorco. Keeke pa kitipiyenta kutubgeeco nabiinigeyyo goo:“Kuŋ giimi ku Isirayel, ay oko naa aɗɗeku sooƴinaw saɗikaŋgee ma gaaruwie baŋ gu ma lawwi daaremaa ku leeɗe ƴilaakee orooruwee pooɗi goosigeyyo?43 Haha, ay goŋŋa ɗa.Ku icce soo zubaati zooru kee Molok,o latta kaƴi ma saabayye kaalu oko zooritoŋmaa ku kolaa kuu Repan.Lawwi kotti pa ku panakkiy ma pittoŋ,kuu aabidiɗiy aleŋ zortoŋ.Ay ɗakko appe na asittoŋ pitta arro min kiɗaatoŋ,naa kaatikkitoŋ ya untí kiɗa ta Babilon+.”»44 Gaa Etiyen jeppiɗe payya gaa: «Maa gu kookuweetine alɗo goosigeyyo gu lekka bazzane ta waagiti ma Mella, gita pa lekkiy hukumnigee ku liŋganti maa ga onokke ma gimtee. Bazzane
         taata pa, ga Mella beneyyiyee oko Muusa gaa ga panica aleŋ daggane maa ga garawwiyee.
         45 Bazzane taata pa gu kookuweetine miriyooca oko ronco. Guu ronco pa gulmicca wikinne
         maa ga Zoozuwe omoɗɗikoo. Guu kaatiɗe gu deeɗiy cawwa kiɗaayee min oko ballee maa
         ga Mella biryoogu, guu pittiɗiy. Gii bazzane taata nuntiɗe kiɗa taata namma ya wikinniti
         sultan Dawud. 46 Gaa Dawud deeɗiyee daanee oko Mellayi. Gaa Dawud inniɗe min oko Mellayi ku maa ga
         geewiɗo ger ka aabiditi oko giimi ku balti Yakub. 47 Innasoopa ay Dawud ɗa ma geewiya ger ka aabiditi Mellayi, ay sultan kee Suleman ma
         ay runti Dawud.48 «Kee soopa ibina kadar ga Mella ka Uwwa ta kaw nowotta ɗa aacco gerra maa gu giimi
         ka panakke, aleŋ maa ga nabiinice kee Esaya beneyye gaa:49 “Mella Miltine beneyya gaa:Samaane ay wikirtu ka mulunniti,o kiɗa ay were maa na dowɗiy asintaw ka.A ay ger ŋawwa pe maa ku gederra ku geewinnawna nuntiɗo ga naa?Ay were ŋawwa ma ecekkano?50 Ay naata ɗa aɗe ma kilgiyiy samaane o kiɗa e+?”»51 Gaa Etiyen beneyyiyyoo payya oko taattuweeco Yawudigeyyo ma caɗaa parlane gaa: «Kayyeetoŋ talta, o ku aŋka ɗa giyyo ta beneyti Mellayi. Ku poociya kanti, kuu
         sedelɗiy diiman galbigeetoŋ oko Ruuhanti Mellayi. Ku jobokke saa kookuweetoŋ aɗe! 52 Ay nabiinice ŋawwa maa gu diigiye ɗa? Guta deyyiy nabiinigee ma taasica asawti oko
         gata ka kayti ka ma ay ka ɗayaŋ unti Mellayi, haŋka pa ku boodiyee ku deeɗiya! 53 Mella gaaritoŋgu hukumnigeetee ma butulco malaykatnigeetee, gaa ma kaaka aɗe ku alɗiy
         jobba ɗa!»Muutti Etiyen54 Maa gu taattuwee ku parlanti giyyiyya beneyti Etiyen kaaka, guu boŋsiɗe saa pe ta kaw, namma gu beneeco warawɗo.
         55 Gaa Etiyen pa, gi Ruuhanti Mellayi onoɗɗiya, gaa elelɗo ƴoril ta uwwa samaani, gaa ellicca bahaarantí darjanti Mellayi
         ma ɓelaa, o Iisa waraɗɗe ta tiyaawati Mellayi. 56 Gaa leeɗiyoo gaa: «Giyyoŋ! Na ellaa samaane gaa eyee, gaa Runti Gimi waraɗɗe tiyaawati Mellayi.»57 Gaa maa gu giyyiyya beneyti kaaka, gu cayyikiɗe ma raɗɗa o gu son̰okkiy deyco. Guu
         kabisiyiyya paracco. 58 Guu cimmiyya renta min geegarri, guu dawaɗɗiya ma dambee ku maa gu deeɗiya. Ku ma
         ay suyuudigee pa soor̰iy kaɗiŋgeeco guu uttiyyo saripti miiɗi kaƴi aɗe maa gu semeetee
         goo Sol. 59 Gaa maa gu dawaɗɗiya ma dambee, ga Etiyen pa lollokkaa Mella gaa: «Miltu Iisa iccicca
         ruuhantu.» 60 Gaa galɗe ga darsiɗe, gaa cayyikiɗe ma raɗɗa gaa: «Miltu, saamiyayoogu zunubgeeco
         kooko.» Maa ga beneyyiɗe goŋŋa pa, gaa galɗe ga maatiɗe.

Sol o giimi ma temekka saananti Iisa81 Sol pa ga mutti Etiyen daanee. Gaa oko meene taata aɗe saa gu giimi diiliɗe gu deegeyɗiy
         giimi ku geegar ka Zerizalem ma temekka saananti Iisa Masi. Guu ma dowwiy galbigeeco
         oko Iisa tacilɗe kiɗa ta Yudee o tee ta Samaari, illa ay n̰amaakeetee Iisa ka ma mare Zerizalem. 2 Giimi ma bakammiy samaane hukumnigeetee Mellayi pa saayiya Etiyen, o gu erciya ta
         tirta teete.3 Sol pa, gata kaaka aŋakke misilco giimi ma temekka saananti Iisa Masi, o ga on̰aa
         ger ma ger ga bamaɗɗiy giimi ma dowwiy galbigeeco oko Iisa, daatti o miɗi ga eseɗɗiy
         daŋayi.Pilip tasaaca kabarre ta daana kiɗa ta Samaari4 Guu giimi maa gu ticile koo pa amalɗo darre ma darre gu tasawɗica kabarre ta daana oko giimo. 5 Gaa Pilip kaatiɗe geegar ka tatta ƴiila ka Samaari, ga tasawɗiyoogu oko giimo gaartee
         Iisa kadar ga ay Masi, gata maa ga Mella aparre. 6 Maa gu giyyiyya beneyti Pilip kaaka o gu elliy garaawi ku ajjibiti kotti maa ga leelo,
         guu giimi paracco giyyiɗiy samaane beneyyiŋgeetee. 7 Ay seene appe ga Pilip pittiy awaaradgee, guu ommiɗe ma kawwiko o ga rayyidiy giimi
         maani ma roŋgoyye o ma ay mugulee. 8 Gaa ma lubbiti kaaka gu giimi maani ku geegar kaaka gi parhanco deeɗe yaata.9 Gaa lekkiɗo gimu ma aaye geegar kaaka min tippa maa gu semeetee goo Simo. Gata kaaka
         pa leewa ambulla maa gu giimi ku kiɗa ta Samaari ajjabɗo maani. Gaa cepellicca kayaati
         aleŋ gimu ka tatta. 10 Guu giimi paracco min ku rootta ya baabaŋgeeco giyyiɗiy samaane beneyyiŋgeetee. Guu
         beneyɗo goo: «Mella maa gu kolaa goo Gudirane Ta Yaata aaye ma gimu keeke.» 11 Gata pa domokke paaɗe maa gu giimi ajjabɗiyee oko ambullati taata. Ay ɗakko appe gu
         gewɗiy samaane beneyyiŋgeetee. 12 Maa ga Pilip soopa asicca taasa kabarre ta daana ta mulunniti Mellayi, o ta gaartee Iisa Masi, guu giimi maani, miɗi o daati, amanniɗe oko beneyti gaa
         batisiyɗiy. 13 Gaa Simo gata saa kulla duwicca galbanti oko Iisa Masi, guu batisiyiyya, gaa joboɗɗiya
         Pilip asin ma asin. Gaa maa ga elelɗiy garaawi ku ajjibiti maa gaa Pilip leewa, gaa
         ajjibiɗe maani ta kaw.14 Guu n̰amaakeetee Iisa ma aaye Zerizalem giyyiɗe goo gu giimi ku kiɗa ta Samaari amanne oko beneyti
         Mellayi ma gaartee Iisa, guu n̰aamiyyoogu ini Piyer ma giiti Yaaya. 15 Gaa maa gu asiɗe kiɗa ta Samaari pa, gu asiyo inna Mella oko ma dowwiy galbigeeco
         oko Iisa Masi ku maa ga Mella biriyyo Ruuhanti. 16 Ruuhanti Mellayi pa beree ɗa missa ya oko gimu kaƴi min aacco asan gu batisiyiy ma
         semeetee Miltine kee Iisa ka. 17 Gaa Piyer ma giiti Yaaya gagiyyoogu picco kayyeeco, guu gassicca Ruuhanti Mellayi.18 Maa ga Simo ma leewa ambulla elliɗe gi Ruuhanti Mellayi beeriyo oko giimo wikinne
         maa gu n̰amaakeetee Iisa gagiyyoogu picco kayyeeco kaaka pa, ga cimme gurus unco Piyer
         ma giiti Yaaya. 19 Gaa beneyyiyyoo gaa: «Birnawca ɗe kulla gudirane teete, ku maa na gagaɗɗo kulla pittaw
         oko giimo gu gasaɗɗo Ruuhanti Mellayi.» 20 Gaa Piyer tiiliyyee gaa: «Ga Mella iggum ma guruscum, asan ki moyaa kii ki gederra
         ki giɗicca birawti Mellayi ma gurus. 21 Oko lubbitini keeke ki ɗakko ɗa asan gi galbancum ɗayaŋ ɗa unti Mellayi. 22 Kaaka pa, ki meelica mooyicum ta miɗɗa taata, kii lollikiyya Miltine walaŋ pe ga oyya
         ga saamiyiyyamca mooyicum ta miɗɗa taata. 23 Naa ellam goŋŋa, gi galbancum tee ta miɗɗa wacakkam, o ki ay lawwico zunubgeyyo.»
         24 Gaa Simo beneyyiyyoo oko Piyer ma giiti Yaaya gaa: «Lollikinawga saa Miltine ga kuŋ
         aɗe ku maa ga maa ku beneyyanaw keeke alɗaw asaa ɗa.»25 Gaa maa gu ini Piyer ma giiti Yaaya beneyyiyyooga oko giimo beneyti Mellayi, kaaka
         ma gaartee Miltine kee Iisa, guu yookiɗe Zerizalem. Maa gu yokowɗo kaaka pa, gu taasica
         kabarre ta daana oko giimi ku gawaagargee maani ku kiɗa ta Samaari.Pilip ma lubaaka ka tatta ka kiɗa ta Etiyoppi26 Gaa malaykatti Mella Miltine asiyyee beneyya oko Pilip gaa ga wacu ga icciɗo botol ka goosigeyyo
         ma kataa ta watuuni. Botol kaaka pa on̰aa min Zerizalem namma ya geegar ka Gazaa.
         27 Gaa koɗokka saa ga Pilip waciɗe ga kaatiɗe. Gaa butuuli ga deeɗe gassa gimu ma ay
         tattuwe+ kee ka kiɗa ta Etiyoppi+. Gata pa ay lubaaka ka tatta maa gi yaatuwa ta Etiyoppi maa gu kolaa goo Kandas kapakkeega
         ayaawuwtí paratti. Gata pa katee Zerizalem aabiditi Mellayi, 28 gaa yokowɗo paaɗe. Gaa nowoɗɗe saaretti, ga garkayɗo beneyti Mellayi min oko kitamniti
         nabiinice Esaya. 29 Gii Ruuhanti Mellayi beneyyiyyee oko Pilip gee: «Yokku ki tappitti oko saaret taata.»30 Gaa Pilip gaɗɗiɗe ga tappitti oko saaretti. Gaa gewɗiya gimu kaaka maa ga garkayɗo
         beneyti Mellayi kitamniti nabiinice Esaya. Gaa Pilip inniyya gaa: «Ki ibinya aɗe beneyti
         kitamniti keeke maa ki garkayya?» 31 Gaa gata pa tiiliyyee gaa: «Kaw! Na ebenna ɗa gaa gimu gaarawga ɗa.» Gaa beneyyiyyee
         oko Pilip gaa ga kalpu ga nuntiɗo saripti aatti saaretti. Gaa Pilip kalpiɗe. 32 Were ka kitamniti maa ga garkayya kaaka pa beneyya gaa:«Gata pa ay aleŋ tamaw maa gu katawki daɓisiyti,o ga ay aleŋ tamaw ma erecca ɗamaa guu giimi repekkeegu laawtee,o ga iyye ɗa biiti.33 Guu giimi issiyyee jaalo,guu taattuwee alɗiyee caaɗa ɗa cur parlane.Lekka ɗa gimu kaƴima gederra ga asiɗo beneyya ma ka ronco rontee,asan gu giimi deyya, duwiyee ɗa ga nuntiɗe kiɗaati+.»34 Gaa lubaaka ka tatta kaaka inniyya Pilip gaa: «Ban̰n̰u beneyyaw ƴa. Baŋ ga nabiinice
         beneyya ma gaari ku kayaati ka e, e o baŋ ga beneyya ma gaari ku gimu kaƴi?»35 Gaa Pilip diiliɗe ma beneyyi kaaka ga tasawɗeeca kabarre ta daana ta Iisa. 36 Gaa maa gu katawɗo gu gassiɗe ammi. Gaa lubaaka kaaka gaariyyeegu ammi oko Pilip,
         gaa beneyyiyee gaa: «Ay ini me ma toɗokkaw na deeɗo batisiyenta?» 37 Gaa Pilip pa tiiliyee gaa: «Kii dowwica aɗe galbancum parattí oko Iisa, ki deewa batisiyenta.»
         Gaa tiiliyyee gaa: «Na amanne kadar ga Iisa Masi ay Runti Mellayi.»38 Gaa lubaaka wirricca saaret. Guu berriɗe serco gu deeɗe un̰n̰a ammo. Gaa Pilip batisiyiyya.
         39 Gaa maa gu oomiɗe min ammo, gii Ruuhanti Mella Miltine misiliyyeega Pilip. Gaa lubaaka
         kaaka alɗiya ella ɗa payya. Gaa deeɗe kalpa ga ƴiiliɗe o were daanee ta kaw. 40 Maa ga Pilip elliɗe, gaa aaye geegar ka Azot. Gaa min iŋaa, ga ƴiiliɗe geegar ma geegar
         ga tasawɗica kabarre ta daana ta Iisa namma ga sarɗe geegar ka Sezaree.
         
            
               	Taattuwee ku kiɗa ta Etiyoppi gu kolay ma beneyco nassarigeyyo goo Enik. Guta pa ga
                     sultan doolowway. Mileŋ gu dooluwenta pa, gu enaa ɗa payya ooƴo ma daati. Ay kaaka
                     appe gu bakamɗiko gu loboɗɗo ma daati ma aaye kaariti sultanni.

               	Oko wikinnico n̰amaakeetee Iisa pa, gi kiɗa taata maa gu kolaa goo Etiyoppi aaye tee
                     ta watuunití kiɗa ta Suudaan haŋka.

               	Elloŋ Esaya 53.7-8.

Sol botol ka Damas91 Sol pa gata dowwe ɗa missa diigiyco o diyawco oko giimi ma jobokka ka Miltine kee
         Iisa. Gaa kaatiɗe ga deeɗiya gassa tattuwco oko taattuweeco soƴoowee ku saɗikaŋgeyyo. 2 Gaa deeɗiya inna ga biriyee makaatapgee ku maa ga deeɗiyoogu gaara oko taattuwee ku
         gerraco Yawudigeyyo ku giraaniti ku geegar ka Damas. Makaatapgee kotti pa beree botol ku maa ga deeɗiy bamakko miɗi
         o daatti ma jobokka butulti Miltine kee Iisa ga katawɗikiko Zerizalem, ga deeɗiy esekko
         daŋayi.3 Gaa Sol ma gittee daare jepewɗiya botol gu katawɗo Damas. Maa gu sarɗe katta soopa
         geegarri, gaa kaytiŋ ka gi bahaarane ma beree min samaani beeriɗe gi kadiriyya. 4 Gaa galɗe karɗawal kiɗaati gaa giyyiɗe ur̰e ma kolaa gee: «Sol, Sol, giyyu samaane!
         Ayme ki deegeyɗino?» 5 Gaa Sol inniɗe gaa: «Miltu gata kii ay we?» Gii ur̰e taata tiiliyee gee: «Ay naa Iisa
         maa ki deegeyye. 6 Haŋka soopa, ki wacu! Ki un̰n̰iɗo Damas. Iŋaa pa, ga gimu kaƴi aɗe deeɗamgu gaara
         ka pe gaari maa na aŋka ki lewɗo.»7 Gittee Sol ma ezekkiya turguwwi pa, waraɗɗe ka pe bala beneyyi. Ur̰e ƴa gu geewaca
         o gimu pa gu ella ɗa. 8 Gaa waciɗe min kiɗaati, gaa maa ga iyyiɗiy iɗiitee, gaa alɗe ella ɗa ya maatiki. Guu
         gittee ɗan̰n̰iyya gu kaatikkiki Damas. 9 Gaa meeni subba ga Sol alɗo ella ɗa o ga nunte bala tiyaw o bala aar̰o.10 Gaa aatti geegar ka Damas, ga lekkiɗo pe pa gimu kaƴi aɗe ma jobokkaa ka Iisa maa
         gu semeetee goo Ananiyas. Gaa Miltine kee Iisa beneyyiyyee aleŋ ma waano, gaa kolliyya
         gaa: «Ananiyas!» Gaa Ananiyas tiiliyee gaa: «Ay naa gata aɗe keeke, Miltu, na geewam.»
         11 Gaa Miltine kee Iisa beneyyiyee gaa: «Wacu haŋka aɗe addo botol maa gu kolaa goo Cur.
         Kii deeɗo un̰n̰a girti gimu kaƴi aɗe maa gu semeetee goo Yudas. Kii deeɗo inna gimu
         kaƴi aɗe ma goo Sol ka geegar ka Tarse. Gata pa enaa Mella haŋka. 12 Wikinne maa ga enewɗo Mella kaaka pa, ga Mella gaariyee aleŋ ma waano miiɗi kaƴi aɗe
         maa gu semeetee goo Ananiyas ma un̰n̰e ger maa ga nowoɗɗe gaa deeɗeegu gaga pittee
         kayaati ku maa ga elliɗo payya.» 13 Gaa Ananiyas tiiliyyee gaa: «Miltu, giimi maani beneyyawgu gaartee ku miɗɗa paracco
         maa ga leyyoo oko gimcam ku Zerizalem, 14 o gu taattuweeco soƴoowee ku saɗikaŋgeyyo berewwiyee botol ku maa ga asiɗo iŋee Damas ga asiɗiy bamma giimi paracco ma lollokka
         ma semeecam, Miltu.» 15 Gaa Miltine kee Iisa soopa tiiliyyee gaa: «Addo kancum ki deeɗiya gassa, asan ga ay
         naata ma aparriya gimu kaaka ga deeɗo lubaakatu, ga beneyɗo gaartaw oko giimi ma ay
         Yawudigee ɗa o oko salaataŋgeeco, o oko giimi ku Isirayel kulla. 16 Ay naa saa ma akkee gaara baŋ ga akka diigiya gaa me saanantu.»17 Gaa Ananiyas waciɗe ga kaatiɗe. Maa ga sarɗe girti Yudas, gaa un̰n̰iɗe ga deeɗiya
         gassa Sol. Gaa gagiyyeegu pittee kayaati. Gaa beneyyiyyee gaa: «Sol, sintu, Miltine
         kee Iisa ma oomiyam butuuli maa ki asawɗo, ay gata ma n̰akamminoo maa ki elliɗo payya,
         kii deeɗo unenta ma Ruuhanti Mellayi.» 18 Gaa ma haŋka keeke saa, gu lekkiɗo lawwi ma ay aleŋ tukuur̰i ma suube min iɗiitee.
         Guu iɗiitee iyyiɗe, gu elelɗe payya, gaa Ananiyas batisiyiyya. 19 Gaa Sol teeɗe, gaa gassiɗe gudirane.Sol tasaaca kabarre ta daana geegar ka DamasGaa Sol nuntiɗe Damas meeni paalta ma giimi ma jobokkaa ka Iisa Masi. 20 Gaa min iŋaa, ga waciɗe koɗok ga beneyɗo gerraco Yawudigeyyo ku giraaniti gaa ga Iisa ay Runti Mellayi. 21 Guu giimi paracco ma geewaa beneyti kaaka ajjibiɗe ta tirta, guu beneyɗo paaɗe aacco
         goo: «Ay keeke ɗa aɗe ay gimu kee ma deegeyyiy ta tirta teete giimi ku Zerizalem ma
         lollokka ma semeetee Iisa e? Asawti teete, ga asee ɗa ka ɗeɗe ga asiɗiy bamma ku iŋee
         kooko ga itiriyyoogu oko taattuweeco soƴoowee ku saɗikaŋgeyyo?» 22 Beneyti Sol pa galaa ƴiila, guu giimi amanɗo. Guu Yawudigee soopa ma aaye Damas alɗe ibina ɗa payya beneyyi ku maa gu tiiliyyee oko Sol maa ga
         garawɗiyo gaa ga Iisa ay Masi gata maa ga Mella aparre.23 Maa gu meeni maani ƴiiliɗe, guu taattuweeco Yawudigeyyo boodiɗe ma ka diyawti Sol.
         24 Gaa gata Sol soopa giyyiɗe ma ka boodico taata. Guu Yawudigee ocoɗɗiya iiɗoŋ o aandoŋ
         beneeco burgaggi ku geegarri asan gu aŋka diyawti. 25 Gaa ma aandoŋ gu giimi daare maa ga Sol garkiye guu jobbiyya ka Iisa icciyya Sol,
         guu ɗooliyya gitili+, o gu onokkiya ma donni, guu ɗaamiyya ma buule ta durdurri, gu beeriyya surr ma taaro.Sol aaye geegar ka Zerizalem26 Gaa min Damas, ga Sol kaatiɗe Zerizalem. Maa ga sarɗe, gaa leeɗe ka timmiti ma giimi
         ma jobokkaa ka Iisa. Guu guta soopa ɓayaɗɗee asan gu amanne ɗa kadar ga jobokkaa ma
         seene ka Iisa. 27 Gaa Barnabas kaatikkiki wikirco n̰amaakeetee Iisa. Gaa gemmiyyoo baŋ ga Sol elliyya gaa me Miltine kee Iisa botol ka Damas, o
         baŋ ga Iisa beneyyiyee gaa me, o ga beneyyiyoo kulla baŋ ga Sol beneyyiyoo gaa me
         bala ɓayaw oko giimi ku Damas ma semeetee Iisa. 28 Ay min oko kaaka appe ga Sol tappiɗe ma giimi ma jobokkaa ka Iisa, guu tan̰awɗo paaɗe
         sawa Zerizalem o ga beneyyiyoo oko giimo bala ɓayaw ma semeetee Miltine kee Iisa.
         29 Sol pa, beneyyayo kulla oko Yawudigee ma beneyya beneyyi ka Gireknigeyyo o ga icce meela ma guta. Guta soopa, aŋka diyawti.
         30 Maa gu seneetee ma dowwiy galbigeeco oko Iisa Masi giyyiɗiy gaari kotti, guu kaatikkiki
         Sol geegar ka Sezaree+, guu n̰aamiyya ma markaba geegar ka Tarse.31 Guu giimi ma temekka saananti Iisa Masi pa nowoɗɗe ma aapiya bala diigane aattí kiɗa
         ta Yudee parattí, o ta Galilee o ta Samaari. Guu maaɗiɗe aattí amannico oko Miltine
         kee Iisa o gu karmiyiyya. Gaa ma gaayo ta Ruuhanti Mellayi gu dewɗo ka maani ta ƴiila.Piyer rayyaddaa Enee32 Gaa Piyer tan̰awɗo darre ma darre kiɗaayeeco paracco. Gaa meene kaƴi, ga kaatiyyoo
         oko gimtee Mellayi ma aaye geegar ka Lidda. 33 Gaa iŋaa ga gassiyya miiɗi kaƴi aɗe maa gu semeetee goo Enee. Gata pa ay ruŋguyne,
         gaa oƴowɗe daŋgilo ƴilaakee poppoɗi. 34 Gaa beneyyiyyee gaa: «Enee, Iisa Masi rayyidum! Wacu ki kutumicca birisancum.» Gaa
         koɗok saa, ga Enee waciɗe parat ga kutumicca birsanti. 35 Guu giimi maani ku Lidda o ku parsaye ta Saaron elliyya, guu gagiɗiy galbigeeco oko
         Miltine kee Iisa.Tabita naɗakka36 Gii lekkiɗo daate kaƴi aɗe ma jobokkaa ka Iisa Masi ma aaye geegar ka Jappa+. Semeeti pa goo Tabita ma beneyco Ebireenigeyyo, o goo Dorkas ma beneyco Gireknigeyyo+. Gita pa laayo diiman samaane oko giimo o gi beraayo lawwi oko saamuweyyo. 37 Gaa oko wikinne kaaka gi Tabita gita galɗe paraayi, gii maatiɗe. Guu accicca guu deeɗica
         gaga ger ka uwwa maa gu gekee kayaati giiti. 38 Guu giimi ku Joppee ma jobokkaa ka Iisa Masi giyyiɗe kadar ga Piyer aaye Lidda ma
         aaye ɗa arro min Jappa. Guu n̰aamiyyee miɗi seera gu ɗeeɗiyee beneyya goo: «Ban̰n̰u
         ki asinni koɗok Jappa!» 39 Gaa Piyer waciɗe koɗok ga kaatiɗe ma guta Jappa. Gaa maa ga sarɗe iŋaa, guu giimi
         kaatikkiki ger ka uwwa kee ma gu ɗerewɗica. Guu daatti maa gu miɗicco matakke paracco
         asiɗe saripti Piyer ma ercico. Guu gaariyyeegu oko Piyer kaɗiŋgee maa gi Tabita ƴemekke
         wikinne maa gi alɗo missa ma guta gi alɗe mataa ɗa. 40 Gaa Piyer cimmiɗiy giimi paracco min ger ka uwwa kaaka. Maa gu oomiɗe, gaa darsiɗe
         ga inniyya Mella. Gaa jigiricca ma matee gita, gaa beneyyiɗe gaa: «Tabita, wacu!»Gii iyyiɗiy iɗiiti. Maa gi elliyya Piyer, gii waciɗe gi nuntiɗe. 41 Gaa Piyer baamicca min pitti ga cipilicca. Gaa kolliɗiy daati maa gu miɗicco matakke
         o gimtee Mellayi daare ma aaye iŋaa, gaa gaariyyooca giyyenta. 42 Guu giimi paracco ku Jappa giyyicca kabarre ta naɗawtí taata. Guu giimi maani duwɗiy
         galbigeeco oko Miltine Iisa. 43 Gaa iŋaa Jappa, ga Piyer nuntiɗe ga dummiɗe wikirti gimu kaƴi aɗe ma ay lubaaka ka
         tukko maa gu kolaa goo Simo.
         
            
               	Gitilu ay aleŋ laaŋe yaata panenta ma n̰aalu.

               	Sezaree pa aaye biití baharre ta yaata.

               	Jappa gu kolaaca kulla goo Joppee. Jappa pa aaye biití baharre ta yaata.

               	Seme kooko pa, Tabita o Dorkas goo ‘otilo’.

Korney o malaykat101 Lekka miiɗi kaƴi aɗe maa gu semeetee goo Korney ma aaye geegar ka Sezaree. Gata pa
         ay tattuwco asaakargee orooruwee orro ku Rooma maa gu kolaa goo ‘Asaakargee ku kiɗa ta Itali’. 2 Gata pa ma gimtee paracco ku giiri, bakammiya talta ka Mellayi o gu ɓayakkee. Gata
         gayay maani saamuweeco Yawudigeyyo, o ga lollokkaa diiman Mella. 3 Gaa meene kaƴi ma usur ga Mella beneyyiyyee aleŋ ma waano oko Korney. Gaa elliɗe malaykatti Mellayi ma ase un̰n̰a girti, gaa kolliyya gaa: «Korney!» 4 Maa ga Korney elliyya samaane malaykat, gaa ɓayɗe ta tirta, gaa inniyya gaa: «Miltu,
         ay me?» Gaa malaykat tiiliyyee gaa: «Mella giyyica innicum o ga ellica samaanicum
         maa ki leewayo oko saamuweyyo, o ga rawattikum ɗa. 5 Haŋka pa ki n̰aamu giimi geegar ka Jappa gu deeɗiki asa gimu kaƴi aɗe maa gu semeetee
         goo Simo, o gu kolaa kulla goo Piyer. 6 Gata pa sobee wikirti lubaaka kaƴi aɗe ka tukko. Gata kaaka pa kulla gu semeetee goo
         Simo. Girti pa aaye biití baharre ta yaata.»7 Maa ga malaykat gaamiyya beneyti kaaka, gaa yookiɗe. Gaa Korney kolliɗe lubaakeetee
         seera, gaa kolliɗe kulla askarti kaƴi ka kattee ƴiila ma bakammiya kee ka Mellayi.
         8 Gaa Korney gemmiyyoogu gaartee kotti. Gaa n̰aamiɗiy Jappa.Tiyaw maa ga Mella gaa gi samaane aymiti9 Gaa ma ta sokkonta, maa gu gimtee koo maa ga Korney n̰aame alɗo butuuli katta Jappa,
         ga Piyer kalappe kayaati giiri inniti Mellayi ma gaayile raɗɗa. 10 Gii maya deeɗiya ga aŋkiɗo tiyaw. Gaa maa gu lewɗe tiyaw kaaka, gi asiyyee aleŋ waano.
         11 Gaa elliɗe samaane iyyenta o latta kaƴi aɗe ma beraa kiɗaati ma ay aleŋ targane yaata
         pirriyenta o gi baamenta min beneeti poɗɗacco. 12 Gaa aatti gi lekkiɗiy gaaruwi pay pay ma lekka asina pooɗi o ma soysoyya kiɗaati o
         ɗiiɗi kulla pay pay. 13 Gaa giyyiɗe ur̰e ma beneyye min samaani gee: «Piyer, wacu ki daɓisiyɗo, kii aymiɗo.»
         14 Gaa Piyer tiiliɗe gaa: «Kaw Miltu! Na ayme ɗa kaytiŋ gaaraw maa gu hukumnigee ku Kitamniti Muusa toɗokke aymiti e baŋ ga latta ma negekkano unti Mellayi.» 15 Gii ur̰e taata tiiliyyee payya gee: «Maa ga Mella gaa gu samaane aymiti, ga kii pa
         aɗiko lee ɗa kii gu negekkay giimi unti.» 16 Gaa beneyyi keeke ɗilliyyee subbatiŋ oko Piyer aleŋ beneyyi gata ka. Gii targane tee
         yookiɗe samaani.17 Guu gaari kooko appe kaawiyyeeca kayaati Piyer, gaa moyowɗo baŋ gu gaari kooko appe
         garaa pe ini me. Gaa oko wikinne kaaka, gu gimtee Korney maa ga n̰akamme un̰n̰iɗe
         girti Simo, guu gassiyya. Guu waraɗɗe paaɗe biití burgutti. 18 Guu kolliɗe gu inniɗe goo: «Ay keeke aɗe ay ger maa ga Simo maa gu kolaa goo Piyer
         sobowɗe e?»19 Maa ga Piyer moyowɗo missa gaari maa ga elle koo baŋ gu garaa ini me, gii Ruuhanti Mellayi beneyyiyyee gee: «Giyyu ƴa, lekka giimi kunne subba ma aŋka ellicum. 20 Kaaka pa ki wacu, beeru ki kaatiɗo ma guta. Aɗica bamma ɗa seera seera, asan ga ay
         naata ma n̰akammamgu.» 21 Gaa Piyer beeriɗe ga deeɗiy gassa giimi guta, gaa beneyyiyyoo gaa: «Ay naa keeke appe
         maa ku deyekka. Ay ini me ma asaawikitoŋ?» 22 Guu tiiliyyee goo: «Ay Korney tattuwco asaakargee orooruwee orro ma n̰akammini. Gata
         pa ay gimu ɗayaŋ ma ɓayakka Mella o gu Yawudigee ku were paratti beneyya samaane ma gaartee. Gaa malaykatti Mellayi beneyyiyee gaa ga n̰aamu giimi gu asiɗo wikircum ki asiɗo kaata girti, ga
         deeɗiy giyya beneyyiŋgeecam maa ki lekkee.» 23 Gaa Piyer issiɗiy giiri giimi guta gu walɗe paaɗe.Piyer wikirti KorneyGaa ta sokkonta ga waciɗe ga marriɗe paaɗe ma guta. Guu seneeta daare ma dowwiy galbigeeco
         oko Iisa min Jappa iziyya Piyer. 24 Guu sarɗe Sezaree ma gittee. Wikinne kaaka pa, ga Korney timmiy gimtee o lanjigeetee
         ku katta gu ocoɗɗiya Piyer. 25 Gaa maa ga Piyer on̰owɗo girti, gaa Korney joobiyya ga darsiyyee unti, gaa salammiyya
         ma karaamane. 26 Gaa Piyer cipiliyya, gaa beneyyiyee gaa: «Wacu kancum. Naa kulla ay gimu ka aleŋ kii.»
         27 Guu on̰owɗo paaɗe o gu beneyya namma gu deeɗe gassa giimi maani ma temekke. 28 Gaa Piyer beneyyiyyoo gaa: «Ku lekka kabarre kadar ga nii Yawudigee gu hukumnigeetini toɗokkini nunto ma giimi ma ay Yawudigee ɗa o un̰n̰o gerraco. Gaa
         Mella soopa gaariyyawca saa purta gaa ga ya gimu kaƴi na alɗiki lee ɗa naa ga lekka
         latta ma negekkaa unti Mellayi o gi samaane ɗa gi nunto ma gata. 29 Ay ɗakko appe ga maa ku kollinno na asiɗe bala meelo. Haŋka pa na aŋka ƴa na ibiniyya
         baŋ ga ayme ku asikkino.»30 Gaa Korney tiiliyyee gaa: «Lekka meeni subba aleŋ saha teete, wikinne ka usurti, maa
         na enewɗiya Mella. Gaa kaytiŋ ka, ga lekkiɗe gimu ma ase warra untu ma kaɗiŋgeetee
         purta tal. 31 Gaa beneyyiyyaw gaa: “Korney, Mella giyyica innicum o ga rawattikiti ɗa samaanicum
         maa ki leewayo oko saamuweeco Yawudigeyyo. 32 Haŋka pa ki n̰aamu giimi geegar ka Jappa gu deeɗiki asa gimu kaƴi aɗe maa gu semeetee
         goo Simo o gu kolaa kulla goo Piyer. Gata pa sobee wikirti lubaaka kaƴi aɗe ka tukko.
         Gata kaaka pa kulla gu semeetee goo Simo. Girti pa aaye biití baharre ta yaata.” 33 Ay ɗakko appe na n̰aamiɗe koɗok giimi gu kaatiyyam Jappa gu deeɗikum asa iŋee. Gaa
         kii pa oyyiɗe asaw. Haŋka pa, ni ay gata appe keeke parattini unti Mellayi ku maa
         ni giyyiyya beneyyi paratti maa ga Mella garawwiyam gaa ki asaaniiga beneyya.»34 Gaa Piyer beneyyiɗe gaa: «Ay haŋka pe na ibine ma tirta kadar ga Mella aparra ɗa giimi,
         leeway sawa ka. 35 Innasoopa, ga kulla gimu aɗe caŋ ga dee kee ka balle ŋawwa, gaa ɓayaɗɗo Mella o ga
         leewa ɗayaŋ unti, ga daanee oko Mellayi. 36 Tippa, ga Mella n̰aamiyooga beneyti oko giimi ku Isirayel. Beneyyi kaaka pa ay kabarre ta daana ta aapiyati ma Mella ma asaa min oko Iisa Masi ma ay Milco giimi paracco. 37 Ku ibina kadar gu gaari kooko pa diile ƴa omma kiɗa ta Galilee, o ga min iŋaa gu sare
         kiɗa ta Yudee parattí, min maa ga Yaaya beneyɗiyo oko giimo ga gu meeliy gaarco ku
         miɗɗa gaa batisiyɗiy. 38 Ku ibina baŋ ga Mella biryee gaa me gudirane ta Ruuhanti oko Iisa ma ay ka geegar ka Nazaret. Ku ibina kulla baŋ ga Iisa amiliyoo gaa me oko
         wereeriyee ku kiɗa taata ma liyaawi ku samaane oko giimo, o ga rayyadday giimi paracco
         maa ga Seetanne bamakke, asan ga Mella aaye ma gata.39 «Nii pa, ay suyuudigee ma gaari paracco maa ga Iisa leelo kiɗaaco Yawudigeyyo o geegar
         ka Zerizalem. Guu taattuweeco Yawudigeyyo deeɗiya ma paapo kuruwayi. 40 Innasoopa, ga oko meene ma daa ta subba ga Mella naɗiya min muuti. Gaa Mella gaariyyooga
         oko giimi daare gu elliyya kadar ga geewa. 41 Iisa pa oomiyoo ɗa oko Yawudigeyyo paracco, ay niita ka maa ga Mella aparre min omma
         ni deeɗo suyuudigeetee. Maa ga Iisa naɗiɗe gata kaaka pa min muuti, ni teero o ni
         aar̰e ma gata sawa. 42 Gata pa beneyyini gaa ni aɗica taasa kabarre ta daana oko giimo kadar ga ay gata maa
         ga Mella aparre ga asiyyo caaɗa parlane oko giimi paracco ma geewa o ma matakke. 43 Nabiinigee pa paracco beneyye min tippa ma gaartee Masi goo ga kulla gimu aɗe goŋŋa ma dowwica galbanti oko gata, ga Mella saamayyeegu zunubgeetee
         ma gudirane ta semeetee Iisa.»44 Gaa oko wikinne maa ga Piyer beneyɗo missa pa, ga kaytiŋ ka gi Ruuhanti Mellayi beeriyyo
         oko giimi kotti ma geewaa beneyti. 45 Guu Yawudigee paracco ma dowwiy galbigeeco oko Iisa ma maree ma Piyer ajjibiɗe oko
         maa ga Mella biriyyooca ta kaw Ruuhanti taata oko giimi ma ay Yawudigee ɗa kulla.
         46 Guu gittee Piyer ibiniyya keeke asan gu geeway giimi ma ay Yawudigee ɗa kotti guu
         beneyya beneyyiŋgee daare maa gu ibina ɗa o gu logokka tattuwti Mellayi. Gaa Piyer
         beneyyiɗe gaa: 47 «Haŋka pa mileŋ gu giimi kooko gassica paaɗe Ruuhanti Mellayi kulla aleŋ tantine,
         ke toɗokkayooca ɗa batisiyo ma ammi.»48 Gaa Piyer beneyyiyyoo gaa gu batisiyiy ma semeetee Iisa Masi. Gaa Korney ma lanjigeetee
         inniyya Piyer goo ga nambayo meeni paalta.

Piyer unco giimi ku Zerizalem ma temekka saananti Iisa111 Guu n̰amaakeetee Iisa o seneeta daare ma dowwiy galbigeeco oko Iisa Masi ma aaye kiɗa ta Yudee giyyiɗe
         kadar gu giimi ma ay Yawudigee ɗa oyyiya kulla beneyti Mellayi. 2 Maa ga Piyer yookiɗe Zerizalem, guu Yawudigee ma dowwiy galbigeeco oko Iisa Masi makkiyyee
         goo: 3 «Ayme ki un̰n̰iɗe girco giimi ma ay Yawudigee ɗa, kii teeɗe ma guta?»4 Gaa Piyer gemmiyyoogu kaƴi kaƴi gaari paracco ma deero gaa: 5 «Maa na alɗo geegar ka Jappa na enewɗo Mella, ga Mella beneyyiyaw aleŋ ma waano. Naa
         elliɗe latta kaƴi aɗe ma ay aleŋ targane yaata pirriyenta o gi baamenta min beneeti
         poɗɗacco, gii berewɗo min samaani gi asiyyaw katta. 6 Naa elelɗiy samaane lawwi ma aaye aattí. Naa elliɗiy gaaruwi maa gu asinco pooɗi,
         o gaaruwi ku kayni, o daare ma dapaa o ma soysoyya o ɗiiɗi. 7 Naa giyyiɗe ur̰e ma beneyyiyaw gee: “Piyer! Wacu ki daɓisiyɗo, kii aymiɗo!” 8 Naa tiiliɗe naa: “Kaw, Miltu! Na ayme ɗa kaytiŋ gaaraw maa gu hukumnigee ku Kitamniti Muusa toɗokke aymiti e baŋ ga ma negekkano unti Mellayi.” 9 Naa giyyiɗe payya oko ma daa ta seertiŋ ur̰e ma beneyyiyaw min samaani gee: “Maa ga
         Mella gaa gu samaane aymiti, ga kii pa aɗiko lee ɗa kii gu negekkatoŋ unti.” 10 Beneyyi keeke pa ɗilliyaw subbatiŋ, gii targane taata ma lawti yookiɗe samaani.11 «Gaa oko wikinne kaaka saa gu miɗi subba asiɗe ger maa ni alɗo. Miɗi kotti pa gu n̰akammawgu
         min geegar ka Sezaree. 12 Gii Ruuhanti Mellayi beneyyiyaw gee na addo ma guta bala bammiti seera seera. Guu seneeta ku bizgiƴi
         koo maa na askikoo iŋee untoŋ, ezeɗɗinoo Sezaree, nii un̰n̰iɗe parattini girti Korney.
         13 Gaa Korney gata kaaka gemminni baŋ ga malaykat asiyee gaa me girti ga asiyyee beneyya gaa: “Korney, n̰aamu giimi geegar ka Jappa
         gu deeɗiya kolla Simo maa gu kolaa kulla goo Piyer ga asiɗo. 14 Gaa asiyyamga gaara beneyyi ma najjayyam, kii o gimcam paracco ku giiri.” 15 Gaa maa na diiliɗe na beneyɗiyo, gii Ruuhanti Mellayi beeriyyo aleŋ maa gi beerinne
         oko kee diiliti. 16 Naa mooyiyya beneyti Miltine maa ga beneyye kee gaa: Yaaya batisiyiy giimi ma ammi,
         kuŋ soopa akka dee batisiyenta ma Ruuhanti Mellayi. 17 Mella pa biryooca Ruuhanti oko giimi ma ay Yawudigee ɗa aleŋ maa ga birinneeca oko
         kee maa ke duwɗiy galbigeetine oko Miltine kee Iisa Masi. A naa pa, ay we pe soo maa
         na gederriɗo na toɗɗiyee oko Mellayi?»18 Maa gu giimi kotti giyyiya beneyti kaaka, guu galbigeeco asiyyoo, o gu logiya Mella
         goo: «Ay ma seene pe ga Mella biryoo kulla oko giimi ma ay Yawudigee ɗa gudirane ta
         meelo ta gaarco ku miɗɗa, guu gassiɗo hayaatane ma gakamma ɗa ta kaw.»Giimi ma temekka saananti Iisa geegar ka Antiyos19 Oko diigane ma deero namma gu deeɗiya Etiyen, gu giimi ma dowwiy galbigeeco oko Iisa
         Masi tacile min Zerizalem, guu kaatiɗe kiɗaayee daare. Daare ɗe kaate kiɗa ta Pinisi
         o daare pa kaate kiɗa ma kadirenta ma ammi ma goo Sipire o daare pa Antiyos ma aaye
         geegar ka kiɗa ta Sirii. Oko wereeriyeeco maa gu kaatiɗe kotti, gu taasica kabarre ta daana ta Iisa oko Yawudigeyyo ka. 20 Innasoopa gu giimi daare ma dowwiy galbigeeco oko Iisa Masi ma ay ku Sipire o ku Siren,
         guta kotti pa kaate Antiyos, gu deeɗica taasa kulla kabarre ta daana ta Miltine kee
         Iisa oko giimi ma ay Yawudigee ɗa. 21 Gaa Mella gaayiɗiy ma gudiranti, ay ɗakko appe gu giimi maani ma ay Yawudigee ɗa amanniɗe
         oko beneyco kaaka, guu jobbiyya ka Miltine kee Iisa.22 Maa gu giimi ma temekke saananti Iisa Masi ku geegar ka Zerizalem giyyicca kabarre
         taata, guu n̰aamiyya Barnabas Antiyos. 23-24 Barnabas pa, ay gimu daŋgam, o ga dowwica ta tirta teete galbanti oko Iisa, o gi galbanti
         unenta ma Ruuhanti Mellayi. Gaa maa ga sarɗe Antiyos, gaa elliyya gidaanuwti Mellayi maa ga gaariyoo oko giimi
         ma dowwiy galbigeeco oko Iisa. Gii deeɗiyee daanee, o ga beneyyiyoo beneyyi maa gu
         baamicca talta amannico oko Miltine. Guu giimi maani payya duwɗiy galbigeeco oko Miltine
         kee Iisa.25 Maa gu gaari kooko ƴiiliɗe, gaa Barnabas kaatiɗe ga deeɗiya diyya Sol geegar ka Tarse.
         26 Maa ga deeɗiya gassa, gaa deeɗiki asa Antiyos. Guu nuntiɗe sawa ƴila parattí ma giimi
         ma temekke saananti Iisa Masi geegar ka Antiyos, o gu gaariyoo beneyti Mellayi ma
         gaartee Iisa oko giimi maani. Ay iŋaa pe Antiyos maa gu giimi diiliɗe gu oyyiyo seme
         oko giimi ma jobokkaa ka Iisa Masi goo Kerettiyennigee+.27 Oko wikinne kaaka pa, gu nabiinigee ma dowwiy galbigeeco oko Iisa wace min Zerizalem gu kaatiɗe Antiyos. 28 Gaa min aacco oko nabiinigee kotti, ga lekkiɗo kaƴi maa gu semeetee goo Agabus. Gata
         pa gi Ruuhanti Mellayi gaayiya, gaa waciɗe ga taasiyyoo oko giimo gaa: «Katta gi maya yaata akka
         gala oko dunuune parattí.» Maya taata pa, maa ga beneyya aseero wikinne maa ga Kilod
         alɗo tattuwe ka tatta ka Rooma. 29 Gaa maa gu giimi ma jobokkaa ka Iisa giyyiyya beneyti kaaka, guu boodiɗe goo gu cepekka
         maatiki kulla gimu aɗe beraa maa ga lekka ka. Guu tappiɗiy lawco kotti maa gu cepekke
         gu biriyyoogu oko seneeta ma dowwiy galbigeeco oko Iisa ma aaye kiɗa ta Yudee. 30 Ay keeke appe maa gu leelo. Guu biriyyoogu lawwi kotti maa gu cepekke oko Barnabas
         ma giiti Sol gu itiriyyoogu oko ajaawaŋgeeco giimi ma temekka saananti Iisa Masi ku
         kiɗa ta Yudee.
         
            
               	Seme ku Kerettiyen  kooko pa, gi balco okomma min oko semeetee Iisa Masi maa gu kolowɗiya ma beneyyi
                     ka Gireknigeyyo goo Yeesu Kiriis. Masi pa, okomma min beneyyi ka Ebireenigeyyo, o
                     Kiriis, okomma min beneyyi ka Gireknigeyyo, seme ku seera kooko goo ‘gimu maa ga Mella
                     aparre’. Ma kaaka pa, gu Kerettiyennigee kooko ay giimi ma jobokkaa kanti Yeesu Kiriis.

Erod deewaa Zak o Piyer pa ga bakammaa daŋayi121 Gaa oko wikinne kaaka pa, ga sultan Erod+ waciɗe ga deegeyɗiy giimi ku Zerizalem daare ma temekka saananti Iisa Masi. 2 Gaa beneyyiɗe gu deeɗiya ma seepane Zak ma ay sinti Yaaya. 3 Maa ga elliɗe ga liyaw keeke deyyo daanayo oko Yawudigeyyo, gaa baamiyya kulla Piyer aacco meeni ku laalane ta mappayi bala muɗugu maa gu kolaa goo Pak. 4 Gaa maa ga baamiyya Piyer, gaa issiyya daŋayi. Gaa apirɗe asaakargee ga eddiɗiy durgee
         pooɗi, pooɗi pooɗi, gu elelɗiya Piyer. Gata pa aŋakke ga caaɗiyee parlane unco giimo gii laalane ta Pakti taata ƴiile. 5 Gaa maa ga alɗo daŋayi kaaka, gu giimi ma temekka saananti Iisa Masi inniyyee Mella
         ta tirta teete.Malaykatti Mellayi cemekkaa Piyer min daŋayi6 Gaa ma aandoŋtí meene maa ga sultan Erod caaɗiyyee parlane oko Piyer unco giimo, ga Piyer pa oƴee ɗaɗɗakkico taraakee seera o gu onokkegu pittee
         serco ma janaazargee o taraakee daare nowotte biití burgo ta daŋayi. 7 Gaa kaytiŋ ka, ga malaykatti Mella Miltine oomiyyee suluuluyyi. Gaa dawwiyɗe racal. Gaa asiyya eesa Piyer ga miiniyya,
         gaa beneyyiyyee gaa: «Wacu koɗok!» Gu janaazargee maa gu onoɗɗeegu pittee suubiɗe.
         8 Gaa malaykat beneyyiyyee gaa: «Onnica abuucum o ki issiy n̰uurcam.» Gaa Piyer leeɗiya
         aleŋ maa ga malaykat beneyyiyee. Gaa beneyyiyyee payya oko Piyer gaa: «Issica kalkapcum
         kii jobbinno.»9 Gaa Piyer oomiɗe min daŋayi ga joboɗɗiya malaykat. Gata pa leewe gaa walaŋ ga lattaati
         malaykaddi kaaka maa ga leyyee ay seene ɗa, gaa walaŋ gi ya waano ka. 10 Guu ƴiiliyya were ka taraakeyyo ka omma, guu ƴiiliyya payya were ka taraakeyyo ku
         seera. Guu sarɗe pe pa oko biití burgo ta sarni ma cemekkay min daŋayi. Maa gu saritti,
         gii iyyiɗe pe kayti ka unco waŋ gu oomiɗe biití burgutti, guu galɗe butuuli guu jeepiyya.
         Gaa kaytiŋ ka ga malaykatti Mellayi masiliyyee.11 Gaa Piyer leeɗiyoo kabarre oko gaari kotti ma asiyee. Gaa beneyyiɗe gaa: «Haŋka pe
         na ibine kadar ga ay ma seene ga Mella Miltine n̰aamawga malaykatti, ga asinno ipira
         min pitti Erod, o min oko gaari paracco ku miɗɗa maa gu Yawudigee aŋka gu leeɗaw.»12 Maa ga ibiniyya keeke, gaa kaatiɗe girti Mariyam ma ay yaati Yaaya maa gu kolaa kulla
         goo Mark. Aatti ger kaaka pa gu giimi maani temekke gu enewɗo Mella. 13 Gaa Piyer asiɗe katta biití burgutti. Gii lubaaká kaƴi aɗe maa gu semeeti goo Rood
         asiɗe gi asiyyee iyya. 14 Gaa maa gi ibinicca ur̰uuti Piyer, gii deeɗiti daanati ta kaw namma gi alɗica iyya
         ɗa burgo. Gii yookiɗe gi deeɗiyo taasa oko giimi ma temekke kotti gee: «Piyer aaye
         biití burgutti!» 15 Guu tiilitti goo: «Ka awakka e?» Gii gita pa ɗilliyyoo gee: «Ay seene.» Guu leeɗiti
         goo: «Alaa ga ay malaykatti.»16 Gaa Piyer kokoɗɗiyo missa. Gaa maa gu iyyiyyee, guu elliyya. Guu ajjibiɗe ta tirta.
         17 Maa ga un̰n̰iɗe, gaa tooriyyooga pitti gaa gu ƴaapu ka. Gaa gemmiyyoo baŋ ga Mella
         Miltine cimmiya gaa me min daŋayi. Gaa beneyyiyyoo payya gaa: «Anne taasa oko Zak+ o oko seneeta ma dowwiy galbigeeco oko Iisa daare.» Gaa oomiɗe min iŋaa, gaa kaatiɗe
         were kaƴi.18 Maa ga were walɗe, guu asaakargee gu kellemco oomiɗe, guu enewɗo zeneeco goo: «Gata
         Piyer deero pe ini me keeke?» 19 Gaa sultan Erod n̰aamiɗe gaa gu diyyiya, guu alɗiya gassa ɗa. Gaa inniɗiy ma gaari
         ma deyyee oko Piyer, gaa beneyyiɗe gaa gu deyyiy. Gaa min oko kiɗa ta Yudee, ga sultan
         Erod deeɗe nunta wikinne paalta geegar ka Sezaree.Muutti Sultan Erod20 Gaa sultan Erod boŋsiyyo ta tirta teete oko giimi ku geegar ka Tir o ka Sidon. Guu guta pa boodiɗe,
         guu kaatiɗe elliti Erod ku maa gu deeɗo taaca. Guu deeɗiya gassa miiɗi kaaka maa gu
         kolaa goo Bilastus ma ay lubaaka ka girti sultan Erod. Gaa deeɗiyee beneyya oko sultanni
         ku maa gu taaciɗo asan gi tiyawco asaa min kiɗaati.21 Gaa oko meene maa gu caɗee, ga sultan Erod issiɗiy kaɗiŋgeetee ku salaatiniyyiti,
         gaa nuntiɗe wikirti ka caaɗiti parlanti, gaa beneyyiɗe unco giimi paracco. 22 Maa gu giimi giyyiyya beneyti kaaka, guu cayyikiɗe ma raɗɗa goo: «Ay gimu ɗa ma beneyya,
         ay zooru!» 23 Gaa oko wikinne kaaka saa, ga Mella Miltine n̰aamiyyee malaykatti oko sultan Erod ga itiriyyee paraayi ta tirta asan ga oyyica darjanti Mellayi oko
         gata. Gaa ziiti acciɗe diiri, gaa maatiɗe.24 Gaa beneyti Mellayi tacalɗo ka ta ƴiila o giimi ma dowwiy galbigeeco oko Iisa gayaa
         ka gu gayawɗo ta ƴiila. 25 Maa gu ini Barnabas ma giiti Sol gaamiyya lubbico maa gu giimi ku Antiyos n̰akamɗiy
         Zerizalem, guu yookiɗe Antiyos. Maa gu yokowɗo pa, gu marrikkiki kulla Yaaya maa gu
         kolaa goo Mark.
         
            
               	Erod kaaka pa, ay Erod Agirippa ka omma.

               	Zak keeke pa, ay sinti Miltine kee Iisa o ga ay kaƴi kulla min taattuweeco giimi ma temekka
                     saananti Iisa Masi geegar ka Zerizalem.

N̰aamico Barnabas ma giiti Sol131 Gaa oko wikinne kaaka, gu lekkiɗo min aacco giimi ma temekka saananti Iisa Masi geegar
         ka Antiyos nabiinigee o giimi ma garaa beneyti Mellayi. Guta pa ay ini Barnabas, o Simeyon miiɗi maa gu
         kolaa goo ‘ka namta’, o Lisiyuus ma ay ka geegar ka Siren, o Manayen ma maɗee ma Erod ma ay tattuwe ka kiɗa ta Galilee+, o Sol. 2 Gaa meene kaƴi maa gu samkayɗe o gu lollokka Mella Miltine, gi Ruuhanti Mellayi beneyyiyyoo gee: «Barnabas o Sol, ku apirnawgu oko lubbi maa na jorowɗiy.» 3 Gaa maa gu samkiyɗe o gu inniya Mella, guu gagiyyoogu picco kayyeeco, guu duwiyyo
         paaɗe gu kaatiɗe.Barnabas ma giiti Sol kataa Sipire4 A mileŋ gi Ruuhanti Mellayi n̰akammiy ini Sol ma giiti Barnabas pa, gu kaate geegar ka Silisi ma aaye biití baharre
         ta yaata. Iŋaa pa gu dee kalpa markaba kaƴi aɗe yaata. Guu kaatiɗe kiɗa ta kadirenta
         ma ammi ma gu kolaa goo Sipire. 5 Guu sarɗe geegar ka Salamin, guu diiliɗe paaɗe gu tasawɗiya beneyti Mellayi gerraco Yawudigeyyo ku giraaniti. Gaa Yaaya Mark alɗo ma guta ga gayawɗiy.6 Guu tappica kiɗa ta Sipire parattí, guu sarɗe geegar ka Papos. Gaa iŋaa, gu waagikkiki
         Yawudince ma leewa ambulla maa gu semeetee goo Baar Iisa. Gata pa leewe gaa ga ay nabiinice.
         7 Baar Iisa pa ay gayaawati oko guberner ka kiɗa taata maa gu kolaa goo Sergiyus Polus.
         Guberner kaaka pa, gi kayaati ecekka gaari. Gaa meene kaƴi, ga kolliɗiy ini Barnabas
         ma giiti Sol asan ga aŋka gu deeɗe gaara beneyti Mellayi. 8 Gaa milti ambullati kee maa gu kolaa kulla ma beneyyi ka Gireknigeyyo goo Elimas kaltiyikkikoo,
         asan ga aŋka ɗa ga guberner icciɗo botol ka amanniti oko Iisa. 9 Gaa Sol maa gu kolaa kulla goo Pol+ unenta ma Ruuhanti Mellayi elliyya ƴoy Elimas. 10 Gaa beneyyiyyee gaa: «Kii keeke ay gimu borolta, o ki ay gimu ka gaartee miɗɗa. Kii
         ay runti Seetanni o ki ay kasiiminco gaari paracco ku ɗayaŋ. Ki aŋka diiman ki negeɗɗiy gaartee Mella
         Miltine ku tirta. 11 Haŋka pa ki giyyu samaane. Mella deegeyyam. Ki daa pe koor̰, o ga oko wikinne paalta
         ki ellaca ɗa payya bahaarane.»Gaa ma haŋka kaaka saa ga were raamiyyee zippit ga alɗo ella ɗa payya, gaa dandamɗo
         pe gonek ka ga deyeɗɗo gimu ma ɗan̰akka. 12 Maa ga guberner elliɗiy gaari kooko ma asiyee oko Elimas, gaa duwicca galbanti oko
         Iisa o ga ajjibe ta kaw oko beneyti Mella Miltine kaaka.Pol ma giiti Barnabas aaye Antiyos kiɗa ta Pisidi13 Gaa Pol ma gittee oomiɗe min Papos, guu deeɗe kalpa markaba gu kaatiɗe geegar ka Perge,
         biití baharre ta yaata ma aaye kiɗa ta Pampili. Maa gu sarɗe iŋaa, gaa Yaaya Mark
         cappiyyoo, gaa yookiɗe Zerizalem. 14 Gaa Pol ma giiti Barnabas waciɗe min Perge, guu kaatiɗe geegar ka Antiyos kiɗa ta
         Pisidi. Gaa ma meene ta nambiti, gu deeɗe un̰n̰a girco Yawudigeyyo ka giraaniti gu nuntiɗe. 15 Gaa gimu kaƴi waciɗe unco giimo ga garkiyɗe aayaŋgee ku Kitamniti Muusa o ku kutubgeeco nabiinigeyyo. Guu taattuweetee ger ka giraaniti ka Yawudigeyyo n̰aamiyyoo goo gu aɗaayo beneyya
         goo: «Seneeta, kuu lekkiyo beneyyiŋgee oko giimo ku maa gu baamicca talta amannico,
         ku ban̰n̰oŋ beneyyani.» 16 Gaa Pol waciɗe ga cipiliyya pitti, gaa beneyyiyyoo gaa: «Kuŋ giimi ku Isirayel o kuŋ ma ay Yawudigee ɗa kuu ɓayaɗɗo kulla Mella, giyyino ƴa! 17 Mella Milco gimtine ku Isirayel, apiriy kookuweetine, gaa oyyiyyoo gu weeɗe gu deeɗe
         maani wikinne maa gu alɗo turi kiɗa ta Masir. Gaa ma gudiranti ga cimmiɗiy min iŋaa.
         18 Gaa latta ka orooruwee pooɗi ƴila ga biriyyoo tiyaw kayni maa gu tan̰awɗo goosigeyyo.
         19 Gaa bittiɗiy ballee ku paysara ku kiɗa ta Kanaan. Gaa biriyyooca kiɗa taata oko gimtee
         ku Isirayel gi deeɗe tanco halaalanco. 20 Maa gu gaari kooko paracco ƴiiliɗe, gu lekka latta ka miyaŋgee pooɗi o orooruwee beeƴa
         ƴila.«Gaa min oko kaaka, ga Mella gagiyyoo oko kookuweetine taattuwee ma caɗaayo parlane namma ya oko wikinniti nabiinice Samiyel. 21 Guu kookuweetine inniyya Mella ga gagiyyoo sultan. Gaa Mella gagiyyooga Sawul ma ay
         runti Kis, gaa deeɗe sultanco. Gata pa ay ka balti Benjamin, gaa hikimiyɗe orooruwee
         pooɗi ƴila.22 «Gaa min oko kaaka appe ga Mella poociyya Sawul. Gaa apiriyya Dawud ga deeɗe sultan gaddanti Sawul. Gaa Mella beneyyiɗe ma gaartee Dawud gaa: “Na gassiya
         gimu ma daanaw. Ay Dawud runti Zesee. Gata akkiya lee paratti maa na aŋka+.” 23 Min oko balti Dawud ga Mella n̰aamiyoo oko gimtee ku Isirayel, gimu maa gu kolaa goo
         Iisa ga asiɗiy najjiya. Ay goŋŋa appe ga beneyti Mellayi kee maa ga beneyyiyoo oko
         kookuweetine deeɗe. 24 Maa ga Iisa alɗe asaa ɗa missa pa, ga Yaaya beneyyayo oko giimi ku Isirayel gaa gu
         meeliy gaarco ku miɗɗa guu batisiyɗiy. 25 Gaa katta maa ga Yaaya gaamiyya lubbiti ka batisiyti, ga beneyyiɗe gaa: “Oko kantoŋ
         ka kuu na ay we? Naa ay gata ɗa maa ku ocokke. Innasoopa ku giyyoŋ samaane! Gata kaaka
         asaa taartu oko naa o ga tatta ƴiila min oko naa, na arakke ɗa kulla na settiyyeegu
         n̰uurtee+.”26 «Seneeta! Kuŋ ma ay giimi ka balti Biraayim, o kuŋ ma ay Yawudigee ɗa kuu ɓayaɗɗo Mella, ay oko kee appe ga Mella n̰aamiyya beneyyi
         keeke ma ay ka najjiytine. 27 Maa ga Iisa asiɗe aattine gu giimi ku Zerizalem ma taattuweeco ibinya ɗa kadar ga
         ay Najjaaya, o gu ibinya ɗa beneyco nabiinigeyyo maa gu garkayya kulla meene ta nambiti.
         Gaa maa gu nabiinigee soopa taase ma ka misilti Iisa maa gu caaɗiyyee parlane ma ka
         muuti asiɗe butulti. 28 Giimi kotti pa gassiyee ɗa ya er̰n̰e ma arakke diyaw. Gaa ma kaaka aɗe gu inniyya
         guberner kee Pilat goo ga deyya. 29 Gaa maa gu giimi ma taattuweeco leeɗiya latta paratti maa gi Kitamniti Mellayi beneyye ma gaartee Iisa, guu daare min jobookeetee beeriyya min kuruwayi, guu deeɗiya issa mooniti. 30 Gaa Mella soopa naɗiyya min muuti. 31 Gaa meeni maani ga okomɗiyo oko gittee ma iziya min kiɗa ta Galilee namma ya geegar
         ka Zerizalem. Haŋka pa ay guta appe ma ay suyuudigeetee unco giimo. 32 Gaa nii kulla tasawɗitoŋca haŋka kabarre ta daana teete maa ga Mella beneyyiyoo min tippa oko kookuweetine gaa ga akkiyooca lee. 33 Mella pa leene ga lattaati paratti oko kee ma ay ronco, maa ga naɗiyya Iisa min muuti
         aleŋ maa gi Soom beneyye oko suurane ta seera. Gita pa gee: “Kii ay runtu, o ga min
         meente na ay taccum+.”34 «Mella pa beneyye gaa ga akkiya naɗa Iisa min muuti o ga ziiti akka ɗupa ɗa mooniti.
         Ay keeke appe maa ga beneyye gaa: “Na beraatoŋgu barkaŋgeetaw ku tirta maa na beneyye
         naa na akkeegu bira oko Dawud+.” 35 Ay ɗakko appe ga Dawud beneyyiɗe kulla oko Mellayi were kaƴi Kitamne ta Soomnigeyyo
         gaa: “Ki oyaa ɗa ga gimu ma duwenta oko kii ɗupiɗo mooniti+.” 36 Dawud soopa oko wikinniti ga leyyiy gaari maa ga Mella aŋakke, gaa maatiɗe, guu saayiyya
         ma kookuweetee ku mattenta, gaa ɗupiɗe. 37 Gata soopa maa ga Mella naɗiya min muuti, ɗupe ɗa mooniti. 38 Seneeta, ibinoŋga keeke! Ay ma gata appe gi saamiyo ka zunubgeyyo deeɗitoŋ taasenta.
         Hukumnigeetee Muusa gederre ɗa gu pirittoŋ min zunubgeyyo ku deeɗe ɗayaŋ unti Mellayi. 39 Giimi paracco ma akkiy duwa galbigeeco oko Iisa gasakka saamiyo ta zunubgeeco paracco
         gu deeɗo ɗayaŋ unti Mellayi. 40 Kaaka pa, ku warroŋ maaƴi. Aɗoŋga pooca ɗa beneyyi keeke, ku maa gu beneyyiŋgeeco
         nabiinigeyyo maa gu beneyye alɗitoŋ asa ɗa. Guta pa beneyye goo:41 “Giyyoŋ, kuŋ ma dakkannaa Mella!Ajjiboŋ asan ku akka batta!Na leewaa latta ma kakaatoŋgu kayyeetoŋmaa ku gewɗo missa,o guu giimi beneyyatoŋ kulla,ku amanna ɗa+!”»42 Gaa maa ga Pol ma giiti Barnabas okomɗo min ger ka giraaniti ka Yawudigeyyo, guu giimi
         inniɗiy goo gu yookayo payya ma meene ta nambiti kaƴi gu asiyyo beneyya ma gaari kooko
         payya. 43 Gaa maa gu giimi tacilɗe min timmico taata, guu Yawudigee maani o daare ma ribile
         gu deeɗe Yawudigee o gu aabaddaa Mella jobbiɗiy ini Pol ma giiti Barnabas. Guu guta
         pa beneyyiyyoo o gu wassiyyiy goo gu baamiya talta gidaanuwti Mellayi.Pol beneyyayo oko giimi ma ay Yawudigee ɗa44 Gii ma meene ta nambiti ma asaa, gu giimi paracco ku geegar ka Antiyos ma aaye kiɗa ta Pisidi timmiɗe ku
         maa gu giyyiyya maa ga Pol ma giiti Barnabas beneyyayo ma beneyti Mella Miltine. 45 Maa gu Yawudigee elliɗiy giimi ku maani kotti, guu leeɗiyo galbigee koo ku namta. Guu melewɗiki Pol
         o gu n̰elekkaa. 46 Gaa Pol ma giiti Barnabas beneyyiyyoo ma gudirane goo: «Ay oko kuŋ ƴa omma ma ay Yawudigee
         ni tasaa beneyti Mellayi keeke. A maa ku poociyya soopa, ku gaare kadar ku arakke
         ɗa ku gassicca hayaatane ma gakamma ɗa ta kaw. Kaaka pa, ni kataa pe haŋka oko giimi
         ma ay Yawudigee ɗa. 47 Keeke pa, ay maa ga Mella beneyyini gaa:“Na leyyum aleŋ bahaarane oko ballee paraccoku maa ki beneyyiyyoo oko giimi ku dunuuniti paraccobaŋ na najjayyay naa me+!”»48 Maa gu giimi ma ay Yawudigee ɗa giyyiyya beneyyi keeke, gii deeɗiyo daanayo o gu diile
         gu logoɗɗiya Mella oko beneyti ka daana keeke. Guu giimi paracco maa ga Mella aparre
         gu gassiɗo hayaatane ma gakamma ɗa ta kaw duwɗiy galbigeeco oko Iisa. 49 Gaa beneyti Mellayi ma gaartee Iisa tacilɗe kiɗa taata parattí. 50 Guu Yawudigee issiyyooca oko daati ma ay ku karmiyenta o ma bakammiya ka Mellayi,
         o taattuwee ku geegar kaaka, ku maa gu leeɗiyo miɗɗa oko Pol ma giiti Barnabas. Guu
         pittiɗiy maaƴi min oko kiɗaaco. 51 Gaa Pol ma giiti Barnabas pa kokkiyya buruntulle ka asinco+, guu ƴiiliɗe pe kanco ta Ikoniyom. 52 Guu giimi pa ma jobokkaa ka Iisa Masi koo ku Antiyos alɗo parhaŋgee o gu unenta ma
         Ruuhanti Mellayi.

Pol o Barnabas aaye geegar ka Ikoniyom141 Maa ga Pol o Barnabas sarɗe Ikoniyom, guu deeɗe un̰n̰a kulla ger ka giraaniti ka Yawudigeyyo. Iŋaa pa, gu beneyye beneyti Mellayi namma gu giimi maani ma ay Yawudigee o ma ay Yawudigee ɗa duwɗiy galbigeeco oko Iisa. 2 Guu gicco daare ma ay Yawudigee ma pooce amanno soopa issiyyooca oko gicco ma ay Yawudigee
         ɗa ku maa gu niŋgiyyooca mooyico oko seneeta ma dowwiy galbigeeco oko Iisa. 3 Gaa ma kaaka aɗe kulla, ga Pol ma giiti Barnabas nuntiɗe gu dummiɗe geegar ka Ikoniyom.
         Guu beneyɗo bala ɓayaw o ma damanno oko Miltine kee Iisa. Gaa Miltine biriyyoo gudirane
         gu lewɗo garaawi ku ajjibiti ma garaa kadar ga beneyco ma gaari ku gidaanuwti ay seene.
         4 Guu giimi ku geegarri darɗe durgee seera. Ku daare ƴa aaye ma Yawudigee, o daare pa
         aaye ma n̰amaakeetee Iisa.5 Guu Yawudigee o ma ay Yawudigee ɗa, ma taattuweeco, boodiɗe ku maa gu lewɗiyo miɗɗa
         oko n̰amaakeetee Iisa, o gu boode kulla ma ka diyawco ma dawwo ta dambeyyo. 6 Maa ga Pol ma giiti Barnabas giyyiyya beneyyi kaaka, guu gaɗɗiɗe ta gidaane ka Listire
         o ka Derbe gawaagargee ku kiɗa ta Likayoni o ma helelgeeco ma kadarriy. 7 Iŋaa pa gu deeca taasa kabarre ta daana ta gaartee Iisa.Pol ma giiti Barnabas aaye geegar ka Listire8 Gaa iŋaa Listire pa ga lekkiɗo miiɗi ma ay ruŋguyne ma nowotte. Gata pa gu weewiya
         saa ruŋguyne. Tan̰n̰e ɗa kaytiŋ. 9 Gaa meene kaƴi, ga giyyiya beneyti Pol. Gaa Pol elliyya ƴoy, gaa leeɗe kabarre kadar
         ga ruŋguyne keeke dowwica galbanti oko Iisa kadar ga rayyaddaa. 10 Gaa Pol beneyyiyyee ma raɗɗa gaa: «Wacu! Ki warriɗo uwwa!» Gaa waciɗe partakan̰ ga
         warriɗe, gaa tan̰n̰iɗe. 11 Maa gu giimi ku maani kotti elliyya lattaati Pol maa ga leelo kaaka, guu cayyikiɗe
         paracco ma raɗɗa, ma beneyyi ka kiɗaaco ta Likayoni goo: «Zorri icce pe zene ku giimo,
         guu berriɗe aattine!»12 Guu kolowɗiya Barnabas goo Zewus ma ay tattuwco zorro, o Pol pa goo Ermees ma ay beneeya
         ka zorco asan ga ay Pol ma cemekka beneyyi. 13 Girti Zewus ka aabiditi pa, aaye katta ka biiti geegarri. Gaa soƴoowa ka saɗikaŋgeyyo
         oko Zewus deeɗe bamma koydigee, gaa r̰an̰n̰iɗiy ma buuyumi, gaa asikkiko biiti ger
         ka sooƴiti saɗikaŋgeyyo asan gu onokkiya beneyco ma giimi paracco ku maa gu sooƴiyyo
         saɗikane oko Barnabas ma giiti Pol. 14 Gaa maa gu n̰amaakeetee Iisa ini Barnabas ma giiti Pol leeɗe kabarre kadar gu aŋka gu sooƴiyyo saɗikane,
         gu erriy kaɗiŋgeeco, guu un̰n̰iyyo aacco o gu kawwakkayo goo: 15 «Kuŋ giimi! Ayme maa ku leewa keeke? Nii kulla ay giimi ka aleŋ kuŋ. Ni tasaatoŋca
         kabarre ta daana ku maa ku poociɗiy zortoŋ kooko ma gayee ɗa maatiki, kuu ribilɗo oko Mellayi, gata
         ma ay Miltí hayaatanti o ma kilgiyya samaane o kiɗa o baharre o lawwi paracco+. 16 Min tippa ga Mella dowwiyo oko ballee paracco gu joboɗɗo bottolli maa gu aŋka ka.
         17 Gaa ma kaaka aɗe ga garawɗica diiman samaaniti, gaa n̰akawɗitoŋ ammi min samaani,
         ku maa ga kulla piɗiwaŋ gi seɗɗitoŋ dewɗo samaane, o ku ayawɗo lawwi ku tiyaawi, o
         ga beraatoŋ parhane galbigeetoŋ.» 18 Gaa ma beneyco kaaka aɗe ga Pol ma giiti Barnabas gederriɗe gu wirriɗiy ma diigane
         min oko gaari ku sooƴiti saɗikanti oko guta.19 Maa ga keeke ƴiiliɗe, guu Yawudigee waciɗe min geegar ka Antiyos ka kiɗa ta Pisidi o daare pa min Ikoniyom gu asiɗe pe
         Listire. Guu asiyyooca issa oko giimo guu bulɗe dambee gu dawwiyya Pol namma gu ɗeeriyya.
         Guu yebbiyya renta min geegarri goo walaŋ ga maate paaɗe. 20 Gaa maa gu giimi ma jobokkaa ka Iisa Masi asiyya kadira, gaa waciɗe ga yookiɗe geegarri.
         Gaa ma ta sokkonta kaƴi, ga Pol kaatiɗe geegar ka Derbe ma giiti Barnabas.Pol ma giiti Barnabas yokaa Antiyos kiɗa ta Sirii21 Gaa aatti geegar ka Derbe, ga Pol ma giiti Barnabas taasicca kabarre ta daana. Guu giimi maani jobbiyya ka Iisa. Gaa min iŋaa gu yookiɗe gawaagargee ku Listire,
         o ku Ikoniyom, o ku Antiyos ta Pisidi. 22 Gaa kulla geegar aɗe maa guu kaate, gu beneyyayo oko giimi ma jobokkaa ka Iisa Masi
         beneyyiŋgee ku maa gu baamicca amannico talta goo: «Ay tirta appe ke diigiyɗo maani
         hatta kee gassicca nunto mulunniti Mellayi.» 23 Gaa Pol ma gitti Barnabas apiriyyo min oko giimi paracco ma temekka saananti Iisa
         Masi wereeriyee pay pay ajaawaŋgee. Guu samkayɗiyo o gu enaayo Mella, guu kappiyyeegu oko Miltine kee Iisa maa gu duwɗiy galbigeeco.24 Maa gu tappicca kiɗa ta Pisidi, guu sarɗe kiɗa ta Pampili. 25 Gaa iŋaa geegar ka Perge, gu taasiyya beneyti Mellayi. Gaa min iŋaa, gu ƴiiliɗe geegar
         ka Attaliya ma aaye biití baharre ta yaata. 26 Gaa min Attaliya kaaka gu kalpiɗe markaba gu yookiɗe geegar ka Antiyos kiɗa ta Sirii.
         Ay iŋaa appe Antiyos tippa maa gu giimi ma temekka saananti Iisa Masi inniyoo Mella
         ga leeɗiyo gidaanuwe oko lubbi maa gu deeɗo lee, guu tattipiyya paaɗe.27 Maa ga Pol ma giiti Barnabas sarɗe Antiyos kiɗa ta Sirii, guu timmiɗiy giimi ma temekka
         saananti Iisa Masi. Guu gemmiyyoogu gaari paracco maa ga Mella leelo ma guta, o baŋ
         ga iyyiyyo gaa me botol ka amanniti oko giimi ma ay Yawudigee ɗa. 28 Gaa iŋaa Antiyos gu nuntiɗe gu dummiɗe ma giimi kotti ma jobokkaa ka Iisa Masi.

Meela ma gaari ku taharriti151 Guu giimi daare waciɗe min kiɗa ta Yudee, guu asiɗe geegar ka Antiyos. Guu diiliɗe
         gu garkayɗiy seneeta ma ay Yawudigee ɗa ma dowwiy galbigeeco oko Iisa goo: «Kuu taharra ɗa aleŋ maa gi Kitamniti Muusa beneyye, ga Mella najjayyatoŋ ɗa.» 2 Pol o Barnabas pa oyye ɗa ma beneyco kaaka. Guu meelikkoo ta tirta teete giimi kotti.
         Guu boodiɗe goo gu ini Pol ma giiti Barnabas addo Zerizalem ma gicco daare ku Antiyos
         gu deeɗo beneyya ma gaari kooko ma n̰amaakeetee Iisa o ajaawaŋgeeco giimi ma temekka saananti Iisa Masi.3 Guu giimi ma temekka saananti Iisa Masi ku geegar ka Antiyos biriyyoo maatiki ka turguwwi,
         guu kaatiɗe. Maa gu tappiɗiy kiɗaayee ku Pinisi o ku Samaari, gu beneyyiyyoo oko seneeta
         ma dowwiy galbigeeco oko Iisa ma gaarco giimi ma ay Yawudigee ɗa baŋ gu ribile goo
         me oko Miltine kee Iisa. Maa gu seneeta paracco giyyiyya beneyco kaaka, gii deeɗiyo
         daanayo ta tirta teete. 4 Gaa maa gu giimi maa gu n̰akamme guta sarɗe Zerizalem, guu giimi ma temekka saananti
         Iisa Masi iŋaa o n̰amaakeetee Iisa o ajaawaŋgee joobiɗiy. Guu jeppiyyoogu gaari paracco
         maa ga Mella leelo ma guta.5 Guu giimi daare min Pariziyennigeyyo ma dowwiy galbigeeco oko Iisa Masi waciɗe gu beneyyiɗe goo: «Ay tirta appe gu giimi
         kooko ma ay Yawudigee ɗa guu dowɗiy galbigeeco oko Iisa Masi ku taharriyo, o ku beneyyaniyo
         gu baamiɗiy talta hukumnigeetee Muusa.»6 Guu n̰amaakeetee Iisa o ajaawaŋgeeco giimi ma temekka saananti Iisa Masi timmiɗe paracco
         ku maa gu elliyya beneyyi keeke. 7 Maa gu meeliɗe gu dummiɗe, gaa Piyer waciɗe ga beneyyiɗe gaa: «Seneeta, ku lekka kabarre
         kadar ga min tippa, ga Mella aparrinoo min aattoŋ, ku maa na tasawɗica kabarre ta daana oko giimi ma ay Yawudigee ɗa, ku maa gu guta kulla giyyiɗo guu duwɗiy galbigeeco
         oko Iisa. 8 Mella pa ma ibinya ka galbigeeco giimo gaare kadar ga oyyiy giimi ma ay Yawudigee
         ɗa asan ga biryooca Ruuhanti aleŋ tantine kulla. 9 Gata pa jaginee ɗa, leenee sawa ka. Gaa supiriyyoogu galbigeeco asan gu dowwiy galbigeeco
         oko Iisa. 10 Gaa haŋka pa ayme ku aŋkiɗo ku kesiyya Mella ku gagiyyo suuruwe maa ga kee o kookuweetine
         gederre ɗa ke icciyya. 11 Ay tirta ɗa ke leeɗiya keeke. Ke amanne soo kadar ga Mella najjiynee ma gidaanuwti
         Miltine kee Iisa, kee Yawudigee aleŋ tanco.»12 Guu giimi paracco ƴaapiɗe, gu gewɗiy ini Barnabas ma giiti Pol ma beneyyayo ma garaawi
         ku ajjibiti paracco maa ga Mella leelo ma guta unco giimi ma ay Yawudigee ɗa. 13 Maa gu gaamiyya beneyco kaaka, gaa Zak waciɗe ga beneyyiɗe gaa: «Seneeta giyyino ƴa!
         14 Simo beneyyine appe kadar ga min diiliti ga Mella ecekke niyyane, gaa apirɗe min aacco
         giimi ma ay Yawudigee ɗa ku maa gu deeɗo gimtee. 15 Beneyco nabiinigeyyo pa waage pe aɗe ma keeke maa gu ketepeyye goo:16 “Wikinne maa guu gaari kooko ƴiile, ga naa Mella Miltoŋ,akkiya geewa payya girti sultan Dawud ma gale,o na akkiya cipila durdurriti maa ga leeloga deeɗo marawta.17 Ku maa gu giimi paracco ma ay Yawudigee ɗaasinno diyya naa ma ay Mella Milco,o ballee paracco maa na kolee gu asiɗo dee kunni.Ay Mella saa ma kayaati beneyyiya keeke,18 o ga gata ma beneyyiyoo aɗemin tippa ma gaari kooko+.”»19 Gaa Zak beneyyiɗe payya gaa: «Ay ɗakko appe, ga oko kanni ka, na alɗo aŋka ɗa ke gaayiyyo
         gaari oko giimi ma ay Yawudigee ɗa ma ribile oko Mellayi. 20 Innasoopa, ke kitipiyaniyo maktup kee gu addo ayamma ɗa suuɗu ka saɗikiyenta oko zorro
         ma negekkay unti Mellayi, o gu addo diyya ɗa daati e baŋ pa miɗi bala paate, o gu
         addo ayamma ɗa suuɗu ka gaaruwwi ma daɓisiyenta ɗa, o gu addo teewa ɗa baara+, 21 asan ga min tippa gu giimi garaa hukumnigeetee Muusa kulla geegar aɗe o gu garkayyay
         kulla meene ta nambiti aɗe gerraco Yawudigeyyo ku giraaniti.»Maktup oko ma ay Yawudigee ɗa ma amanne oko Iisa22 Guu n̰amaakeetee Iisa o ajaawaŋgee o giimi ma temekka saananti Iisa Masi paracco boodiɗe. Guu apirɗe
         giimi min aacco, guu n̰aamiɗiy ma Pol o Barnabas geegar ka Antiyos kiɗa ta Siiri.
         Guu apiriyya Yud maa gu kolaa kulla goo Barsabas, o Silas, guta ma ay miɗi ku karmiyenta
         min oko seneeta ma dowwiy galbigeeco oko Iisa. 23 Guu biriyyooca maktup picco. Aattí maktup taata pa gu ketepeyye goo:«Nii n̰amaakeetee Iisa o ajaawaŋgee ma ay seneetoŋ salammitoŋ kuŋ seneeta ma ay Yawudigee ɗa ku Antiyos o ku Sirii o ku Silisi. 24 Ni giyye kadar gu giimi daare min aattini kaatitoŋ, guu deeɗitoŋgu kuɗisa galbigeetoŋ
         o gu eeɗitoŋ ma beneyyi ma raɗakka. Guta pa, ay nii ɗa ma n̰akammiy nii gu aɗaatoŋ
         beneyya goŋŋa. 25 Ay ɗakko appe, ni boodiɗe parattini nii apirɗe giimi ni n̰aamittoŋgu. Guta pa ezekkay
         seneetini ku ƴekkenta ini Barnabas ma giiti Pol. 26 Guta birca hayaatanco oko lubbiti Miltine kee Iisa Masi. 27 Ay ɗakko appe ni n̰aamittoŋgu ini Yud ma giiti Silas. Guta pa deeɗitoŋga jeppa beneyyi
         maa ni ketepeyyitoŋ aattí maktupti. 28 Oko keeke pa, gi Ruuhanti Mellayi o niita icce niyyane maa ni alɗitoŋ gaga ɗa ya suuruwe kaƴi bala min oko beneyyiŋgee
         kotti maa ku dee jobokko: 29 Nii ku aɗoŋ ayamma ɗa suuɗu ka saɗikiyenta oko zorro, o ku aɗoŋ teewa ɗa baara, o
         ku aɗoŋ ayamma ɗa suuɗu ka gaaruwwi ma daɓisiyenta ɗa, o ku aɗoŋ diyya ɗa daati e
         baŋ pa miɗi bala paate. Kuu gederre ku leeɗiya keeke, ku leelo samaane. Gassoŋca salammitini
         ta seneetuwwi.»30 Maa gu giimi ma temekka saananti Iisa Masi damiyyooca maktup, guu duwiyyo gu kaatiɗe
         Antiyos. Maa gu sarɗe pa Antiyos, guu deeɗiy timma giimi paracco ma dowwiy galbigeeco
         oko Iisa, guu biriyyooca maktup gita. 31 Guu garkiyicca gii deeɗiyo daanayo ta tirta oko wasaane maa gu itiriyoo. 32 Yud o Silas pa, ma ay nabiinigee beneyyiyoo diiman oko seneeta ma dowwiy galbigeeco oko Iisa. Guu wassiyɗiy maa gu
         baamicca amannico talta. 33-34 Guu nuntiɗe iŋaa wikinne paalta, guu seneeta leeɗiyoo goo: «Ga Mella arkitoŋ ma aapiya
         oko giimi ma n̰akammitoŋ.» 35 Guu ini Pol ma giiti Barnabas soopa marɗe Antiyos. Gaa ma gicco daare maani gu garawɗiyooga
         o gu tasawɗiyooga beneyti Mellayi oko giimi ma temekka saananti Iisa Masi.Pol ma giiti Barnabas jagakka36 Maa gu leeɗe meeni, gaa Pol beneyyiyyee oko Barnabas gaa: «Yookeŋ ƴa ke deeɗiy siwwa
         seneeta ma aaye gawaagargee paracco wereeriyee maa ke taasiyya beneyti Miltine kee
         Iisa, baŋ gu leewe pe goo me.»37 Gaa Barnabas aŋkiɗo ga kaatikkiki ma guta Yaaya maa gu kolaa kulla goo Mark. 38 Gaa Pol soopa alɗe oyya ɗa, asan ga oko turguwco ka omma ga cappiyo Pampili, ga alɗiy
         iza ɗa namma ya gaamiti lubbico. 39 Gaa Pol ma giiti Barnabas kaltiyɗe ta tirta namma gu jagiɗe. Barnabas ƴa kaatiki Mark
         guu deeɗe kalpa markaba gu kaatiɗe ta Sipire, 40 Pol pa apirya Silas. Guu seneeta ma dowwiy galbigeeco oko Iisa inniyyooga Mella ga
         leeɗiyooga gidaanuwti, gaa Pol ma giiti Silas ƴiiliɗe. 41 Gaa Pol tan̰n̰iyyoo oko kiɗaayee ku Sirii o ku Silisi ga beneyɗiyo oko giimi ma temekka
         saananti Iisa Masi maa gu baamicca amannico talta.
         
            
               	Elloŋ Amos 9.11-12.

               	Hukumnigee kooko pa ku gasakkay Soƴoowee ku Saɗikaŋgeyyo 18.6-18, 17.10-16.

Pol aparraa Timote ga kaatiɗo ma guta161 Gaa Pol sarɗe Derbe, gaa ƴiiliɗe Listire. Iŋaa pa, ga lekka miiɗi kaƴi aɗe ma jobokkaa
         ka Iisa Masi maa gu semeetee goo Timote. Gata kaaka pa, gi yaati ay Yawudiŋga ma dowwica galbantí oko Iisa. Tatti pa, ay Gireknice. 2 Seneeta ma dowwiy galbigeeco oko Iisa koo ku geegar ka Listire o kee ka Ikoniyom pa
         beneyya maani ma gaartee ku samaane. 3 Gaa Pol aŋkiɗo ga kaatikki ma gata. Gaa taharriyyee saananco Yawudigee ma aaye kiɗa
         taata, asan gu ibinya kadar ga tatti ay Gireknice+. 4 Guu tan̰awɗo paaɗe geegar ma geegar, gu tasawɗiyooga oko giimi ma dowwiy galbigeeco
         oko Iisa beneyyi maa gu n̰amaakeetee Iisa o ajaawaŋgeeco giimi ma temekka saananti Iisa Masi koo ku geegar ka Zerizalem
         bodowwiko. Guu beneyyiyyoo goo gu addo paala ɗa min oko beneyco kaaka. 5 Guu giimi ma temekke saananti Iisa Masi gassiɗe gudirane amannico, o gu selaa ka gu
         selewɗo kulla meene.Waaniti Pol6 Gii Ruuhanti Mellayi toɗɗiyyoo taaso ta beneyti Mellayi kiɗa ta Aazi. Ay ɗakko appe gu tappicca kiɗa ta Pirizi o ta Galasi. 7 Gaa maa gu sarɗe katta kiɗa ta Misi, guu cokkiɗe kaato kiɗa ta Bitini. Innasoopa gi
         Ruuhane ta Iisa toɗɗiyoo kaato Bitini. 8 Ay ɗakko appe gu tappicca kiɗa ta Misi, guu icciyya botol gu kaatiɗe geegar ka Torowas
         ma aaye biití baharre ta yaata. 9 Gaa ma aandoŋ ga Pol waaniɗe gaa ga miiɗi kaƴi min kiɗa ta Maseduwan asiyee warra
         unti, gaa inniyya gaa: «Asaani kiɗa ta Maseduwan ki asinni gaaya!» 10 Maa ga Pol waciɗe min waaniti taata, gaa koɗok ni+ yayyimɗe kaato Maseduwan, asan ni lekka kabarre kadar ga ma seene pe ga Mella jorowwinii
         ni deeɗica taasa kabarre ta daana oko giimi ku gonek kutik.Lidiya dowwaca galbantí oko Iisa geegar ka Pilip11 Nii kalpiɗe markaba min Torowas, nii aaniyɗe saa cur ta kiɗa ta Somotoras ma aaye
         ɗaɗɗakkico ammo. Gaa ma ta sokkonta pa, min Somotoras ni sarɗe geegar ka Neyapolis.
         12 Gaa min Neyapolis ni ƴiiliɗe ma tan̰n̰o namma ya geegar ka Pilip ma tatta ƴiila min
         kiɗa ta Maseduwan maa gu Roomennigee hekemeyye. Iŋaa pa ni leelo meeni maani. 13 Gaa ma meene ta nambiti, ni oomiɗe min geegarri, nii kaatiɗe biití ƴirti. Iŋaa pa ni leewe nii walaŋ pe ni
         gasakka were maa gu Yawudigee enewɗiya Mella. Guu lekkiɗo daati ma temekke were kaaka.
         Nii deeɗe nunta ma guta ni beneyyiɗe. 14 Gii lekkiɗo kaƴi min oko daati kotti maa gu semeeti goo Lidiya. Gita pa asaa min geegar
         ka Tiyatir o gi saawagga tiibaŋgee ku binta o gu samaane ta tirta o gi ay gima ma
         bakammiya ka Mellayi. Gaa maa ni beneyɗo kaaka gi yereɗɗiya beneytini samaane. Gaa
         Mella Miltine iyyittiica galbantí gi amanniɗe oko beneyti Pol, 15 nii batisiyicca. Gaa maa ni batisiyicca ma gimti paracco ku giiri, gii beneyyinni gee ni addo girtí gee: «Mileŋ ku lekka
         paaɗe kabarre kadar na dowwica galbantu ta kaw oko Miltine kee Iisa, ku asoŋ nunta
         girtu.» Gii kuddiyinni ni oyyiɗe.Pol ma giiti Silas gu bamakkay daŋayi16 Gaa meene kaƴi maa ni katawɗo were ka inniti Mellayi, gi lekkiɗo lawwa ma waagikinii.
         Gita pa ay jannaniŋga ma beneyya ma gaari ma asaa. Guu melleeti gasaɗɗo gurus maani
         ma beneyyiŋgeeti kotti. 17 Gii jobbinnii ma giitini Pol o gi cayyakka ma raɗɗa gee: «Giimi kooko ay lubaakeetee
         Mella ka Uwwa ta kaw! Guta kooko pa garaatoŋga botol ka najjiyti!» 18 Gii joboɗɗini meeni maani o gi cayyakka. Gaa Pol raawiɗe, gaa boŋsiɗe ga ribilitti,
         gaa beneyyiyyee oko jintí ma kalappica gaa: «Ma semeetee Iisa Masi ki oomu min oko
         gita!» Gaa oko wikinne kaaka saa ga jintí oomiɗe min oko gita.19 Maa gu melleeti elliɗe kadar gu gasakka ɗa payya gurus minnantí, guu bammiɗiy ini
         Pol ma giiti Silas. Guu kaatikkikoo ɗaɗɗakiti geegarri, unco taattuweyyo gu deeɗiyo
         caaɗa parlane. 20 Guu deeɗiy wirra unco taattuwee ku Rooma ma caɗaa parlane. Guu beneyɗo goo: «Giimi kooko ay Yawudigee guu keseɗɗo gaari aatti geegartine. 21 Guta garaa aadaŋgee ma ay kuntine ɗa, maa gi aadantine toɗokkine oko kee giimi ku
         Rooma. Ke oyay ɗa o ke leeway ɗa.»22 Guu giimi ku maani kulla waciyyoo oko ini Pol ma giiti Silas. Guu taattuwee ku Rooma
         ma caɗaa parlane leeɗiyo goo gu giimi settayoogu kaɗiŋgeeco, guu beneyyiyyoo gu tammiɗiy
         ma morgooye. 23 Maa gu tammiɗiy maani, guu issiɗiy daŋayi. Guu taattuwee beneyyiyyee oko tattuwe ka
         taraakeyyo goo ga tariy samaane. 24 Maa ga taraaka giyyiyya beneyco kaaka, gaa issiɗiy ɗakko suluuluyyi gaamiti daŋayi.
         Gaa issiyyoogu asinco aacco bonna ku duulu ma ay aleŋ tukur̰uc+. Guu onniɗiy talta.Gimtee taraakayi dowway galbigeeco oko Iisa25 Gaa ma ɗaɗɗakiti aandoŋŋi gu ini Pol ma giiti Silas enewɗiya Mella o gu reewa riyaawiŋgee
         ku logawti. Guu giimi daare maa gu bamakke kulla gewɗiy. 26 Gaa kaytiŋ ka gi kiɗa azirɗe raɗɗa namma ga daŋaye min kiɗaati yaagiɗe. Guu burgaggi
         paracco ku daŋayi iyyiɗe waŋ kaytiŋ ka. Guu janaazargee maa gu onoɗɗiy giimi paracco
         maa gu bamakke daŋayi ipirɗe. 27 Maa ga tattuwco taraakee ku daŋayi gata pa idirɗe, gaa elliɗe guu burgaggi ku daŋayi
         eyee. Gaa lewɗe gaa walaŋ pe gu giimi ku daŋayi gaɗɗe paaɗe. Ay ɗakko appe ga jooticca
         seepanti ga aŋkiɗo ga deeɗo ziiti. 28 Gaa Pol cayyikiyyee ma raɗɗa gaa: «Addo awarra ɗa ziicum, ni aaye aɗe parattini!»29 Gaa tattuwco taraakee ku daŋayi inniɗe gaa gu itiree okko ga elliɗiy ƴa giimi ku daŋayi.
         Gaa un̰n̰iɗe koɗok suluulu maa ga Pol alɗo. Gaa ɓayɗe namma ga azarɗo ta cim cim.
         Gaa galɗe asinco Pol ma giiti Silas. 30 Gaa cimmiɗiy min daŋayi, gaa inniɗiy gaa: «Taattuweetaw, na lee pe soo naa me ku maa
         na deeɗo najjiyenta?» 31 Guu tiiliyyee goo: «Duwca galbancum oko Miltine kee Iisa, kii gassiɗo najjiyo, kiita
         o gimcam ku giiri paracco.» 32 Guu beneyyiyyee ma gaartee Miltine kee Iisa oko gata o oko gimtee paracco ku giiri.
         33 Gaa ma aandoŋ oko saha taata aɗe, ga taraaka kaatikkiko ini Pol ma giiti Silas ga
         deeɗiyoogu apila motticco. Gaa ma haŋka keeke aɗe gu batisiyya gata o gimtee ku giiri paracco. 34 Gaa min iŋaa, ga kaatikko girti ga deeɗiyoo bira tiyaw. Gii deeɗiyee daanee ta tirta
         ma gimtee ku giiri paracco asan gu duwiy galbigeeco oko Mellayi.35 Maa ga were walɗe, guu taattuwee ku Rooma n̰aamiyyee asaakargee oko tattuwco taraakee ku daŋayi goo ga cappayo paaɗe oko Pol
         ma giiti Silas. 36 Gaa tattuwco taraakee ku daŋayi taasiyyee oko Pol gaa: «Taattuwee n̰aame goo na cappatoŋ
         paaɗe min daŋayi. Haŋka pa ku oomoŋ! Aɗoŋ appe ma aapiya.» 37 Gaa Pol beneyyiyyoo oko asaakargeyyo gaa: «Taattuwee ku Rooma tamminii unco giimo
         bala parlane. Nii kulla maa ni ay giimi ku Rooma aɗe o gu issini daŋayi! Gaa haŋka gu aŋkiɗo gu
         cimminni ma kiilo ka. Kaw, kaaka daa ɗa. Gu guta saa ma kayyeeco asaani cappa+!»38 Guu asaakargee itiriyyooga beneyti Pol oko taattuwee ku Rooma. Gaa maa gu giyyiɗe
         kadar ga Pol ma giiti Silas ay giimi ku Rooma kulla, guu kellemco oomiɗe ta tirta
         teete. 39 Guu taattuwee guta asiyyoo saamiya o gu uttiyoo min daŋayi. Guu malmilɗiy goo gu oomu
         min geegarri. 40 Gaa maa gu ini Pol ma giiti Silas oomiɗe min daŋayi, guu kaatiɗe girtí Lidiya. Iŋaa
         pa, gu beneyyiyyoo oko seneeta ma dowwiy galbigeeco oko Iisa goo gu baamica talta
         amannico oko Iisa Masi. Guu oomiɗe min geegarri.
         
            
               	Gireknigee pa taharra ɗa. Pol pa moyaa gaa guu taharriyee ɗa oko Timote, gu Yawudigee
                     pocaa.

               	Lik ma ay daktor pa ay gata ma kitipiyca kitamne teete. Ay ɗakko appe ga kitipiyɗe
                     gaa ‘ni’, asan ga aaye ma Pol o Silas.

               	Tukur̰uc pa ay duulu maa gu Migaami tippa papawɗiy asinco daatti ma pocay miɗicco.

               	Roomennigee pa gederra ɗa gu tammiɗo gimu ka Rooma ma baamenta daŋayi bala caaɗo ta
                     parlanti.

Pol ma giiti Silas sarakka geegar ka Tesalonik171 Maa ga Pol ma giiti Silas oomiɗe min Pilip, guu tappiyya geegar ka Ampipoli o geegar
         ka Apoloni, guu sarɗe geegar ka Tesalonik. Iŋaa pa, gu Yawudigee lekka ger ka giraaniti. 2 Gaa aleŋ kee aɗe maa ga Pol leewa diiman, ga katawɗo ger ka giraaniti ka Yawudigeyyo,
         gu diiraŋgee subba ga katawɗo ger ka giraaniti ma meene ta nambiti. Gaa melewɗo iŋaa ma Yawudigee ma gaari ku Kitamniti Mellayi. 3 Gaa jepeɗɗiyo o ga garaayooga beneyyi ka Kitamniti Mellayi gaa ga Masi, gata maa ga Mella aparre, akka diigiya, gaa maatiɗo, gaa naɗiɗo min muuti. Gaa Pol
         beneyyiyyoo gaa: «Iisa keeke maa na tasaatoŋ gaartee, ay gata appe ma ay Masi keeke
         maa ku ocokke.»4 Guu Yawudigee daare oyyiyya beneyti. Guu timmiɗe ma Pol o Silas. Guu maani min Gireknigeyyo
         ma bakammiya ka Mellayi o daati ma karmiyenta ku geegarri oyyiyya kulla beneyti Pol
         o gu timme ma gata o Silas. 5 Guu Yawudigee soopa ma dowwiy ɗa galbigeeco oko Iisa leeɗiyoo galbigee ku namta oko
         ini Pol ma giiti Silas. Guu deeɗe kolla giimi ku gidaani ɗa, ma tan̰aa bottollo. Guu
         timmiɗiy gu issiyyooca namma gu cipilɗe hawwane ta tirta teete geegarri. Guu un̰n̰iɗe
         girti Jaason gu deyeɗɗiy ini Pol ma giiti Silas asan gu aŋka gu cimmiɗiy gu kaatikkiko
         unco giimo. 6 Guu alɗiy gassa ɗa soopa girti Jaason, guu bammiɗiy pe ini Jaason ka ma seneeta daare
         ma dowwiy galbigeeco oko Iisa. Guu kaatikkikoo unco taattuwee ku geegarri. Guu cayyakɗo
         goo: «Giimi kooko cepellayo hawwane oko giimi ku dunuune parattí, gaa haŋka pa gu
         asiɗe wikirtine. 7 Jaason pa joobiy girti. Guta pa paracco pooce jobbico hukumnigeetee tattuwe ka tatta
         ka Rooma asan gu beneyya goo ga lekka sultan kaƴi maa gu joraa goo Iisa.»8 Beneyyi keeke pa cimmiyoogu maani giimi kotti o taattuwee ku geegarri. 9 Guu leeɗiyoo goo gu ini Jaason ma gittee biru ƴa omma gurus, ma garaa kadar gu leewa
         ɗa payya gaari. Maa gu birɗe, guu cappiyyoo ka pe.Pol ma giiti Silas kataa geegar ka Beree10 Gaa ma aandoŋ gu seneeta ma dowwiy galbigeeco oko Iisa iziɗiy ini Pol ma giiti Silas.
         Guu kaatikkikoo geegar ka Beree. Maa gu sarɗe gonek pa, gu dee un̰n̰a girco Yawudigeyyo ka giraaniti. 11 Yawudigee ku Beree pa, karmayyay ƴiila gaari min oko Yawudigee ku Tesalonik. Guta geewaa beneyti
         Mellayi ma aŋko maani. Kulla meene gu enaa Pol oko beneyyiŋgeetee ku maa gu ibinɗiy
         baŋ gu wagee aɗe ma ku Kitamniti Mellayi. 12 Guu maani min aacco duwɗiy galbigeeco oko Iisa, aacco giimi kotti pa gu lekka Gireknigee,
         miɗi maani o daati ku karmiyenta. 13 Innasoopa, ga maa gu Yawudigee koo ku Tesalonik giyyiɗe kadar ga Pol taasiya kulla
         beneyti Mellayi aatti Beree, gu kaate iŋaa gu deeɗiyooca issa oko giimo maa gu boŋsiɗo.
         14 Gaa koɗok, gu seneeta ma dowwiy galbigeeco oko Iisa cimmiyya Pol min Beree, guu kaatikkiki
         namma ya biití baharre ta yaata. Silas ma giiti Timote soopa mare Beree. 15 Giimi ma ezekkiya Pol pa kalpe markaba ma gata, guu kaatiɗe namma ya geegar ka Aten.
         Gaa Pol leeɗiyoo gaa: «Yookoŋ Beree ku deeɗiyo beneyya oko Silas ma giiti Timote gu
         jobbinno koɗok.»Pol aaye geegar ka Aten16 Maa ga Pol ocoɗɗiy gittee koo ini Silas ma giiti Timote geegar ka Aten, gaa elliɗe
         geegar kaaka gaa onokke ma lawwi ku panenta ma saabayye zorri, gaa zorontiyɗe ta kaw. 17 Gaa kaatiɗe girco Yawudigeyyo ka giraaniti, guu melewɗo ma Yawudigee o ma ku ma ay Yawudigee ɗa ma aabadda Mella, o ga Pol kataa kulla meene were maa
         gu giimi temeɗɗo aatti geegarri o ga beneyyayo oko giimo. 18 Guu lekkiɗo iŋaa aalimnigee ku gaari ku dunuuniti ma meele ma Pol. Aalimnigee kotti
         pa, gu ku daare ƴa goo Epikuriyennigee+ o daare pa goo Estowisiyennigee+. Maa gu giyiyya beneyti Pol ma gaartee Iisa o ku naɗawti, guu daare enewɗo aacco
         goo: «Baabarre keeke pa soo gaa ga me?» Daare pa goo: «Gata taseene ma ka zorri ma
         ay kuntine ɗa.»19 Guu kaatikkiki Pol oko timmo ta ajaawaŋgee ku geegarri maa gu kolaa goo Areyopaz+, guu inniyya goo: «Ni aŋka ni ibinɗiy beneyyiŋgee ku marawta ma ki tasaa kooko. 20 Ki beneyyani ma gaari ma ni ibina ɗa. Nii aŋkiɗo ni ibiniyya samaane baŋ ga beneycum
         keeke garaa ini me.» 21 Maa gu beneyyiɗe kaaka pa, ay asan gu giimi ku Aten paracco o turi ma nowottiyyoo
         aacco ƴekka beneyyi o giyyo ta kabaayargee ku marawta ka.22 Gaa Pol waciɗe unco ajaawaŋgee ku Areyopazzi, gaa beneyyiyyoo gaa: «Kuŋ giimi ku Aten,
         naa ellatoŋ goŋŋa ku abakkiy maani zortoŋ kooko. 23 Maa na amalɗo aatti geegarri na elle wereeriyeetoŋ ku aabiditi zortoŋ, naa gassiɗe
         kulla were ka aabiditi maa ku gekee, kuu ketepeyɗiyee kuu: “Keeke pa ay oko zooru
         maa ke ibina ɗa.” Haŋka pa, ga maa ku aabadda o ku ibinya ɗa, na tasaatoŋgu gaartee.
         24 Mella ma kilgiyca dunuune o lawwi paracco ma aaye aatti, gata ma ay Mella ka samaani
         o ka kiɗaati, nowotta ɗa gerra ku aabiditi maa gu giimi ka gekee, 25 o ga aŋka ɗa lubaakico giimo aleŋ kuu ga maatiki koyowwiyee. Ay gata soo ma beraaca
         hayaatane o naaso o lawwi paracco oko giimo, 26 o ga kilgiyiy ballee paracco min oko gimu kaƴi ka ku maa gu nuntiɗo kiɗa parattí o
         ga caaɗiyoogu girrarriŋgee ku kiɗaayeeco ku maa gu nuntiɗo o ga duwiyo piɗiwaŋ o gorgor.
         27 Gata pa leyya keeke ku maa gu giimi diyyiyya. Gaa ma diyyico taata pe walaŋ gu gasakkaa.
         A gii seene soopa, ga aaye ɗa arro min oko kulla kaƴi min aattine, 28 asan kaƴi min aattoŋ ketepeyye gaa:“Ay ma gata ke lekkiɗo hayaatane o gudiraneke weseɗɗo o ke alɗo+.”Kitipaayee daare min aattoŋ kitipiye kulla goo:“Keeta kulla ay rontee Mellayi+.”29 Mileŋ ke ay rontee Mellayi pa, ke anne mooya ɗa kee ga Mella ay aleŋ lawwi maa gu
         giimi panakke ma saabayye zorri, e baŋ ga ma poddane e baŋ ga ma dambee ma dabbiro
         ta mooyo tanco ka. 30 Tippa gu giimi ibinya ɗa Mella ka tirta. Gaa Mella alɗiyoogu bakamma ɗa gaarco kotti.
         Haŋka soopa ga jorowwiy giimi oko wereeriyee paracco ku maa gu meeliɗiy gaarco ku
         miɗɗa, 31 asan ga caaɗe meene maa ga asiyyo caaɗa cur parlane oko giimi paracco. Gaa apirɗe gimu ma akkiyooca caaɗa parlane taata. Gimu kaaka pa,
         ga naɗiya min aacco giimi ku mattenta, ku maa gu giimi paracco ibiniyya kadar ga ay
         gata kaaka appe maa ga aparre!»32 Gaa maa gu giimi kotti giyiyya beneyti Pol ma ka naɗawti gimu kaaka min muuti, guu
         daare noƴoɗɗee gaari, daare pa leyyee goo: «Ni aŋka ki asinni ga beneyya payya ma
         meene beneycum keeke.» 33 Ay goŋŋa appe ga Pol oomiɗe ga uttiyyo. 34 Guu daare soopa timmiɗe ma gata, guu duwɗiy galbigeeco oko Iisa. Gaa aacco giimi kotti,
         ga lekkiɗo gimu kaƴi aɗe ma ay min oko ajaawaŋgee ku Areyopazzi maa goo Denis, o daate
         kaƴi kulla maa gu semeeti goo Damaris, o giimi daare kulla.
         
            
               	Epikuriyennigee pa aŋka ɗa diigane o goo gi lekka ɗa hikimiyo ta dunuuniti.

               	Estowisiyennigee kooko pa, ay giimi ku ma jobokkiya ɗa ka Mellayi o diigane gu oyowwica o ga beneyyi
                     kee ka naɗaawi keeke oko guta ay latta kee ka marawta.

               	Areyopaz pa goo ‘jappe ta Ares’ o ga ay were ka timmico ajaawaŋgeyyo. Ares pa ay zooru ka
                     bookati oko Gireknigeyyo.

               	Beneyyi keeke ay maa ga Gireknice maa gu kolaa goo Epimenide ketepeyye.

               	Beneyyi keeke ay maa ga Gireknice maa gu kolaa goo Aratos ketepeyye.

Pol kataa geegar ka Korente181 Maa ga keeke ƴiiliɗe, gaa Pol waciɗe min geegar ka Aten, gaa kaatiɗe geegar ka Korente.
         2 Iŋaa pa, ga waagiki Yawudince kaƴi aɗe maa gu semeetee goo Akilas, gata pa wiyenta kiɗa ta Ponte. Gaa asawɗe ka
         iŋaa ma daatti tee Pirisil ma ay min kiɗa ta Itali, asan ga tattuwe ka tatta ka Rooma kee Kilod cimme beneyyi gaa gu cimmiy Yawudigee paracco min geegar ka Rooma. Gaa
         Pol deeɗiy gassa. 3 Mileŋ ga lubbiti wagee ma kanco pa, ga nunte ma guta. Guu panaɗɗo tukki ku liyaawi
         bazzigeyyo. 4 Gaa kulla sabit aɗe, meene ta nambiti, ga Pol melewɗo ma Yawudigee o ma Gireknigee aatti girco Yawudigeyyo ka giraaniti ku maa gu amanniɗo kadar ga beneyti Mellayi ay seene.5 Maa ga Silas ma giiti Timote asiɗe min kiɗa ka Maseduwan, ga Pol cappiyyee oko lubbiti,
         gaa leeɗe pe ka beneyti Mellayi ka. Gaa beneyɗiyo oko Yawudigeyyo kadar ga Iisa ay
         Masi, gata maa ga Mella aparre. 6 Guu Yawudigee pa poociyya beneyti kaaka, guu n̰iliyya. Ay ɗakko appe ga Pol gezerziriyya
         buruntulle ka kaɗiŋgeetee, gaa beneyyiyyoo gaa: «Kuu masile ay kuŋ melleeco. Naa ɗakko
         ɗa payya, kayaatu ceereŋ, min meente na kataa pe oko giimi ma ay Yawudigee ɗa.»7 Gaa min iŋaa ga Pol oomiɗe, gaa kaatiɗe girti Titiyus Yustus ma ay Yawudince ɗa, innasoopa
         ga bakammiya kee ka Mellayi. Girti pa aaye saripti girco Yawudigeyyo ka giraaniti.
         8 Gaa Kirispus ma ay tattuwe ka girco Yawudigeyyo ka giraaniti duwicca galbanti oko
         Miltine kee Iisa ma gimtee paracco ku giiri. Guu giimi maani ku geegar ka Korente
         duwɗiy kulla galbigeeco oko Iisa Masi maa gu giyyiyya beneyti Pol kaaka, guu batisiyɗiy.9 Gaa meene kaƴi ma aandoŋ, ga Miltine kee Iisa asiyyee beneyya ma waano oko Pol gaa:
         «Addo ɓaya ɗa! Tasawwayooga diiman beneytu. Addo ƴaapa ɗa, 10 asan na aaye ma kiita. Lekka ɗa gimu ma gederra ga eesiɗum asan ga aatti geegar keeke
         pa na lekka giimi maani ma ay kunni.» 11 Gaa Pol nuntiɗe ƴila o koyyee bizgiƴi aatti geegar ka Korente. Gaa tasawɗiya beneyti
         Mellayi oko giimo.Pol ma guberner Galiyon12 Oko wikinne kaaka pa, ga Galiyon ay guberner ka Akaay maa gi hakuuma ta Rooma n̰akamme. Guu Yawudigee boodiɗe ku maa gu baamiyya Pol. Guu kaatikkiki unco giimi ma caɗaa parlane. 13 Guu beneyyiyyoo goo: «Gimu keeke rebellay giimi gu aabaɗɗo Mella, aabido ma sawa ɗa
         aleŋ ta hukumnigeyyo.» 14 Pol ƴa gaa ga beneyyiɗo, gaa Galiyon pa ommiyyee gaa: «Kuŋ Yawudigee, gaa gimu keeke
         leewitoŋ gaari ku suura e baŋ gi dimmane, na ocokka aɗe na giyyittoŋ. 15 A mileŋ ga ma gaari ku meleewo ma gaari ku giraaniti, o ma gaari ku semeyyo o ku hukumnigeetoŋ,
         ga ay kuŋ melleeco pe ma gakammay gaartoŋ. Naa caɗaa ɗa parlane oko garrarri aleŋ
         kooko!» 16 Gaa Galiyon pa pittiɗiy min were ka caaɗiti parlanti. 17 Guu giimi baamiyya Sositen ma ay tattuwe ka ger ka giraaniti ka Yawudigeyyo, guu zondiriyya unco giimi ma caɗaa parlane. Galiyon soopa ƴaape kanti.Pol yokaa geegar ka Antiyos18 Gaa Pol nuntiɗe ga dummiɗe geegar ka Korente, gaa cappiyyoo oko seneeta ma dowwiy
         galbigeeco oko Iisa. Gaa kalpiɗe markaba ma ini Pirisil o Akilas, guu kaatiɗe kiɗa
         ta Sirii. Omma maa ga alɗe kalappa ɗa missa pa, ga Pol surɗica ƴa omma kayaati geegar
         ka Saŋkerees asan ga halpayye unti Mellayi. 19 Guu sarɗe geegar ka Epez. Iŋaa pa, ga Pol deyyo cappa oko Akilas o Pirisil. Gata pa
         kaate girco Yawudigeyyo ka giraaniti. Gaa deeɗe meela ma Yawudigee. 20 Guu Yawudigee kotti pa leeɗiyee goo ga nuntu missa ma guta. Gaa Pol pa poociɗe. 21 Maa ga katawɗo pa, ga beneyyiyoo gaa: «Na akkitoŋ yooka ka pe ma meene gaa Mella oyye.»Gaa kalpiɗe markaba ga ƴiiliɗe min Epez. 22 Maa ga Pol sarɗe geegar ka Sezaree, gaa ƴiiliɗe ƴa omma geegar ka Zerizalem salammico
         giimi ma temekke saananti Iisa Masi. Gaa min iŋaa ga yookiɗe geegar ka Antiyos. 23 Gaa iŋaa Antiyos ga nambiɗe wikinne paalta gaa ƴiiliɗe. Gaa tapaɗɗo kiɗaayee ku Galasi
         o ku Pirizi. Gaa kulla were aɗe maa ga sarɗe, ga beneyyayo beneyyiŋgee oko giimi ma
         jobokkaa ka Iisa Masi ku maa gu baamicca amannico talta.Apolos kataa geegar ka Epez o ka Korente24 Gaa lekkiɗo Yawudince kaƴi aɗe maa gu weewiya Alekzandiri ma ase geegar ka Epez. Semeetee pa goo Apolos.
         Gata pa ibina beneyyi samaane, o ga ibinya samaane beneyti Kitamniti Mellayi. 25 Gata gu ɓeleddiya samaane ma gaari ku butulti Miltine kee Iisa. Gaa tasawɗiy ma galbanti
         paratti o ga garaayoogu saa caraŋ gaartee Iisa. Maa ga ibina soopa ay batisiyti Yaaya. 26 Gaa Apolos diiliɗe ga beneyɗiyo ma galbanti kaƴi ka bala ɓayaw aatti girco Yawudigeyyo ka giraaniti. Maa gi Pirisil ma Akilas giyyiyya, guu jooriyya girco gu gaariyeegu payya ta ƴiila
         gaari ku butulti Mellayi.27 Gaa Apolos aŋkiɗe turguwe ta kiɗa ta Akaay. Gii deeɗiyo daanayo oko seneeto, guu kitipiyyoo
         maktup oko giimi ma jobokkaa ka Iisa Masi koo ku kiɗa ta Akaay goo gu joobiya samaane.
         Maa ga sarɗe pa kiɗa ta Akaay, gaa awiyiyyoo ta tirta oko giimi ma dowwiy galbigeeco
         oko Iisa Masi ma gidaanuwti Mellayi. 28 Gaa ma beneyti ka dandal kaaka, ga gaariyyoo unco giimo oko Yawudigeyyo kadar gu gaarco
         burta. Gaa gemeɗɗiyo ma beneyyi ka Kitamniti Mellayi kadar ga Iisa ay Masi, gata maa ga Mella aparre.

Pol yokaa geegar ka Epez191 Maa ga Apolos alɗo geegar ka Korente, ga Pol tappiy kiɗaayee ma lekka dambabbi, gaa
         kaatiɗe geegar ka Epez. Iŋaa pa, ga gasse giimi minnaw ma jobokkaa ka Iisa Masi. 2 Gaa inniɗiy gaa: «Min maa ku duwɗiy galbigeetoŋ oko Iisa Masi, ku gasse aɗe Ruuhanti Mellayi?» Guu guta pa tiiliyyee goo: «Ni giyye ɗa kulla kaytiŋ kadar gi lekka Ruuhanti Mellayi.»
         3 Gaa Pol inniɗiy gaa: «Batisiytoŋ batisiyo ŋawwa?» Guu tiiliyee goo: «Batisiyni batisiyti Yaaya.» 4 Gaa Pol beneyyiyyoo gaa: «Yaaya batisiyiy giimi ma aŋka gu meeliɗiy gaari ku miɗɗa.
         Gaa beneyyiyyoo kulla gaa gu duwiy galbigeeco oko ma akka asa taarti, gata pa ay Iisa.»5 Maa gu giimi kotti giyyiya beneyyi keeke, guu batisiyɗiy ma semeetee Miltine kee Iisa.
         6 Gaa Pol gagiyyoogu pittee kayyeeco, gii Ruuhanti Mellayi beeriyyo. Guu waciɗe gu beneyɗo
         beneyyiŋgee ma ay kunco ɗa, o gu tasaa beneyyiŋgee ma asaa min Mellayi. 7 Guta pa min paracco appe gu deewa latta ka orro o seera miɗi.8 Pol pa tan̰aa diiman girco Yawudigeyyo ka giraaniti, gaa nuntiɗe iŋaa koyyee subba o ga beneyya purta bala ɓayaw. Gaa beneyɗo ma gaari
         ku mulunniti Mellayi o ga dekerre asan gu giimi kotti ma geewa oyyiya beneyti kaaka kadar ga ay seene.
         9 Guu daare leeɗe kayyee ku talta gu alɗo aŋka ɗa amanno. Guu noƴoɗɗee gaari oko butulti
         Miltine kee Iisa unco giimi paracco. Gaa Pol oomiɗe min ger ka giraaniti, gaa uttiyyoo
         o ga marrikoo gimtee ma jobokkaa ka Iisa Masi ga garawɗiyo beneyti Mellayi meeni paracco
         ger ka giraaniti kee ka Tiranus. 10 Ma lubbiti kaaka pa, ga Pol lekka ƴilaakee seera namma gu giimi paracco ma nowotte
         kiɗa ta Aazi, ma ay Yawudigee o ma ay Yawudigee ɗa giyyiyya beneyti Miltine kee Iisa.Gaari ku rontee Seeba11 Gaa Mella leeɗe gaari ku ajjibiti ma Pol, 12 namma gu giimi eterɗiyo oko gimco ma parayya kaɗiŋgee ku rootta ma esewwiya ziiti
         Pol, guu ma parayya rayyaɗɗo, o ma lekka awaaradgee kulla gu awaaradgeeco okomma.
         13 Iŋaa were kaaka pa, gu lekka Yawudigee daare aɗe ma tan̰aa darre ma darre gu peteɗɗiyoogu awaaradgeeco giimi maa gu bamakke.
         Guu cokkiɗe pitto ta sawaataŋgeyyo ma wakko ta semeetee Miltine kee Iisa goo: «Ma
         semeetee Iisa keeke maa ga Pol tasaa, ku oomoŋ!» 14 Ma leewa kotti goŋŋa pa, ay rontee Seeba ku paysara. Seeba kaaka pa, ay Yawudince
         kaƴi aɗe ma ay kaƴi min oko taattuweeco soƴoowee ku saɗikaŋgeyyo. 15 Gaa aarinne tiiliyyoo gaa: «Na ibinya Iisa, o na ibinya kulla Pol baŋ ga ay we. A
         kuŋ pa ay ini we?» 16 Gaa gimu kaaka ma lekka aarinne torooriyɗiy rontee Seeba paracco. Gata pa ga ammuwti
         kaawiy gaa waggiɗiy ta tirta teete namma gu gaɗɗiɗe min girti sor̰omborta o ma awaareeco.
         17 Maa gu giimi paracco ku Epez ma ay Yawudigee o ma ay Yawudigee ɗa giyyiɗiy gaari kooko,
         guu paracco gu ɓayɗe ta tirta o gu karmiyiy ta tirta semeetee Miltine kee Iisa. 18 Guu maani min aacco giimi ma dowwiy galbigeeco oko Iisa asiɗe gu asiɗiy beneyya unco
         giimo ma raɗɗa gaarco ku miɗɗa maa gu leelo. 19 Guu maani min oko giimi ma leewa ambulla asikkiko kutubgeeco gu asiɗiy timma, guu
         iggiɗiy unco giimi paracco. Tamanne ka kutubgee kotti pa deewa latta ka orooruwee
         beeƴa alpaŋgee (50 000) ku tammayigeyyo+ ma deewa pilko ta gurus maani ta kaw. 20 Ay goŋŋa appe ga beneyti Mellayi tacilɗe ma gudiranti Miltine kee Iisa were paratti.Giimi ku geegar ka Epez cepella hawwane21 Maa gu gaari kooko ƴiiliɗe, gaa Pol ma gaayo ta Ruuhanti Mellayi, icciɗe niyyane maa ga tappicca kiɗa ta Maseduwan o ta Akaay, gaa kaatiɗo Zerizalem.
         Gaa beneyɗo gaa: «Naa sare gonek Zerizalem aŋka na sarɗo kulla geegar ka Rooma.» 22 Gaa n̰aamiɗiy gittee ku seera ma gayaa gu ommiɗe Maseduwan. Guta pa ay ini Timote
         ma giiti Eraste. Gata pa mare ga nambiɗe paalta kiɗa ta Aazi.23 Oko wikinne kaaka pa aatti Epez, gu giimi cipile hawwane yaata saananti butulti Miltine
         kee Iisa. 24 Gaa lekkiɗo pe gimu kaƴi aɗe ma gu semeetee goo Demetiriyus. Gata pa ay kalaawa ka
         poddani. Gaa kalawɗo aleŋ gerra rootta ma saabayye ger ka aabidití zooraco tee Artemis.
         Gii kalliti taata eterɗiyo gurus maani oko giimi paracco ma ay kalaawee aleŋ gata.
         25 Gaa meene kaƴi, ga Demetiriyus tappiɗiy gittee o giimi daare maa ga lubbico ay aleŋ
         kanti. Gaa beneyyiyyoo gaa: «Miɗi, ku lekka kabarre kadar ga ayaawuwtine asaa min
         oko lubbi keeke. 26 Innasoopa ku elle o ku giyyica paaɗe kabarre teete ma ase, maa ga gimu kee maa gu
         semeetee goo Pol beneyyayo oko giimo maa gaa gu zorri kooko maa ga kee giimi panakka
         ay ku tirta ɗa ta kaw. Guu giimi maani oyowɗiya beneyti. Gaa gederriyyo oko giimi
         maani, o ga iŋaa ɗa ka Epez innasoopa hadda gi kiɗa ta Aazi parattí appe. 27 A gaa beneyya diiman goŋŋa soopa, ga lubbitine keeke nagakka, o ga keeke ɗa ka, giimi
         bakamki ɗa payya ger ka aabidití zoora ta yaata tee Artemis, o zooratine ta yaata
         maa gu giimi ku kiɗa ta Aazi o ku dunuuniti paracco aabaddaca ɗa payya.»28 Maa gu giyyiyya beneyti kaaka, guu boŋsiɗe guu cayyakɗo goo: «Yaata ay zoora ta Epez
         tee Artemis!» 29 Gii hawwane tacilɗe geegar paratti. Guu bammiɗiy ini Gayuus ma giiti Aristaarke, miɗi
         ku seera ku Maseduwan ma ezekkiya Pol turguwwi. Guu giimi paracco kaatikkiko paar
         ka tatta oko were ka baramta maa gu giimi temeɗɗo+. 30 Gaa Pol aŋkiɗo kaato ga deeɗo beneyya unco giimi kotti ma temekke, guu giimi ma jobokkaa
         ka Iisa Masi soopa toɗɗiyyee. 31 Guu taattuwee daare ku kiɗa ta Aazi, ma ay lanjigeetee Pol n̰aamiyyee beneyyi goo
         ga addo kaata ɗa paari were maa gu giimi temeɗɗo. 32 Gaa wikinne kaaka, gu giimi ma temekke amsiɗe pe gonek ka. Daare ƴa goo goŋŋa, daare
         pa goo goŋŋa ɗa. Guu ku maani appe alɗiy ibina ɗa kulla gaari ma katawwiko timmiti.
         33 Guu Yawudigee n̰aamiyya ta omma gimu maa gu semeetee goo Alekzandir unco giimo. Guu giimi minnaw
         jeppiyyeegu gaari ma deero ku maa ga gata pa beneyyiyyoogu oko giimi ku maani. Gaa
         cipiliyya pitti maa ga gaariɗo kadar ga aŋka beneyyi ku maa ga pirɗiy seneetee. 34 Gaa maa gu giimi ibiniyya kadar ga ay Yawudince, guu cayyikiɗe paracco sawa, guu alɗo
         ƴapaa ɗa latta ka sahaŋgee seera goo: «Ma yaata pa ay zooratine tee Artemis aɗe ta
         Epez!»35 Gaa sulaayi pa, ga kitipaayaco giimi ku geegarri gederriyo oko giimo ga ƴaapiɗiy.
         Gaa leeɗiyoo gaa: «Giimi ku Epez! Giimi paracco ku dunuuniti ibina kadar gu giimi
         ku Epez ay guta appe ma pakarree oko ger ka aabidití zooratine ta yaata tee Artemis
         o buunití ma galee min samaani. 36 Ma gederra ɗe ga meeliyya keeke lekka ɗa. Kaaka pa, ku ƴaapoŋ kantoŋ! Warroŋ maaƴi.
         Aɗoŋ lee ɗa maatiki bala mooyo. 37 Ku askiko giimi kooko iŋeekite. Guta soopa negekke ɗa o gu masee ɗa ya maatiki min
         girti zoorati ka lollikiti o gu n̰elekkica ɗa zooratine. 38 Gaa Demetiriyus ma gittee maa ga lubbico ay aleŋ kanti aŋka gu luumiyɗo kaƴi, gu ayya
         sakkiya ma meene, were maa gu giimi caɗawɗo parlane o gu asawki beneyco ka sakaaniti! 39 A kuu lekka soopa gaari daare maa ku aŋka ellico, ke lekka timmo ta ajaawaŋgee ku
         geegarri ma caɗaa parlane. 40 Goneka kee gi timmitine teete ma deero meente eterreene pe gaari ku suura kayyeetine,
         o gu giimi ku Rooma loomoyyane pe goo ke poocica mulunnico, gii timmitine teete ke
         alɗo gederra ɗa kee gaaricca baltí. A guu inninee goo ga ayme ma temekkine meente
         pa, ke gederra ɗa ke tiiliyyoo ma beneyyi ma wagaa.» Maa ga kitipaaya gaamiyya beneyti,
         gaa leeɗiyo oko giimo gaa gu tacilu.
         
            
               	Orooruwee beeƴa alpaŋgee (50 000) ku tammayigeyyo ay orooruwee paysara o beeƴa maliyun (75 000 000) Fcfa.

               	Were ka timmiti ka Epez kaaka ecekka latta ka orooruwee seera o bizgiƴi alpaŋgee (26 000)
                     ku giimo.

Turguwti Pol kiɗa ta Maseduwan o ta Gires201 Maa gu giimi ƴaapiɗe yil min hawwanco taata, gaa Pol timmiɗiy giimi ma jobokkaa ka
         Iisa Masi. Gaa beneyyiyyoo beneyyi maa gu baamicca talta amannico. Gaa leeɗiyoo paaɗe
         maraw, gaa kaatiɗe pe kiɗa ta Maseduwan. 2 Gaa maa ga tapaɗɗica kiɗa ta Maseduwan, ga beneyyiyoo beneyyiŋgee maani oko giimi
         ma dowwiy galbigeeco oko Iisa, beneyyiŋgee ku maa gu baamicca talta amannico. Gaa
         sarɗe kiɗa ta Gires. 3 Iŋaa pa, ga dee nunta koyyee subba. Gaa oko wikinne maa ga aŋkiɗo kalpo markabati
         ga kaatiɗo kiɗa ta Sirii, gaa giyyiɗe kadar gu Yawudigee bodowwiyee ma gaari ku miɗɗa. Ay ɗakko appe ga yookiɗe ta Maseduwan. 4 Guu lekkiɗo gittee ma ezekkiya. Guta pa ay: ini Sopateer runti Pirus ma ay ka geegar
         ka Beree, o Aristaarke o Sekondus ma ay ku geegar ka Tesalonik, o Gayuus ma ay ka
         geegar ka Derbe, o Timote, o Tisik o Toropim ma ay ku kiɗa ta Aazi. 5 Guta pa omme gu deeɗini uca geegar ka Torowas. 6 Niita pa, leeca laalane ta mappayi bala muɗugu maa ni kolaa nii Pak geegar ka Pilip. Gaa min iŋaa nii kalpiɗe markaba ni kaatiɗe Torowas. Gaa meeni beeƴa
         omma ni deeɗiy gassa gittini geegar ka Torowas. Gaa iŋaa, ma guta, ni deeɗe nunta
         meeni paysara.Pol o Utikus7 Gaa oko meene ta ahatti, ma pootimooko, ni timmiɗe, nii teeɗe sawa tiyaw ta mooyiti
         Iisa+. Mileŋ ga Pol kataa paaɗe ta sokkonta pa, ga beneyyiyyoo oko giimi kotti ma temekke
         namma ya ɗaɗɗakkiti aandoŋŋi. 8 Ger kaaka pa maa ni temeɗɗe geewenta kayaati giiti. Gaa iŋaa gu lekkiɗo pe lampiŋgee
         maani maa gu zegewwiy. 9 Gaa ɗibilu kaƴi maa gu semeetee goo Utikus nowoɗɗe pe buule ta ger kaaka. Maa ga Pol
         beneyyiɗe pa ga dummiɗe, guu waani suura icciyya ɗibilu kaaka. Gaa parsiɗe min iŋaa
         ger ma daa ka subba ga galɗe bup kiɗaati. Maa gu giimi beeriɗe goo gu cepellaa, guu
         elliɗe kadar ga maate paaɗe. 10 Gaa Pol beeriɗe, gaa asiyyee ooƴa ga zubbiyyee ziiti, gaa googiyya pittee. Gaa beneyyiyyoo
         oko giimo gaa: «Aɗoŋ ɓaya ɗa. Ruuhanti yookiyee.»11 Gaa Pol kalpiɗe payya, gaa erriyya mappa, gu teeɗe. Gaa beneyɗo kanti missa namma
         ga were walɗe ta cee. Gaa kaatiɗe paaɗe. 12 Gaa ɗibilu kee Utikus gata, gu kaatikkiki giyyenta girti. Guu paracco gu galbigeeco
         ooliɗe.Pol torgowwa min Torowas namma ya geegar ka Milet13 Gaa min iŋaa, ni oomiɗe ni deeɗe kalpa markaba, nii kaatiɗe geegar ka Assos ni deeɗiya
         icca Pol, asan ga gata saa ma ecekke niyyane ga kaatiɗo namma ya iŋaa Assos ma botol.
         14 Maa ga Pol deeɗini gassa geegar ka Assos pa, nii icciyya markabati, ni kaatiɗe geegar
         ka Mitilen. 15 Min iŋaa pa, ni ƴiile. Gaa ma ta sokkonta kaƴi, ni sarɗe untí kiɗa ma kadirenta ma
         ammi maa goo Kiyo. Gaa meene ma daa ta subba ni sarɗe geegar ka Samos. Gaa ma meene
         ma daa ta pooɗi pa, ni sarɗe geegar ka Milet. 16 Pol pa aŋke ɗa ga warriɗo Epez asan ga aŋka ɗa dummo kiɗa ta Aazi. Gata pa asarre ga sarɗo koɗok Zerizalem, gaa gederra oko meene ta laalane ta Pantekotti.Pol leewayo maraw oko ajaawaŋgeeco giimi ku Epez17 Gaa min Milet, ga Pol n̰aamiɗe gimu Epez ga deeɗiy kolla ajaawaŋgeeco oko giimi ma
         temekka saananti Iisa Masi. 18 Maa gu asiɗe saripti, gaa Pol beneyyiyyoo gaa: «Ku ibinca nuntitu baŋ na nunte naa
         me ma kuŋ wikinnitu paratti kiɗa ta Aazi min oko meentu ta omma maa na asiɗe. 19 Na lubbiyee oko Miltine aattoŋ bala cipilo ta kayaatu. Na erce maani, o na diigiye
         ta tirta asan gu Yawudigee daare aŋkaw miɗɗa. 20 Ku ibina kadar na kiilitoŋ ɗa ya maatiki kaƴi ma gayaatoŋca amannitoŋ. Na taasitoŋga
         o na gaaritoŋga paratti unco giimo o aacco gerratoŋ. 21 Na taasiyoo oko Yawudigeyyo o oko giimi ma ay Yawudigee ɗa gu meeliɗiy gaarco ku miɗɗa,
         guu ribilɗo oko Mellayi guu duwɗiy galbigeeco oko Miltine kee Iisa. 22 Haŋka pa, na kataa Zerizalem. Ma asarrano pa ma guu naa kaatiɗo ay Ruuhanti Mellayi. Na ibina ɗa soopa latta ma deeɗino lee gonek. 23 Maa na ibina soopa ay ga kulla geegar aɗe maa naa katee gi Ruuhanti Mellayi tasaw
         kadar gu bakammano daŋayi o gu deegeyyano maani. 24 Naa soopa maa na ƴekka, ay hayaatantu ɗa. Ay na gaamiyya lubbitu paratti maa ga Miltine
         kee Iisa berewwiyaw, ma ay taaso ta kabarre ta daana ta gidaanuwti Mellayi.25 «Na nunte aattoŋ parattoŋ na tasawɗitoŋgu gaari ku mulunniti Mellayi. Haŋka soopa, na lekka kabarre kadar ku ellano ɗa payya ta kaw. 26 Ay ɗakko appe na beneyɗitoŋ meente naa ku giyyoŋ samaane. Gaa gimu kaƴi min aattoŋ
         masile, ga naata pa gi kayaatu ceereŋ, 27 asan na beneyyitoŋgu gaari paracco maa ga Mella aŋakke bala kiilo. 28 Pakarraniyo samaane oko kayyeetoŋ o oko giimi paracco ma temekka saananti Iisa Masi
         wikirtoŋ. Guta pa, ay aleŋ tamee maa gi Ruuhanti Mellayi berewwitoŋ ku maa ku pakarɗiy.
         Baamoŋgu samaane gimtee Mellayi paracco ma temekka saananti Iisa Masi wikirtoŋ, guta
         maa ga Mella geɗekkiy ma baartee Runti. 29 Na lekka kabarre kadar ga naa kaate, gu giimi daare ma ay aleŋ ɓiliwɓiliwnigee ma
         deewa akkitoŋ un̰n̰a aattoŋ ku maa gu leeɗitoŋ miɗɗa, 30 o ga min aattoŋ saa kulla gu daare deeɗo garaawo beneyyiŋgee ma ay seene ɗa, o gu
         akkiy ribila giimi ma jobokka kee ka Iisa Masi oko guta gu jobbiɗiy. 31 Kaaka pa, ku nuntoŋ nadiraŋgee. Mooyoŋ ƴa ƴilaakee subba keeke, paato o aandoŋ, na
         nambe ɗa bala iyyo ta deytee oko kulla kaƴi min aattoŋ were daare namma ma tootti
         kulla.32 «Haŋka pa na duwtoŋ pitti Mellayi, o oko beneyti ka gidaanuwti. Beneyti pa lekka gudirane
         maa ku maaɗiɗo aattí amannitoŋ, o ga ma gata ku gasakkay barkaŋgee maa ga Mella beraayo
         oko giimi ma duwenta oko gata. 33 Naa soopa aŋke ɗa ya maatiki min oko kuŋ: bala ga gurus o bala ga dahamne o bala ga
         kaɗiyyu. 34 Kuŋ saa kulla lekka kabarre kadar na lubbeero ma pittaw ku maa na gassiɗo maatiki
         ma nowottikino ma gittaw ma ezekkino. 35 Lubbitu paratti maa na leewa na gaaritoŋga naa ke lobokkine maani ku maa ke gaayiɗiy
         giimi ku saamo o ke aɗikinii rawta ɗa beneyyi maa ga Miltine kee Iisa saa ma kayaati
         gaa: “Gimu ma beraa gi barkanti yaata ƴiila min oko ma gasakka.”»36 Maa ga Pol gaamiyya beneyti kaaka, gaa darsiɗe ma guta, guu inniɗe paracco Mella.
         37 Guu giimi paracco waciɗe erciti ta tirta. Guu googiyya gu leeɗiyee maraw. 38 Guu zorontiyɗe asan ga beneyyiyoo gaa gu ellaa ɗa payya ta kaw. Guu iziyya ga deeɗe
         kalpa markaba.
         
            
               	Tiyaw teete pa garaa wikinne ka mutti Iisa. Mappa kaaka pa ay gaaro ta ziiti, o mirmi
                     kotti ay gaaro ta baartee.

Pol torgowwa geegar ka Zerizalem211 Maa ni pirgiyɗe ma ajaawaŋgeeco giimi ma temekka saananti Iisa Masi koo ku Epez, nii
         deeɗe kalpa markaba ni kaatiɗe saa cur kiɗa ta Kos ma kadirenta ma ammi. Gaa ma ta
         sokkonta ni ƴiiliɗe kiɗa ta Rood ma kadirenta kulla ma ammi. Gaa min iŋaa, ni sarɗe
         geegar ka Patara. 2 Iŋaa pa, ni gasse payya markaba kaƴi ma kataa ta kiɗa ta Pinisi, nii deeɗe kalpa ni
         kaatiɗe. 3 Gaa maa ni gaɗaɗɗo ma markaba, ni elliɗe kiɗa ta Sipire ma kadirenta ma ammi ma ta
         n̰ugila, nii ƴiiliɗe kiɗa ta Sirii. Nii sarɗe geegar ka Tir. Nii deeɗe berra iŋaa
         asan gu giimi deeɗiy berra lawti markabati. 4 Iŋaa pa, ni gasse giimi ma jobokkaa ka Iisa Masi, nii nuntiɗe ma guta meeni paysara.
         Guta pa ma gudirane ta Ruuhanti Mellayi beneyyiyee oko Pol, goo ga addo kaata ɗa Zerizalem. 5 Gaa maa gu meeni ku paysara gaamiɗe, nii kaatiɗe. Guu seneeta ku Tir ma daacco o ronco
         izinni namma ya biiti geegarri. Gaa were kaaka, biití baharre ta yaata, ni darsiɗe
         ni enewɗiya Mella. 6 Gaa maa ni leeɗe paaɗe maraw aattini, nii kalpiɗe markaba, seneeta pa yooke paaɗe
         gerraco.7 Nii gaamiyya turguwtini ma markaba oko kaatitini min oko geegar ka Tir namma ya geegar
         ka Potelmayis. Iŋaa pa ni salammiy seneeta, nii nuntiɗe ma guta meene kaƴi. 8 Gaa ma ta sokkonta kaƴi pa ni ƴiiliɗe, nii sarɗe geegar ka Sezaree. Iŋaa pa ni dee
         suuba girti Pilip. Gata kaaka pa, ay tasaawa ka kabarre ta daana o ga ay kaƴi min oko miɗi ku paysara maa gu apire Zerizalem gaayico n̰amaakeetee
         Iisa. 9 Pilip kaaka pa lekka miici pooɗi gomossi ma sokokke ɗa missa miɗi, ma tasaa beneyyiŋgee
         ma asaa min Mellayi. 10 Maa ni lekkiɗo paaɗe meeni maani pa iŋaa, gaa nabiinice kaƴi maa gu semeetee goo Agabus asiɗe min kiɗa ta Yudee. 11 Maa ga asinnii gassa, gaa icciyya sippu maa ga Pol onoɗɗica abuuti, gaa onniɗiy pittee
         o asintee, gaa Agabus beneyyiɗe gaa: «Ruuhanti Mellayi gee: Milti sippu keeke, gu Yawudigee deeɗiya onna pe aleŋ teete aɗe gonek Zerizalem. Guu biriyyooga oko giimi ma ay Yawudigee
         ɗa.»12 Maa ni giyyiyya beneyti kaaka ma seneeta ku Sezaree, nii malmiliyya Pol ni ga addo
         kaata ɗa Zerizalem. 13 Gaa gata pa tiilinni gaa: «Ayme ku erecɗinaw ku aŋkiɗo ga ziitu kollinno? Naata pa
         oyee ɗa ma onno ka, na oyee muutu kulla Zerizalem saananti Miltine kee Iisa.» 14 Mileŋ ga poociya beneytini pa, ga nii kulla duwiyee ga kaatiɗe. Nii beneyyiɗe nii:
         «Ga ka Mellayi maa ga aŋka dee!»15 Maa ni leeɗe meeni paalta Sezaree, nii yayyimɗe ma ka turguwwi. Nii kaatiɗe geegar
         ka Zerizalem. 16 Guu giimi daare ma jobokkaa ka Iisa Masi ku Sezaree izinni gu kaatikkikini girti gimu
         kaƴi aɗe maa gu semeetee goo Menason, nii deeɗe suuba. Gata pa ay ka kiɗa ta Sipire,
         o ga ay gimu ma jobokkaa ka Iisa Masi min tippa.Pol kataa girti Zak17 Maa ni asiɗe iŋaa Zerizalem, guu seneeta deeɗinii jooba ma daana. 18 Gaa ma ta sokkonta kaƴi, ni kaatiɗe ma giitini Pol girti Zak ni deeɗiya ella. Gaa
         iŋaa ni deeɗiy gassa kulla ajaawaŋgeeco giimi ma temekka saananti Iisa Masi guu temekke.
         19 Maa ga Pol salammiɗiy, gaa jeppiyyoogu gaari paracco kaƴi kaƴi maa ga Mella leyyee
         oko lubbiti aacco giimi ma ay Yawudigee ɗa. 20 Maa gu giyyiyya beneyti kaaka, guu logokkiya paracco Mella, guu beneyyiyyee oko Pol
         goo: «Ellu ƴa sintini, giimi alpaŋgee min Yawudigee ma dowwiy galbigeeco oko Iisa
         o paracco gu sokokkiy zeneeco ku maa gu joboɗɗiy hukumnigeetee Muusa. 21 Guu giyyiɗe kadar ki beneyyayo oko Yawudigee ma nowotte aacco oko giimi ma ay Yawudigee
         ɗa kii gu poociy hukumnigeetee Muusa o kii gu aɗaayo taharra ɗa oko ronco ku miɗitta,
         o kii gu addo jobokka ɗa aadaŋgeeco Yawudigeyyo. 22 Ni lee pe nii me? Asan gu leewa ma seene kabarre kadar ki ase. 23 Kii pa leyya latta maa ni beneyyam. Ni lekka iŋee miɗi pooɗi ma halpayye unti Mellayi.
         24 Aɗiko ma kii ku deeɗo apila ku deeɗo samaane unti Mellayi, o ki pilkayo gurus ka saɗikanco
         ku maa gu surɗiɗiy kayyeeco maa gu gaariɗo kadar gu gaamiya lubbico maa gu halpayiki
         unti Mellayi. Goŋŋa gu giimi paracco leewa kabarre kadar gi gooco giimo maa gu beneyya
         ma gaarcam ay seene ɗa o gu leewa kabarre kadar ga kii jobokkay hukumnigeetee Muusa.
         25 A giimi ma ay Yawudigee ɗa pa, guu dowɗiy galbigeeco oko Iisa, ni icce niyyane, nii
         kitipiyiyyo maktup nii gu addo ayamma ɗa suuɗu ka saɗikiyenta oko zorro o gu addo
         teewa ɗa baara o gu addo ayamma ma ay ka daɓisiyenta ɗa o nii gu addo diyya ɗa daati
         e baŋ pa miɗi bala paate.»26 Gaa Pol kaatikkiko miɗi ku pooɗi guta. Gaa ma ta sokkonta, ga diiliɗe ma guta apilo
         gita tee maa gu deeɗo samaane unti Mellayi. Gaa un̰n̰iɗe dooranti girti Mellayi ku maa ga deeɗiyo beneyya oko soƴoowee ku saɗikaŋgeyyo baŋ gu meeni ku apilti gakamma
         minke ku maa gu sooƴiyyee saɗikane oko kulla kaƴi aɗe min oko giimi ku pooɗi kotti.Pol gu bakamma girti Mellayi27 Meeni ku paysara kotti pa, gi apilco Pol ma gittee miɗi ku pooɗi koo gakamme ɗa missa,
         guu Yawudigee ku kiɗa ta Aazi ma asee elliyya Pol girti Mellayi. Ay ɗakko appe gu issiyyooca oko giimi paracco ma aaye girti Mellayi, guu toogiyya.
         28 Guu cayyikiɗe ma raɗɗa goo: «Giimi ku Isirayel, moogoŋ! Ay gata appe keeke ga gimu ma beneyyayo miɗɗa oko giimi ku wereeriyee paracco
         ma gaarco giimi ku Isirayel o ma gaari ku hukumnigeetee Muusa o ma gaari ku girti Mellayi keeke, o ga isse saa kulla haŋka giimi ma ay Yawudigee
         ɗa aatti girti Mellayi. Ma keeke pa, ga niŋgiya girti Mellayi keeke ma duwenta oko
         gata ka.» 29 Guta pa beneyyiya keeke asan ga meenta gu elliyya Toropim ma ay Yawudince ɗa ma asaa
         min geegar ka Epez, gaa tan̰aa ma giiti Pol aatti Zerizalem. Gaa oko kanco ka, gu
         lewɗe goo walaŋ ga issiya ɗakko girti Mellayi.30 Guu giimi ku geegarri waciɗe hawwanti. Gaa min wereeriyee paracco gu joloyloyɗo gu
         asawɗo, guu asiyya baama Pol gu cimmiya renta min girti Mellayi, guu agisiɗiy beneeco
         burgaggo. 31 Guu aŋkiɗo diyawti Pol. Maa ga beneyyi kaaka sariyyee oko tattuwe ka tatta ka asaakargeyyo
         kadar gu giimi paracco ku Zerizalem yagee, 32 gaa koɗok ga tattuwe ka tatta pa kolliɗe taattuweeco asaakargeyyo o asaakargee, guu
         gaɗɗiɗe oko were ka giimi ku maani kotti. Maa gu giimi ku maani kotti elliyya tattuwe
         ka tatta ma asaakargeetee, guu duwɗe tammiti Pol. 33 Maa ga tattuwe ka tatta ka asaakargeyyo asiɗe unti Pol, gaa leeɗiyoo oko asaakargeetee
         gaa: «Onnoŋga gimu keeke ma janaazargee seera.» Gaa inniɗiy giimi kotti gaa: «Gata
         gimu keeke soo ay we, o ga leelo me?» 34 Gaa min aacco giimi kotti gu daare ƴa cayyakɗo cayyiko kaƴi o daare kulla cayyakka
         cayyiko kaƴi. Gaa ma hawwanco o amsico taata, ga tattuwe ka tatta gata alɗica gassa
         ɗa payya seenico gaari kotti. Gaa leeɗiyoo gaa gu aɗiki ger ka tatta ka asaakargeyyo.
         35 Gaa maa ga Pol warriɗe were ka doppoŋgee ku kalpiti girco asaakargeyyo, guu asaakargee
         icciyya gu poŋŋikki asan gu giimi aŋakkiyee pile miɗɗa, 36 o gu giimi jobokkaa Pol ma cayyiko goo: «Deyyoŋga!»Pol beneyya unco seneetee ku Yawudigeeta37 Gaa maa gu eseɗɗiya paaɗe ger ka tatta ka asaakargeyyo, ga Pol inniyya tattuwe ka
         tatta ka asaakargeyyo ma beneyco Gireknigeyyo gaa: «Ban̰n̰u ɗe ki oyyiyaw na beneyyiyam.»
         Gaa gata pa tiiliyyee gaa: «Kii ibinya beneyco Gireknigeyyo e? 38 Kii ay gimu ka Masir kee ɗa ka ɗeɗe ma oome katta kee ka sawriyyiti goosigeyyo ma
         alpaŋgee pooɗi miɗi?» 39 Gaa Pol tiiliyyee gaa: «Naa ay Yawudince ka geegar ka Tarse ma aaye kiɗa ta Silisi. Na ay gimu ka geegar ka tatta. Ban̰n̰u
         oyyaw ɗe na beneyyiyyoo oko giimo.»40 Gaa tattuwe ka tatta ka asaakargeyyo oyyiyyee. Gaa Pol waciɗe ga warriɗe were ka doppoŋgee
         ku kalpiti uwwa, gaa tooriyyooga pitti oko giimo. Maa gu ƴaapiɗe, gaa beneyyiyyoo
         ma beneyco Ebireenigeyyo gaa:

221 «Gayyee o seneeta, giyyoŋga ƴa beneytu keeke maa na beneyyatoŋ haŋka ku maa na ipiricca
         kayaatu.»2 Maa gu giyyiyya Pol gaa beneyya ma beneyco Ebireenigeyyo, guu ƴaapiɗe yil. Gaa Pol
         beneyyiyyoo gaa: 3 «Naa ay Yawudince maa gu weewe geegar ka Tarse ma aaye kiɗa ta Silisi, innasoopa na
         maɗee iŋee Zerizalem. Garaawatu pa ay Gamaliyel. Gata garkiynoo baŋ na ebennay naa
         me talta hukumnigeeco kookuweetine. Naata sokokkiya ziitu oko Mellayi kulla aleŋ tantoŋ
         oko kuŋ keeke aɗe meente. 4 Na diigiyiy namma ya diyaawi giimi ma jobokka butulti Miltine kee Iisa. Na bammiy
         miɗi o daatti, naa issiɗiy daŋayi. 5 Tattuwco oko taattuweeco soƴoowee ku saɗikaŋgeyyo o ajaawaŋgee paracco ku Yawudigeyyo gederra gu beneyyittoŋ kadar ga beneytu keeke
         ay seene. Guu guta saa biriyyaw makaatapgee oko seneeta ku Yawudigee ku geegar ka
         Damas. Makaatapgee kotti pa beraw botol ku maa na bammiɗiy giimi ma dowwiy galbigeeco
         oko Iisa, na asikkiko iŋee Zerizalem na asiɗiy issa daŋayi.6 «Maa na katawɗo na garribiɗe Damas, wikinne ka gaayilti, gaa kaytiŋ ka gi bahaarane
         yaata beeriɗe min samaani gi asinnoo kadira. 7 Naa galɗe karap kiɗaati. Naa giyyiɗe ur̰e ma kolaano gee: “Sol, Sol ayme ki deegeyɗino?”
         8 Naa inniɗe naa: “Miltu kii ay we?” Gii ur̰e taata tiiliyyaw gee: “Na ay Iisa ka Nazaret
         maa ki deegeyye.” 9 Guu gittaw maa ni marawɗe kulla ellicca bahaarane taata o ur̰e ma beneyyiyaw, innasoopa
         gu giyyica ɗa. 10 Naa inniɗe naa: “Miltu, na lee pe naa me?” Gaa gata pa tiiliyyaw gaa: “Wacu, addo
         Damas, iŋaa pa, lekka gimu ma deeɗam beneyya ma gaari paracco maa ga Mella aŋka ki
         leeɗiy.” 11 Gii ɓeelití bahaarane taata koor̰uwinnoo. Guu gittaw maa ni marawɗe bamminoo min pittaw
         gu ɗan̰n̰innoo namma ya Damas.12 «Gaa iŋaa pa aatti Damas, ga lekkiɗo miiɗi kaƴi aɗe maa gu semeetee goo Ananiyas.
         Gata kaaka pa, soporrica galbanti ma ka Mellayi o ga bakammiy samaane hukumnigeetee Muusa, o Yawudigee paracco ku Damas beneyya ma gaartee ku samaane. 13 Gaa Ananiyas asinno gassa, gaa beneyyiyaw gaa: “Sol sintu, gu iɗiicam iyyu!” Gaa oko
         wikinne kaaka saa gu iyyiyyaw payya, na elliyya saa kar̰aŋ. 14 Gaa beneyyiyyaw payya gaa: “Mella Milco kookuweetine apirum min omma ku maa ki ibiniyya
         latta ma daanee o ki elliyya gata ka kayti ka ma ɗayaŋ ta kaw o ki giyyicca ur̰uuti.
         15 A gata pa aŋka ki deeɗo suyuudinti unco giimi paracco oko maa ki elle o maa ki giyye.
         16 Haŋka pa, ki ocokka payya ini me? Wacu, addo gu deeɗum batisiya. Kii wakkiɗiy semeetee Iisa, gaa Mella saamiyamgu zunubgeecam.”»17 Gaa Pol beneyɗo missa gaa: «Naa yookiɗe Zerizalem naa deeɗe un̰n̰a dooranti girti Mellayi, naa deeɗiya inna. Gaa iŋaa gi asiyyaw aleŋ waano. 18 Naa elliyya Miltine kee Iisa, gaa beneyyiyyaw gaa: “Oomu koɗok min Zerizalem asan
         gu giimi kooko ecekkaa ɗa beneycum maa ki beneyya ma gaartaw.” 19 Naa tiiliɗe naa: “Miltu, guta saa kulla lekka kabarre kadar na kataa gerraco Yawudigeyyo ku giraaniti bammico daŋayi o tammico giimi ma dowwiy galbigeeco oko kii. 20 Maa gu deeɗiya suyuudincum kee Etiyen ga naa kulla aaye. Naa kulla ga beneytu kaƴi
         aɗe ma giimi ma deyya kotti, o ga naa appe ma ecekkiy kaɗiŋgeeco maa gu setekke.”
         21 Gaa Miltine soopa leeɗiyaw gaa: “Addo kancum, ay naa ma n̰akammam arro min iŋee, oko
         giimi ma ay Yawudigee ɗa.”»Pol ma tattuwe ka tatta ka asaakargee ku Rooma22 Gaa maa gu giimi giyyiyya beneyti Pol kaaka, maa gaa ga kataa oko giimi ma ay Yawudigee ɗa, guu cayyikiɗe goo: «Gimu keeke ku misiloŋga maaƴi, ga addo nunta ɗa payya dunuuniti!»
         23 Guu cayyakɗo ka gu cayyakɗo ta ƴiila ma raɗɗa. Guu settiɗiy kaɗiŋgeeco gu soƴoɗɗiy
         ta uwwa o gu soƴokka kiɗa uwwa. 24 Gaa tattuwe ka tatta ka asaakargeyyo beneyyiyyoo oko asaakargeetee gaa gu issiya Pol
         ger ka tatta ka asaakargeyyo, guu zondiriyya ga ziiti kuɗisiɗo ku maa ga cimmicca
         seeniti, o ku maa ga tattuwe ka tatta ibinɗo baŋ ga ayme gu giimi cayyakɗo goŋŋa ma
         gaartee. 25 Gaa askar ka kaƴi diiliɗe ga onoɗɗiya ku maa gu zondiriyya. Gaa oko wikinne kaaka
         ga Pol beneyyiyyee oko tattuwco asaakargeyyo kaaka ma waraɗɗe saripti gaa: «Ku lekka
         aɗe botol maa ku tammiɗo Roomennice maa ku caɗawwiyee ɗa missa parlane?» 26 Maa ga tattuwco asaakargeyyo giyyiyya beneyti Pol kaaka, gaa kaatiɗe ga deeɗiyee taasa
         oko tattuwe ka tatta ka asaakargeyyo gaa: «Kii leewa me keeke? Gata gimu keeke maa
         ga ay Roomennice.» 27 Gaa tattuwe ka tatta ka asaakargeyyo asiyya gassa Pol, gaa inniyya gaa: «Beneyyaw
         ƴa! Ay ma seene aɗe ki ay Roomennice e?» Gaa Pol tiiliyyee gaa: «Haa! Na ay Roomennice.»
         28 Gaa tattuwe ka taata ka asaakargeyyo leeɗiyee gaa: «Naa bire ƴa omma gurus maani hatta
         na deeɗe Roomennice.» Gaa Pol pa tiiliyyee gaa: «A naa pa ay min wiyawtu saa.»29 Gaa koɗokka saa gu asaakargee ma aŋakke tammiti cappiyyee. Gaa tattuwe ka taata saa
         kulla ma kayaati ɓayɗe asan ga onniya paaɗe ma jinzirre, o ga ibine kulla kadar ga
         Pol ay Roomennice.Pol aaye unco taattuwee ku parlanti30 Gaa ma ta sokkonta, ga tattuwe ka tatta ka asaakargeyyo aŋkiɗo ga ibinicca balco gaaro
         maa gu Yawudigee loomoyɗiya Pol. Ay ɗakko appe ga beneyyiyyoo oko taattuweeco soƴoowee ku saɗikaŋgeyyo o taattuwee paracco ku parlanti gu timmiɗo. Gaa ipiriyyee oko Pol, gaa kaatikkiki unco.

231 Maa ga Pol asiɗe unco, gaa elelɗiy saa ƴoy taattuwee ku parlanti. Gaa beneyyiyyoo
         gaa: «Seneeta! Na lekka kabarre kadar gi nuntitu unti Mellayi ɗayaŋ namma ya meene
         teete. Oko keeke pa gi mooyitu lekka ɗa loomane.» 2 Gaa tattuwco oko taattuweeco soƴoowee ku saɗikaŋgeyyo maa goo Ananiyas beneyyiyyoo oko giimi ma aaye saripti Pol kotti gaa: «Ɓaacineegu
         ƴa beneetee kotti.» 3 Gaa Pol beneyyiyyee gaa: «Kii kulla ga Mella ɓacaam! Kii ma ay aleŋ durdurre ka oppenta
         guu tolsoyɗiya ga alɗo purta. Kii nowoɗɗe iŋee ki caɗawɗaw parlane ma hukumnigeetee Muusa o ga kii pa ma kayaacum kulla palee min oko hukumnigeyyo, kii berewɗo botol maa gu
         tamminno?» 4 Guu giimi ma aaye saripti Pol kotti beneyyiyyee goo: «Ki n̰elekkaa tattuwco oko taattuweeco
         soƴoowee ku saɗikaŋgeyyo oko Mellayi?» 5 Gaa Pol tiiliyyoo gaa: «Seneeta, naa ɗe lekka ɗa kabarre kadar ga ay tattuwco oko
         taattuweeco soƴoowee ku saɗikaŋgeyyo. Na ibina kadar gi Kitamniti Mellayi beneyye gee: “Ki n̰elekka ɗa tattuwco gimcam+!”»6 Pol pa lekka kabarre kadar gu taattuwee ku parlanti amasse. Daare ƴa ay Saduseyennigee o daare pa ay Pariziyennigee. Ay ɗakko appe ga beneyyiɗe ma raɗɗa unco gaa: «Seneeta, naa ay Pariziyennice o tattu
         kulla ay Pariziyennice. Na ocokke ma amanno kadar ga Mella akkiy naɗa giimi ku mattenta
         o ga ay ma keeke appe ku caɗawɗinaw parlane haŋka!» 7 Gaa maa gu Saduseyennigee o Pariziyennigee giyyiyya beneyti kaaka, guu kaltiyɗe aacco,
         guu darɗe durgee seera. 8 Ku ma ay Saduseyennigee ɗe goo gu giimi ku mattenta naɗakka ɗa payya o malaykatnigee
         o sawaataŋgee o ruuhaŋgee lekka ɗa. Pariziyennigee pa, guta amanne kadar gu giimi
         ma matakke akka naɗa o malaykatnigee o sawaataŋgee o ruuhaŋgee kulla lekka. 9 Guu kaltiyɗe namma gu cipilɗe hawwane yaata. Gaa min aacco Pariziyennigeyyo gu daare
         ma ay min oko aalimnigee ku Kitamniti Muusa waciɗe gu makkiɗe goo: «Ni gassiyee ɗa ta kaw ka miɗɗa oko gimu keeke. Alaa gi ruuhane
         ma gaariyee e baŋ ga malaykat ma beneyyiyee.»10 Gii hawwanco kaawiɗe namma ga tattuwe ka tatta ka asaakargeyyo ɓayɗe gaa walaŋ gu
         erekkaa Pol. Ay ɗakko appe ga beneyyiyyoo oko asaakargeyyo gaa: «Beeroŋ, ku deeɗiya
         cimma Pol min aacco giimo. Kuu yookikkiki ger ka tatta ka asaakargeyyo.» 11 Gaa ma aandoŋ kaaka aɗe ga Miltine kee Iisa asiyyee beneyya oko Pol gaa: «Asarrica
         galbancum! Aleŋ maa ki beneyyiɗiy gaartaw maa ki elle o maa ki giyye iŋee Zerizalem,
         ki aɗiy beneyya kulla gonek geegar ka Rooma.»Halpiyo ta diyawti Pol12 Gaa ma ta sokkonta ma sossoko, gu Yawudigee daare timmiɗe ma ƴaapo ka, guu boodiɗe, guu halpiyɗe unti Mellayi goo gu teewa ɗa
         o gu ar̰aa ɗa ya maatiki guu deyya ɗa aɗe goŋŋa Pol. 13 Giimi ma halpiye kotti pa goŋŋa, ƴiila orooruwee pooɗi. 14 Guu kaatiɗe gu deeɗiy gassa taattuweeco soƴoowee ku saɗikaŋgeyyo o ajaawaŋgee. Guu beneyyiyyoo goo: «Ni icce niyyane ma haliipine unti Mellayi nii
         ni akaa ɗa ya maatiki illa nii deyya Pol. 15 Haŋka pa ma oyyico oko taattuwee ku parlanti paracco, ku innaniiga tattuwe ka tatta ka asaakargeyyo ga birittoŋga payya Pol o
         ku leene kuu ku aŋka ku elliyyeegu payya gaartee samaane. Niita pa kulla esekke guba
         ni deeɗiya butuuli maa ga alɗitoŋ sara ɗa.»16 Gaa lekkiɗo soopa runtí oko sutti Pol ma giyyiy maa gu beneyɗo goo gu aŋka diyawti
         Pol. Gaa gaɗɗiyyee oko Pol ger ka tatta ka asaakargeyyo ga deeɗeeca iyya diiti ma
         gaarco giimi ma aŋka diyawti. 17 Gaa Pol jooriɗe tattuwe ka asaakargeyyo kaƴi, gaa beneyyiyee gaa: «Arki ɗibilu keeke
         oko tattuwtoŋ ka tatta asan ga lekka beneyyi maa ga aŋka ga beneyyiyyee.»18 Gaa tattuwco asaakargeyyo kaatikkiki ɗibilu gata wikirti tattuwco ka tatta, gaa beneyyiyee
         gaa: «Pol maa ke bakamme kollinoo. Gaa leeɗiyaw gaa na itiramga ɗibilu keeke, gaa
         ga lekka beneyyi maa ga aŋka ga beneyyiyyamga.» 19 Gaa tattuwe ka tatta baamiyya ɗibilu min pitti. Gaa tirriyiyya jeres. Gaa inniyya
         gaa: «Ki lekka me beneyta maa ki aŋka ki beneyyiyyaw?» 20 Gaa ɗibilu kaaka pa tiiliyyee gaa: «Yawudigee daare waaciy kayyeeco ku maa gu asiɗum
         inna ki biriyyooga Pol sokkoŋ, gu kaatikkiki unco taattuwee ku parlanti ku maa gu
         elliyyeegu payya gaartee samaane ƴiila. 21 Kii soopa ayya icca ɗa beneyco kaaka. Ku ma esekke guba pa ƴiila orooruwee pooɗi,
         o gu halpayye goo guu deyya ɗa aɗe goŋŋa Pol gu teewa ɗa o gu ar̰aa ɗa ya maatiki.
         Guta pa yayyamme paaɗe ocokke pe oyyicum ka.» 22 Maa ga tattuwe ka tatta ka asaakargeyyo giyyiyya beneyti ɗibilu kaaka, gaa leeɗiyee
         gaa: «Ayya beneyya ɗa oko giimi beneyyi keeke maa ki beneyyiyaw.» Gaa leeɗiyee gaa:
         «Addo paaɗe.»Pol gu katawki wikirti guberner Pelis23 Gaa tattuwe ka tatta ka asaakargeyyo, kolliɗe taattuweeco asaakargeetee seera, gaa
         beneyyiyyoo gaa: «Timmoŋ miyaŋgee seera ku asaakargeyyo, o melleeco boor̰eyyo orooruwee
         paysara, o miyaŋgee seera miɗi ma jolleeco, kuu yayyimɗo koɗok ku kaatiɗo Sezaree
         ma saha parnakaƴi ta aandoŋŋi, 24 o ku apiroŋ kulla boor̰ee maa ku kalpiyya Pol ku kaatikkiki ma aapiya wikirti guberner
         Pelis.» 25 Gaa tattuwe ka tatta ka asaakargeyyo r̰an̰n̰iɗe kulla maktup ku maa gu itiriyyeeca
         oko guberner Pelis. Aattí pa ga ketepeyye gaa:26 «Naata Kilodiyus Lisiyas, na salammum ki guberner kee Pelis ka nabbisenta. 27 Yawudigee baamiya gimu keeke maa na n̰akammamga o gu boode kulla ma ka diyawti. Gaa maa na
         giyyiɗe kadar ga ay Roomennice pa, na moogiɗe ma asaakargeetaw ni asiyya cawwa min
         picco. 28 A mileŋ na aŋka na ibinɗiy gaari maa gu loomoyɗiya pa, na kaatiki unco taattuwee ku parlanti. 29 Naa leeɗe kabarre kadar gi loomanco taata ay ma gaari ku hukumnigeeco. A gaa oko hukumnigeeco
         Roomennigeyyo pa, ni gassiyee ɗa er̰n̰e maa ni deeɗiya e baŋ pa ni issiyya daŋayi.
         30 Maa na giyyiɗe pa kadar gu Yawudigee aŋka diyawti gimu keeke ma isso ta gubaati, na
         itiramga saa koɗok. Naa beneyyiyyoo oko giimi ma loomoyyiya naa gu addo sakkiya wikircum.»31 Guu asaakargee leeɗiya aleŋ maa ga tattuwco ka tatta beneyyiyyoo. Guu kaatikkiki Pol
         min Zerizalem ma aandoŋ kaaka aɗe namma ya geegar ka Antipatiris. 32 Gaa ma ta sokkonta gu asaakargee ma tan̰ee ka yookiɗe ger ka tatta ka asaakargeyyo,
         ma kalappe boor̰ee pa ƴiiliki Pol Sezaree wikirti guberner Pelis. 33 Maa gu asaakargee ma kalappe boor̰ee sarɗe Sezaree, guu deeɗeeca bira maktup oko guberner
         Pelis o Pol kulla gu kappeega. 34 Maa ga guberner Pelis garkiyicca maktup taata, gaa inniyya Pol gaa: «Kii ay min kiɗa
         ŋawwa?» Gaa Pol pa tiiliyyee gaa: «Naa ay min kiɗa ta Silisi.» 35 Gaa guberner beneyyiyyee payya gaa: «A gaa ay goŋŋa pa, ke uceŋgu giimi ma bakammiyam
         gaari gu asiɗo. Guu ase pa, naa caaɗittoŋca ka pe parlane.» Gaa beneyyiyyoo oko asaakargeyyo gaa gu arki kaar̰e maa ga sultan Erod gekee.

Pol aaye unti guberner Pelis241 Maa gu meeni beeƴa ƴiiliɗe, gaa tattuwco oko taattuweeco soƴoowee ku saɗikaŋgeyyo maa gu kolaa goo Ananiyas sarɗe Sezaree. Guu ajaawaŋgee daare o gimu ma malay giimi
         unti parlanti maa gu semeetee goo Tertulus asiɗe kulla ma Ananiyas. Guu deeɗiya sakkiya Pol wikirti
         guberner Pelis. 2 Gaa guberner n̰aamiɗe gu deeɗiki asa Pol. Gaa Tertulus diiliɗe ga loomoyɗiya gaa:
         «Guberner ka nabbisenta, ay ma gidaanuwcum appe ni parhanɗe asan ni nowotte ma aapiya
         ta kaw, o ga ma ibincum ta hakuumati ga were maginni, gu giimi ku kiɗaatini nowoɗɗe
         daana. 3 Ni leewam barkincum maani ta kaw wikinne paratti o were paratti o oko gaari paracco
         ku samaane maa ki leeni. 4 Innasoopa na aŋka ɗa na misiliyyam wikinne maani. Ma gidaanuwcum, ki giyyini ƴa paalta.
         5 Ni leelo kabarre kadar ga gimu keeke gidaani ɗa ta kaw. Gata ay tattuwco oko giimi
         daare aɗe maa gu kolaa goo Nazareyennigee o ga amassay Yawudigee ku dunuune parattí. 6 Gaa cokkiɗe niŋgiti girti Mellayi, ay ɗakko appe ni baamiyya. 7 Gaa tattuwe ka tatta ka asaakargeyyo kee Lisiyas soopa moogiɗe ga asinni torooriya,
         gaa cawwiniiga min pittini. 8 Gaa Lisiyas beneyyiyyoo oko giimi ma sakayya gaa gu asiya sakkiya wikircum. Oko keeke
         pa tattuwe, kii inniya gimu keeke, ga kii saa kulla ebenna kadar gi loomantini parattí
         ay butulti appe.» 9 Guu Yawudigee oyyikki beneyti Tertulus goo: «Haa! Beneyti keeke paratti maa ga beneyya
         ay tirta.»Pol eperraca kayaati unti guberner Pelis10 Gaa guberner Pelis cipiliyyee pitti oko Pol gaa ga beneyyu. Gaa Pol waciɗe ga beneyyiɗe
         gaa: «Na lekka kabarre kadar ga ay kii ma caɗaani parlane oko nii Yawudigeyyo min ƴilaakeyyo ya haŋka. Na parhanne maa na ipiricca kayaatu uncum. 11 Kii saa kulla aawiy ƴa gaari kooko! Maa na kaatiɗe Zerizalem aabiditi Mellayi, gu
         meenitaw ƴiila ɗa orro o seera. A gaa moomo pa ki addo inna. 12 Lekka ɗa gimu ma gassinoo naa ecekke meela ma gimu e baŋ na esekkayooca oko giimo,
         baŋ ga dooranti girti Mellayi, e baŋ ga aɗicco gerraco Yawudigeyyo ka giraaniti e baŋ ga were ka timmico giimi ku geegarri. 13 Giimi kooko gederra ɗa gu gassiyyaw er̰n̰e maa gu garaam haŋka. 14 Haŋka pa na gederra na beneyyiyya keeke uncum: Na lobokkee oko Mella Milco kookuweetini,
         naa joboɗɗo butulti Iisa. Guta pa goo ga botol kaaka miɗɗa ka, naa soopa amanne oko
         Kitamniti Muusa o oko kutubgeeco nabiinigeyyo. 15 Lekka latta kaƴi maa na ocokke ma amanno, o giimi ma loomoyyinoo kulla ocokke aleŋ
         tanni, kadar ga Mella akkiy naɗa min muuti giimi ku ɗayaŋ o ku ɗayaŋ ɗa. 16 Ay ɗakko appe na asarɗe diiman ku maa gi mooyitu alɗo lekka ɗa loomane unti Mellayi
         o unco giimo.17 «A mileŋ na leelo ƴilaakee maani bala kaato Zerizalem pa, na asee na eterɗiyo gurus
         oko gimtaw ku maa na gaayiɗiy o na sooƴe saɗikane oko Mellayi. 18 Ay kaaka appe ay lubbitu maa na leewa maa gu deeɗino gassa dooranti girti Mellayi:
         Naa gakammica ka apiltu maa na deeɗo samaane unti Mellayi. Lekka ɗa giimi maani ma
         naa, o ya hawwane kulla lekka ɗa. 19 A ma gassinoo soopa aatti girti Mellayi ay Yawudigee daare ku diyargee ku kiɗa ta
         Aazi. Ay guta ampane kee ma asaa gu asinno luumiya uncum, guu lekka beneyyiŋgee ma gaartaw.
         20 Giimi kooko ma ase min Zerizalem ma aaye iŋee, gu gaariy ƴa gaari ku miɗɗa ta kaw
         maa gu gassiyaw wikinne maa na alɗo unco taattuwee ku parlanti. 21 Na leelo latta kaƴi ka, maa na beneyyiɗe ma raɗɗa unco taattuwee kotti naa: Na ocokke
         ma amanno kadar ga Mella akkiy naɗa giimi ku mattenta o ga ay ma keeke appe ku caɗawɗinaw
         parlane haŋka!»22 A Pelis pa, mileŋ ga ibiniy gaari ku butulti Iisa, ga n̰aamica omma parlane gaa beneyyiyyoo
         oko giimi ma loomoyyiya Pol gaa: «Gaa tattuwco asaakargeyyo kee Lisiyas aseero, na
         akkitoŋgu caaɗa ka pe gaartoŋ kooko.» 23 Gaa beneyyiyyee oko tattuwco asaakargeyyo gaa ga issiyya Pol daŋayi, innasoopa ga
         dowwe aɗe o gimtee kulla ga dowwayo gu asawɗee gu gayawɗiya.Pol nowotta ƴilaakee seera daŋayi24 Maa gu leeɗe meeni, gaa Pelis asiɗe ma daatti tee Dursila. Gita pa ay Yawudiŋga. Gaa Pelis n̰aamiyyee oko Pol ga asiɗe, gaa gewɗiya beneyyi ta amanno oko Iisa Masi.
         25 Maa ga Pol soopa diiliɗe ga beneyɗo ma gaari ku nunto ta ɗayaŋ o ma ka gederro ta
         galbanti o ta zii, o ma ka parlane ta omma, ga Pelis gi kelemti oome, gaa beneyyiɗe gaa: «Haŋka ki addo appe ƴa, naa
         gasse wikinne pa, naa jooriɗum ka pe.» 26 A oko kanti ka pa ga moyee gaa walaŋ pe ga Pol beree gurus. Ay ɗakko appe ga kolowɗiya
         diiman wikirti gu beneyɗo. 27 Maa gu nuntiɗe ƴilaakee seera omma, gaa guberner Pelis gu magiyya ma Porsiyus Pestus.
         Gata kaaka pa duwiyee kanti oko Pol daŋayi, asan ga aŋka ga deeɗiyo daanayo oko Yawudigeyyo.

Pol aaye unti guberner Pestus251 Gaa Pestus sarɗe kiɗa ta Yudee. Gaa meeni subba omma ga waciɗe min geegar ka Sezaree
         ga kaatiɗe Zerizalem. 2 Guu taattuweeco soƴoowee ku saɗikaŋgeyyo ma ajaawaŋgeeco Yawudigeyyo asiyya sakkiya Pol unti guberner Pestus o gu kuddiyyee goo 3 ga oyyayo ga asikkiki Pol Zerizalem. Guta soopa inniya goŋŋa asan ga oko kanco ka
         gu aŋka gu issiyyee guba butuuli gu deeɗiya. 4 Gaa Pestus soopa tiiliyyoo gaa: «Pol aaye daŋayi Sezaree, o naa kulla ma kayaatu yokaa
         katta. 5 Guu taattuweetoŋ izinno Sezaree. Gaa gimu kaaka leewe ka miɗɗa pa, guu luumiyiyya
         ka pe.»6 Pestus pa nunte latta ka meeni poppoɗi e baŋ gu orro ka wikirco kaaka Zerizalem, gaa
         yookiɗe Sezaree. Gaa ma ta sokkonta kaƴi, ga deeɗe nunta wikirti ka caaɗiti parlanti, gaa beneyyiɗe gaa gu askiki Pol. 7 Maa ga Pol asiɗe, guu Yawudigee ma ase min Zerizalem asiyya kadira guu loomoyɗiya
         ma gaari ku suura ta kaw maa gu gederra ɗa gu tabbitiyyeegu. 8 Gaa Pol pa gemmiɗiy gaartee maa ga ipiricca kayaati gaa: «Naa niŋge ɗa kaytiŋ, bala
         ga oko hukumnigeeco Yawudigeyyo o bala ga girti Mellayi o bala ga oko tattuwe ka tatta ka Rooma.» 9 Pestus pa aŋka ga deeɗiyo daanayo oko Yawudigeyyo. Gaa inniyya Pol gaa: «Ki aŋka aɗe
         na deeɗamgu caaɗa gaarcam kooko gonek Zerizalem untu?» 10 Gaa Pol tiiliyyee gaa: «Kaw! Naa aaye paaɗe unti were ka caaɗiti parlanti ka tattuwe
         ka tatta ka Rooma. Ay iŋee ka gu caɗaw parlane. Naa ɗe leewiyo ɗa ya miɗɗa kaƴi oko
         Yawudigeyyo, o kii kulla lekka kabarre tam oko keeke. 11 Naa negekka niŋgo ma arakke diyaw, na pocaa ɗa muutu. A guu gaari maa gu loomoyɗinoo
         kooko soopa ay bowwo ka, ga lekekka ɗa gimu ma lekekkaw botol ku maa ga baaminno ga
         birinno picco. Kaaka pa, na wakakkaa tattuwe ka tatta ka Rooma.» 12 Gaa Pestus ma ajaawaŋgeetee deeɗiy waaca kayyeeco. Maa gu waaciɗiy guu asiɗe, gaa
         guberner kee Pestus asiyyee tiila oko Pol gaa: «Mileŋ ki wakkiya tattuwe ka tatta
         ka Rooma, ki kataa pe unti aɗe.»Pol unti Sultan Agirippa13 Maa gu leeɗe meeni minnaw, gaa sultan Agirippa+ ma sutti tee Berenis kaatiɗe Sezaree salammiti guberner kee Pestus. 14 A mileŋ gu leelo pa iŋaa meeni maani, ga Pestus gemmeegu pe gaartee Pol oko sultan
         Agirippa gaa: «Lekka iŋee gimu maa ga guberner Pelis capakkiyee aatti daŋayi. 15 Gaa maa na kaatiɗe Zerizalem, gu taattuweeco soƴoowee ku saɗikaŋgeyyo ma gicco ajaawaŋgeeco Yawudigeyyo deeɗiya sakkiya wikirtu, guu inninnoo goo na caaɗee parlane o na diigiyya. 16 Gaa naa pa tiiliyyoo naa gu Roomennigee oko ta aadanco gu beraa ɗa gimu maa gu giimi
         loomoyyee goŋŋa ka, bala waago ma gittee ma loomoyyiya o ga lekka kulla botol maa
         ga ipiricca kayaati min bowwiti. 17 Guu taattuweeco soƴoowee ku saɗikaŋgeyyo ma gicco ajaawaŋgeeco Yawudigeyyo asiɗe iŋee
         ma naa. Gaa, bala dummo, ta sokkonta, na nuntiɗe wikirtu ka caaɗiti parlanti. Naa
         n̰aamiɗe naa gu aɗiki asa gimu keeke. 18 Naa lewɗe pe naa walaŋ gu giimi ma loomoyyiya cemekke beneyyiŋgee ku suura ta kaw
         a caŋ guu lekka ɗa. 19 Meele soo ma gaari ku ibaadaco o ma gaartee Iisa kaƴi aɗe maa goo ga maate, gaa Pol
         pa gaa ga geewa. 20 Guu gaarco kotti appe na alɗe ibina ɗa payya dagganco. Ay ɗakko appe na inniyya Pol
         naa ga addo gonek Zerizalem ku maa gu deeɗe caaɗa parlane ma naa oko gaartee kotti.
         21 Gaa Pol soopa poociɗe kaato. Gaa wakkiɗe kaato wikirti tattuwe ka tatta ka Rooma ga deeɗe caaɗa parlane. Naa leeɗiyo oko asaakargeyyo naa gu yookiya daŋayi gu taraɗɗiya,
         kadar kee na n̰akamɗe ga oko Seezar, tattuwe ka tatta ka Rooma.»22 Gaa sultan kee Agirippa beneyyiyyee oko Pestus gaa: «Naa kulla aŋka ƴa giyyiti gimu
         keeke.» Gaa Pestus tiiliyyee gaa: «Sokkoŋ ki geewa ka.»23 Gaa ma ta sokkonta kaƴi, ga sultan kee Agirippa ma sutti tee Berenis issiɗiy kaɗiŋgeeco
         ku salaatiniyyiti, guu asiɗe un̰n̰a ger ka timmiti. Iŋaa pa, gu taattuweeco asaakargeyyo
         o ku geegarri aaye. Gaa Pestus n̰aamiɗe gu deeɗiki asa Pol unco. 24 Gaa guberner Pestus beneyyiɗe gaa: «Kii sultan kee Agirippa o kuŋ keeke parattoŋ ma
         aaye iŋee ma nii, elloŋga gimu keeke. Yawudigee paracco asiya sakkiya wikirtu. Guu
         gassinnoo maa na alɗo Zerizalem o gu asiyaw kulla iŋee Sezaree. Guu cayyakɗo aɗe goŋŋa
         ma ka diyawti. 25 Naa soopa elliyee ɗa kaytiŋ latta ka miɗɗa maa ga negekke ma arakke diyaw. Oko keeke
         pa, ga gata saa kulla ma kayaati wakakke tattuwe ka tatta ka Rooma ga deeɗe guu ella
         gaartee. Haŋka pa na icce niyyane ku maa na n̰aamiyyeega. 26 Gaa ma kaaka aɗe na alɗe gassa ɗa beneyyi saa maa na kitipiyɗe oko tattuwe ka tatta
         ka Rooma ma gaartee. Ay ɗakko appe na itirittoŋga saa untoŋ, o uncum oko kii sultan
         kee Agirippa. Haŋka pa ku innoŋga maa na gassiɗo beneyyiŋgee naa r̰an̰n̰iyyee oko
         tattuwe ka tatta ka Rooma. 27 A gita pa wagee ɗa ke n̰aamiyya Rooma gimu ka baamenta daŋayi bala kitipiyo samaane
         ta gaartee maa gu loomoyɗiya.»
         
            
               	Sultan Agirippa pa, gu semeetee goo Erod Agirippa. Ay Erod Agirippa ma daa ta seera.

Pol eperraca kayaati unti Sultan Agirippa261 Gaa Agirippa beneyyiyyee oko Pol gaa: «Kii kulla gemmiya kancum maa ki ipiricca kayaacum.»
         Gaa Pol cipiliyya pitti, maa ga ipiricca kayaati gaa: 2 «Kii sultan Agirippa, naa gi daanaw meente maa na ipiricca kayaatu uncum min oko loomanco
         Yawudigeyyo parattí, 3 asan ga kii saa kulla ibiniy samaane aadaŋgeeco Yawudigeyyo paracco o meleewico. Oko
         keeke pa, ki ban̰n̰u ki giyyinno ma sabur.4 «Yawudigee paracco ibinca nuntitu min ɗibiluwtu o gu ibinca nuntitu baŋ gi maate min
         omma maa na nowoɗɗe ma gimtaw ku kiɗa ta Silisi o ku Zerizalem. 5 Guta pa ibinno min tippa o gu gederra gu beneyyiyya maa gu elle o maa gu giyye guu
         aŋka, kadar ga naa nunte ma giimi ma bakammica ibaadatini ta raɗɗa ƴiila maa gu kolaa
         goo Pariziyen. 6 Haŋka pa, ku caɗaanaw parlane asan na ocokke ma amanno oko beneyyiŋgee maa ga Mella beneyyiyoo oko kookuweetini.
         7 Balleeco kookuweetini ku orro o seera pa kulla ocokkaa wikinne maa ga beneyyi kaaka
         deeɗo, maa gu aabidiyya Mella paato o aandoŋ ma niyyane. Sultan kee Agirippa, naa
         kulla ocokke pe goŋŋa aɗe. Ay kaaka appe gu Yawudigee loomoyɗinoo! 8 A ayme ga kuŋ Yawudigee beneyɗo kuu ku gederra ɗa ku amanniɗo kadar ga Mella naɗakkay
         giimi min muuti?9 «Naa kulla min omma kee na moyee naa ga ay tirta na bookiɗo ma gaari paracco ku semeetee
         Iisa ka Nazaret. 10 Ay keeke appe maa na leelo gonek Zerizalem. Taattuweeco soƴoowee ku saɗikaŋgeyyo biryaw botol ku maa na bamaɗɗiy o na eseɗɗiy daŋayi gimtee Mellayi maani, o wikinne
         maa guu caaɗiyyo parlane ma ka diyaawi, ga naa oyee, 11 o na tan̰aayo gerraco Yawudigeyyo ku giraaniti iŋee o iŋee na deegeyɗiy giimi ma dowwiy galbigeeco oko Iisa ku maa gu cappitti oko
         amannico. Bogortu paratti na zelekkiyooga ta tirta teete namma na jobbiɗiy oko gawaagargee
         ma ay ku Yawudigeyyo ɗa ku maa na deeɗiy diigiya.»Pol jepekkay gaartee maa ga dowɗica galbanti oko Iisa12 Gaa Pol beneyɗo missa gaa: «Ay goŋŋa appe meene kaƴi, na waciɗe min geegar ka Zerizalem
         na katawɗo geegar ka Damas. Guta pa ay taattuweeco soƴoowee ku saɗikaŋgeyyo ma berewwiyaw botol ku maa na deeɗiy bamma giimi ma dowwiy galbigeeco oko Iisa. 13 Sultan Agirippa, gii gaayile raɗɗa maa na katawɗo butuuli, na elliɗe bahaarane ma
         beeriyaw min samaani. Beerití taata pa ƴiilaca kulla ta paatti. Gii kadirinni ma gittaw
         ma ezekkino. 14 Nii solliɗe parattini kiɗaati. Naa giyyiɗe ur̰e ma beneyyiyaw ma beneyco Ebireenigeyyo gee: “Sol, Sol, ayme ki deegeyɗino? Ayme ki asaɗɗo aleŋ koydane ma pocee tammo ta
         milti? Assicum kulla gayee ɗa maatiki.” 15 Naa inniɗe naa: “Miltu, kii ay we?” Gaa gata pa tiiliyyaw gaa: “Naa ay Iisa maa ki
         deegeyye. 16 Haŋka pa ki wacu, warru uwwa! Naa oomiyam ku maa na apirɗum ki deeɗo lubaakatu. Ki
         deewa suyuudintu ki deeɗiyo beneyyo oko giimo kadar ki ellinoo meente o ki akkiyoogu
         beneyya gaari maa na akkamgu gaara. 17 Na tarakkam min oko gimcam ma ay Yawudigee o min oko giimi ma ay Yawudigee ɗa ku wereeriyee maa na asiɗum n̰aama. 18 Na n̰akammam ku maa ki deeɗiyoogu iyya iɗiico, guu oomiɗo min namtuwwi, guu asiɗo
         bahaaranti. Na n̰akammam kulla ku maa guu uttitti oko gudiranti Seetanni, guu asiɗo oko ta Mellayi. Guu duwiy galbigeeco oko naata pa, guu gassiɗo saamiyo
         ta zunubgeeco o were aacco giimi ma duwenta oko Mellayi.”»Pol beneyya ma gaari ku lubbiti19 Gaa Pol beneyyiɗe payya gaa: «Sultan Agirippa! Ay kaaka appe na alɗiy pooca ɗa gaari
         maa na elle min uwwa samaani aleŋ ma waano. 20 Innasoopa na beneyyiyoo ƴa omma oko giimi ku Damas o koo ku Zerizalem o koo ku kiɗaayee
         paratti ku Yudee o oko giimi ma ay Yawudigee ɗa, naa gu meeliy gaarco ku miɗɗa, guu ribilɗo oko Mellayi, o naa gu leewu gaari ku
         samaane ma garaa kadar gi hayaatanco deero magenta ma seene. 21 Ay oko keeke appe gu Yawudigee asinno baama maa na alɗo dooranti girti Mellayi, guu aŋkiɗe diyawtu. 22 Ya meente aɗe soopa ga Mella tarnoo, na alɗo kanni missa suyuudinti unco giimi paracco
         ku rootta o ku taatta. Beneytu maa na beneyye pa jagenta ɗa min oko ka nabiinigeyyo o ka Muusa oko gaari ma akka asa, 23 kadar ga Masi, gata maa ga Mella aparre, akka diigiya, gaa maatiɗo, o ga gata appe ma delaaca naɗaw
         min oko giimi ku mattenta, o ga akkiya taasa beneyyi ka bahaarane ta najjiyti oko
         Yawudigeyyo o oko giimi ma ay Yawudigee ɗa.»Pol enaa sultan Agirippa gaa ga duwca galbanti oko Iisa24 Pol ƴa beneyya missa goŋŋa ku maa ga ipiricca kayaati, gaa guberner kee Pestus cayyikiyyee
         gaa: «Pol, kii awakka! Ki garkiye pile maani gi kayaacum masilɗe!» 25 Gaa Pol tiiliyyee gaa: «Naa ay awaaka ɗa, tattuwtu. Beneyyiŋgee maa na beneyya kooko
         ay seene o gu dandal, 26 o beneyyi keeke ga sultan Agirippa ibinya tam. Ay ɗakko appe na beneyɗo unti bala
         ɓayaw. Na ibina ma seene kadar ga ya kaƴi min gaari kooko lekka ɗa ma masalle min
         unti, asan gu gaari kooko deero unco giimi paracco, kiilenta ɗa. 27 Sultan Agirippa, ki amanne aɗe oko beneyyiŋgeeco nabiinigeyyo maa gu beneyye tippa? Na ibina aɗe kadar ki amanne!» 28 Gaa sultan Agirippa pa tiiliyyee oko Pol gaa: «Oko kancum ka, haŋka keeke aɗe saa
         ki aŋka ki ribilinno na deeɗo Kerettiyen e?» 29 Gaa Pol beneyyiyee gaa: «Caŋ ga haŋka e baŋ ga ya omma, na enaa Mella maa ga kii o
         giimi kooko paracco ma geewano meente deeɗo aleŋ naa, soopa bala janaazargee kooko.»30 Maa ga Pol gaamiyya beneyti kaaka, gaa sultan Agirippa o guberner Pestus o Berenis
         o giimi ma aayiyo kotti paracco waciɗe. 31 Gaa maa gu okomɗo kaaka, gu beneyɗo aacco goo: «Gimu keeke negekke ɗa niŋgo ma arakke
         diyaw e baŋ gi janziro.» 32 Gaa Agirippa leeɗiyee oko Pestus gaa: «Ampane kee ga gimu keeke alɗe enaa ɗa caaɗo
         ta parlanti wikirti tattuwe ka tatta ka Rooma ki gederra aɗe ki cappiyyee.»

Pol gu n̰akamma geegar ka Rooma271 Gaa guberner kee Pestus icciɗe niyyane ga n̰aaminnii+ ma markaba kiɗa ta Itali. Gaa kappiyyooga Pol o giimi daare maa gu bamakke daŋayi
         oko tattuwe kaƴi aɗe ka asaakargeetee tattuwe ka tatta ka Rooma maa gu semeetee goo Yuliyus. 2 Nii kalpiɗe markaba ma ase min geegar ka Adiramitiyum ni katawɗo ta diyargee ku biití
         baharre ta yaata ta kiɗa ta Aazi. Nii kaatiɗe. Aristaarke pa, ma ay gimu ka geegar ka Tesalonik ma aaye kiɗa ta Maseduwan,
         torgowwe kulla ma niita. 3 Gaa ma ta sokkonta ni sarɗe geegar ka Sidon. Gaa Yuliyus leeɗiyee samaane oko Pol
         ga duwiyyee ga deeɗiy ella lanjigeetee ku maa gu gassiyyee maatiki ma koyowwiyee.
         4 Gaa min iŋaa ni ƴiiliɗe. Nii baarayɗica Sipire ma kadirenta ma ammi asan ga ussu gaballinii.
         5 Nii tappicca baharre katta ta kiɗa ta Silisi o ta Pampili, nii sarɗe geegar ka Miira
         kiɗa ta Lisi. 6 Gaa iŋaa pa, ga tattuwe ka asaakargeyyo gassiɗe markaba ma asaa min geegar ka Alekzandiri
         gii katawɗo kiɗa ta Itali, gaa kalpinnii markaba taata.7 Nii katawɗo ma halle ka. Nii leeɗe meeni maani, nii sarɗe geegar ka Keenid ma diigane.
         Mileŋ ga ussu gaballinii pa, ni gederre ɗa ni kaatiɗe cur. Nii kaatiɗe watuunití kiɗa
         ta Kiret ma kadirenta ma ammi ku maa ni gassiɗo were ma ocokkaniiga ussu. Nii ƴiiliɗe
         saripti dambu ka Salmoone. 8 Nii sappaɗɗo ma gidaane ka sariptí kiɗa ta Kiret, nii sarɗe were kaƴi aɗe maa gu kolaa
         goo Bopoor+. Were kaaka pa aaye katta min geegar ka Lasee.9 Turguwtini keeke pa iccini wikinne maani. Meene ta samkiyco Yawudigeyyo ƴiile paaɗe, kaaka pa gi ƴiilo omma deeweene miɗɗa ta kaw asan ga ussu
         azakka ga gaabalɗinee. Ay ɗakko appe ga Pol waciɗe ga iyyiyyoogu deyco melleeti markabati
         gaa: 10 «Lanjigeetaw, naa ella goŋŋa ga turguwtine deewa miɗɗa ta kaw. Markabatine o lawti
         masalla, o gu guta ɗa ka, kee kulla ma kayyeetine kee baame ɗa samaane ke matakka.»11 Tattuwco asaakargeyyo soopa icciya beneyco tattuwtí markabati o miltí. Beneyti Pol
         pa ga baamiki ɗa. 12 Were ka biití baharre ta yaata kaaka pa maa goo Bopoor samaane ɗa nuntiti ma wikinne
         ka dettuwwi. Ay ɗakko appe gu giimi ma kalappe markabati oyyiɗe ma ka ƴiiliti min
         iŋaa. Aŋka gu sarɗo alka were kaƴi maa gu kolaa goo Penikse, ma aaye biití baharre
         ta Kiret. Were kaaka pa aaye gidaane ka karimni. Iŋaa pa, gu aŋka gu nuntiɗo namma
         ya gaamiti dettuwwi.Ussu azakka baharre ta yaata13 Gaa ussu diiliɗe ga azaɗɗo min ta watuuni ma halle ka. Guu lewɗe goo walaŋ gu gederra
         paaɗe gu kaatiɗo Penikse. Guu jootiyya sarnati ka suura ma wereɗɗaca, guu katawɗo
         paaɗe ta karimni paal paal o gu baarayye ma saripti Kiret ma kadirenta ma ammi. 14 Gaa wikinne paalta omma, ga ussu maa gu kolaa goo ‘ussu ka jarilti o ka muŋsanni’,
         beerinnii ma raɗɗa min dambu ka Kiret. 15 Gaa ussu kaatikkikiti markaba. Niita pa gederre ɗa ni kaatiɗo were maa ni aŋka. Nii
         duwitti, gaa ussu ƴiilikikkini. 16 Nii ƴiiliɗe ma ta watuuniti were rootta ma kadirenta ma ammi maa gu kolaa goo Kooda.
         Were kaaka pa uciniiga ussu paalta. Gaa ma diigane ta tirta ni gederriɗe ni wirricca
         markaba ta moogati. 17 Guu lubaakeeti markabati gagicca markaba ta moogati aattí markaba ta yaata. Guu arɗicca
         markaba ta yaata ma seppee ku maa gi markaba alɗo ɗimma ɗa. Mileŋ gu ɓayakke pe gi
         deeɗiko ɓaaca biití baharre ta kiɗa ta Libi, gu uwwiya kayaaco ammo ettu onnenta ma
         donni baltí markaba ta yaata, nii duwitti ga ussu ƴiilikkikini kanti.18 Gaa ma ta sokkonta ga ussu tooricca raɗɗa markaba. Guu lubaakeeti markabati soƴƴiɗiy
         lawwi asan gi markaba diile gi eceɗɗo ammi. 19 Gaa ma ta sokkonta pa, gu lubaakeeti markabati saa pe bulɗiy lawti markabati maa gu
         loboɗɗica, guu soƴƴiɗiy aattí baharre ta yaata. 20 Gaa meeni maani ni alɗica ella ɗa paato o kalli, o ussu azakka missa raɗɗa ta kaw
         namma nii walaŋ ni matakka paaɗe.21 Nii lekkiɗo meeni maani bala tiyaw. Gaa Pol waciɗe unco giimi paracco, gaa beneyyiɗe
         gaa: «Kuŋ gittaw keeke kuu alɗiya giyyo beneytu, ku alɗo wacaw ɗa min Kiret, gi samaane
         ƴiila oko kuŋ, ke wagaa ɗa ma ussu o ya lattaatoŋ kaƴi ma masalla lekka ɗa. 22 Haŋka soopa na enaatoŋ ku asarriɗiy galbigeetoŋ, asan ga ya kaƴi min aattoŋ masalla
         ɗa illa ay markaba ka. 23 A gata pa, Mella maa na ay kanti o maa na lobokkee n̰aamawga aandoŋ keeke malaykatti, 24 ga asiyyaw beneyya gaa: “Pol, addo ɓaya ɗa, asan ga Mella aŋakke gu deeɗam caaɗa parlane unti tattuwe ka tatta ka Rooma o ma gidaanuwti Mellayi oko kii ga Mella najjiyɗiy giimi kooko paracco ma kalappe
         markaba teete ma kiita.” 25 Oko keeke pa lanjigeetaw, ku asarroŋgu galbigeetoŋ asan na dowwica galbantu oko Mellayi
         o maa ga beneyyiyaw keeke asaa butulti. 26 A kee soopa, gi markaba soƴaane biití baharre ta kiɗa ma kadirenta ma ammi.»Guta sarakka kiɗaati27 Keeke pa ay aandoŋtini ma daa ka orro o pooɗi maa ga ussu torooroyɗini missa aattí
         baharre ta yaata ta Adiriyatik+. Gaa ma ta ɗaɗɗakkiti aandoŋŋi, gu lubaakeeti markabati lewɗe goo walaŋ ni sarakka
         katta kiɗaati. 28 Guu uwwiɗe maatiki suura ma onnenta ma sippu ga desewɗo ku maa gu elliyya siƴƴuwco
         ammo. Gaa siƴƴuwco deeɗe orooruwee seera miɗi. Gaa omma paalta gu uwwiɗe payya. Iŋaa
         pa, ga siƴƴuwco deero orro o beeƴa miɗi. 29 Guu ɓayɗe goo walaŋ pe gi markaba ɓacaa dambeyyo. Ay ɗakko appe gu dawwiɗe sarnati
         ka suura pooɗi ma onokke taarti markabati ma baabassaca. Guu ocoɗɗe pe ga were walɗo
         ka koɗok. 30 Guu lubaakeeti markabati beericca ammo markaba ta moogati. Guu leeɗe goo gu dawakka
         unti markabati sarnati ka suura kee ma wereɗɗaca. Beneyco kaaka pa ay seene ɗa, aŋka
         gu n̰oor̰iɗo ka. 31 Gaa Pol beneyyiyyee oko tattuwe ka asaakargeyyo ma asaakargeetee gaa: «Guu giimi kooko
         nunte ɗa markabati ma kee, ga kuŋ kulla pakaa ɗa.»32 Ay ɗakko appe gu asaakargee reppiɗiy donni ma onokkica markaba ta moogati taata gi
         galɗe, guu duwwitti gi ƴiiliɗe.33 Gaa omma min maa gi paato alɗe ecekka ɗa missa, ga Pol beneyyiyoo gaa: «Meente ku
         lekka paaɗe meeni orro o pooɗi diiganti bala tiyaw o ku ocokke ka pe. Haŋka pa kadar
         gi paato eceɗɗo kee ku teyyoŋ. 34 Naa ku teyyoŋ ku maa ku gassiɗo gudirane ku najjiyɗo. Min aattoŋ pa, lekka ɗa ya kaƴi
         kulla ma mesella laawu kaƴi ka kayaati.»35 Maa ga Pol beneyyiɗe goŋŋa, gaa icciɗe mappa, gaa leeɗiyee barkinti oko Mellayi unco
         giimi paracco, gaa erriyya, gaa aymiɗe. 36 Guu guta paracco asarriɗiy galbigeeco gu aymiɗe kulla. 37 Niita pa parattini appe ma kalappe aattí markaba taata deewa miyaŋgee seera o orooruwee
         paysara o bizgiƴi (276) gimu. 38 Maa gu teeɗe gu ayyiɗe, guu soƴƴiyya ammo geme maa gu ecekke, ku maa gi markaba deeɗiyo
         acapta.39 Maa ga were walɗe, guu lubaakeeti markabati ellicca kiɗa unco guu alɗica ibina ɗa.
         Guu elliɗe were ma ay ƴiiro o ga ƴoŋgolle guu alɗo lekka ɗa lokkomco ammo. Guu aŋkiɗo
         ampane kee gu sarikkiti were kaaka ku maa gu deeɗica wirra markaba. 40 Guu ipirɗiy donni ku sarnati ka suura ma baabassaca, gu suubiɗe ammo. Guu ipirɗiy
         seppe ku arsiti ku maa gi deeɗo kosokko payya, o gu onnica kaɗiyye ta yaata o gi dalamta
         unti markabati ga ussu sapaɗɗini, gii kaatikkini namma ya ƴirtí kiɗaati. 41 Gaa untí markabati soopa atiɗe siwwe ta ƴirti ma aaye aacco ammo, gii warriɗe diŋ.
         Guu lokkomco ammo ɗimmicca min sulaayi.42 Guu asaakargee aŋkiɗo diyawco oko giimi ku bammenta ku maa gu alɗo wada ɗa gu paawiɗo.
         43 Mileŋ ga tattuwco asaakargeyyo pa aŋka najjiyti Pol, ga duwiyoo ɗa gu leeɗiya lattaaco
         kaaka. Gaa beneyyiɗe gaa gu giimi ma ibina wadaw ƴa omma gu suubu ammo, guu wadiɗo
         namma ya kiɗaati. 44 Ku daare pa gaa gu bammu etteeti markabati e baŋ gu lawti daare ma desaa ɗa gu jobbiɗiy
         paaɗe gicco ma ibina wadaw. Ay goŋŋa appe gu sarɗe kiɗaati ma aapiya paracco.
         
            
               	Beneyyi ka n̰aaminnii keeke pa, garaa kadar ga Lik kulla aaye ma ini Pol. Ay Lik ma kitipiyca kitamne teete.

               	Bopoor pa ay were samaane maa gu markabanigee waraɗɗo.

               	Baharre ta Adiriyatik okomma min oko baharre tee ta yaata maa ku kolaa goo Mediteranee.

Pol sarakka kiɗa ta Malte281 Maa ni sarɗe kiɗaati ma aapiya, nii leeɗe kabarre kadar ga were ma kadirenta ma ammi
         kaaka gu kolaa goo Malte. 2 Guu giimi ku iŋaa kotti joobini parattini ma daana ta tirta. Mileŋ gu ammi n̰akaa
         ga ussu alɗo detta pa, gu zeegini okko ni kadiricca. 3 Gaa Pol sokoɗɗo ettee ga kalawɗo okkati. Gaa ma gazaan̰i ka okkati kaaka, ga barwu
         oomiɗe ga oomiyya pitti Pol, gaa zawaɗɗe. 4 Maa gu elliyya gaa barwu kokoŋiyyee pitti ga zawaɗɗe, guu beneyyiɗe aacco ka goo:
         «Gimu keeke ay diyaawa ka giimo. Ma paawiti taata aɗe min baharre ta yaata, gi parlane oyowwiyee ɗa nunto!»5 Gaa Pol soopa sekkiyya barwu min pitti ga galɗe okkati o ga aawe ɗa ya raɗɗo. 6 Guta pa ocokke gu elliyya ga Pol osaa e baŋ ga galaa ga maatiɗo koɗokka ka. Gaa maa
         gu nambiɗe, gu elelɗiya appe ga ka miɗɗa asiyee ɗa. Guu yookiɗe payya gu beneyɗo goo:
         «Gimu keeke ay kaƴi min zorro!»7 Katta were kaaka pa, lekka gaan ma ay ka tattuwco oko giimi ku Malte semeetee pa goo
         Pibiliyus. Gata kaaka pa joobinii samaane o ga nuntinii meeni subba girti. 8 Gaa tatti Pibiliyus kaaka oƴowɗe asan ga parayya, ziiti koɗosse o ga ɗerekka baara.
         Gaa Pol kaatiɗe ga deeɗiya ella, gaa inniyyee Mella, o ga gageegu pittee kayaati,
         gaa rayyidiyya. 9 Maa gu giimi ku Malte giyyikki keeke, guu giimi daare ma parayya asiyyee oko Pol,
         gaa rayyidiɗiy. 10 Guu issinnii karaamane maani o maa ni katawɗo gu birni lawwawwi paracco ku turguwwi
         ma koyowwini.Pol sarakka geegar ka Rooma11 Nii pa nunte iŋaa Malte koyyee subba. Gii lekkiɗo iŋaakite markaba ta Alekzandiri
         ma nunte wikinne ka dettuwwi paratti. Unti markaba taata pa, lekka zorri maajibi+ maa gu sacakke ma ettu. Ni kalpiɗe ni kaatiɗe. 12 Nii sarɗe geegar ka Sirakis. Iŋaa pa ni dee nunta meeni subba. 13 Gaa min iŋaa ni jepewɗe paaɗe ma biití baharre ta yaata namma ni sarɗe geegar ka Reziyo.
         Gaa ma ta sokkonta ga ussu diiliɗe ga azaɗɗini min ta watuuni, nii leeɗe pe meeni
         seera ka nii sarɗe geegar ka Puuzol. 14 Iŋaa pa ni dee gassa seneeta ma dowwiy galbigeeco oko Iisa. Guu inninnii goo ni nuntu
         ma guta meeni paysara. Ay goŋŋa appe ni ƴiiliɗe namma ya Rooma ma asintini. 15 Maa gu seneeta ma dowwiy galbigeeco oko Iisa ku Rooma giyyiɗe kadar ni asaa, gu daare
         ƴa joobini namma ya Sunne ta Apiyus o daare pa namma ya darre maa gu kolaa goo ‘Gerra
         ku turaayo ku Subba’. Maa ga Pol elliɗiy pa, gaa leeɗiyee barkinti oko Mellayi o gi
         galbanti ooliyee. 16 Gaa maa ni sarɗe geegar ka Rooma, guu oyyiyyee oko Pol ga nuntiɗe ger kaƴi kayti ka
         ma askar kaƴi ma ellaa.Pol o taattuweeco Yawudigeyyo17 Gaa meeni subba omma, ga Pol kolliɗiy taattuweeco Yawudigee ma aaye Rooma. Maa gu asiɗe, gaa beneyyiyyoo gaa: «Seneeta, oko gimtine na leyyo ɗa ka miɗɗa o
         oko aadaŋgeeco kookuweetine kulla. Gaa ma kaaka aɗe gu Yawudigee baaminnoo Zerizalem,
         guu birinnoo picco Roomennigeyyo. 18 Maa gu Roomennigee inninnoo pa, gu aŋke gu cappiyyaw asan gu gassiyaw ɗa er̰n̰e ma
         arakke diyaw. 19 Guu Yawudigee soopa alɗe aŋakka ɗa gu cappiyyaw. Ay kaaka appe ma asarrinoo na inniɗe
         botol ku maa na piricca kayaatu unti tattuwe ka tatta ka Rooma. Innasoopa, na aŋka
         ɗa na sakkiyɗiy gimtaw koo Yawudigee. 20 Ay keeke appe na jorowɗitoŋ na asittoŋ ella o na asittoŋ beneyya. Naa pa gu onokkinoo
         ma jinzirre saananti gimu maa gu giimi ku Isirayel ocokke+.» 21 Guu taattuweeco Yawudigeyyo pa tiiliyyee goo: «Ni gasse ɗa ya maktup min Yudee ma
         beneyya ma gaarcam, o min seneeta ma aseero min Yudee, lekka ɗa ya kaƴi ma beneyyini
         ma gaarcam ku miɗɗa. 22 Innasoopa ni aŋka ni gassiyya ƴa kancum, asan ni lekka kabarre kadar ga were paratti
         gu giimi beneyya miɗɗa ma gaarco giimi kotti maa ki tapakke ma guta.»23 Guu caaɗiɗe meene maa gu asiyya gassa Pol. Meene ta waagiti taata pa, gu asiyya gassa
         maani ƴiila were maa ga alɗo. Gaa min sossoko namma ya pootimooko, ga Pol passiyyoogu
         beneyyiŋgee. Gaa taasiyyooca mulunniti Mellayi, ma beneyyiŋgee ku Kitamniti Muusa o namma ya kutubgeeco nabiinigeyyo ku maa ga asikko gu amanniɗo ma gaartee Iisa. 24 Guu daare min aacco amanniɗe oko beneyti Pol kaaka, daare soopa pooce amanno. 25 Maa gu katawɗo pa, gu taace ɗa payya aacco. Gaa Pol beneyyiɗe beneyyi ma desekkaa
         beneyti gaa: «Ruuhanti Mellayi beneyye pe seene aɗe oko kookuweetoŋ ma biiti nabiinice Esaya gee:26 “Aɗaayo beneyya ƴa oko giimi koo ku Isirayel kii:Ku akka giyya beneyyiŋgee ma deytoŋ,innasoopa ku ebenna ɗa dagganco.Ku akka ella ma iɗiitoŋ,innasoopa ku passallaa ɗa,27 asan gu giimi kooko sidiliy galbigeecoku maa gu alɗo ibina ɗa gaari.Guta sun̰iy deycoku maa gu alɗo geewa ɗa,o gu timiniy iɗiicoku maa gu alɗo ella ɗa.Guta pa leyya keekeku maa gu alɗo rebella ɗa oko naa Mellayi,  naa rayyidiɗiy+.”»28 Gaa Pol beneyyiyyoo payya gaa: «Ibinoŋga keeke kadar ga Mella n̰aamica kabarre ta daana ta najjiyti oko giimi ma ay Yawudigee ɗa. Guta kotti pa akkica giyya!»29 Maa ga Pol beneyyiyyoo goŋŋa, guu Yawudigee tacilɗe o gu kaltiye ta tirta aacco. 30 Pol pa nunte iŋaa ƴilaakee seera ɗamal ger maa ga ajjarre, o ga jobay turi paracco
         ma asee elliti. 31 Gaa beneyɗo ma gaari ku mulunniti Mellayi o ga garaayo gaartee Miltine kee Iisa Masi
         purta bala ɓayaw. Lekka ɗa gimu ma toɗokkee.
         
            
               	Zorri maajibi kotti pa, gu kolay goo Diyosikures o kulla goo Kastor o Polik, ma tarakkay lubaakee
                     ku markabati.

               	Gimu maa gu giimi ku Isirayel ocokke pa ay Masi.

               	Elloŋ Esaya 6.9-10.

Salammiti Pol oko giimi ku geegar ka Rooma11 Maktup teete, ay naa Pol lawwiti Iisa Masi ma ketepeyyatoŋca. Naata pa, ga Mella kollinnoo
         na deeɗo n̰amaakati o ga apirnoo ku maa na taasicca kabarre ta daana ma asaa min oko gata. 2 Kabarre ta daana teete pa, ay gita maa ga Mella beneyyikiti ma ka taasití min tippa
         ma nabiinigeetee aattí Kitamniti. 3 Gita pa beneyya ma gaartee Runti, maa gu weyya min oko balti sultan kee Dawud aleŋ ta giimo teete aɗe. 4 Gaa Mella gaariɗe kadar ga ay Runti o ga lekka gudirane, wikinne maa gi Ruuhanti Mellayi naɗiyya min aacco giimi ku mattenta. Runti pa, ay Miltine kee Iisa Masi. 5 Naata pa, ay ma gata appe ga Mella ma gidaanuwti oyyiyaw na deeɗe n̰amaakati Iisa
         Masi. Gata pa ay ku maa na asikko giimi koo ku ballee paracco gu duwɗiy galbigeeco
         oko gata, guu jobbiyya ku maa gu semeetee deeɗo un̰n̰enta. 6 A kunta pa kulla, ay min oko giimi ku ballee kotti, maa ga Mella kolle ku deeɗe kuntee
         Iisa Masi.7 Maktup teete pa, na ketepeyyatoŋca oko kuŋ parattoŋ ma nowotte geegar ka Rooma, kuŋ maa ga Mella ƴekka o maa ga kolle ku deeɗe gimtee oko gata ka. Ga Mella Tattine
         o Miltine kee Iisa Masi leetoŋ gidaanuwe o gu biraatoŋ aapiya.Pol aŋka ellico seneeta ku geegar ka Rooma8 Maa na aŋka, ay na leeɗe ƴa omma barkinti oko Mella Miltu ma semeetee Iisa Masi, ma
         gaartoŋ oko kuŋ parattoŋ, asan gu giimi paracco ku dunuuniti beneykiti amannitoŋ.
         9 A gata pa, Mella maa na lobokkee ma galbantu paratti oko taasití kabarre ta daana tee ta Runti, ellano o ga geewano kadar na moyaatoŋ diiman maa naa enaa. 10 Wikinne paratti maa naa enaa na lollokkaa, maa ga oyyiyaw pe tee ta ketteŋ haŋka na
         deeɗitoŋ ella, 11 asan na aŋakke ta tirta teete ellitoŋ ku maa na deeɗitoŋ gaaya ma barkaŋgeeti Ruuhanti Mellayi ku maa gi amannitoŋ deeɗo talta. 12 Maa na aŋakke ta tirta pa, ay ga parattine sawa ke gassiɗo gudirane galbigeetine,
         naata ƴa kulla ma amannitoŋ, a kunta pa kulla ma amannitu. 13 Naata pa seneeta aŋka ku leeɗo kabarre kadar na caaɗe diiman wikinne maa na kaatiɗo
         wikirtoŋ, gaa ya haŋka ga Mella alɗiyaw eyaa ɗa missa botol ku maa na kaatittoŋ. Ampane
         kee pa, na aŋakke ga lubbitu weeɗitoŋ gaari ku samaane aleŋ maa ga weeɗiyoo kulla
         aacco giimi ma ay Yawudigee ɗa ma aaye kiɗaayee daare. 14 A gata pa lubbi maa ga Mella damakkiyaw ay na deeɗica tasaa kabarre ta daana oko giimi
         paracco, maa gu kayyeeco iyyenta o maa gu kayyeeco agisenta, oko giimi ma ibina gaari
         o oko giimi ma ibina ɗa. 15 Ay ɗakko appe na aŋkiɗo ta tirta teete kaato na deeɗitoŋca taasa kabarre ta daana
         oko kuŋ kulla ma nowotte geegar ka Rooma.Gudirantí kabarre ta daana16 Naata pa gi jalawwiyaw ɗa na tasawɗica kabarre ta daana asan gi ay gudiranti Mellayi, maa ga ma gita ga najjayɗiya kulla gimu aɗe ma dowwica
         galbanti oko Iisa Masi. Gita soopa gu ay Yawudigee ƴa omma ma giyyicca, guu giimi ma ay Yawudigee ɗa kulla giyyicca ka pe. 17 A gata pa, aattí kabarre ta daana, ga Mella garee kadar ga ɗayaŋ ma botol maa ga garawɗiy
         paaɗe giimi ɗayaŋ unti. Botol maa gu giimi deeɗo ɗayaŋ unti pa, ay ma amanno kayti
         ka min diiliti ya dessiti. Keeke pa ay aleŋ maa gi Kitamniti Mellayi beneyye gee: «Gimu ma ɗayaŋ unti Mellayi ma amanniti gasakkaca hayaatane ta tirta+.»Giimi paracco leewa miɗɗa18 A gata pa, Mella min uwwa samaani garawwiya appe bogorti oko giimo asan gu bakammikiki
         ɗa kanti o gu leewa ɗa ka ɗayaŋ. Ma liyawco ta gaari ma ɗayaŋ ɗa pa, gu giimi toɗokkiti
         oko seeniti gi oomiɗo purta. 19 A gata pa, maa gu giimi gederra gu ibinɗo ma gaartee Mellayi paracco gaarenta purta
         oko giimo, asan ga ay Mella saa ma gaariyoogu. 20 A gita pa, gudiranti ma gakamma ɗa ta kaw o nuntiti maa ga alɗo Mella gu giimi gederra
         ɗa gu elliɗiy. Innasoopa, min maa ga Mella kilgiyicca dunuune, guu moyaa aɗe goŋŋa
         samaane oko lubaakitee maa ga leelo dunuuniti, gu gederra gu elliɗiy aacco lubaakitee
         kotti. Oko keeke pa, gu giimi lekka ɗa payya botol ku maa gu cimmiɗiy kayyeeco, 21 asan gu ibinya Mella kadar ga aaye guu alɗiya loga ɗa, gata maa gi logaw ay tanti
         ampane kee, o gu leyyee ɗa barkinti. Innasoopa, gi mooyico deero pe liyaw gonek ka,
         o galbigeeco ma lekka ɗa ibino issiy namtuwwi. 22 Guta pa leewe zeneeco goo gu ibina gaari, innasoopa gu deero giimi maa gu kayyeeco
         ecekkayo ɗa gaari. 23 Guta pa magica darjanti Mellayi, gata ma mataa ɗa ta kaw, ma lawwi ku panenta ma saabayye giimi ma matakka e baŋ pa ma ɗiiɗi, daare pa ma gaaruwi maa gu asinco pooɗi e baŋ
         pa ma lawwi ma dapaa kiɗaati.24 Ay ɗakko appe ga Mella uttiyyoo gu lewɗo pe gaari maa gu galbigeeco aŋka ka. Ay goŋŋa
         appe gu negeɗɗiy zeneeco ma gaari ma negekkay unti Mellayi. 25 Seeniti Mellayi gu magica ma borooli. Guu aabaɗɗo o gu lobokkayo oko lawwi maa ga
         Mella kilgiye min maa gu aabidiya gata ma kelgeyyiy. Ay tirta appe, gi logaw ay oko
         gata diiman diiman! Amin.26 Ay oko keeke pe ga Mella uttiyyoo gu lewɗo maa gu aŋka ka o ma esekkay jaaliti, aleŋ
         daati ma poocica ooƴo ma miɗi, guu oƴowɗo ma gicco ka. 27 A miɗi pa kulla poocica ooƴo ma daati, guu deyeɗɗo ta karta karta teete ooƴo ma gicco
         ka. Ay goŋŋakite pe ma liyaawiŋgeeco ma wagee ɗa ta kaw kooko gu gasaɗɗica haggane
         tee ta gaarco ku miɗɗa kooko ma mesellay.28 Mileŋ gu pooceero gu ibiniyya Mella, ga gata pa kulla uttiyoo ma mooyico ta miɗɗa
         taata ma aaye kayyeeco gu lewɗo pe gaari ma ay koo ku liyaawi ɗa. 29 Galbigeeco onokke ma gaari paracco ma ɗayaŋ ɗa. Guta leewa ka miɗɗa o gu lekka kaarito
         ta lawwo o gu gidaani ɗa. Galbigeeco onokke kulla ma aŋko ta lawco gicco o aŋko ta
         diyaawo o kalaatane o daɓaali o durruwe. Guta kopokkayo oko gicco ma gaari 30 o gu ban̰ay. Guta pa aŋkiya ɗa ka Mellayi. Beneeco balatta o gu koolaapigee o gu taaturigee.
         Guta cemekkay min kayyeeco gaari ku marawta maa gu lewɗo miɗɗa, o kee ka gayyeeco
         gu jobokka ɗa. 31 Kayyeeco ibina ɗa ya maatiki, o maa gu guta beneyya gu leewaa ɗa. Galbigeeco talta
         o gu kawayya ɗa oko gicco. 32 Parlanti Mellayi soopa, maa gee gu giimi ma leewa gaari aleŋ kooko ga kanco ay muutu ka, gu
         ibinca tam. Gaa ma keeke aɗe gu alɗe duwa ɗa liyaw ta gaari aleŋ kooko. Ma ƴiila payya
         pa, gi daanayo guu gicco leewa goŋŋa.
         
            
               	Elloŋ Abakuuk 2.4.

Parlanti Mellayi21 A gata pa, kii ma loomoyyay giccam, caŋ ki dee wee, ki gederra ɗa ki cimmicca kayaacum,
         asan ga kiita saa kulla leeway gaarco kotti. Ma liyawcum keeke pa, ga ay kiita saa
         pe ma onokka sippu ur̰uucum. 2 Ke lekka kabarre kadar ga Mella caɗaayo parlane ma butultí oko giimi ma leewa gaari kooko. 3 Kiita pa loomoyyay giimi oko gaarco kotti maa gu leewa. Gaa kiita pa lewɗiy gaarco
         kotti maa ki loomoyɗiy. Gaa ma keeke, oko mooyicum, ki pakaa aɗɗe min parlanti Mellayi?
         4 Mella pa gata gidaani ta kaw, o ga gederra ucaw ta gaaro, o gi saburti maani. A gaa
         kiita pa lewɗikiko liyaw gonek ka gaari kooko. Ki lekka ɗa aɗe kabarre kadar gi daanati
         Mellayi teete asawkum ki meeliɗiy gaarcam ku miɗɗa e? 5 Kii nowoɗɗe ma kaya ta talta o gaarcam ku miɗɗa ma aaye galbancum ki aŋka ɗa meelico.
         Ay ɗakko appe ki eterɗo bogor suura kayaacum oko meene maa ga Mella asiyya gaara bogorti
         purta. Oko meene taata gi parlane ta ɗayaŋ tee ta Mellayi deewa gaarenta oko giimo,
         6 o ga Mella akkeega bira oko kulla kaƴi aɗe kanti ka gaartee maa ga leelo+. 7 Giimi ma ay baatiynigee liyaawi oko ka samaane o gu deyekka ku maa gu gassicca darjane
         o karaamane o hayaatane ma gakamma ɗa ta kaw pa, ga Mella beraayooca hayaatane taata.
         8 A giimi soopa ma aŋkiya ɗa ka Mellayi, guu aŋkiɗo kanco ka, o gu jobokkaa ɗa botol
         ka seeniti, guu joboɗɗo pe ma ɗayaŋ ɗa ka, ga Mella akkiyooga zilla bogorti o boŋsiti.
         9 Diigane o garrarri ma seƴay giimi pa akkiyoo asa oko giimi paracco ma leewa miɗɗa,
         oko Yawudigee ƴa omma, o oko giimi ma ay Yawudigee ɗa kulla. 10 A Mella soopa gata akkiyooca bira darjane o karaamane o aapiya oko giimi paracco ma
         leewa samaane, oko Yawudigee ƴa omma, o oko giimi ma ay Yawudigee ɗa kulla. 11 A gata soopa, aparra ɗa giimi.12 Giimi paracco ma ay Yawudigee ɗa ma leewa zunubgee bala ibino tee ta hukumnigeetee Muusa, guta kotti ga Mella akkiyoo caaɗa parlane o gu akkiya gassa muutu bala butulco gaarco
         hukumnigeyyo. A innasoo gu Yawudigee, guta ma ibiniy hukumnigeetee Muusa, guu lewɗo
         zunubgee, ga Mella akkiyoo caaɗa parlane ma butulco gaari ma kitipiyenta aacco hukumnigeyyo.
         13 A gata pa, ay giimi ɗa ma geeway ka hukumnigeetee Muusa ma deewa ɗayaŋ unti Mellayi,
         innasoo gu giimi ma jobokkay hukumnigee kotti, ay guta maa ga Mella garay ɗayaŋ unti.
         14 A gata pa, guu giimi ma ay Yawudigee ɗa ma ibiniy ɗa hukumnigeetee Muusa, guu lewɗiy
         gaarco maa gu enee, gu guta kotti ay aleŋ kuu guta saa ibinya ka samaane o ka miɗɗa.
         15 Ma keeke pa gu garaa kadar gu gaarco hukumnigee maa gu enee, aleŋ kuu gu kitipiyenta
         saa galbigeeco. Mooyico ma passalla ka samaane o ka miɗɗa garaa keeke, asan guu leewa
         ka miɗɗa, gi mooyico loomoyyay, a guu leewa ka samaane pa, gi mooyico tarakkay. 16 Keeke pa ke akkiya ella purta meene ta parlanti. Aattí kabarre ta daana maa na tasaa pa, na beneyya kadar gi meene taata ga Mella akkeeca kappa parlane oko
         Iisa Masi ku maa ga asiyyooca caɗaa parlane oko gaari maa gu giimi kelewwiy galbigeeco.Yawudigee o hukumnigeetee Muusa17 A gata soo, na lekka beneyyiŋgee oko kii gata paaɗe ma beneyya kii ki ay Yawudince, kii ma dowwica galbancum oko hukumnigeetee Muusa, o ki kooloppe oko kappicum ma Mella, kii lewɗe kii ki tatta ƴiila min giimi daare.
         18 Ki ibinya maa ga Mella aŋka ki leeɗiya, kii maa gu hukumnigeetee Muusa gaariyam ki
         apirɗo ka samaane ka. 19 Ki amanne ta tirta teete kadar ga ay kii ma ɗan̰akkay giimi ma ella ɗa o ki ay deyyanco
         oko giimi ma aaye namtuwwi. 20 Kii ay garkaayaco giimi maa gi ibinco ta gaaro paalta, o ki ay ɓeleedaco tee ta gaaro
         oko giimi ma ibina ɗa maatiki aleŋ miici. Keeke pa paratti ay asan ki moyaa kadar
         gu hukumnigeetee Muusa gaaramca ibino ta seene parattí. 21 Ellu ƴa! Kii appe ma garaayo beneyyi oko giimo, gaa ayme ki alɗiya garaa ɗa beneyyi
         kaaka oko kiita? Kii beneyyayo oko giimo kii gu addo masaa ɗa, a kii pa masaa ɗa aɗe
         e? 22 Ki beneyyayo oko miɗaayo kii gu addo on̰aa ɗa oko daacco gicco o oko daato kii gu
         addo esekka ɗa miɗicco gicco. A kii pa on̰aa ɗa aɗe oko daacco miɗaayo e? Kii ɗakattiy
         zorri. A kii pa min gerraco maa gu aabaɗɗiy ki masaa ɗa aɗe lawco e? 23 Ki kooloppe maa ki lekkiɗiy hukumnigeetee Muusa, innasoopa ki yokaaca karmiyo maa
         gu giimi lekke oko Mellayi, mileŋ ki kaawiya ka hukumnigeyyo. 24 Keeke pa ay aleŋ maa gi Kitamniti Mellayi beneyye gee: «Ay saanantoŋ appe gu giimi ma ay Yawudigee ɗa n̰eleɗɗiya Mella+.»25 Ay tirta appe, kii leewaa maa gu hukumnigee enee, gi taharro ay latta samaane ma garaa
         kadar ki ay min gimtee Mellayi. A innasoo kii kaawiya ka hukumnigeyyo, ga caŋ ki taharre
         kulla, ki ay aleŋ gimu ma taharrenta ɗa. 26 A gata soo gimu ma ay Yawudince ɗa o ga taharre ɗa, gaa joboɗɗiya ka ɗayaŋ maa gu
         hukumnigee enee, ga Mella lewki ɗa aɗe aleŋ gimu ma taharre e? 27 Gimu ma taharrenta ɗa, innasoopa ga tattapiy gaarco hukumnigeyyo, ga gata kaaka akkam
         caaɗa parlane oko kii Yawudince ma kaawiy gaarco hukumnigeyyo. Ampane kee pa ki lekkiy hukumnigee
         ku kitipiyenta o ki taharrenta. 28-29 Yawudince ka tirta ki addo ella ɗa iɗiitee ka, innasoopa ki ellu ka galbanti. Taharro
         ta tirta pa ay reepo ɗa ta nussane rootta ka zii, gita ay apilo ta galbanti ma garaa
         kadar ga gimu kaaka ay ka Mellayi. Ruuhanti Mellayi pa, ay gita ma leewica taharro
         taata galbanti gimi. Ay hukumnigeetee Muusa ku kitipiyenta kotti ɗa ma leewica. Gimu
         ma lekkica taharro ta Ruuhanti Mellayi pa, gasakka ɗa logaw min oko giimo, illa min
         oko Mellayi saa.

Lekka ɗa giimi ma ɗayaŋ31 A Yawudince ka tirta pa, ay maa gu taharriyee ɗa taharro ta zii ka. Goŋŋa pa, ga ay ini me pe
         maa gu Yawudigee lekka maa gu ƴelewɗiy giimi ku maani? Samanti taharriti appe ay me?
         2 Ay tirta appe gu Yawudigee pa lekka gaari maani ku samaane pay pay maa gu ƴelewɗiy
         giimi ku maani. Ka omma pa, ay ga Mella kappiyoogu beneyyiŋgeetee. 3 Guu daare soopa poociɗe jobbiti beneyti. Ma kaaka pa, ke beneyya pe kee me? Ma poocico
         ta jobbiti beneyti taata pa, ga Mella melaa aɗɗe kanti? 4 Gata melaa ɗa ta kaw! Innasoopa aŋka ke ibiniyya keeke: Mella, gata beneyya seene
         ka o giimi soopa paracco guta ay boroolee. Keeke pa, ay aleŋ maa gi Kitamniti Mellayi beneyye gee: «Kii Mella, ki ibinenta ɗayaŋ ma beneyyiŋgeecam o wikinne maa guu loomoyyam,
         ga kii pa nosorre+.» 5 Ay tirta appe gu gaartine ku ɗayaŋ ɗa gaariyoo car̰aŋ oko giimo kadar ga Mella ɗayaŋ.
         Ma kaaka pa, ke beneyya pe kee me? Oko mooyico giimo ka, ga Mella ɗayaŋ ɗa maa ga
         gaarinneega bogorti oko gaartine kooko ma ɗayaŋ ɗa. 6 A innasoopa ga ay tirta ɗa ta kaw ga Mella alɗo ɗa ɗayaŋ. Ay Mella ma caɗaayo parlane oko giimi ku dunuuniti. Gaa ɗayaŋ ɗa pa, ga caɗaayo pe gaa me parlane?7 Gimu ma melewki beneyyi keeke pa gederra ga beneyyiɗo gaa: «Gaa ay ma boroltu gi seeniti
         Mellayi okomɗo ƴiila purta maa gi gaaricca darjanti, ga ayme payya ga naata alɗo gemmenta
         parlanti ma giimi ma leewa zunubgee?» 8 A guta pa giimi daare ma koppiyaw ma gaari goo na beneyya naa: «Leene ka miɗɗa ku
         maa ga ka samaane oomiɗo purta.» Giimi kotti pa ga ay tirta appe gi parlane bammiɗiy.9 A kee Yawudigee pa, ga Mella leewikinee aɗɗe gaa ke ƴiilay giimi ku maani? Kaw! Keeke
         pa na gaaritoŋga paaɗe: Yawudigee o giimi ma ay Yawudigee ɗa paracco gu zunubgee gederriyo.
         10 Keeke pa ay aleŋ maa gi Kitamniti Mellayi beneyye gee:«Lekka ɗa gimu ma ɗayaŋ unti Mellayi,lekka ɗa ya kaƴi.11 Lekka ɗa gimu ma ibinya ka samaane,o ga lekka ɗa gimu ma dekerra ga ibiniyya Mella.12 Paracco gu rebelliyee kupo oko Mellayi,guu deeɗe pe liyaw gonek ka.Lekka ɗa ya kaƴi ma leewa ka samaane+.13 Korkorrenigeeco ay aleŋ moone ta iyyenta,ma beneeco gu daɓalla giimi ka,letticco lekka sammane ka koykokko+.14 Beneeco onokke ma beneyyiŋgee ku boolitio ku miɗɗa ta kaw ma raɗakka+.15 Haŋka aɗe gu gaɗakka ma asinco diyaawi giimo.16 Kulla were aɗe maa guu ƴiileero gu ɗemekkaa,guu mirɗo zorontiyo oko giimo.17 Botol ka aapiyati saa gu ibinya ɗa+.18 Guta ɓayakka ɗa ta kaw Mella+.»19 Ampane kee pa ke ibina kadar gu hukumnigee ma aaye aattí Kitamniti Mellayi beneyyiyoo
         oko giimi maa ga Mella berewwiyoogu paaɗe. Ay goŋŋa appe, ga alɗo lekka ɗa ya gimu
         ma gederra ga iyyiyya biiti weƴƴek. Keeke pa garaa kadar gu giimi paracco ku dunuuniti
         galenta unti Mellayi. 20 Ay ɗakko appe ga alɗo lekka ɗa gimu maa ga Mella garaa ɗayaŋ unti ma jobbico hukumnigeyyo,
         asan ga lekka ɗa gimu ma jobokkay. A guta pa, hukumnigee gayay giimi maa gu ibinɗiy
         zunubgeeco ka maa gu leewa.Gaaro ta ɗayaŋ unti Mellayi ma amanno21 Haŋka soopa ga Mella gaarine baŋ ga garay gaa me giimi ɗayaŋ unti. Ay ma botol ka
         hukumnigeetee Muusa ɗa. A gita pa Kitamniti Muusa saa o kutubgeeco nabiinigeyyo garawwiya keeke. 22 Mella garay giimi ɗayaŋ unti ma botol ka amanniti oko Iisa Masi. Giimi pa maa ga Mella
         garay ɗayaŋ unti, ay guta paracco ma dowwiy galbigeeco oko Iisa Masi. Lekka ɗa apiro
         beenannico Yawudigee o ma ay Yawudigee ɗa. 23 Paracco gu leewe zunubgee o paracco gu caaɗenta min darjanti Mellayi. 24 Mella soopa ma gidaanuwti garay malan̰ ɗayaŋ unti. Ay ma Iisa Masi, gata ma cemekkay
         min zunubgeyyo. 25 Mella pa birya saɗikane ku maa ga ma baartee ga ooliyyooga ta beceket bogorti oko
         ma dowwiy galbigeeco oko gata. Ma goŋŋakite pa ga Mella gaare kadar ga gata diiman
         ɗayaŋ. Tippa ga Mella ebenne kadar gu giimi leewe zunubgee, innasoopa ga diigiyiy
         ɗa pe, 26 asan ga gederra ucaw ta gaaro. Haŋka soopa ma saɗikane taata, gu giimi ella kadar
         ga Mella ɗayaŋ, o ga leewa ka ɗayaŋ asan ga garay ɗayaŋ unti giimi ma dowwiy galbigeeco
         oko Iisa.27 A mileŋ ga ay goŋŋa pa, ga lekka aɗɗe latta maa gu giimi koolipiɗo? Lekka ɗa ta kaw.
         A guta pa giimi deewa ɗayaŋ unti Mellayi ma jobbico hukumnigeyyo ɗa, innasoo gi ay
         ma amanno oko Iisa Masi kayti ka. 28 A gata pa, ke ella pe kadar ga ma seene ga gimu deewa gaarenta ɗayaŋ unti Mellayi
         ma amanniti oko Iisa Masi. Ay ma jobbico gaari ɗa maa ga Mella enee hukumnigeyyo.
         29 A gata soo Mella, ay Mella ka Yawudigeyyo ka e? Gata ay Mella ɗa aɗe kulla oko giimi
         ma ay Yawudigee ɗa e? Ay tirta saa pe ga ay Mella kulla oko giimi ma ay Yawudigee
         ɗa, 30 asan ga kaƴi ka, gata ma garay giimi paracco ɗayaŋ unti ma amanno oko Iisa Masi, Yawudigee,
         guta ma taharrenta, o giimi ma ay Yawudigee ɗa, guta ma taharrenta ɗa. 31 Mileŋ gu giimi deewa gaarenta ɗayaŋ unti Mellayi ma amanno, ke mesellaa aɗɗe samanco
         hukumnigeyyo? Ke mesellaa ɗa ta kaw, innasoo ke garaayooga.

Biraayim gaarenta ɗayaŋ unti Mellayi ma amanno41 Iccine ƴa masal ma gaartee kaakatine kee Biraayim. Ay ini me maa ga gasseero mileŋ ga ay gimu? 2 Gata, ga Mella gaariya ɗayaŋ unti. Mella pa gaariya ɗa ɗayaŋ unti ma gaartee maa ga
         leelo. Gaa Mella garawɗiya ɗayaŋ unti ma gaartee maa ga leelo, ga gederra ga koolipiɗo.
         A unti Mellayi soopa, ga gederra ɗa ga koolipiɗo. 3 A gita pa Kitamniti Mellayi beneyye gee: «Biraayim duwca galbanti oko Mellayi, ay ɗakko appe ga Mella leeɗiki
         gimu ka ɗayaŋ unti+.» 4 Gimu ma lubbeero, gasakka haggane ta lubbiti maa ga leelo. Maa ga gasakka kaaka pa
         ay malan̰ ɗa, innasoopa ga ay tirta ki biriyyeega asan ga ay kanti. 5 Gaa gimu dowwica ɗa galbanti oko gaartee maa ga leewa ku maa ga deeɗo ɗayaŋ unti Mellayi,
         gaa soo dowɗica galbanti oko Mellayi, gata ma garay ɗayaŋ unti giimi ma bakammikiki
         ɗa kanti, ga lewki ɗayaŋ unti saanane ka amanniti taata. 6 Ay goŋŋakite pe ga sultan Dawud beneyɗiy gaarti barkanti gimu maa ga Mella garaa ɗayaŋ unti bala ello ta gaartee
         maa ga leelo gaa:7 «Baarikenta ay giimi maa ga Mella saamiyyoogu  gaarco ku miɗɗao ga sawwiyoogu maaƴi zunubgeeco.8 Baarikenta ay gimu maa ga Miltine bakammeegu ɗa zunubgeetee.»9 Beneyyi kee ka baarikiti keeke pa ay oko Yawudigeyyo ka soo, guta ma taharre e? E ga oko giimi kulla ma ay Yawudigee ɗa, guta ma taharrenta
         ɗa? A gata pa ke beneyya kee: «Biraayim duwca galbanti oko Mellayi, ay ɗakko appe
         ga Mella leeɗiki ɗayaŋ unti.» 10 Ay wikinne ŋawwa ga keeke deeɗe? Ay maa ga taharɗe appe e, e ga maa ga alɗe taharra
         ɗa missa? Ay wikinne maa ga alɗe taharra ɗa missa. 11 A gata pa omma gu taharriyee ga Biraayim gaarenta paaɗe ɗayaŋ asan ga duwca galbanti
         oko Mellayi. Ay sulay ka pe gu taharriyee. Taharro pa ay latta ma ay aleŋ tampo ma
         garaa kadar ga Mella leeki Biraayim ɗayaŋ unti oko amanniti. Ay ma goŋŋakite pe ga
         Biraayim deeɗe tacco giimi paracco ma dowwiy galbigeeco oko Mellayi, ya ma taharre
         ɗa gu dowɗiy. Paracco ga Mella leekoo ɗayaŋ unti ma amannico. 12 Biraayim pa deero kulla tacco giimi ma taharre. Gata ay tacco ɗa oko kotti ka ma taharra,
         innasoopa ga ay tacco oko ma jobokkiya kulla butultí amanniti. Tattine kee Biraayim
         pa, dowwica galbanti oko Mellayi omma min maa ga alɗe taharra ɗa.13 Mella pa beneyyiyee oko gata o oko giimi ku balti gaa gi dunuune parattí akka dee
         tanco. Ay ma saanane ka jobbico hukumnigeyyo ɗa ga Mella beneyyiyyeega keeke oko Biraayim,
         innasoo ga ay asan ga Mella leeki ɗayaŋ unti saanantí amanniti. 14 A gata soo, gaa ay ma jobbico hukumnigeyyo gu giimi gasakka maa ga Mella beneyye gaa
         ga beraa, gi amanno pa gaaye ɗa maatiki o ga maa ga Mella beneyye gaa ga beraa lekekka
         ɗa balti. 15 Hukumnigee pa guta asawki bogorti Mellayi oko giimo. Were soopa maa gu alɗo lekka
         ɗa, ga lekka ɗa kulla ta kaw ma beneyya ma kee ka kaawico. 16 Ay ma goŋŋakite appe gi alɗo ma amanno ke gasaɗɗiya maa ga Mella beneyye gaa ga beraa.
         Gita pa ay maa gi deeɗo biraw tee ta gidaanuwti Mellayi. Ma goŋŋakite pa, ga beneyti
         Mellayi maa ga beneyɗe ma ka biraawi ay ma tirta ga ay oko giimi paracco ma okomma
         min balti Biraayim. Giimi ku balti Biraayim pa, ay giimi ɗa ma gassiy hukumnigeetee
         Mellayi ka, innasoo, gu ay giimi kulla ma dowwiy galbigeeco oko Mellayi aleŋ tanti
         maa ga dowɗica. Gata pa ay tattine parattine. 17 Aleŋ maa gi Kitamniti Mellayi beneyye maa gee: «Na leyyum kiita tacco oko ballee maani
         ta kaw+.» Biraayim pa ay tattine unti Mella maa ga duwca galbanti oko gata. Mella pa beraayooca
         hayaatane oko giimi ku mattenta, o ma beneyti ga kelgeyyay lawwi ma aaye ɗa missa
         gu deeɗo.18 A gata pa, Mella beneyyiyee oko Biraayim gaa: «Giimi ma akka ooma min balcum akka
         dee maani ta kaw+.» A innasoo gi ucawti beneyti Mellayi keeke, deyyee oko Biraayim aleŋ kuu ga asaa
         ɗa butulti. Gaa ma kaaka aɗe soopa, ga nowoɗɗe ga ocoɗɗo. Gata amanne oko beneyti
         Mellayi. Ay ma goŋŋakite pe ga deeɗe tacco oko ballee maani ta kaw. 19 Biraayim leelo kabarre kadar ga deero paaɗe gimu tatta, gudirane ga lekka ɗa payya
         maa ga gassiɗo miica asan gu ƴilaakeetee deero katta miyati. A daati Sarra kulla ay
         doola, aattí oole paaɗe. Ma kaaka aɗe soopa gi amanniti oko Mellayi koyee ɗa ya paalta.
         20 Gata pa lekka ɗa ya bammiti seera seera ya kaƴi galbanti, oko beneyti Mellayi maa
         ga beneyyiyee gaa ga leewa. Innasoo gi amanniti deero ta ƴiila talta, gaa logiyya
         Mella. 21 Biraayim pa lekka ta tirta teete kabarre kadar ga Mella gederra ga leeɗiya maa ga
         beneyye gaa ga leewaa. 22 Ay ma amanniti teete appe ga Mella leeɗiki gimu ɗayaŋ.23 A gata pa, beneyyi keeke maa gaa: «Mella leeɗiki gimu ɗayaŋ» kitipiyenta ɗa oko Biraayim
         kayti ka. 24 A innasoo ga ay oko kee kulla. Saanantí amannitine pa, ga Mella leekinee ɗayaŋ unti.
         Ay tirta saa pe ke duwiy galbigeetine oko gata ma naɗiya Miltine kee Iisa min aacco
         giimi ku mattenta. 25 Iisa pa ga Mella birya picco giimo ku maa gu deeɗiya saananco nigaakitine, o ga naɗiya
         min muuti ku maa ga ma gata, ke deeɗo gaarenta ɗayaŋ unti Mellayi.

Ay Iisa Masi ma taacinee ma Mella51 Mella gaarinee ɗayaŋ unti asan ke dowwiy galbigeetine oko Iisa Masi. Ay kaaka appe
         ke nowoɗɗe ma aapiya ma gata saananti Miltine kee Iisa Masi. 2 Ay Iisa Masi ma iyyine botol ku maa ga Mella leeɗineega gidaanuwti asan ke dowwiy
         galbigeetine oko Iisa Masi. Gaa gidaanuwti pa, ay gata appe maa ke nowotte talta aatti.
         Ma parhankine pa ay ucawtine maa ke asicca gassa haggantine tee ta darjanti Mellayi.
         3 Ay taata ɗa ka ma ay parhantine. Ma parhankine payya pa kulla ay diigaŋgee maa ke
         ecekke asan ke lekka kabarre kadar gu diigaŋgee esekkeene baatiynuwe. 4 Baatiynuwe pa esekkeene nunto ta dandal, o nunto taata pa esekkane ucawtí haggantine
         maa ga Mella akkineeca bira. 5 Ucawtine teete pa daɓallane ɗa, asan ga Mella onokkineegu paaɗe galbigeetine ma ƴekkiti
         ma Ruuhanti maa ga birne.6 A gata pa oko wikinne maa ga keeta alɗo lekka ɗa gudirane ke cimmiɗiy kayyeetine min
         zunubgeyyo, ga Masi pa maateero gaddantine oko keeta ma bakammikiki ɗa ka Mellayi. Muutti pa ay oko wikinne
         saa maa ga Mella caaɗe. 7 Raɗɗa pe ga gimu oyyiɗo muutu gaddanti oko gimu ma ɗayaŋ. Gaddanti oko gimu ma leewa
         ka samaane soopa, walaŋ pe ga gimu asarraca galbanti maa ga maatiɗo gaddanti. 8 A innasoopa ga Masi maateero gaddantine wikinne maa ke lewɗo missa zunubgee. Gata
         pa ay keeke appe ma garaa kadar ga Mella ƴekkane. 9 Haŋka ga Mella gaarinee ɗayaŋ unti ma baartee Masi. Mileŋ ga ay goŋŋakite pa, ga ay
         ma tirta saa pe ga Iisa Masi akkine najjiya min bogorti Mellayi. 10 A gata pa wikinne maa ke alɗo kasiimigee ma Mella, ga gata pa taacinee ma gata ma
         muuti Runti. Mileŋ ga ay goŋŋakite pa, ga ay ma tirta saa pe kulla ga akkine najjiya ma hayaatanti
         Runti. 11 Gata pa ay keeke ɗa ka, innasoopa ke parhanne kulla oko Mellayi ma Miltine kee Iisa
         Masi, maa ga ma gata haŋka ke gassica taaco ma Mella.Adam o Iisa Masi12 Zunubgee un̰n̰eero dunuuniti ma gimu kaƴi ka ma leelo latta kaƴi ka miɗɗa+, guu asikkiki muutu. Ay kaaka appe ga muutu sariyyoo oko giimi paracco mileŋ ga paracco
         gu leelo zunubgee. 13 A gata pa, omma min maa ga Mella alɗeegu beraa ɗa missa hukumnigee oko Muusa, gu giimi
         ku dunuuniti leewa paaɗe zunubgee. A mileŋ gu hukumnigee pa aaye ɗa missa wikinne
         kaaka, ga Mella kulla ketepeyyiyoogu ɗa zunubgeeco. 14 Muutu soopa, gederriyoo paaɗe oko giimo min oko wikinniti Adam namma ya oko ka Muusa, ya oko giimi kulla ma leewe ɗa zunubgee aleŋ ta Adam ma kaawiya beneyti Mellayi.
         Adam pa, gata ay gaaro tee ta gimu ma akka asa+.15 A innasoopa gi niŋgiti Adam, gita jagenta ta kaw ma birawti Mellayi. Niŋgiti gimu
         kaƴi ka itiryoo muutu oko giimi ku maani. Mileŋ ga ay goŋŋakite pa, ay tirta saa pe
         ga gidaanuwti Mellayi deeɗiyoo ma kaawo oko giimi maani, ma biraw ta gidaanuwti saananti
         gimu kaƴi, gata ma ay Iisa Masi. 16 Maa gi birawti Mellayi pa eterra, jagenta min oko kanti gimu ka kaƴi ma leewa zunubgee.
         Niŋgiti gimu kaƴi ka askiti parlanti Mellayi ma baagiy giimi. A innasoo, ma saananti birawti Mellayi taata, ga gaariy
         giimi ɗayaŋ unti, caŋ gu nigaakico maani kulla. 17 Ma niŋgiti gimu kaƴi ka, ga muutu gederriyoo oko giimo, saananti gimu ka kayti kaaka
         ka. Mileŋ ga ay goŋŋakite pa, ay tirta saa pe ga ma saananti gimu ka kaƴi ma ay Iisa
         Masi, gu gasakkaa ka samaane ƴiila. A giimi maa ga Mella leyyooga gidaanuwti ma kakee
         pa, ga garay ɗayaŋ unti. Guta kotti pa akkica gassa hayaatane, guu hikimiyɗo.18 Ay kaaka appe, ga ma saanantí niŋgo kaƴi ka gi parlanti Mellayi baagiɗiy giimi paracco,
         o ga ma lubbi ka ɗayaŋ kaƴi ka, ga Mella gaariɗiy giimi paracco ɗayaŋ unti. Ay ma
         kaaka appe ga Mella biriyyoo hayaatane. 19 Ma pooco ta jobbiti beneyti Mellayi tee ta gimu kaƴi ka, gu giimi ku maani un̰n̰e
         zunubgeyyo. A ma oyyo ta jobbiti kanti Mellayi tee ta gimu kaƴi ka, gu giimi maani
         deewa ɗayaŋ unti Mellayi. 20 Hukumnigeetee Muusa pa guta aseero ku maa gu zunubgee deeɗo maani. A were soopa maa gu zunubgee deeɗe
         maani, ga gidaanuwti Mellayi deero kaawenta. 21 Goŋŋakite pa, ga aleŋ maa gu zunubgee garawɗica gudiranco ma muutu min tippa, ga haŋka
         pa kulla ga gidaanuwti Mellayi garaaca ta ƴiila gudiranti wikinne maa ga gaarinne
         ɗayaŋ unti. Ay ɗakko appe, ga ma saananti Miltine kee Iisa Masi ke gasaɗɗica hayaatane
         ma gakamma ɗa ta kaw.

Muutu o hayaatane ma Iisa Masi61 Oko keeke pa, ke beneyya pe kee me? Ke nowotta pe goŋŋakite aɗe ke lewɗo zunubgee
         ku maa ga Mella leeɗineega ta ƴiila gidaanuwti e? 2 Kaw, keeke ay tirta ɗa. Keeta pa ay aleŋ giimi ku mattenta unco zunubgeyyo o gu lekkine
         ɗa payya gudirane maa gu hikimiyinne. Ke gederra ɗa payya ke nuntiɗo ke lewɗo zunubgee!
         3 E ku lekka ɗa kabarre kadar ga kee parattine ma baatemtine deero kappenta ma Iisa Masi o ke matteero sawa ma gata? 4 Ay ma baatem appe ke deeɗe kappenta oko muutti o ke deeɗe saayenta ma gata, ku maa
         ga keeta kulla nunticca ma hayaatane ta marawta aleŋ tanti maa gi gudirane tee ta
         darjanti Tatti naɗiyya min aacco giimi ku mattenta. 5 A gata pa, gaa keeta deero kaƴi ka ma Masi, kee mattiɗe ma muutu ma ay aleŋ kanti, ga ay ma tirta pe ke deewa kappenta ma gata
         oko naɗaw ma ay aleŋ tanti.6 Ke ibina kadar gi nuntitine ta tippa maa ke lewɗo miɗɗa taata maateero ma Masi wikinne
         maa gu paapiyya kuruwayi. Ay goŋŋa appe gi aŋko ta tirta tee ta liyaw diiman ta zunubgeyyo masilɗo maaƴi ku
         maa ke alɗo dee ɗa payya ta kaw lawweeco zunubgeyyo, 7 asan gaa gimu maateero ma kappo ma Masi, ga pilkica paaɗe diigane ta zunubgeetee maa
         ga leewe. 8 A mileŋ ke matteero ma Masi, ke amanne kadar ke deeɗo nunta kulla hayaatanti ma gata.
         9 A gata pa keeta lekka kabarre kadar ga Masi naɗe min aacco giimi ku mattenta, o ga
         mataa ɗa payya ta kaw, o ga muutu gederree ɗa payya. 10 A gata pa ma muutti, ga iccica gudirane maa gu zunubgee hekemeyɗine, kaytiŋ ka o ga
         ta kaw. Haŋka pa ga aaye ma hayaatanti o ga nowotte pe oko Mellayi ka. 11 A kunta pa kulla gagoŋga kayyeetoŋ kadar ku ay aleŋ giimi ku mattenta unco zunubgeyyo
         o gu zunubgee lekka ɗa payya gudirane maa gu hikimiyittoŋ. Gagoŋga kayyeetoŋ kulla
         kadar gi hayaatantoŋ ku nowottaca oko Mellayi asan ku kappenta ma Iisa Masi.12 Kaaka pa, ku aɗoŋ duwa ɗa gu zunubgee gederriyyo oko zeneetoŋ kooko ma matakka ku
         maa ku jobbiyya maa gu aŋka. 13 Aɗaaniyo duwa ɗa oko nussaŋgee ku zeneetoŋ gu lewɗo zunubgee. Goneka kee gu deewa
         pe aleŋ jollee maa ga gimu lobokkiko oko ka ɗayaŋ ɗa. Kunta pa ay aleŋ giimi ma matteero,
         gaa haŋka pa ga Mella birittoŋ hayaatane. Goŋŋakite pa, ku biroŋgu zeneetoŋ oko Mellayi
         ka, guu nussaŋgeeco zeneetoŋ ku duwɗiy aleŋ jollee maa ga lobbikiko oko ka ɗayaŋ ka.
         14 Zunubgee gederratoŋ ɗa payya ta kaw mileŋ ku aaye ɗa payya picco hukumnigeetee Muusa, innasoo ku aaye pe pitti gidaanuwti Mellayi.Gasso ta kayyeetine min zunubgeyyo15 Ke aaye ɗa picco hukumnigeetee Muusa, a innasoo ke aaye pitti gidaanuwti Mellayi. Oko keeke pa ke beneyya pe kee me? Ke
         leewa aɗɗe zunubgee? Ta kaw saa, ke leewa ɗa. 16 Kuu lobokke oko gimi kuu joboɗɗiya kanti aleŋ lawwee, ku lekka kabarre kadar ku ay
         lawweetee oko gimu kaaka maa ku jobokkaa kanti. Kuu jobokka ka zunubgeyyo ku deewa
         lawweeco, guu issittoŋ muuti. Kuu jobokka soopa ka Mellayi, ga gata garaatoŋ ɗayaŋ
         unti. 17 Leenee barkinti oko Mellayi, asan tippa ku ay lawweeco zunubgeyyo, gaa haŋka pa, ku
         gassiɗe giraane ma garaatoŋga botol ka jobbiti, gaa ma ka galbigeetoŋ paratti ku jobbiyya
         paaɗe. 18 Ku gassiy kayyeetoŋ min zunubgeyyo, kuu deeɗe pe lawweetee Mellayi o ku leewa ka ɗayaŋ.19 Iŋeekite pa, na beneyya beneyyiŋgee ma raɗɗa ɗa ibinti oko giimo, asan gi mooyitoŋ
         ay ta giimo ka. A gata pa tippa, gu zeneetoŋ ku berewwiy lawwee oko gaari ma negekkatoŋ
         unti Mellayi o ma wagee ɗa ma hukumnigeetee. Kaaka pa, gi nuntitoŋ wagee ɗa ta kaw
         ma kee ka Mellayi. Haŋka pa kulla gu zeneetoŋ, ku dowwoŋgu pe aleŋ lawwee oko gaari
         ku ɗayaŋ ku maa gi hayaatantoŋ ku nunticca oko Mellayi ka. 20 Wikinne maa ku alɗo lawweeco zunubgeyyo, gi liyaw ta gaari ku ɗayaŋ tapakkitoŋ ɗa.
         21 Ay ini me ka samaane maa ku gasseero min oko gaartoŋ kotti? Ku ecekke pe jaalo ka,
         asan gi dessico gaartoŋ kotti ay muutu ka pe. 22 Haŋka soopa, ku gassiy kayyeetoŋ min zunubgeyyo, kuu deeɗe pe lawweetee Mellayi. Ka
         samaane maa ku gasseero pa ay gi hayaatantoŋ ku nowottaca ta ƴiila oko Mellayi ka.
         Maa ku sarakkee pa ku gassiyya, ay hayaatane ma gakamma ɗa ta kaw. 23 Haggane maa gu zunubgee pelekka ɗe ay muutu, a maa ga Mella beraaca malan̰ soopa,
         ay hayaatane ma gakamma ɗa ta kaw asan ke kappenta ma Miltine kee Iisa Masi.

Zunubgee o hukumnigee71 Seneeta, na beneyyatoŋ oko kuŋ ma ibiniy paaɗe hukumnigeetee Muusa. Kuŋ pa lekka kabarre kadar gu hukumnigee gederriyee oko gimi wikinniti maa ga alɗe
         mataa ɗa missa. 2 Keeke pa, na garaatoŋga ma masaltí daate ma ecekke miiɗi. Gita pa onnenta ma hukumnigee
         ku jiizanti oko mittí wikinniti maa ga alɗe mataa ɗa missa. Gaa maate soopa, gi onnenta
         ɗa payya ma hukumnigee kotti ma kapakkiy. 3 A innasoo, gii deero daatti oko miiɗi kaƴi wikinne maa ga mittí alɗe mataa ɗa missa,
         ga kaaka pa gi isse miiɗi. Wikinne maa gaa mittí maateero soopa, ga kaaka pa gu hukumnigee
         kotti ma onokkica ma gata lekkiti ɗa payya botol, o gi gederra gi icciɗo miiɗi kaƴi.
         Ma goŋŋakite pa gi isse ɗa miiɗi.4 Kantoŋ pa kulla seneetaw, katee ka ma keeke. Ku matteero sawa ma Masi. Ay kaaka appe gu hukumnigee lekkittoŋ ɗa payya gudirane ku maa gu hikimiyittoŋ.
         Goŋŋa ku gederra ku deeɗo pe koo ku gimu kaƴi, gata ma naɗeero min aacco giimi ku
         mattenta. Ke deero gimtee ku maa ke lubbiyyee ka samaane oko Mellayi. 5 A gata pa tippa wikinne maa ke joboɗɗo kantine ka, gu hukumnigee meneeneeca aŋko ta
         liyaw ta zunubgeyyo. Aŋko taata pa, lobokka nussaŋgee ku zeneetine ku maa ke lewɗo
         gaari ku miɗɗa ma katawkine muuti. 6 A haŋka soopa, ga Mella cimminee min gudiranco hukumnigee ma bakamminee asan ke matteero
         ma Masi. Ay ma goŋŋakite pe ke gederriɗo ke loboɗɗee oko Mellayi ma gudirantí Ruuhanti. Teete pa ay nunto ta marawta. Lubbitine keeke pa, ay aleŋ ka tippa ɗa maa gu hukumnigee
         gederɗine.Lubbico hukumnigeyyo7 Oko keeke pa haŋka, ke beneyya pe kee me? Hukumnigee soo ay zunubgee aɗɗe? Kaw, ay
         seene ɗa! Innasoo ga ay ma guta na ibinɗiy zunubgee. Guu hukumnigee alɗe beneyya ɗa
         goo: «Addo aŋakka ɗa lawtee giicum+», ke gederra ɗa ke ibinɗo baŋ gi aŋko ta lawco gittine ay ini me. 8 Beneyyi keeke soopa, biryoo botol oko zunubgeyyo ku maa gu issiyyaw aŋko pay pay ta
         miɗɗa. A gata pa, guu hukumnigee lekka ɗa, gu zunubgee ay aleŋ latta ka maatenta.
         9 Tippa maa na alɗiy ibina ɗa missa hukumnigee, na nowotte giyyenta. A maa na giyyiyya
         soopa beneyyi keeke ma beneyye gaa: «Addo aŋakka ɗa lawtee giicum», gu zunubgee naɗeero,
         10 naata pa maateero. Beneyyi keeke pa ma esekkano ampane kee hayaatanti issinoo pe muuti.
         11 A gata pa, maa na giyyiyya, gu zunubgee gasseero botol gu daɓallinnoo, gaa ma guta
         na maatiɗe. 12 Ay kaaka appe, gu hukumnigee alɗo ku Mellayi o gaarco maa gu gaare ku jobbiti o ma
         ay ku jobbiti ɗa kulla ay ku Mellayi o gu ɗayaŋ o gu samaane.13 Koo ku samaane soo deero aɗɗe botol ka muuti oko naa? Kaw, ay seene ɗa! Ay zunubgee
         soo ma deero botol ka muuti. Guta pa un̰n̰eero ma ka samaane ku maa gu issinnoo muuti.
         Ay keeke pe ma garaa kadar gu ay zunubgee. Gaa beneyco hukumnigeyyo pa gaariɗe saa
         pe kadar gu zunubgee miɗɗa ta kaw.Nikiro ma zunubgee14 Keeta pa lekka kabarre kadar gu hukumnigee asaa min oko Ruuhanti Mellayi. A naata soopa ay gimu ma jobokka kanni ka maa gu geɗeɗɗikino lawwu oko zunubgeyyo.
         15 A gata pa naata ibinya ɗa maa na leewa, asan na leewaa ɗa maa na aŋka, gaa maa na
         ɗakatte liyawti, na leeɗiya. 16 A gata pa naa leewaa maa na aŋka ɗa liyawti, na oyee ma keeke kadar gu hukumnigee
         samaane. 17 Haŋka pa, ay naata ɗa ma leewaa maa na aŋka ɗa liyawti, innasoo gu ay zunubgee ma
         aayaw. 18 Naata pa lekka kabarre kadar ga ka samaane aayaw ɗa oko naa ma ay gimu ma jobokka
         kanni ka. Aŋko ta liyaw ta samaane, na lekkica. Gudirane soopa tee ta liyaawi na lekka
         ɗa. 19 Kaaka pa, gi samaane maa na aŋka liyawti tee na leewaca ɗa, gii miɗɗa soopa maa na
         aŋka ɗa liyawti na leeɗica. 20 A gata pa, naa leewaa maa na aŋka ɗa liyawti, ga ay naata ɗa ma leewaa, innasoo gu
         ay zunubgee ma aayaw.21 Naata saa ma kayaatu ibinya keeke: Wikinne maa naa aŋka liyaw latta ka samaane, ga
         ay ka miɗɗa ka ma kattamma. 22 Ɗakko galbantu gu hukumnigeetee Mellayi daanaw. 23 A innasoopa, na akaa ziitu hukumne kaƴi ma lobokka. Gita pa nekerkiti hukumne maa
         gi galbantu aŋka na joboɗɗica. Hukumne maa na aŋka ɗa taata pa, leewano lawwico zunubgee
         ma hekemeyyiya ziitu. 24 Hay, hay, elloŋ ƴa soo keeke! Ziitu katawkino muuti. Ay we ma akkino cimma min oko
         keeke paratti? 25 Na leewee barkinti oko Mellayi asan ga cemekkano ma Miltine kee Iisa Masi.Ay kaaka pe, na loboɗɗo ma galbantu aleŋ lawwu oko hukumnigeetee Mellayi. A innasoopa,
         ga ma jobbo ta kanni ka, na lobokka pe aleŋ lawwití hukumne maa gu zunubgee ka aŋka.

Hayaatane ma asaa min oko Ruuhanti Mellayi81 Ma beneytu keeke appe paratti na garaatoŋ kadar ga haŋka gu giimi ma kappenta ma Iisa
         Masi, gi parlanti Mellayi bagay ɗa payya ta kaw. 2 A gata pa, gimu ma kappenta ma Iisa Masi, gi Ruuhanti Mellayi ma beraa hayaatane hekemeyyaa. Hikimiyo taata pa, cimminee, kee gassiɗiy
         kayyeetine min oko hikimiyo ta zunubgeyyo o ta muuti. 3 Keeke pa, ay gata maa gu hukumnigeetee Muusa gederre ɗa liyawti, asan ga gimu ma jobokka kanti ka lekka ɗa gudirane ku maa ga
         jobbiyya kanco hukumnigeyyo. A Mella soopa tattipiya maa gu hukumnigeetee Muusa gederriyee
         ɗa. Gata pa n̰aamiya Runti, ma zii aleŋ ka giimo kee aɗe ma leewa zunubgee maa ga deeɗo saɗikane ta saamiyco
         zunubgeyyo. Ma keeke pa, gi parlanti Mellayi baagiy zunubgee ma aaye zeneeco giimi
         ma leewa kanco ka. 4 Mella pa leyya keeke, ku maa ke tattipiyya ka ɗayaŋ maa gu hukumnigeetee enewɗinee.
         Haŋka pa, ke jobokka pe kee ka Ruuhanti Mellayi, ke jobokka ɗa payya kantine ka.5 A guta pa giimi ma jobokka kanco ka, gi mooyico parattí ay oko ma daanayo ka. A giimi
         soo ma jobokka kee ka Ruuhanti Mellayi, gi mooyico ay oko ma daanati oko Ruuhanti
         Mellayi. 6 A gita pa mooyo ta gaarco ma daanayo ka, katawkiko muuti, a innasoo gi mooyo ta gaari
         ma daanati oko Ruuhanti Mellayi katawko hayaatanti o aapiyati. 7 A guta pa giimi ma moyaa oko ma daanayo ka, guta kotti ɗakattiya Mella o gu jobokkaa
         ɗa kee ka hukumnigeetee. Guta gederra ɗa ta kaw jobbico. 8 Giimi ma jobokka kanco ka, guta kotti gederra ɗa gu deeɗe daanee oko Mellayi.9 A kunta soopa jobokka ɗa kantoŋ ka, ku jobokka maa gi Ruuhanti Mellayi aŋka, asan
         gi nowotte galbigeetoŋ. A gata pa, gimu ma lekkica ɗa Ruuhanti Masi, ay gimti ɗa oko
         Masi. 10 Gaa Masi aaye galbigeetoŋ, caŋ gu zeneetoŋ matakka saananco zunubgeyyo, gi Ruuhanti
         Mellayi pa ay hayaatantoŋ, mileŋ ku deero gaarenta ɗayaŋ unti. 11 Mella pa ay gata ma naɗiya Iisa min aacco giimi ku mattenta. Gii Ruuhanti nowotte
         galbigeetoŋ pa, ga gata kee ma naɗiya Iisa Masi min aacco giimi ku mattenta beraayooca
         hayaatane ma Ruuhanti oko zeneetoŋ maa ga kanco ay muutu ka pe.12 Ay ɗakko appe seneeta, ga lekkiɗo latta maa ga illa ke leewaa. Latta kaaka pa, ay
         ke nuntiɗo aleŋ maa gi Ruuhanti Mellayi aŋka, ay ke alɗo nunta ɗa aleŋ ta gimu ma
         jobokka kanti ka. 13 Kuu nunteero aleŋ ta gimu ma jobokka kanti ka, ku matakka. A innasoo, gii ay ma Ruuhanti
         Mellayi ku deeway gaartoŋ ku miɗɗa ma daanayo oko zeneetoŋ, ku gasakkaca hayaatane.
         14 A guta pa giimi maa gi Ruuhanti Mellayi garaayooga botol ka jobbiti, ay guta ma ay
         rontee Mellayi. 15 Kunta pa gasseero ɗa ruuhane ma leewatoŋ lawwee o gi yokaatoŋ payya ɓayaawi. Innasoo
         ku gasseero Ruuhanti Mellayi ma leewatoŋ rontee Mellayi o ga ma gita ke cayyakka kee:
         «Baaba, Tattini!» 16 A gita pa Ruuhanti Mellayi, ay gita saa ma garawwiyooga oko ruuhaŋgeetine kadar ke
         ay rontee Mellayi. 17 Mileŋ ke ay rontee pa ke lekkica kulla haggantine oko lawtee Mellayi. Gita pa ke gasakkaca
         sawa ma Masi. Mileŋ ke oyowwica diigane ma gata, ke gasakkaca kulla ma gata darjane.Darjane ta omma18 A naata pa moyaa kadar ga ma seene gu diigaŋgeetine koo ku haŋka dunuune teete ay
         latta rootta ta kaw min oko darjane ta omma maa ga Mella akkine gaara. 19 A gita pa kilgane parattí ocokkiya ta tirta teete wikinne maa ga Mella asicca gaara
         darjanco rontee, 20 asan gi deero hikimiyenta ma gudirane ma gayawwiti ɗa maatiki. Keeke pa deero ɗa ma
         aŋko tantí, innasoo ga ay Mella ma aŋke gi deeɗe hikimiyenta. Gaa ma kaaka aɗe gi
         ocoɗɗe ma amanno 21 kadar ga Mella akkica cimma min gudirane ma negekkaca o ma nowottaca aleŋ lawwa. Ma
         kaaka pa, gi gasakkaca kayaatí o darjane aleŋ ta rontee Mellayi.22 A keeta pa, ke lekka kabarre kadar ga ya haŋka gi kilgane parattí neƴekka aleŋ daate
         ma deegeyye ma buybuyne. 23 Gata pa ay gita ɗa ka ma neƴekka. Innasoopa, ga keeta kulla neƴekka ɗakko galbigeetine
         kadar ke ocokka ta tirta teete wikinne maa ga Mella asinne gaara kadar ke ay rontee
         o ga asiɗiy cimma zeneetine min diigaŋgeyyo. Ampane kee pa, ke lekkica paaɗe Ruuhanti Mellayi, gita ma ay barkane ta omma min oko barkaŋgee maa ga aŋka ga birinne. 24 A gata pa keeta gassica paaɗe najjiyo o ke ocokka missa kadar ga akkine najjiya ta
         kaw. A innasoopa, kee ellaa paaɗe maa ke ocokke kee, gi ucaw taata gaame paaɗe, asan
         gi ucaw lekka ɗa payya oko maa ke ella paaɗe. 25 A innasoo kee ocokke ma amanno latta maa ke ella ɗa, ga kaaka pa ke ocokke ta tirta
         teete ma baatiynuwe.26 A Ruuhanti Mellayi pa kulla asaa gaayitine oko keeta ma lekka ɗa gudirane. A gata
         pa keeta, inno ke ibina ɗa samaane aleŋ maa ga Mella aŋka. Ruuhanti Mellayi soopa,
         ay gita saa ma eneeneega Mella ma neƴƴo maa gu galbigeetine gederra ɗa cimmiti. 27 Mella pa, gata ma ellaa tak ma aaye ɗakko galbigeyyo, ibinya saa pe maa gi Ruuhanti
         aŋka, asan ga ay ma aŋkiti oko gata gi Ruuhane enewɗiyooga oko gimtee.28 Ke lekka kabarre kadar gu garrarri paracco ma asaayo oko giimi ma ƴekkaa Mella o ga
         kolowwiy aleŋ kanti maa ga aŋakke liyawti, ga leewayo ka samaane. 29 Giimi kotti pa, ga ebenniy min omma o gu guta saa kulla maa ga leewiy min omma gu
         saabiyɗo saa tak Runti, ku maa ga deeɗiyo bikirrico oko seneeta ku maani. 30 Guta maa ga min omma saa ga leewiy goŋŋakite, ga kolowwiy kulla oko gata. Guta maa
         ga kolowwiy pa, ga garawwiy ɗayaŋ unti. Guta maa ga garawwiy ɗayaŋ unti pa, ga issiy
         kulla darjanti.Samantí ƴekkiti Mellayi31 Ay ini me payya ka ƴiila maa ke beneyya min oko keeke paratti? Mileŋ ga Mella appe
         aaye ma kantine, ga ay we payya ma gederreene? 32 Gata icceegu ɗa ya paalta ka kulla diigaŋgee oko Runti, wikinne maa gaa birinneega
         soo saɗikane oko kee parattine. Gaa Runti ka kulla ga birneega, gu lawwi daare ga
         bereeneegu ɗa aɗe kulla malan̰ e? 33 Ay we ma gederra ga luumiyɗiy giimi maa ga Mella aparre? Lekka ɗa, asan ga ay gata
         ka saa ma gaariy ɗayaŋ unti. 34 Ay we payya ma baaginee ma parlane? Lekka ɗa ya gimu. Iisa Masi pa maateero oko keeta, ƴiila min oko keeke pa, ga naɗe
         min muuti. Gaa nowoɗɗe tiyaawati Mellayi ga enewɗineega.35 A gata pa, caŋ ke aaye diiganti e baŋ gu garrarri siiƴinee, caŋ gu giimi deegeyyane,
         e baŋ ga maatiki ka tiyaawi e baŋ ga ka issiti ke lekka ɗa, caŋ gu gaari ku miɗɗa
         ke ellay gu asaa e baŋ gi jollo, ga lekka ɗa ya latta kaƴi ma jagakkane min ƴekkiti
         Masi. 36 Gaari kooko pa paracco ay seene aleŋ maa gi Kitamniti Mellayi beneyye gee:«Kulla meenti buuni ni aaye ɗa arro ma muutuasan ni ay gimcam.Giimi leewikini aleŋ tamee ma ay koo ku diyaawi+.»37 A innasoopa, ga min aacco diigaŋgee kooko paracco ni oomeero ma nosorro ma kakee.
         Keeke pa, ay ma Iisa Masi, gata ma ƴekkane. 38 A gata pa naata leelo ta tirta teete kabarre kadar ga lekka ɗa ya kaƴi ma gederra
         ga jaginne min ƴekkiti Mellayi maa ga lekkine: bala ga muutu, o bala gi hayaatane,
         o bala gu malaykatnigee o bala gu taattuweeco ma aaye uwwa, o bala ga ka haŋka o bala ga ma akka asa, o bala
         gu guta ma lekka gudirane, 39 o bala ga latta ma aaye uwwa e baŋ pa ma aaye aattí kiɗaati, o bala ga latta kaƴi
         maa ga Mella kelgeyye. Ƴekkiti pa gaarenta paaɗe ma Miltine kee Iisa Masi.

Gimtee Mellayi maa ga aparre91-2 Mileŋ na kappenta ma Masi, na beneyyatoŋ seene ka, na borolla ɗa kadar na aaweero zorontiyo suura o raɗɗo ma
         gakamma ɗa galbantu. Beneytu keeke pa, gi mooyitu ma passalla ka samaane o ka miɗɗa
         gaariyaw ma Ruuhanti Mellayi kadar ga ay seene. 3 Ampane kee, gii dewɗo na aŋakke ga Mella boolinno o na deeɗo jagenta min oko Masi
         ku maa gu seneetaw ku baltu koo Yawudigee deeɗo najjiyenta. 4 Guta pa ay giimi ku Isirayel, maa ga Mella leyyiy gu deeɗe rontee. Ay oko guta maa ga gaariyooca darjanti, o maa
         ga onniɗe liŋgaŋgee o maa ga biryoogu hukumnigeetee. Ay oko guta kulla ga gaariyoo baŋ gu aabaddaa goo
         me, o ga beneyyiyoo ma kee ka biraawi barkaŋgeyyo. 5 Guta pa ay ronco kookuwee ku tippa ku ibinenta, o ga Masi, gata maa ga Mella aparre,
         gu weyya min oko guta aleŋ ta giimo ma ziiti, gata ma ay Mella ma aaye kayaaco lawwi
         paracco. Ga dee logenta diiman diiman! Amin.6 Aɗoŋ lee ɗa kuu ga beneyti Mellayi leyya ɗa kanti, asan gu giimi ma okomma min balti
         kaakatine kee Yakub maa goo Isirayel ay paracco ɗa gu ay giimi ku Isirayel ma ay gimtee Mellayi maa ga
         aparre. 7 A giimi ku balti Biraayim pa kulla, ay paracco ɗa gu ay rontee, asan ga Mella beneyyiyee oko Biraayim gaa:
         «Ay ma Isaaka appe gu ronco roncam asiɗo jibba+.» 8 Beneyyi keeke pa gareene kadar gu rontee Biraayim ku aatti paracco ɗa maa ga Mella
         bakammikiko aleŋ rontee. Maa ga bakammikiko ay miici ma deero rontee saananti beneytí
         barkane maa ga beneyyikiti min omma. Ay kotti maa ga bakammikiko aleŋ giimi ku balti
         Biraayim, 9 asan ga beneyti Mellayi maa ga beneyye gaa ga leeweega oko Biraayim ay keeke: «Sokotta
         oko wikinne keeke na akka yooka, naa asicca gassa Sarra daaccum gii weewiyam miica+.»10 Gata pa ay keeke ɗa ka. Lekka kulla ma deeti oko Rebekka. Gita pa ma mittí ka kayti
         ka, gata ma ay kaakatine kee Isaaka, gi weyyee maajibi. 11-12 A innasoopa gu miici kooko, omma gu weeɗiy o gu leeɗo ka samaane e baŋ pa ka miɗɗa,
         ga Mella aparre paaɗe kaƴi. Gata leewiya paaɗe kanti min omma, gaa apirɗiy giimi.
         Apirti pa gita aaye pe oko kollo maa ga kolowɗiy giimi, kolay ɗa oko lubbico maa gu
         leewa. A maa ga kanti maa ga wereɗɗe paaɗe pa min omma nuntiɗo, ga beneyyiti oko Rebekka
         gaa: «Ka tatta akkee lubba oko ka rootta+.» 13 Keeke pa wagee ma kee ka Kitamniti Mellayi maa gee: «Na ƴekkiya Yakub, Ezawu pa na poociya+.»14 Oko keeke ke beneyya pe kee me? Ke leewa aɗɗe kee ga Mella ɗayaŋ ɗa? Kaw, keeke ay
         tirta ɗa! 15 A gata pa, Mella beneyyiyee oko Muusa gaa: «Na kawayyee oko gimu maa na aŋka na kawiyiyyee o na ella saamuwti oko gimu
         maa na aŋka na elliɗo saamuwti+.» 16 Keeke deewa ɗa ma aŋkiti gimi e baŋ pa ma gaartee maa ga dekerre ga lewɗo, innasoo
         ga ay ma Mella kayti ka, gata ma kawayyee oko gimi. 17 Aattí Kitamniti ga Mella beneyyiyee oko sultan ka tatta ka Masir kee Parawon gaa:
         «Naata leyyum gimu tatta ku maa na gaariyyamca gudirantu oko kii o oko giimi paracco,
         o maa gu semeetaw deeɗo ibinenta dunuune parattí+.» 18 Ay goŋŋakite pe ga Mella kawayɗee oko maa ga aŋka o ga lewɗeeca kayaati talta oko
         maa ga aŋka gi deeɗo talta.19 Ma beneyyi keeke pa ku enaano kuu: Gaa Mella leewa goŋŋakite pa, ga ayme payya ga
         loomoyɗiy giimi? Ay ŋa pe ga gimu ma gederra ga pocowɗiya latta maa ga Mella aŋka?
         20 Kii appe ɓa ay we pe, gimta, maa ki melewɗiya kee ka Mellayi? Kitamniti Mellayi beneyye
         gee: «Diiba ta geewenta soo gederra aɗɗe gi leeɗe oko gimu ma geewica gee: “Ayme ki
         leeɗinoo goŋŋakite+?”» 21 Gekeewa gederra ga leeɗo latta maa ga aŋka ma diiba. Min diiba gita ka, ga gederra
         ga geewiɗo maatiki kaƴi ma samaane maa gu cemekka laalaŋgeyyo ka, o maatiki kaƴi pa maa gu cemekka kulla meene gu loboɗɗiki. 22 Ka Mellayi pa kulla maa ga leelo ay gata ka ma ay gaaro teete. Gata pa aŋke ga gaariyya
         bogorti o gu giimi ibinicca gudiranti. Ay ɗakko appe ga hamalɗiy ma sabur yaata guta
         ma issiyee boŋso o gu sare katta ga misilɗiy. 23 Wikinne maani ga hamalliy asan ga aŋke kulla ga gaariyyooga ayaawuwtí darjanti oko
         giimi daare, guta maa ga kawiyyoo, guta maa ga hassalle min omma gu deeɗo nunta ma
         gata darjanti. 24 Giimi kotti pa, ay keeta maa ga kolle. Kollo taata pa ay min aacco Yawudigeyyo ɗa
         ka, innasoo ga kolle kulla min aacco giimi ma ay Yawudigee ɗa. 25 Keeke pa ay gata maa ga Mella beneyye aattí Kitamniti ma nabiinice Ozee maa gaa:«Giimi ma ay gimtaw ɗa,na akkiy kolla naa gimtaw,o guta ma ay koo ku ƴekkenta ɗa,na akkiy kolla naa kuu ƴekkenta+»,26 o ga Ozee beneyye payya gaa: «Oko were kaaka saa kulla maa ga Mella beneyɗiyo gaa:
         “Kuŋ ay gimtaw ɗa”, ga ay iŋaakite saa kulla maa gu giimi asiɗiy kolaa goo rontee
         Mellayi, gata ma ay Miltí hayaatanti+.»27 A innasoo ma gaarco giimi ku Isirayel ga nabiinice Esaya beneyye raɗɗa ma ur̰uuti
         gaa: «Caŋ gu giimi ku Isirayel dee maani aleŋ ƴiiro tee ta biití baharriti, ga paalta
         ka min aacco ma akka gassa najjiyo, 28 asan maa ga Mella Miltine beneyye gaa ga leewa kiɗaati, ga koɗok ga akkiya tattipa
         paratti+.» 29 Keeke pa ay gata payya aleŋ maa ga nabiinice Esaya beneyyeero min omma gaa: «Gaa Mella
         Miltí gudiranti alɗine mira ɗa giimi ku baltine, ke deewa aleŋ giimi koo ku geegar
         ka Sodom o ma ka Gomor+.»30 Oko keeke pa haŋka, ke beneyya pe kee me? Maa na aŋka beneyti ay keeke: Giimi ma ay
         Yawudigee ɗa ma deyekke ɗa gu deeɗo ɗayaŋ unti Mellayi, deero gaarenta ɗayaŋ unti
         ma amanno. 31 A innasoo gu giimi koo ku Isirayel ma deyekke gu gaariɗo ɗayaŋ unti Mellayi ma jobbico
         hukumnigeetee sariyee ɗa oko kanco hukumnigeyyo. 32 Ayme gu alɗiyo sara ɗa? Ay asan gu deyekke ɗa gu deeɗo ɗayaŋ unti Mellayi ma amanno.
         Oko kanco ka gu moyee goo e ga ma lubbico maa gu leewa gu dewɗo gaarenta ɗayaŋ unti
         Mellayi. Keeke pa ay gata ma n̰aamiy condoldol aleŋ gimu ma baɗɗe ma dambu. 33 A gata pa, ay aleŋ maa ga Mella beneyye Kitamniti gaa: «Elloŋga samaane! Na dowwa
         geegar ka Siyon dambu ma baɗakkay giimi, o ga bagakkay. A innasoo ga gimu ma duwca galbanti oko gata
         on̰aa ɗa ta kaw jaaliti+.»

101 Seneeta, maa na aŋka ma galbantu paratti ay gu Yawudigee gassicca najjiyo. Ay oko
         keeke appe na lollokɗiya Mella. 2 Naata pa elliy kadar gu bakammica ta tirta teete aabido oko Mellayi, innasoo gi aabidico
         taata gu ibinca ɗa daggantí. 3 Guta pa ibina ɗa baŋ ga Mella garay gaa me giimi ɗayaŋ unti guu deyeɗɗo gu deeɗo ɗayaŋ
         unti Mellayi ma lubbi kanco ka. Butulti Mellayi maa ga eyewwiyo oko giimo maa ga garawɗiy
         ɗayaŋ unti pa gu oyaa ɗa jobbiti. 4 A gata pa, Masi ay gata ma asiya tattipa kanco hukumnigeetee Muusa o ga ma gata gu hukumnigee gederriyoo ɗa payya oko giimo. Ma goŋŋa pa, gu giimi paracco
         ma dowwiy galbigeeco oko gata deewa ɗayaŋ unti Mellayi.Najjiyo ta giimi paracco ay ma amanno oko Iisa Masi5 A gata pa Muusa saa kulla kitipiyeero ma gaartee gimu ma deyekka ga deeɗo ɗayaŋ unti Mellayi ma jobbico
         hukumnigeyyo gaa: «Gimu ma jobokkay hukumnigee gasakkaca hayaatane ma guta+.» 6 A innasoopa, ma gaartee gimu ma deyekka ga deeɗo ɗayaŋ unti Mellayi ma amanno, gi
         Kitamniti Mellayi beneyye gee: «Addo mooya ɗa galbancum kii: Ay we ma akka kalpa samaani?» Gata pa
         ay aleŋ kuu ga aŋka ga deeɗiya beera Masi kiɗaati. 7 Gita pa beneyye payya gee: «Addo lee ɗa ta kaw kii: Ay we ma beraa oolati?» Gata pa
         ay aleŋ kuu ga aŋka ga deeɗiya cipila Masi min aacco giimi ku mattenta. 8 Gita beneyye payya kulla gee: «Beneyyi aaye katta ma kiita. Gata pa aaye biicum o
         ga aaye galbancum+.» Beneyyi keeke pa, ay kabarre tee ta amanniti maa ni tasaa. 9 Gaa ma biicum ki beneyyeero unco giimo kii ga Iisa ay Miltine, o kii amanneero ma
         galbancum paratti kadar ga Mella naɗiya min aacco giimi ku mattenta, ki gasakkaca
         najjiyo. 10 A gata pa ay ma galbanti ga gimu amanɗo, gaa Mella gaariya ɗayaŋ unti, o ga ay ma
         biiti ga garawɗica amanniti, gaa Mella najjiyiyya. 11 Kitamniti Mellayi beneyye gee: «Kulla gimu aɗe ma dowwica galbanti oko gata on̰aa
         ɗa ta kaw jaaliti+.» 12 Ay ɗakko appe gi apiro alɗo lekka ɗa aacco giimi ma ay Yawudigee o ma ay Yawudigee ɗa. Paracco ga Milco kaƴi ka, gata ma beraa ka samaane maa ga lekka
         oko giimi paracco ma lollokkaa. 13 A guta pa «giimi paracco ma lollokkaa ma semeetee Miltine akka gassa najjiyo+.»14 A guta soo lollokkaa goo me, guu duwiy ɗa galbigeeco oko gata, o gu dowway goo me
         oko gata, guu giyye ɗa kabarre ma gaartee? Guta pa geewaca pe goo me kabarre ta gaartee
         gaa lekka ɗa gimu ma taasica, 15 o gi kabarre deewa gee me taasenta, guu lekka ɗa giimi maa gu n̰akammiy taasiti? Keeke
         pa ay aleŋ maa gi Kitamniti Mellayi beneyye gee: «Samaane ta kaw ki elelɗiy gu asaa
         gu giimi ma taasa kabaayargee ku daana+.» 16 A innasoo gu giimi paracco ɗa ma oyyica kabarre ta daana. Oko keeke pa ga nabiinice Esaya beneyye gaa: «Mella Miltini, ay we ma amanneero oko kabarre maa ni tasaa+?» 17 Ma kaaka pa, gu giimi amanna ma giyyo, o maa gu geewa pa ay kabarre ma beneyya ma
         gaartee Masi.18 Goŋŋakite pa na enaatoŋ ƴa: Ay ma tirta aɗɗe gu Yawudigee geewica ɗa missa kabarre
         ta gaartee Masi teete? Ay tirta ɗa, guta geewica aɗe. Kitamniti Mellayi beneyye gee:
         «Or̰icco deero giyyenta kiɗa parattí o beneyco sareero ya dessití dunuuniti+.» 19 Na enaatoŋ ƴa: Giimi ku Isirayel soo ibinya ɗa beneyyi ka aattí kabarre ta Masi teete e? Min omma ma bitti Muusa ga
         Mella beneyye gaa: «Na leewatoŋgu galbigeetoŋ gu raɗɗitoŋ oko maa gu gasse gu giimi
         ma ay kunni ɗa. Na boŋossatoŋ ma balle kaƴi maa gu gímtí gu kayyeeco ecekka ɗa+.» 20 Mella isseeca oko nabiinice Esaya namma ga beneyyiɗe gaa: «Na deero gassenta ma giimi
         ma deyekkano ɗa o na deero ibinenta ma giimi ma enaano ɗa ya maatiki+.» 21 Innasoopa ma gaarco giimi ku Isirayel ga beneyye gaa: «Kulla meene na tarawwiyoogu
         pittaw oko gimtaw, ku maa gu asiɗo oko naata, guta soopa pooce jobbo o gu ribiliyaw
         kupo+.»

Mella poociy ɗa giimi ku Isirayel111 Naata pa lekka ƴa inno: Mella soo poociy gimtee koo ku Isirayel e? Ay seene ɗa. Gata pocowwiy ɗa, asan ga naata saa ay ka Isirayel min balti Biraayim, burgutti Benjamin. 2 Mella pa gata poociy ɗa gimtee koo ku Isirayel, guta maa ga ebenniy min omma. Mooyoŋga
         ƴa beneyyi ma kitipiyenta Kitamniti Mellayi ma gaartee nabiiniceEliyas. Gata pa erciyee oko Mellayi ma gaarco giimi ku Isirayel 3 gaa: «Miltu, guta deyyiy nabiinigeecam o gu ɗimmiy wereeriyiŋgeecam maa ni soƴoɗɗam
         saɗikaŋgee. Kaytu ka pe na marakke, guu deyeɗɗe kulla diyawtu+.» 4 A Mella pa tiiliyee gaa me? Gata tiiliyee gaa: «Alpaŋgee paysara kee ka giimo min
         aacco giimi ku Isirayel maa na gagakke oko naa, guta kotti darseero ɗa kaytiŋ unti
         zooru kee Baal maa gu aabidiyya+.» 5 Oko wikinne kee ka haŋka pa kulla, gu lekka paalta ma marakke maa ga Mella ma gidaanuwti
         aparriy. 6 Gata pa apiriy ay ma gidaanuwti, ay ma gaarco ɗa maa gu leewa. Gaa ay goŋŋakite ɗa
         ga gidaanuwti Mellayi lekekka ɗa gidaanuwe.7 Ma keeke pa, ga ma deero ay ini me? Latta maa gu giimi ku Isirayel deyekka gu gassiyya
         ɗa, innasoo gu giimi maa ga Mella aparre, ay guta ka ma gassiya. Ku daare ku Isirayel
         pa, gu kayyeeco deero talta oko kolliti Mellayi. 8 Keeke pa ay aleŋ maa gi Kitamniti Mellayi beneyye gee: «Mella leyyoogu kayyeeco gu
         alɗo ibina ɗa maatiki o iɗiico ga toɗɗiyoo ello o oko deyco giyyo ta gaaro, o ga goŋŋakite
         appe ya meente+.» 9 Sultan Dawud pa kulla beneyye gaa: «Gu wereeriyiŋgeeco ku tiyaawo ku laalaŋgeeco deyyo ɗebbo o sippa, maa gu solliɗo guu gassicca diigane ma wagawwiyoo. 10 Gu iɗiico raamayo maa gu alɗo ella ɗa payya ta kaw o gu diigiyu diiman maa gu gudulɗo+.»11 Kaaka pa, na enaa pe naa: Baɗɗico giimi ku Isirayel soo ay maa gu solliɗo ta kaw gu
         alɗo waca ɗa payya e? Kaw, ay seene ɗa. Innasoo gi ay ma niŋgico maa gu poocicca kabarre ta daana, gu giimi ku maani ma ay Yawudigee ɗa gassicca najjiyo. Gasso ta najjiyti taata pa issiyoo raɗɗo ta galbanti oko Yawudigeyyo.
         12 A gita pa niŋgico taata itireero barkane yaata ta kaw oko giimi ku dunuuniti, o oomico
         min butulti Mellayi deero barkane yaata ta kaw oko giimi ma ay Yawudigee ɗa. Mileŋ
         ga ay goŋŋakite pa, ga ay tirta saa pe ga wikinne maa guu Yawudigee aseero yooka ta
         kaw, gu oyyicca kabarre ta daana, gu barkaŋgee deewa ɗa pe maani ƴiila e?Najjiyco oko giimi ma ay Yawudigee ɗa13 Haŋka pa ga beneytu ay oko kuŋ, giimi ma ay Yawudigee ɗa. Naata ay n̰amaakati Iisa Masi oko giimi ma ay Yawudigee ɗa, o na garaaca darjanti lubbi keeke maa ga
         Mella damakkiyaw. 14 Ma goŋŋakite pa, walaŋ pe na leeway galbigeeco seneetaw Yawudigee gu raɗɗiyo ku maa
         ga ma lubbitu keeke na najjiyɗiy daare min aacco. 15 A gata pa, wikinne maa ga Mella otoɗɗiyoo oko Yawudigeyyo kayco ka, gu giimi ku dunuuniti
         gassica taaco ma gata. Mileŋ ga ay goŋŋa pa, ga wikinne maa ga asiɗiy oyya payya,
         ga ay ini me ma akka dee? Ma akka dee ay aleŋ naɗaw min aacco giimi ma matakke.16 Gaa mappa ka cimmenta omma birenta oko Mellayi, ga mappa paratti ay ka Mellayi. A
         guu caartee itti ay ku Mellayi, gu linƴaƴƴitee pa kulla ay kuntee. 17 Giimi ku Isirayel pa kulla ay aleŋ ettu ka giiri maa gu kolaa goo olibiye+ maa ga wikirti panenta samaane, guu linƴaƴƴitee daare ga Mella reppiɗiy. Kiita pa
         ma ay ka Isirayel ɗa ay aleŋ linƴiti ettu ka kayni maa gu kolaa goo olibiye gaa Mella asiɗum kappa ma linƴaƴƴitee ettu ka giiri. Gaa haŋka pa ki gederɗo paaɗe
         ma linƴaƴƴitee ettu kaaka ki jotoɗɗo ammi min oko caartee. 18 Ma goŋŋakite pa, ki addo lee ɗa pe kii ki ƴiilay linƴaƴƴi maa gu reppe. Ki lekka ɗa
         botol maa ki koolipiɗo, ay kii ɗa ma jotokkayo ammi oko caartee itti, ay caartee itti
         ma jotokkam ammi.19 Ki beneyya pe kii: Linƴaƴitee ettu ka giiri gu reppiy maa ga naata deeɗo kappenta
         wikirco kaaka maa gu repeɗɗiy. 20 Ay seene appe. Guta deero reppenta asan gu dowwiy ɗa galbigeeco oko Iisa Masi. Kiita
         pa ay amannicum ma askum ki asiɗe dee kappenta iŋaakite. Addo koolipa ɗa, innasoo
         ki ɓayu. 21 A gaa Mella reppiy saa kulla linƴaƴƴitee ettu ma wacakke ma gata, ga kiita kulla ga
         dowwam ɗa. 22 Kiita mooyu: Mella gata gidaani o ga gazanta. Gazanta oko ma oomeero min butuuli,
         oko kiita pa, ga gidaani kii nunteero aatti gidaanuwti keeke, goneka kee ga ki kulla
         akka dee reepenta aleŋ linƴe. 23 A innasoo, gaa ya meene gu Yawudigee yookeero amanniti, gu guta kulla akka dee kappenta
         wikirco ka tippa maa gu deeɗe reppenta, asan ga Mella lekkica gudirane maa ga kappiɗiy
         payya. 24 A gata pa, kiita ay aleŋ linƴiti ettu ka kayni maa gaa Mella reepica ga deeɗica kappa
         oko ettu maa ga wikirti panenta samaane kee maa gu alɗe maɗa ɗa sawa. Kappo taata
         pa, raɗɗa pe. Yawudigee pa, guta ay aleŋ linƴaƴƴitee oko ettu kaaka maa ga wikirti
         panenta samaane. Mileŋ gu guta pa ay linƴaƴƴitee aɗe oko ettu kaaka, ga Mella pa yokay
         daana ka weerereeyiŋgeeco ku omma maa gu repeɗɗiy.Kawiyti Mellayi ay oko giimi paracco25 Seneeta, na aŋka ku ibinicca seene maa ga Mella gaare. Kuu ibinca seene taata pa,
         ku leewa ɗa ku ga ay kunta ma lekkica ibino ta gaaro. Giimi ku Isirayel daare pa, gu kayyeeco deero talta, gu poociɗe amanno oko Iisa Masi. Guta kotti pa
         nowotta pe goŋŋakite aɗe namma ya wikinne maa gu giimi paracco ma ay Yawudigee ɗa ma akkiy duwa galbigeeco oko Iisa Masi, asiɗiy duwa galbigeeco. 26 Ay goŋŋakite pe kulla gu giimi ku Isirayel paracco asiɗo dee najjiyenta. Keeke pa
         ay maa gi Kitamniti Mellayi beneyye gee:«Ay min Siyon ga Najjaaya akka asa,gaa asiyyooga cimma maaƴi latta parattimaa gu alɗikinoo bakamma ɗa,guta ma ay koo ku balti Yakub.27 Teete pa ay liŋgane maa na akka onna ma gutawikinne maa naa asiyoogu cimma zunubgeeco.»28 A gata pa, ke ellaa kee ka Yawudigeyyo ma gaarti kabarre ta daana, gu guta pocowwica gu deeɗe kasiimigeetee Mellayi. Ma keeke pa, ga kuŋ ma ay Yawudigee
         ɗa gederra ku gassicca najjiyo. A innasoo ma kee ka apirti giimo ma Mella pa, gu guta
         ƴekkenta ma Mella asan ga onne liŋgaŋgee ma kookuweeco. 29 Mella pa gata ecekkay ɗa barkaŋgee maa ga bire o ga magakkaa ɗa maa ga aŋka liyawti
         oko maa ga kolle. 30 Tippa ga kuŋ ma ay Yawudigee ɗa jobokkiya ɗa ka Mellayi, gaa haŋka pa ku gassicca
         kawiyti mileŋ gu Yawudigee poociya jobbiti. 31 Haŋka pa, ga oko guta kulla ga ay latta sawa ka. Guta poociya haŋka ku maa ga kuŋ
         gassicca kawiyti o guta pa kulla haŋka gederra gu gassicca kawiyti Mellayi. 32 A gata pa, ma pooco ta jobbiti Mellayi ga leyyiy giimi paracco aleŋ kuu gu baamenta
         daŋayi. Keeke pa, ga leyya ku maa ga gaaricca kawiyti oko giimi paracco.33 Elloŋ ƴa! Ayaawuwti Mellayi oyaa ɗa gemmo.Ibinti ta gaaro o ibino maa ga lekka oyaa ɗa desso.Mooyiti maa ga ecekka ta liyaawi gaaro,lekka ɗa ma gederra ga ibinicca baltí,o lekka ɗa ma gederra ga ibiniyyabaŋ ga leewa gaa me maa ga leewaa.34 Kitamniti Mellayi beneyye gee:«Lekka ɗa gimu ma ibinca mooyiti Mellayi,o ga lekka ɗa gimu ma garee beneyyiŋgee+.»35 «Lekka ɗa gimu ma beree ɗaane oko Mellayigaa gata pa asiyyeeca yooka suulayi+.»36 A gata pa, gu lawwi paracco ku kilgiyentaasaa min oko gatao gu aaye pitteeo gu aaye oko gata.Ay oko gata gi darjane diiman diiman! Amin.

Hayaatane ta marawta121 Seneeta, mileŋ ga Mella kawiyne, na enewwitoŋ ku maa ku birɗiy saa ɗamal zeneetoŋ
         aleŋ saɗikane ma geewa, o ma duwenta oko Mellayi ka, o gi daanee ta kaw. Teete pa
         ay gita ma ay aabido ta tirta teete. 2 Aɗoŋ jobokka ɗa nuntico giimi ku dunuune teete. Duwnee oko Mellayi ga magittoŋ ma
         botol ka mooyitoŋ ta marawta. Goŋŋakite, ku gederra passilti oko maa ga Mella aŋka:
         ka samaane o ma daanee o ma lekka ɗa koyyo.3 Mella gaarawga gidaanuwti na deeɗe n̰amaakati Iisa Masi. Ma keeke pa, na beneyya oko
         kulla kaƴi aɗe min aattoŋ naa: Addo lee ɗa kii ki kaali ƴiila min oko nunticum taata,
         innasoo ki ibinu samaane baŋ ki ay we, aleŋ tamanne ta amanniti maa ga Mella berewwiyam.
         4 A gata pa ziiti gimi kaƴi ka, innasoopa ga lekka pe nussaŋgee maani, o ga kulla kaƴi
         aɗe lekka lubbiti. 5 A keeta pa kulla, ay tirta appe ke maani, gaa parattine soopa ke alɗo pe zii kaƴi
         ka ma kappitine ma Masi, o ga parattine ke kappenta, kulla kee aɗe ma giiti aleŋ tee ta nussaŋgee koo ku
         zii ma kappenta ma gicco. 6 Mella pa ma gidaanuwti, birne gudiraŋgee pay pay.Gaa gimu lekkica gudirane tee ta taasico beneyyiŋgee  ma asaa min Mellayi,ga tasawwiy ma amanniti parattí maa ga lekka.7 Gaa kaƴi lekkica gudirane ta gaayico gittee,ga gayawwiy.Gaa kaƴi lekkica gudirane tee ta gaariti beneyti Mellayi  oko gittee,ga garawwayooga.8 Gaa kaƴi lekkica gudirane maa ga eseɗɗiyo dekerro  oko gittee,ga esekkayooca.Ga ma beraa,berewwu ma galbane kaƴi ka.Ga ma aaye kayaaco gittee ga omoɗɗiyo,ga leewiya lubbiti ma dekerro,o ga ma kawayya,kawayyu ma parhane.9 Aɗoŋ ƴekekka ɗa giimi ma beneetoŋ ka, ƴekekkoŋgu ta tirta teete! Ɗakittoŋga ta kaw
         ka miɗɗa, kuu bammiɗo ka samaane. 10 Ƴekekkoŋ beenannitoŋ ma galbane kaƴi ka aleŋ seneeta, o ku dekerroŋ ku karmayɗo beenannitoŋ.
         11 Aɗoŋ dee ɗa aayumnigee, innasoo ku dekerroŋ lubbi. Lubbine oko Miltine ma galbigeetoŋ
         paracco. 12 Nuntoŋ parhaŋgee mileŋ ku ocokkiya ka samaane min oko Mellayi. Nuntoŋ baatiynigee
         aacco diigaŋgeyyo. Ziiɗoŋ inniti Mellayi bala warro. 13 Oko gimtee Mellayi ma aŋka gaayo pa, ku gayawwoŋgu, o ma aŋka joobo ku jobowwoŋgu
         samaane.14 Enewwaniyo barkanti Mellayi oko giimi ma deegeyyatoŋ. Enewwaniyooga Mella ga baarikiɗiy,
         ga alɗiy boola ɗa. 15 Parhinoŋ ma giimi ma parhanne, o ku ercoŋ ma giimi ma erecca. 16 Gi mooyitoŋ dee kaƴi ka ku maa ku nuntiɗo daana beenannitoŋ. Ga kulla kaƴi aɗe addo
         diyya ɗa ga ƴiiliyya giiti, innasoopa ku timmoŋ ma giimi ma cepelliy ɗa kayyeeco.
         Aɗoŋ gaara ɗa pe aleŋ kuu ku ibina gaari. 17 Gaa gimu leyyam gaari ku miɗɗa, ki aɗeegu yooka ɗa ma ka miɗɗa. Diyyoŋ liyaw ta samaane
         unco giimi paracco. 18 Gaa lekka aɗe botol oko kuŋ, ku dekerroŋ ku nuntiɗo ma daana ma giimi paracco.19 Seneetaw ku ƴekkenta aɗoŋ esaa ɗa guu giimi leewatoŋ miɗɗa, innasoo ku duwnee oko
         bogorti Mellayi ga leeɗiya kanti. Aattí Kitamniti ga Mella Miltine beneyye gaa: «Ay naa ma esaa o ga ay naata ma bereega oko kulla
         kaƴi aɗe maatiki ma ay kanti+», 20 o ga beneyye kulla gaa: «Gaa gimu ma aŋkum ɗa mayaata, ki biree tiyaw ga teeɗo, gaa
         ibinta, ki biree ammi ga aar̰iɗo. Kii leyya keeke, ay aleŋ kuu ki kalliyee obila ku
         gazanta kayaati+.» 21 Aɗee duwa ɗa oko kee ka miɗɗa ga icciyyamca, innasoopa ki gederree ma liyaw ta samaane.
         
            
               	Elloŋ Ɗillico Hukumnigeyyo 32.35.

               	Beneyyi keeke pa, garaa kadar ga gimu ma aŋkum ɗa, kii yookeeca miɗɗati maa ga leewiyam
                     ma gidaanuwe o ma ka daana, gi deewee suura o gi jalee. Elloŋ Masalnigee 25.21-22.

Wasaane ma kee ka jobbití hakuumati131 Ga kulla gimu aɗe jobokkiya kee ka hakuumati, asan gi lekka ɗa hakuuma bala oyyiti
         Mellayi, o giimi pa kulla ma aaye aattí hakuumati, ga ay Mella ma esekkiy. 2 Ay oko keeke pe, ga kulla gimu aɗe ma pooceero jobbiti oko kee ka hakuumati, pooceero
         jobbiti oko maa ga Mella aŋka. Guta ma pooceero kotti pa, gasakka caaɗo ta parlanti. 3 A gata pa, kii leewa samaane, ki lekkiyo ɗa ɓayaw oko taattuweeti hakuumati ma caɗaa
         parlane. A innasoo, kii leewa miɗɗa pa, ki ɓayakkayo. Kii aŋka pa ki alɗiyo ɓaya ɗa,
         ki lee kee ka samaane o ki gasakkaca logawco. 4 Taattuwee pa, guta ay lubaakeetee Mellayi ku maa gu leeɗam ka samaane. A innasoopa,
         kii leewa ka miɗɗa, ga ay tirta ki ɓayiyyo asan gu guta lekkiya botol maa gu diigiyɗum.
         Oko gimu ma leewa kee ka miɗɗa pa, gu gareega bogorti Mellayi asan gu lobokkee oko
         Mellayi. 5 Ay ɗakko appe, gi alɗo samaane ta kaw gi oyyo tee ta jobbico gaarti hakuumati. Gata
         pa ay ɓayaw ɗa ka, tee ta bogorti Mellayi, innasoo ku jobboŋgu kulla asan ga ma mooyitoŋ
         ma passalla ka samaane o ka miɗɗa ku lekka kabarre kadar ga ay botol ka samaane. 6 Ay oko keeke appe kulla ku kappayɗo miiri, asan gu ma gasakkaa ay lubaakee maa ga
         Mella gagakkiy gu leeɗiya lubbi kaaka. 7 Birneega oko kulla kaƴi aɗe maatiki maa ku bereega: miiri ku birneega oko maa ku bereega,
         o gurus daare maa gi hakuuma caɗaayo oko giimo ku birneega oko maa ku bereega, o ɓayaw
         ku ɓaynee oko gata ma ay ka ɓayaawi, o karmiyo ku karmiyoŋga gata ma ay ka karmiyti.Ƴekko ta gittoŋ8 Aɗoŋ sokokka ɗa ɗannanni min oko giimo, ku dowɗiyo kayyeetoŋ, illa ay ɗaane tee ta
         ƴekkiti beenannitoŋ, asan ga gimu ma ƴekkiya giiti tattipiy hukumnigeetee Mellayi
         paracco. 9 Ku ibiniy hukumnigee maa goo: «Ga miiɗi addo un̰n̰a ɗa oko daatti giiti o daate pa
         kulla gi addo issa ɗa mittí gattí, o ki addo dee ɗa gimu ma aaniyo, o ki addo maasa
         ɗa, o ki addo aŋakka ɗa lawtee giicum+.» Hukumnigee kooko aɗe o koo ku daare, paracco timmenta aatti beneyyi keeke ka maa
         goo: «Ƴekkiya giicum aleŋ maa ki ƴekkiyya ziicum+.» 10 Gimu ma ƴekka giiti pa, leewee ɗa ta kaw miɗɗa. Ma ƴekko pa, ke tattappaa ka hukumnigeyyo
         paracco.Meene ta najjiyti katta11 A kunta pa dekerroŋ ku lewɗiya keeke ta ƴiila asan ku ibinya appe wikinne keeke maa
         ke aaye. Ay haŋka appe ay wikinne maa ku waciɗo min ooƴiti waano. Meene ta najjiyti
         aayine pe katta ka haŋka, aaye ɗa payya arro aleŋ tee ta wikinne maa ke duwɗiy galbigeetine
         oko Iisa Masi. 12 Keeke pa ay aleŋ kuu ga aandoŋ gakamma katta, gii paato pa delewɗo paaɗe icco. Meelineegu
         maaƴi liyaawiŋgee ku namtuwwi, kee sokkinne lawwi ku bookati maa ke bookiɗo ma iiɗo.
         13 Gu gaartine paracco dee samaane aleŋ tee ta giimi ma tan̰aa deyyanti. Anne un̰n̰a
         ɗa liyawco gaari ku miɗɗa maa gu leewa ma mowwo o aar̰o ta kaawenta o diyyo ta alala
         tee ta zeneyyo bala paate, o ke anne un̰n̰a ɗa kulla diyyo ta kalaatanti o gi lekkico
         gittine aɗine raɗakka ɗa galbigeetine. 14 Innasoo ku issoŋga Miltine kee Iisa Masi aleŋ kaɗiyyu, aɗoŋ moyaa ɗa ku joboɗɗiya
         kantoŋ ka maa ku lewɗiya maa ku aŋka.
         
            
               	Elloŋ Oomiti min Masir 20.13-15,17 o Ɗillico Hukumnigeyyo 5.17-19,21.

               	Elloŋ Oomiti min Masir 20.13-17 o Ɗillico Hukumnigeyyo 5.17-21 o Soƴoowee ku Saɗikaŋgeyyo 19.18.

Maa gi amanniti talta o maa gi amanniti talta ɗa141 Oyyoŋga ma kunta gimu maa gi amanniti talta ɗa o ku aɗoŋ ecekka ɗa meela oko mooyiti
         maa ga lekka. 2 Daare gi amannico oyowwiyo gu tewɗiy lawwi paracco. Daare pa mileŋ gi amannico paalta
         ka, gu teewa ɗa suuɗu. 3 Ga ma teeway lawwi paracco aɗiki lee ɗa liyaw gonek ka giiti ma teewa ɗa suuɗu, o
         ga ma teewa ɗa suuɗu kulla, aɗiya luumiya ɗa keeke ma teewa latta paratti, asan ga
         Mella oyowwiya paaɗe. 4 Ki ay we maa ki loomoyɗo lubaaka ma ay kancum ɗa? Baŋ ga baame talta oko lubbiti e,
         e baŋ ga galaa e, ga kaaka tapakke milti, o ga gata pa bakamma samaane asan ga Miltine
         gederra ga gaayiyya ga baamiɗo talta.5 Oko giimi daare pa gu meeni paracco sawa ɗa. Meene kaƴi ƴiilaca gattí. Oko daare pa
         ga paracco gu sawa ka. Ga kulla kaƴi aɗe leeti kabarre oko mooyiti kadar gi samaane.
         6 Gimu maa gi meene kaƴi ƴiileeca gattí, ga leewica ku maa ga cipilɗiy semeetee Miltine,
         o gimu pa kulla ma teewaca tiyaw parattí, teewaca ku maa ga cipilɗiy semeetee Miltine,
         o ga leewee barkinti oko Mellayi, o gimu ma teewa ɗa suuɗu, gi tiyawti ɗa taata ay
         maa ga cipilɗiy semeetee Miltine, o ga leewee kulla barkinti oko Mellayi. 7 A gata pa, min aattine lekka ɗa ma nowotte oko gata ka, o ga lekka ɗa ma mataa oko
         gata ka. 8 Kee nowotta, ke nowotta oko Miltine, o kee matakka, ke matakka oko Miltine. Caŋ ke
         nowotta, caŋ ke matakka, ke ay kuntee Miltine. 9 A gata pa, Masi maateero gaa yookiɗe hayaatanti ku maa ga deeɗo Milco oko giimi ku mattenta o ma
         geewa. 10 A kiita pa ma teewa ɗa suuɗu, ayme ki loomoyɗiya sincum? A kiita ma teewaca tiyaw
         parattí, ayme ki lewɗiya liyaw gonek ka sincum? Parattine, ke akkine warra unti Mellayi
         o ga gata ma akkine caaɗa parlane. 11 A gita pa, Kitamniti Mellayi beneyye gee:«Naata Miltoŋ ma aaye diiman,ay naata saa ma beneyyatoŋ naa:Giimi paracco akkaw darsa untu oko naata,o ga kulla kaƴi aɗe akka beneyya kadar na ay Mella+.»12 Ay goŋŋakite pe, ga kulla kaƴi aɗe min aattine, ga Mella asiyya inna oko gaartee maa
         ga leewe.13 Kaaka pa, ke warrine maaƴi min luumiyo ta zeneetine. Iccoŋ soo niyyane maa ku alɗo
         dee ɗa ya maatiki kaƴi ma baɗakka e baŋ ga ma esekka liyaawi zunubgeyyo sincum. 14 Naata pa lekka kabarre o na damanne ma kappitu ma Miltine kee Iisa kadar gi lekka
         ɗa tiyaw ma negekkam unti Mellayi. A innasoo, gaa gimu moyaa gaa gi tiyaw taata negekkaa
         unti Mellayi, ga latta kaaka deewee miɗɗa oko gata ma moyaa kaaka. 15 Gaa latta maa ki teewa esekkee zorontiyo oko sincum, ga kaaka pa ki jobokkiya ɗa payya
         botol ka ƴekkiti. Ma saanane ka tiyaawi ka, ki ayya issa ɗa masilti, gimu maa ga Masi
         maateero oko gata. 16 Ga latta ma samaanatoŋ oko kunta, aɗaayo dee ɗa oko gittoŋ botol maa gu beneyyikkiki
         miɗɗa. 17 A gata pa latta ka samaane ƴiila mulunniti Mellayi, ay tiyaw ɗa o gi aar̰o ɗa, innasoo ga ay latta kee ka ɗayaŋ, o aapiya, o parhane.
         Gaari kooko pa, gi Ruuhanti Mellayi beray. 18 Gimu ma lobokka oko Masi ma jobbico gaari kooko daanee oko Mellayi, o giimi kulla
         beneyya samaane ma gaartee.19 Kaaka pa, ke diyyine soo ma esekka aapiya o ma gederra ga gaayinne parattine ke maaɗiɗo
         sawa amanniti. 20 Ayya niŋga ɗa lubbiti Mellayi ma gaari koo ku tiyaawi. Ay tirta appe gu lawwi paracco
         samaane tiyaawi unti Mellayi, innasoopa gi tiyaw tee ta maatiki ma esekkaa giicum
         zunubgeyyo samaane ɗa. 21 Daana ki poociɗo tiyaw tee ta suuɗi o aar̰o tee ta mirmo. Poociy lawwi paracco ma
         esekkaa sincum zunubgeyyo. Keeke pa, ay gata ma ay latta kee ka samaane ƴiila liyaawi.
         22 Amannicum maa ki lekka oko lawwi kooko o ki leeti kabarre kadar gi samaane, ki duwca
         oko kii o ma Mella. Baarikenta, ay gimu ma damanne kadar ga latta maa ga leewa ay
         kee ka samaane, o ga bagaa ɗa pe ziiti ma mooyiti taata maa ga lewɗe gaa e ga lattaati
         kaaka maa ga leelo miɗɗa. 23 A gata pa, gimu, gaa teewa gaa bamaɗɗica galbanti seera seera, gi parlanti Mellayi
         baagiya asan ga jobokkica ɗa amanniti. Latta paratti maa ke leewa kee amanɗe kadar
         ga ay kee ka liyaawi ɗa, ke leewa zunubgee.
         
            
               	Elloŋ Esaya 45.23.

Diyyu ki deeɗee daanee oko giicum151 A gata pa, keeta maa gi amannitine talta oko Iisa Masi, ga lubbitine ay ke gaayiɗiy
         seneetine maa gi amannico talta ɗa. Ay tirta ɗa ke lewɗo latta ma daaneene oko keeta
         ka. 2 Ga kulla kaƴi aɗe diyyu ma liyaw ta samaane, ga deeɗee daanee oko giiti maa ga gaayiyya
         ga maaɗicca amanniti oko Iisa Masi. 3 Masi pa, gata diyyeero ɗa latta ma daanee oko gata ka. A innasoo aleŋ maa gi Kitamniti Mellayi beneyye gee: «N̰ilaakico giimi ma n̰elekkam yookiyaw pe haŋka oko naata+.» 4 Latta paratti ma kitipiyenta min tippa aattí Kitamniti Mellayi pa, kitipiyenta ku
         maa ga garinne beneyyiŋgee. Guta pa esekkeene baatiynuwe o gu gayaane ke dekerɗo maa
         ke ucicca asawti Masi. 5 Ga Mella, gata ma ay Milti baatiynuwwi o ga Miltí dekerriti, biraatoŋ gudirane maa
         ku nuntiɗo daana beenannitoŋ o gi mooyitoŋ deeɗo kaƴi ka aleŋ maa ga Iisa Masi aŋka.
         6 Kaaka pa, ga parattoŋ ma galbane kaƴi ka o aleŋ gimu kaƴi ka ku logokkoŋga Mella,
         gata ma ay Tatti Miltine kee Iisa Masi.Iisa Masi ay oko giimi paracco7 Ga kulla kaƴi aɗe oyyiya giiti aleŋ tee ta Masi maa ga oyyittoŋ ku maa gu semeetee Mellayi deeɗe cipilenta. 8 Naata pa beneyyatoŋga keeke: Masi deero lubaakaco Yawudigeyyo ku maa ga tattipiyya ka Mellayi maa ga beneyyiyoo oko kookuweeco gaa ga beraayooga.
         Ma goŋŋakite pa, ga garaa kadar ga Mella melaa ɗa maa ga beneyye. 9 Masi pa, gata aseero kulla ku maa gu giimi ma ay Yawudigee ɗa logiyya Mella asan ga
         kawiyyoo. Keeke pa, ay aleŋ maa gi Kitamniti Mellayi beneyye gee: «Ay oko keeke pe na asiɗum loga min aacco giimi ma ay Yawudigee ɗa o
         na asiɗum ree oko cipilco semeecam+.» 10 Gii beneyɗe payya gee: «Giimi ku ballee paracco parhinoŋ ma gimtee Mellayi+.» 11 Aatti were kaƴi payya gee: «Giimi koo ku ballee paracco, parattoŋ ku logoŋga Mella
         Miltine o gu giimi paracco ku dunuuniti nabbassiya+.» 12 Nabiinice Esaya pa kulla gaa: «Gimu kaƴi min oko burgutti Zesee akka asa. Ay gata maa ga Mella
         akka cipila, gaa hikimiyɗiy giimi koo ku ballee paracco, guu asiɗiy duwa galbigeeco
         oko gata+.» 13 Mella beraatoŋga ku maa ku ocokke ma amanno. Kaaka pa, na enaa ga unitoŋ ta calay
         calay ma parhane parattí o ma aapiya aattí amanniti oko gata. Kaaka pa, ma gudirantí
         Ruuhanti Mellayi ku ibiniyya ƴiila kadar ga maa ku ocokka ku akkiya gassa.Lubbiti Pol14 Seneetaw, haŋka pa ma kee ka gaartoŋ, na caɗawwica kadar ku unenta ma gidaanuwe o
         ku ibinya latta paratti ma awayyatoŋ o ku gederra ku garawɗiyo beneyyiŋgee oko gittoŋ.
         15 Innasoopa, ga oko wereeriyiŋgee daare koo ku maktuptu teete na kitipiytoŋgu saa waŋ
         waŋ bala ɓayaw. Gata pa, ay ku maa ku mooyiyya maa ku ibina paaɗe. Naa gederre na
         kitipiyɗe goŋŋakite pa, ay ma gidaanuwti Mellayi maa ga gaariyaw 16 maa na deeɗo lubaakati Iisa Masi oko giimi ma ay Yawudigee ɗa. Lubbitu maa na leewa pa, ay maa na biriyya ziitu tee ta kaw taasití kabarre ta daana ma asaa min Mellayi. Gata pa ay maa gu giimi ma ay Yawudigee ɗa deeɗo aleŋ saɗikane
         ma deewee daanee oko Mellayi o gu deeɗo giimi maa gi Ruuhanti Mellayi dowwe oko gata ka.17 Ay ɗakko appe, mileŋ na kappenta ma Iisa Masi na alɗo parhanne oko lubbi maa na leewee
         oko Mellayi. 18 A naata pa, aŋka ɗa ta kaw beneyyi kee ka latta kaƴi, illa ay kee ka latta maa ga
         Masi leelo ma naata. Gata pa ma naata ga askiko giimi ma ay Yawudigee ɗa gu jobbiyya ka
         Mellayi. Keeke pa deero ma beneyyiŋgeetaw o ma lubbitu, 19 o ga deero ma gaaro tee ta garaawi ku ajjibiti ma garaaca gudiranti Mellayi o ma kakaa
         kaya o ma gudirane tee ta Ruuhanti Mellayi. Ay goŋŋakite pe na tattipicca taasití
         kabarre ta daana ma beneyya ma gaartee Masi, min geegar ka Zerizalem namma ya kiɗa
         tee ta Iliri. 20 Innasoopa na nawwiye taasití kabarre ta daana wereeriyee maa gu giimi alɗikiko geewa
         ɗa missa gaartee Iisa Masi. Naata pa aŋka ɗa na taasicca kabarre ta daana were maa
         ga gimu kaƴi omoɗɗe paaɗe, aleŋ gimu ma geewe ger kayaati balti ger maa ga gimu kaƴi
         gekee. 21 Ma goŋŋakite pa, na jobbiya ka kitipiyenta aattí Kitamniti Mellayi maa gee: «Giimi maa gu tasawwiyooga ɗa missa akkiya ella o giimi ma geewiy ɗa gaartee
         akkiy ibina balco+.»22 Keeke pa, ay gata diiman ma toɗokkiyaw kaato na deeɗitoŋ ella. 23 A haŋka soopa na gaamiyya lubbitu kee ka kiɗaayee kooko. Lekka ƴilaakee maani maa
         na aŋaɗɗe ta tirta teete kaato wikirtoŋ na deeɗitoŋ ella. 24 Kaatitu taata pa deewa wikinne maa naa kataa kiɗa ta Espan̰. Kaaka pa, na aŋka na
         paalittoŋ na deeɗitoŋ ella o na gemekke oko gaayitoŋ maa ku leewanaw, naa sartoŋ.
         Ma kunta pa na deeɗo nunta wikinne. Gii galbantu ooliyaw pa asan na ellitoŋ paaɗe,
         naa ƴiiliɗo ka pe. 25 Haŋka soopa na kataa Zerizalem na deeɗiy gaaya ma itiro tee ta maatiki gimtee Mellayi
         ku gonek, 26 asan gu gimtee Mellayi ku kiɗa ta Maseduwan o ma ta Akaay gi deyyo daanayo gu timmiɗe
         maatiki ka gaayico gimtee Mellayi ma lekka ɗa maatiki koo ku Zerizalem. 27 Haa, deyyo daanayo. A innasoopa, ga keeke ay tirta gu leeɗiya, asan ga ay aleŋ ɗaane
         ma aaye kayyeeco. A guta pa gimtee Mellayi ma ay Yawudigee eddiy barkaŋgeeco maa gu
         gasakke min oko Ruuhanti Mellayi ma giimi ma ay Yawudigee ɗa. Haŋka pa kulla, ga ay tirta paaɗe gu giimi ma ay Yawudigee
         ɗa timmiɗo maatiki oko gimtee Mellayi ma lekka ɗa maatiki koo ku Zerizalem. 28 Wikinne maa naa gaamiya latta keeke, naa biriyyooga latta paratti maa gu temekkiyoo,
         ay kaaka pe naa paalittoŋ, naa ƴiiliɗo Espan̰. 29 Naata pa lekka kabarre kadar ga wikinne maa naa sare wikirtoŋ, ay ma barkanti Masi
         parattí.30 Innasoopa seneeta na enewwitoŋ, ma semeetee Miltine kee Iisa Masi o ma ƴekko tee ta
         Ruuhanti Mellayi, ku bookiɗo oko gaartaw, aleŋ tanni ma inaawi oko Mellayi, 31 maa na paawiɗo min picco giimi koo ku kiɗa ta Yudee ma pooce amanniti oko Masi o maa
         ga maatiki maa na eterra oko gimtee Mellayi koo ku Zerizalem deeɗo oyyenta ma parhane.
         32 Ma goŋŋakite pa, ga naata kulla sarakka wikirtoŋ ma parhane, na deeɗo namba paalta
         ma kuŋ gaa Mella oyye. 33 Haŋka pa ga Mella, gata ma ay Miltí aapiyati, dee ma kuŋ parattoŋ. Amin.
         
            
               	Elloŋ Soom 69.10.

               	Elloŋ 2 Samiyel 22.50 o Soom 18.50.

               	Elloŋ Ɗillico Hukumnigeyyo 32.43.

               	Elloŋ Soom 117.1.

               	Elloŋ Esaya 11.10.

               	Elloŋ Esaya 52.15.

Salammiti Pol161 Naa n̰akammatoŋca suttine tee Poobe+ ma ay gayaawaco gimtee Mellayi ma temekka saananti Iisa Masi koo ku geegar ka Saŋkerees,
         2 maa ku joobicca ma semeetee Miltine, ma joobo ma wagawwiyoo oko gimtee Mellayi. Gaayoŋca
         maa gi gassiyya latta paratti maa gi aŋka min oko kuŋ, asan gi gita saa kulla gaayeero
         giimi maani o naata saa kulla gi gaayinoo.3 Salammoŋgu ini Pirisil ma mittí kee Akilas, gittaw maa ni lubbiɗe sawa oko Iisa Masi.
         4 Guta kotti oyye guu deeway kulla ku maa gu najjiyinno min muuti. Gata pa ay na kaytu
         ɗa ka ma laayo barkinco, ay giimi paracco saa kulla ma temekka saananti Iisa Masi
         ma ay Yawudigee ɗa, guta kulla laayo barkinco. 5 Salammoŋgu kulla giimi ma temekka saananti Iisa Masi girco.Salammoŋga Epayneet, lanjintu ka ƴekkenta, gata ma ay ka omma min kiɗa ta Aazi ma dowwica galbanti oko Iisa Masi. 6 Salammoŋca Mariyam, gita ma tinnitoŋ ta tirta teete. 7 Salammoŋgu ini Andironikus ma gatti Yuniya maa gi baltini alɗo kaƴi o gu gittaw maa
         gu bamminii sawa daŋayi. Guta pa ibinenta o gu karmiyenta aacco n̰amaakeetee Iisa Masi, guu dowɗiy galbigeeco oko gata omma min oko naata. 8 Salammoŋga Ampiliyatuus gata maa na ƴekka ta kaw asan ni kappenta ma Miltine. 9 Salammoŋga Urbeen giitine ka lubbi oko Masi, o Sitakiis lanjintu maa na ƴekka. 10 Salammoŋga Apelees gata ma gaarica amanniti oko Iisa Masi aacco cokooko, o ku salammoŋgu
         kulla giimi ku girti Aristobuul. 11 Salammoŋga Erodiyoon maa gi baltini alɗo kaƴi, o ku salammoŋgu kulla giimi ma nowotte
         girti Narsiis, guta ma ay koo ku Miltine. 12 Salammoŋgu ini Tiripeen ma gattí Tiripoos, guta ma lobokke ta tirta oko Miltine, o
         suttine ta ƴekkenta tee Persid ma lobokka kulla ta tirta oko gata. 13 Salammoŋga Rupuus, gata maa ga Miltine apire o yaati kulla ku salammoŋca, gita ma
         ay iya kulla oko naata. 14 Salammoŋgu ini Asinkirit o Pilegon o Ermees o Patirobas o Ermas o seneeta ma aaye
         ma guta. 15 Salammoŋgu ini Pilolok ma gatti Yuliya o Neree ma sutti. Salammoŋgu kulla ini Olimpaas
         o gimtee Mellayi paracco ma aaye ma guta. 16 Salammoŋ beenannitoŋ ma googo ma wagee oko gimtee Mellayi. Gimtee Masi paracco ma
         temekka saananti salammitoŋ.17 Seneeta, haŋka pa na enewwitoŋ ku warriɗo maaƴi min oko giimi ma paale min oko giraane
         maa ku gasse. Giimi kotti pa edekkay giimi o gu esekka beneyyiŋgee gu meselɗiy giimi
         ma dowwiy galbigeeco oko Iisa Masi. Nuntoŋ arro min oko giimi kotti, 18 asan gu guta lobokka ɗa oko Miltine kee Masi, lobokka soo oko aɗicco ka. Ma beneyyiŋgeeco
         ku daana daana o ma nabbisico gu daɓallay giimi maa gi ibinco paalta ka. 19 A guta pa giimi paracco ibinca jobbitoŋ maa ku joboɗɗiya Miltine, ay oko keeke na
         alɗo parhinenta ma gaartoŋ. Innasoopa na aŋka ku deeɗo giimi ma ibina gaari maa ku
         lewɗo samaane bala amso paalta ka kulla ta gaari ku miɗɗa. 20 Mella, gata ma ay Miltí aapiyati akkiya aya katta Seetanne, gaa gagiyya kiɗaati min asintoŋ. Ga gidaanuwti Miltine kee Iisa dee ma kuŋ.21 Timote, giitu ka lubbi salammitoŋ. Lisiyuus o Jaason o Sosipateer, guta maa gi baltini
         kaƴi salammitoŋ kulla. 22 Haŋka pa ay naata Tertiyuus pe pa ma ketepeyyica maktupti Pol teete, ma salammitoŋ
         ma semeetee Miltine. 23-24 Gayuus maa na ay turuuti o maa gu giimi temekka saananti Iisa Masi girti gata kulla
         salammitoŋ. Eraste ma dommoyya gurus ka geegarri salammitoŋ o sintine kee Kartoos
         kulla salammitoŋ.Ay Mella kayti ka ma ay kee ka logaawi25 Logokkineega Mella, gata ma gederra ga birittoŋ gudirane amannitoŋ ma kabarre ta daana maa na itirtoŋ, gita ma tasay gaartee Iisa Masi. Ma gita pa, ga Mella gaarica seene
         ta kiilenta min tippa ta kaw. 26 Haŋka pa gi deero gaarenta, o gi deero ibinenta ma kutubgeeco nabiinigeyyo oko giimi kulla ma ay Yawudigee ɗa. Keeke pa, ay aleŋ maa ga Mella, gata ma aaye
         diiman saa beneyye, ku maa gu giimi paracco duwɗiy galbigeeco oko Iisa Masi o gu jobbiyya.
         27 Ay oko Mella kayti ka ma lekka ibino ta gaaro gi darjane. Gita pa, ay ma Iisa Masi,
         diiman diiman. Amin.

Salammiti Pol oko giimi ku geegar ka Korente11 Naa Pol, ma sintine kee Sositen, ni salammatoŋ. Naata pa, ga Mella ma aŋkiti kollinoo
         na deeɗe n̰amaakati Iisa Masi. 2 Maktup teete pa, ni ketepeyyatoŋca oko kuŋ kee ka geegar ka Korente ma temekka saananti
         Iisa Masi, kunta maa ga Mella aparre, kuŋ ma duwenta ku deeɗo kuntee ka, asan ku kappenta
         ma Iisa Masi. Mella pa, gata kollitoŋ ma giimi paracco ma lollokkaa were paratti ma
         semeetee Miltine kee Iisa Masi, ku deeɗe gimtee. Iisa Masi pa, ay Milco oko guta o
         oko keeta kulla. 3 Ga Mella Tattine o Miltine kee Iisa Masi leetoŋ gidaanuwe o gu biraatoŋ aapiya.Pol leewee barkinti oko Mellayi4 Na leewee diiman barkinti oko Mellayi ma gaartoŋ, oko gidaanuwti maa ga leetoŋ. Gata
         pa, ku gassiya ma kappitoŋ ma Iisa Masi. 5 Ma goŋŋakite pa, ga Mella birtoŋga ayaawi paratti kee ka beneyyi o kee ka ibintí seeniti.
         6 Haŋka pa, ga ma keeke paratti maa ga Mella birtoŋ, ga gaariya kadar ga beneytini maa
         ni itirtoŋ ma gaartee Masi ay seene. 7 Oko wikinnitoŋ keeke maa ku ocoɗɗiya ta tirta teete wikinne maa ga Miltine kee Iisa
         Masi asiɗo gaara ziiti, gi lekka ɗa ya birawti Mellayi kaƴi ma koyowwitoŋ. 8 Mella pa beraatoŋ kulla gudirane maa ku nuntiɗo talta, namma ya dessiti. Goŋŋa ga
         lekka ɗa ya gimu ma gederra ga luumiyittoŋ ma maatiki kaƴi meene maa ga Miltine kee
         Iisa Masi asawɗo. 9 Mella pa, melaa ɗa kanti, gata ma kollitoŋ ku temeɗɗe maa ku baamiɗo zeneetoŋ ma Runti kee Iisa Masi ma ay Miltine.Eddico gimtee Iisa Masi10 Haŋka pa seneeta, ma semeetee Miltine kee Iisa Masi, na enewwitoŋ ku ban̰n̰iɗo maa
         ga parattoŋ ga ka beneetoŋ deeɗo kaƴi ka. Gi addo lekka ɗa eddo aattoŋ. Baamoŋ ta
         tirta teete zeneetoŋ, o ga ka galbigeetoŋ o mooyitoŋ dee kaƴi ka. 11 A gata pa seneetaw, lekka min oko gímtí suttine tee Kuluwe, ma beneyyiyaw kadar ku
         lekka gaari aattoŋ ma melewkitoŋ. 12 Gaari kotti pa, na garaatoŋgu: Aattoŋ, ga kulla kaƴi aɗe beneyya beneyyi ma jagenta
         min oko ka giiti. Ka kaƴi ƴa gaa: «Naa ay kee ka Pol», ka kaƴi pa gaa: «Naa ay kee
         ka Apolos», o ka kaƴi payya gaa: «Naa ay kee ka Piyer», o ka kaƴi payya pa kulla gaa:
         «Naa ay kee ka Masi.» 13 Elloŋ ƴa, Masi soo eddenta aɗɗe? Ay Pol aɗɗe maa gu paapeero kuruwayi oko kuŋ, e ga ma semeetee aɗɗe ku deeɗe batisiyenta? 14 Naata pa leewee barkinti oko Mellayi, maa ga alɗo lekka ɗa ya gimu kaƴi min aattoŋ
         maa ga naata batisiyeero, illa ay Kirispus ma giiti Gayuus. 15 Kaaka pa, ga lekka ɗa ma gederra ga beneyyiɗo gaa ga deero batisiyenta ma semeetaw.
         16 Haa, ay seene saa pe na batisiyya kulla Estepan ma gimtee ku girti, min oko guta soopa,
         ga lekka ɗa payya maa ga naata batisiyeero. 17 A gata pa, Masi n̰akamminoo ɗa batisiyti giimo, innasoo ga n̰akamminoo ku maa na taasicca
         kabarre ta daana. A gita pa, na tasaaca ɗa ma beneyyiŋgee ku daana daana ma okomma min oko ibino ta
         giimo ka, ku maa ga muutti Masi kuruwayi alɗo dee ɗa ibinenta aleŋ latta gonek ka.Muutti Masi kuruwayi garaa gudiranti Mellayi18 A gata pa, beneyyi ma kee ka muutti Masi kuruwayi oko giimi ma kataa masilti, ay beneyyi ma lekka ɗa aatti. A oko kee soopa ma aaye
         botol ka najjiyti, ga beneyyi keeke ay gudiranti Mellayi saa. 19 A gata pa, Mella beneyye Kitamniti gaa:«Na akkica misila ibinco ta gaaro tee ta giimi  ma ibina gaario na akkica pooca ibinco giimi maa gu kayyeeco ecekka+.»20 Kaaka pa, gi ibinco giimi ma ibina gaari ay ŋa, o tee ta aalimnigee ku Kitamniti Muusa ay ŋa, o tee ta giimi koo ku dunuune teete ma ibina beneyyi unco giimo ay ŋa? Mella
         gaarica kadar gi ibino ta gaaro tee ta dunuune teete lekka ɗa aattí. 21 A gata pa, Mella leyya latta parattí ma ibinti ta gaaro o ga icce niyyane maa gu giimi
         ku dunuuniti alɗiya ibina ɗa ma ibino tanco ta gaaro. Ay ɗakko appe gi deeɗiyee daanee
         ga najjiyɗiy giimi ma dowwiy galbigeeco oko Iisa Masi ma beneyyi maa gu giimi daare
         leewiki aleŋ kuu ga lekka ɗa aatti. 22 A guta pa Yawudigee, aŋka ello garaawi ku ajjibiti ma garaaca gudiranti Mellayi guu amanniɗo. Gireknigee
         pa, guta deyekke ibino ta gaaro. 23 A niita soopa tasay gaartee Masi maa gu paapeero kuruwayi. Keeke pa, ay beneyyi ma raɗakkayo oko Yawudigeyyo o maa
         gu aŋka ɗa giyyiti ta kaw, o giimi ma ay Yawudigee ɗa pa, ga deewiyo aleŋ beneyyi
         ma lekka ɗa aatti. 24 A innasoo, ga oko giimi paracco maa ga Mella kolle, baŋ gu Yawudigee e baŋ gu Gireknigee,
         ga Masi keeke garaaca gudiranti Mellayi o ibinti ta gaaro. 25 A guta pa, giimi moyee goo e ga Mella leewe latta ma lekka ɗa aatti, a innasoo, ga
         lattaati kaaka kakawwica arro ibinco giimo ta gaaro. Oko moyoowico giimo ka, goo e
         ga Mella leewe latta ma lekka ɗa gudirane, a innasoo, ga lattaati kaaka kakawwica
         arro gudiranco.26 Seneeta, mooyoŋ ƴa baŋ ku ay ini we, ga kuŋ maa ga Mella kolle butulti. Oko mooyico
         giimo ka, gu paalta ka min aattoŋ ma ay giimi ma ibina gaari, o gu paalta ka min aattoŋ
         ma lekka gudirane, o gu paalta ka min aattoŋ ma ay ronco taattuweyyo. 27 A innasoopa, ga Mella aparre giimi maa gu gicco ku dunuuniti leewiko aleŋ kuu gu kayyeeco
         ecekkayo ɗa gaari, ku maa ga issiɗiy jaaliti giimi ma ibina gaari. Mella pa, aparre
         giimi ma koyyenta unco giimi ku dunuuniti, ku maa ga issiɗiy jaaliti ma lekka gudirane.
         28 Gata pa aparre giimi ma lekka ɗa maatiki, o maa gu gicco aŋkiy ɗa, o maa gu ella aleŋ
         liyaw gonek ka, ku maa ga misilɗiy ta kaw giimi maa gu bakammiko maani dunuuniti.
         29 Keeke pa, ga leyya maa ga alɗo lekka ɗa ya gimu kaƴi ma kooloppa unti. 30 Ay gata ma kappinee ma Iisa Masi. Iisa Masi pa, deero oko kee ibino ta gaaro ma asaa
         min Mellayi. Ay ma gata maa ga Mella leeɗinee ɗayaŋ unti, o ga dowwinee ke alɗo oko
         gata ka o ga cimminee min zunubgeetine. 31 Ay kaaka appe gi Kitamniti Mellayi beneyyiɗe gee: «Gaa gimu aŋka koolipo pa, ga koolipu
         oko latta ka maa ga Miltine leewe+.»

Taasiti Pol ma gaartee Masi maa gu paapeero kuruwayi21 Seneeta, wikinne maa na asiɗe wikirtoŋ, na taasitoŋca seene ta kiilenta tee ta gaartee
         Mellayi. Na taasitoŋca ɗa ma beneyyiŋgee ma raɗɗa maani, e baŋ pa aleŋ gimu ma ibina
         maani gaari. 2 Naa beneyyitoŋ goŋŋa pa, ay asan na icce niyyane maa na beneyyitoŋ ma gaartee Iisa
         Masi kayti ka, gata maa gu paapeero kuruwayi. Lekka ɗa latta kaƴi. 3 Maa na alɗo aattoŋ, ga kuŋ kulla ellino, na lekka ɗa gudirane, o na azarra gonek ka
         min ɓayaawi. 4 Beneyyi maa na beneyyitoŋ, o maa na taasitoŋ, aatti ga lekka ɗa pe beneyyiŋgee ku
         daana daana ma okomma min oko ibino ta giimo ka. Innasoo gi ay gudirantí Ruuhane ta Mellayi ma deetoŋ gaarenta beneyyiŋgeetaw. 5 Ay kaaka appe, gi baltí amannitoŋ oko Iisa Masi alɗe asaa ɗa min oko ibino ta giimo,
         innasoo, gi aseero min oko gudiranti Mellayi.Ibino ta gaaro tee ta Mellayi6 A niita pa kulla ampane kee, ga oko giimi maa gi amannico talta paaɗe, gi ay ibino
         ta gaaro aɗe maa ni garaayo. Innasoopa, gi ay ibino ta gaaro ɗa ma okomma min oko
         dunuune teete, o gi gita ɗa ma okomma min oko taattuwee ma hekemeyye dunuune teete,
         maa gi tanco ay masilo ka pe. 7 A niita soopa tasaaca ibino ta gaaro ta Mellayi maa ga kelee o maa gu giimi ibinca
         ɗa. Gita pa ga Mella dowwineeca omma min diilití dunuuniti ku maa ga birinne darjane.
         8 Lekka ɗa min oko taattuwee ma hekemeyye dunuune teete ma ibinca ibino ta gaaro taata.
         Guu ibinicca, gu paapa ɗa kuruwayi Miltine kee Iisa, gata ma ay Milti darjanti. 9 Innasoo, gi Kitamniti Mellayi beneyye gee:«Mella hassalliyoo oko giimi ma ƴekkaagaari ku ajjibiti ta kaw.Gaari kooko pa, lekka ɗa ma elliy kaytiŋo ga lekka ɗa ma giyyikkiko,o gi mooyo ta gaari aleŋ kookoasawwiyoo ɗa ta kaw kayyeeco giimo+.»10 A gaari maa ga Mella hassalliyoo kotti pa, ga oko keeta ga gaarineegu ma Ruuhanti, asan gi Ruuhanti passalla samaane latta paratti ya ka ɗakko ma aayee oko Mellayi.
         11 Lekka aɗɗe gimu kaƴi ma ebennaa latta ma aaye galbanti giiti? Lekka ɗa, illa ay ruuhanti
         oko gata saa, ay gita ka ma ibinya. Ay goŋŋa appe kulla ga alɗo lekka ɗa ma ebennaa
         latta ma aayee oko Mellayi, illa ay Ruuhanti oko gata ma ibinya. 12 A gata pa keeta ay ruuhane tee ta dunuune teete ɗa maa ke gasakke, innasoo ke gasakke
         Ruuhane ma asaa min Mellayi. Gasso taata pa, ay maa ke ibiniyya ka samaane paratti
         maa ga Mella birne ma gidaanuwti. 13 A niita pa beneyya ɗa ma beneyyiŋgee maa gi garaa gi ibinco giimo tee ta gaaro, innasoo
         ni beneyya ma beneyyiŋgee maa gi Ruuhanti Mellayi ka garaa. Ay goŋŋa appe, ni garawɗiyooca seene ma beneyya ma gaarti Ruuhane ta Mellayi
         oko giimi ma gasakkica appe Ruuhane. 14 A gata pa, gimu ma kanti ka gasakkaa ɗa latta ma asaa min oko Ruuhanti Mellayi. Oko
         gata, ga kaaka lekka ɗa aatti, o ga gederra ɗa ga ibiniyya, asan gi ay Ruuhanti Mellayi
         kayti ka ma gederra gi passiliyya. Gata pa lekkica ɗa. 15 A innasoo, ga gimu ma lekkica pa, gederra ga passiliyya latta paratti maa ga gimu
         ma kanti ka gederra ɗa ga passiliyya, asan gi Kitamniti Mellayi beneyye gee: 16 «Lekka aɗɗe gimu ma ibinca mooyiti Mella Miltine? Lekka aɗɗe gimu ma gederra ga wassiyiyya+?» A kee soopa lekkica mooyiti Masi.

Giimi ku rootta missa oko amannico31 Seneeta, wikinne maa na alɗo ma kuŋ, na gederre ɗa na beneyyitoŋ aleŋ kuu ga kuŋ ay
         giimi ma lekkica Ruuhanti Mellayi. Na beneyyitoŋ soo aleŋ kuu ku ay giimi ma jobokka kanco ka maa gu aŋka, aleŋ ta
         miici ku rootta missa aattí amanniti oko Masi. 2 Ay ɗakko appe, ga beneytu maa na beneyyitoŋ alɗo aleŋ boo ka. Ay aleŋ tiyaw ta talta
         ɗa, asan gi tiyaw ta talta ku gederrati ɗa missa, o haŋka kulla ku gederra ɗa missa.
         3 A gata pa, kuŋ ay giimi missa ma jobokka kanco ka maa gu aŋka. A guta pa galbigeetoŋ,
         guu namta beenannitoŋ o kuu kaltayya, ku ay giimi ma jobokka kanco ka o gi nuntitoŋ
         sawa ka ma tanco giimi koo ku dunuune teete. 4 Gaa gimu kaƴi beneyya gaa: «Naa ay kee ka Pol», o kaƴi pa gaa: «Naa ay kee ka Apolos»,
         gu beneyyiŋgee aleŋ kooko ay ku giimi koo ku dunuune teete ɗa aɗe e?Gimtee Masi ma taattuweeco5 A gata soo Apolos ay we, o naa Pol ay we? Sertini ni ay lubaakeetee Mellayi, o ga
         ma niita appe ku duwɗiy galbigeetoŋ oko Iisa Masi. Sertini pa, ga kulla kaƴi aɗe leewaa
         lubbiti maa ga Mella berewwiyee. 6 Naa Pol asitoŋga taasa beneyti Mellayi aleŋ gimu ma tume ettee. Apolos pa, asitoŋga
         gayaa, aleŋ gimu ma asiyo kalla ammi oko etteyyo. Gaa ma maɗaatoŋga beneyyi kaaka
         soopa galbigeetoŋ illa ay Mella ka. 7 A gata pa ma tomokka o ma potokka, ay guta ɗa ma ay ku tatta. Innasoo ga ay Mella,
         gata ma maɗay, ay gata kayti ka ma ay ka tatta. 8 Ma tomokka o ma potokka serco gu sawa ka o ga kulla kaƴi gasakkaca hagganti oko lubbiti
         maa ga leewa. 9 A gata pa, niita lobokka sawa oko lubbiti Mellayi, kunta pa marakke aleŋ gaanti maa
         ga gawanna, e baŋ pa aleŋ girti maa ga gekaa.Pol massalla lubbiti ma geewo10 Mella ma gidaanuwti biryaw gudirane, naa diiliɗe lubbi wikirtoŋ aleŋ gekeewa ma ibinya
         lubbiti. Na caariy bonna naa titicca balti giiri. Haŋka pa, ga ay gimu kaƴi pe ma
         gekaa ger. Innasoopa, ga kulla kaƴi aɗe pakarrati oko geewiti, 11 asan gi balti giiri titenta paaɗe. Balti giiri taata pa ay Iisa Masi. Lekka ɗa payya
         titaw ta balti giiri kaƴi. 12 Kayaatí oko balti giiri taata pa, gu giimi daare gekaaca ma dahamne, e baŋ pa ma poddane,
         daare pa ma dambee ma ɓelaa e baŋ pa ma ettee, daare payya pa ma coori e baŋ pa ma
         n̰aalu. 13 Innasoopa, ga kulla lubbiti gimi aɗe deewa pe ellenta purta meenti Masi maa ga asawɗo.
         A gita pa, oko meene taata ga kulla lubbiti gimi aɗe deewa gaarenta ma okko. Okko
         taata pa, akkiya cokka baŋ ga maateŋ. 14 Gaa gimu geewe ger pa, ma hamallica okko taata, ga gata kaaka gasakka haggane. 15 A gimu soopa maa ga lubbiti aggeero, gasakka ɗa haggane. Gata pa deewa najjiyenta,
         innasoopa, ga deewa najjiyenta aleŋ ta gimu ma paaweero ma diigane min okkati.16 Ku lekka ɗa aɗe kabarre kadar ga kuŋ ay girti Mellayi o gi Ruuhanti Mellayi nowotte aattoŋ e? 17 A gata pa gimu, gaa yeyyiya girti Mellayi, ga Mella pa kulla yeyekkaa, asan ga ger
         kaaka duwenta oko Mellayi ka. Girti Mellayi kaaka pa ay kunta.18 Aɗoŋ dee ɗa daɓallenta ma mooyitoŋ. Gaa kaƴi min aattoŋ leewe gaa ga ibina gaari aleŋ
         ta giimi koo ku dunuune teete, aŋka ga poociyya kaaka ku maa ga deeɗo aleŋ gimu maa
         gi kayaati ecekka ɗa gaari. Goŋŋa ga gasakkaca ibino ta gaaro tee ta seene. 19 A gita pa, ibino ta gaaro aleŋ tee ta giimi koo ku dunuune teete pa, lekka ɗa aattí
         unti Mellayi. Kitamniti Mellayi pa beneyye gee: «Mella bamakkay giimi ma ibina gaari aatti tawalco ka+», 20 o gi beneyye payya gee: «Mella Miltine ibinca mooyico giimi ma ibina gaari, o ga lekkiyo
         kabarre kadar gi mooyico ay liyaw gonek ka+.» 21 Kaaka pa, ga ya kaƴi, addo koolipa ɗa ma semeetee gimi, asan ga paracco gu ay kuntoŋ.
         22 Baŋ ga Pol, e baŋ ga Apolos, e baŋ ga Piyer, e baŋ gi dunuune, e baŋ gi hayaatane,
         e baŋ ga muutu, e baŋ ga ka haŋka, e baŋ ga ma akka asa, paracco gu ay kuntoŋ. 23 Innasoopa, ga kuŋ ay ku Masi, o Masi pa ay ka Mellayi.

N̰amaakeetee Masi ay lubaakeetee41 Na aŋka gu giimi ibininni, naa ma gittaw, aleŋ lubaakeetee Masi, o aleŋ giimi maa ga Mella merekkiyooca taasití seeniti ta kiilenta. 2 A gata pa, latta paratti maa gu enee min oko gimu ku maa gu merekkiyee maatiki, ay
         ga gaariɗo kadar ga damannenta. 3 Oko naata, gi passilo ta lubbitu baŋ ga ma kunta e baŋ ga ma giimi daare gi temekkino
         ɗa. A naata saa pa kulla passalla ɗa lubbitu. 4 Ay tirta appe, ga naata alɗo moyaa ɗa kadar na leelo ka miɗɗa, innasoo ga ay kaaka
         ɗa ma leewano gimu ɗayaŋ unti Mellayi. Ma caɗaw parlane oko gaartaw, ay Mella Miltine. 5 Ay ɗakko appe naa ku aɗoŋ diyya ɗa ku caaɗiyyo parlane oko giimo omma min asawti Miltine.
         Ay gata ma cemekkaa purta latta ka kiilenta ma aaye namtuwwi o ga garaa latta ka kiilenta
         ma aaye galbigeeco giimo. Gaa kulla kaƴi aɗe asicca gassa logawti min Mellayi.6 A gata pa, seneeta ay saanantoŋ oko kuŋ appe na gaaritoŋgu masalnigee kooko, ku Apolos
         o kunni. Na gaaritoŋgu goŋŋakite, ku maa ga aleŋ tantini ku ɓeldiɗo ku alɗiya kaawa
         ɗa ka kitipiyenta aattí Kitamniti Mellayi. Ma keeke pa, ga ya kaƴi min aattoŋ addo apira ɗa ya gimu kaƴi ga koolopɗiki o kaƴi
         pa ga aŋkiya ɗa. 7 A gata pa soo, ay we ma leyyum kaali ɓa min oko giccam? Latta paratti maa ki lekka,
         ay Mella ɗa aɗe ma biramga e? A kii gassiya min Mellayi pa, gaa ayme ki koolopɗo aleŋ
         kuu ki gasakkiya ga kii ka?8 Haŋka pa, ga oko kantoŋ ka ku moyaa ku e ku gassiya paaɗe latta paratti maa ku aŋka,
         o ku ay ayaawee paaɗe, o ku deero salaataŋgee bala niita. Hey, kuŋ keeke! Kuu deero
         salaataŋgee ma seene, ga nii n̰amaakeetee Iisa gederra ni deeɗo salaataŋgee ma kuŋ.
         9 Oko kanni ka soopa, ga Mella dowwinii niita n̰amaakeetee sulaayi min oko giimi paracco. Ni ay aleŋ giimi maa gu bamakke diyaawi, guu cimmiɗiy
         unco giimo, asan gu giimi ku dunuuniti paracco ellaca diigantini, ya malaykatnigee kulla ellaca. 10 Saananti Masi, oko mooyico giimo, ni ay aleŋ giimi maa gu kayyeeco ecekkayo ɗa gaari.
         Kunta pa ay ma ibina gaari saananti Masi. Niita ay giimi ma lekka ɗa gudirane, kunta
         soopa amma. Kunta cipilenta ma giimi, niita soopa karmiyenta ɗa, 11 o ya haŋka ni deegeyye ma maya o ma ibini, o kaɗiŋgee ku issiti ni lekka ɗa, o gu
         tamannani o ni gederra ɗa ni nuntiɗo were kaƴi ka. 12 Ni lobokka ta tirta teete ma pittini maa nii tewɗo. Gaa gimu n̰ilni, ni baarakkaa.
         Guu issini diigane, ni hamallaca. 13 Guu koppini ma garrarri pa, ni yokaayo ma beneyyiŋgee ku daana daana ka. Haŋka pa
         kulla gu leewikini aleŋ suusu ka dunuuniti, aleŋ lawwi koo ku miɗɗa ta kaw ma ay ku
         sooƴiti.Pol ay aleŋ tacco giimi ku Korente14 Naata pa kitipiytoŋga ɗa beneyyi keeke ku maa na leeɗitoŋ jaalo, innasoo ga ay ku
         maa na iyyittoŋgu deytoŋ, asan ku ay rontaw ku ƴekkenta. 15 A gata pa, caŋ ku lekka alpaŋgee alpaŋgee ku giimo ma garaatoŋga butulti Masi, ga tattoŋ soopa kaƴi ka. A naata pa, ay tattoŋ oko hayaatantoŋ ma Iisa Masi, mileŋ
         ga naata ma itirtoŋca kabarre ta daana. 16 Ay ɗakko na enewɗitoŋ ku dekerriɗo ku jobbicca nuntitu. 17 Ay oko keeke appe na n̰aamitoŋga Timote ma ay aleŋ runtu ka ƴekkenta o ga damannenta
         jobbiti butulti Miltine. Gata pa deeɗitoŋgu ɗilla payya bottolli maa na jobokke oko
         nuntitu ma Iisa Masi. Ay guta maa na garay oko giimi paracco ma temekka saananti Iisa
         Masi were paratti maa gu alɗo.18 Gittoŋ daare min aattoŋ mooyeero goo e na yokaa ɗa payya ta kaw wikirtoŋ, guu koolopɗe
         paaɗe. 19 A gata pa Mella, gaa oyyeero, ga katta na kataatoŋ. Naa kaateero pa, ga ay beneyco
         ɗa maa na aŋka na ibiniyya, innasoopa na aŋka na elliyya ƴa lattaaco maa gu gederra
         gu lewɗo gu giimi kotti ma kooloppe. 20 Mulunniti Mellayi ay latta ɗa ma ay beneyyi, innasoo gi ay gudirane. 21 Kunta pa, maa ku aŋka ay ini me? Na aɗaatoŋ ma morgooye e, e ga ma galbane tee ta
         ƴekkiti o ta detta?

Nunto ma wagee ɗa oko gimtee Mellayi51 Were paratti ni geeway giimi guu beneyya kadar ga aattoŋ lekka gimu ma nayaa ma daate.
         Gata kaaka pa, oƴowkiti daatti tatti. Liyawti kaaka pa, gu giimi ma aabadda ɗa Mella
         kulla leewa ɗa. 2 A kunta pa, gu gaartee ku miɗɗa kotti ampane kee zorontoyyatoŋ, gaa kuŋ soopa koolopɗe.
         Gimu aleŋ kaaka pa, gii seene aaye, ku petekkaa maaƴi min aattoŋ. 3-4 A naata pa, seene na aaye arro min oko kuŋ, ma galbantu soopa na aaye ma kuŋ, o ga
         gimu kaaka, ma semeetee Miltine kee Iisa, na caaɗiyee paaɗe parlane aleŋ kuu na aaye ma kuŋ. A kunta pa, wikinne maa kuu timmeero, o ga naata gi galbantu
         aaye ma kuŋ, o gi gudiranti Miltine kee Iisa kulla aaye ma kuŋ, 5 ga gimu kaaka ku cappineega oko Seetanni+ ku maa gu gaartee ku miɗɗa kotti ma aaye ziiti masilɗo, gii ruuhanti gassicca najjiyo
         meene maa ga Miltine asawɗo.6 Koolipitoŋ lekka ɗa balti. Ku lekka ɗa aɗe kabarre kadar ga muɗugu paalta ka, cepellay
         bitta paracco ku cimmiti mappayyi e? 7 Cimmoŋgu maaƴi zunubgee min aattoŋ, guta ma ay aleŋ muɗugu. Goŋŋa ku deewa aleŋ mappa
         ka marawta ma lekka ɗa muɗugu. A gata pa, kunta deewe paaɗe ma muutti Masi, gata ma ay tamaw maa gu birneega saɗikane oko laalane ta Pakti+. 8 Kaaka pa, ke leeneeca laalane ta Pakti o ke aymine mappa ka marawta ma lekka ɗa muɗugu.
         Mappa ka tippa ma lekka muɗugu, garaa zunubgee o liyaw ta gaari ku miɗɗa. Ka marawta
         pa ma lekka ɗa muɗugu, garaa galbane ta purta o seene.9 Oko maktuptu ta omma maa na kitipiytoŋ, na beneyyitoŋ naa ku nuntoŋ arro min oko giimi
         ma leewe kee ka diyyiti daato e baŋ pa miɗaayo bala paate. 10 Beneytu keeke pa na ketepeyyiya ɗa naa ku poociɗiy giimi koo ku dunuune teete ma deyekka
         daati e baŋ pa miɗi bala paate, o ma ay kaaratigee ku lawwo, o ma ay marŋi e baŋ pa
         ma aabadde zorri. Kuu aŋka ku nuntiɗo arro min oko giimi kooko, illa ku okomma ta
         kaw min dunuuniti. 11 Naata pa, aŋka ma kitipiytu teete na beneyyittoŋ ku nuntiɗo arro min oko gimu ma leewe
         gaa ga ay sintoŋ ma dowwica galbanti oko Iisa Masi, gaa deyeɗɗo daati bala paate e
         baŋ pa ga kaaratince ta lawwo e baŋ ga aabadde zorri e baŋ ga ban̰aawa, e baŋ ga mowooka
         e baŋ ga mariŋ, gimu aleŋ kaaka ga ay tirta ɗa kulla ku tewɗo ma gata. 12-13 A naata pa, gi caaɗo ta parlanti oko giimi ma aaye ɗa aattine ay lubbitu ɗa. Ay Mella
         ma caɗaayo parlane oko giimi aleŋ kotti. A kuŋ soopa, lekka botol ku maa ku caaɗiyyo
         parlane oko giimi ma aaye aattoŋ, asan gi Kitamniti Mellayi beneyye gee: «Pittoŋga maaƴi gimu ma aaye aattoŋ, gaa lewɗo ka miɗɗa+.»
         
            
               	Cappo ta gimi oko Seetanni pa ay pittiti gimi min aacco giimi ma temekka saananti Iisa Masi ku maa ga alɗo timma
                     ɗa payya ma guta. Goŋŋakite pa, ga nowotta pitti Seetanni. Elloŋ kulla 1 Timote 1.20.

               	Pak ay laalane ta Yawudigeyyo maa gu mooyiɗo oomico min kiɗa ta Masir. Oko laalanco taata
                     pa gu leewa saɗikaŋgee ma tamee o gu cemekkaa maaƴi muɗugu min gerraco gu soƴƴiya,
                     guu lewɗo mappa ka marawta ma lekka ɗa muɗugu.

               	Elloŋ Ɗillico Hukumnigeyyo 17.7, 22.22-24, 23.1.

Taaco ta gaaro beenannitoŋ61 Gaa kaƴi min aattoŋ lekka gaari ma giiti, ayme ga katawɗiko gaari kotti oko giimi
         ma jobokkica ɗa parlanti Mellayi? Daana ga kaatikko gaari kotti oko gimtee Mellayi gu deeɗiy taaca. 2 Ku lekka ɗa aɗe kabarre kadar gu gimtee Mellayi ay guta ma akkiyoo caaɗa parlane oko
         giimi ku dunuuniti e? A gaa ay kuŋ aɗe ma akkica caaɗa parlane, ga ayme ku alɗo gederra
         ɗa ku taaciɗiy gaartoŋ ku rootta rootta kooko? 3 Ku lekka ɗa aɗe kabarre kadar ke akkiyoo caaɗa parlane ya oko malaykatnigeyyo e? A
         kee caɗaayo aɗe parlane oko malaykatnigeyyo, gu gaari koo ku dunuune teete pa, gi taacico daa ɗa pe daana ka e? 4 A gaa ayme gu gaari ku aattoŋ ku katawɗiko taaciti oko giimi ku renta min aattoŋ?
         Guta kotti, ga kuŋ ma temekka saananti Iisa Masi bakammiko ɗa! 5 Keeke pa na beneyyaa, o gi jaalo oko kuŋ. Lekka ɗa soo aattoŋ, ya gimu kaƴi ma ibina
         gaari ma gederra ga tacawɗitoŋgu gaartoŋ oko kuŋ seneeto e? 6 Gaa sin ma giiti sin lekka gaari, ga ay tirta aɗɗe gu katawɗiko gaarco kotti unco
         giimi ma dowwiy ɗa galbigeeco oko Masi?7 Leyyoŋ kabarre kadar gi sakkiyo ta aattoŋ ka kulla, ay oomo paaɗe min oko butulti
         Masi. Gaa ayme ku alɗo aŋka ɗa oyyiti oko miɗɗa maa gu gittoŋ laatoŋ? A ayme ku alɗo
         oyaa ɗa gu maasiyya latta maa ku lekka? 8 A innasoopa, ga ay kuŋ saa ma leewa miɗɗa o ku masaa. Ma miɗɗa payya pa, ga ay oko
         seneetoŋ saa ku laayooga keeke! 9 A guta pa, giimi ma leewa ka ɗayaŋ ɗa lekka ɗa wikirco aattí mulunniti Mellayi. Ku ibinya ɗa aɗe keeke e? Aɗoŋ dee ɗa daɓallenta o ku ibinoŋga keeke samaane: Giimi
         ma deyekka daati e baŋ pa miɗi bala paate, o giimi ma aabadde zorri, o giimi ma on̰aa
         oko daacco e baŋ ga oko miɗicco gicco, o martaawinigee o miɗi ma deyekka gicco miɗi
         gu oƴowɗiko, 10 o marŋi, o kaaratigee ku lawwo, o mowookee, o ban̰aawee, o giimi ma masaa ma daɓaali:
         Giimi aleŋ kotti lekkiya ɗa ta kaw wikirco aattí mulunniti Mellayi. 11 Gaari kooko pa, ay maa gu gittoŋ daare min aattoŋ leewa min omma. Mella soopa accitoŋ
         paaɗe min zunubgeyyo, o ga duwtoŋ ku deeɗo kuntee ka, o ga gaaritoŋ ɗayaŋ unti ma
         semeetee Miltine kee Iisa Masi o ma Ruuhanti Mella Miltine.Zeneetoŋ ay ku Mellayi12 Lekka giimi daare min aattoŋ ma beneyya goo gu lekka botol maa gu lewɗiy lawwi paracco.
         A naata soopa beneyya naa: Ga paracco ɗa gu samaane liyaawi. A gata pa, caŋ ke lekka
         botol maa ke lewɗiy lawwi paracco, ga naata soopa oyaa ɗa pe na dewɗo lawwiti oko
         latta kaƴi. 13 A ku beneyya kulla kuu: Gu lawwi ku tiyaawi gu leeweegu oko aaɗi o aaɗi gu leewiya
         oko lawwi ku tiyaawi, o ga aaɗi o lawwi ku tiyaawi ga Mella akkiy misila. A naata
         soopa beneyya naa: Gu zeneetine, ga Mella leewiy ɗa ke deyeɗɗo miɗi e baŋ pa daati
         bala paate, leewiy soo ku maa ga ma guta ke joboɗɗiya Miltine, o ga ay Miltine ma
         sekenniy. 14 A gata pa, mileŋ ga Mella naɗiya Miltine kee Iisa min muuti ga keeta pa kulla ma gudiranti
         ga akkine naɗa. 15 Ku lekka ɗa aɗe kabarre kadar gu zeneetoŋ ay nussaŋgeetee ziiti Masi e? Na ecekka
         aɗɗe ziitu kee ma ay nussanti ziiti Masi, naa deeɗiya kappa ma ziití azabati ga deeɗo zii kaƴi ka? Kaw, keeke pa daa ɗa. 16 Ku lekka ɗa aɗe kulla kabarre kadar gaa gimu kappeero ma azaba, ga serco gu deewa
         pe zii kaƴi ka e? Kitamniti Mellayi beneyye gee: «Serco appe gu daa pe zii kaƴi ka+.» 17 Gimu soopa ma kappeero ma Miltine, gi ruuhanti deewa pe kaƴi ka ma tanti.18 Poocoŋca ta kaw diyyo ta daato e baŋ pa ta miɗaayo bala paate. A zunubgee daare paracco
         soopa maa ga gimu leewa ga ziiti ɗakko ɗa. A ma deyekka soopa daate e baŋ pa miiɗi
         bala paate, gata kaaka leewee zunubgee oko ziiti saa. 19 Ku lekka saa pe kabarre, kadar gu zeneetoŋ ay ger maa gi Ruuhanti Mellayi nowoɗɗe. Gita pa ay Mella ma berewwitoŋca ku maa gi nuntiɗo ma kuŋ. Gu zeneetoŋ ay
         kuntoŋ ɗa. Kuŋ saa ma kayyeetoŋ ay ku Mellayi ka. 20 Mella pa, magitoŋ ma haggane raɗɗa ku maa ku deeɗo kuntee ka. Ay ɗakko appe naa, ku
         cipiloŋgu semeetee ma latta paratti maa gu zeneetoŋ leewa.
         
            
               	Elloŋ Diilo ta Lawwi Paracco 2.24.

Wasaaniti Pol ma kee ka sokkiti zeneyyo71 Haŋka pa, na yokaatoŋca innitoŋ ma aaye aattí maktuptoŋ maa ku enewɗinoo kuu: Gi daana
         aɗɗe ga miiɗi alɗo eesa ɗa daate? 2 A naata soopa, ku maa gi diyyo ta daato e baŋ pa ta miɗaayo bala paate alɗitoŋ asa
         ɗa, gi samaane ƴiila ga miiɗi lekkiɗo daatti o daate kulla gi lekkiɗo mittí. 3 Ga miiɗi aɗaatiica ribila ɗa taarti oko daatti daŋgilo, o daate kulla gi aɗeeca ribila
         ɗa taartí oko mittí. 4 Daate pa, gederra ɗa gi leeɗo latta maa gi aŋka ka ma ziití, asan ga ziití kaaka ay
         ka mittí. A miiɗi pa kulla, gederra ɗa ga leeɗo latta maa ga aŋka ka ma ziiti, asan
         ga ziiti kaaka ay ka daatti. 5 Kii miiɗi, aɗaatiiga toɗɗa ɗa ziicum oko daaccum, o kaŋ daate kulla aɗeega toɗɗa ɗa
         ziite oko mitte. Innasoopa, ga lekka latta kaƴi: Gata pa ay wikinne maa ku duwɗiy
         ƴiila galbigeetoŋ inniti Mellayi. Ga kaaka pa sertoŋ saa, ku beneyyikiki min omma.
         Gaa wikinne kaaka ƴiileero soopa, kuu birɗiy ka payya zeneetoŋ. Goneka kee, kuu nunteero
         bala ooƴo, ku gederrayo ɗa oko zeneetoŋ, kuu biriyyee botol oko Seetanni ga sekelkilittoŋ. 6 Keeke pa, na asarritoŋ ɗa ku leeɗiya, innasoo ga ay botol aɗe maa na iyyitoŋ.7 Oko kanni ka pa, na aŋakke ta tirta teete gu giimi paracco nuntiɗo aleŋ naa, ma lekka
         ɗa daate. Innasoopa, ga kulla gimu aɗe ga Mella berewwiyee gudirane tanti. Kaƴi ƴa,
         ga berewwiyee ku maa ga nuntiɗo ma daatti e baŋ gi daate ma mittí, o kaƴi pa ga berewwiyee
         maa ga nuntiɗo kayti ka bala daate e baŋ gi daate bala miiɗi.8 Haŋka pa, ga beneytu keeke ay oko miɗi ma lekka ɗa daati, o ga oko daati maa gu miɗicco
         matakke. Oko guta pa, naa gi samaane ƴiila gu nuntiɗo bala sokko aleŋ naa. 9 Guu gederrayo ɗa soopa oko zeneeco, gu sokku, asan gi samaane ƴiila gu sokkiɗo min
         maa gu nuntiɗo, gii aŋko ta zeneyyo taata egeɗɗiy aleŋ okko.10 Oko ma sokokke paaɗe pa, na beneyyayooga keeke: Gi daate ayya pooca ɗa mittí. (Beneyyi
         keeke pa asaa ɗa min oko naa, ay min oko Miltine.) 11 Gii poociya soopa, gi addo icca ɗa payya miiɗi kaƴi. Gii aŋka pa, gi yooku ma mittí
         maa gi pooce. A miiɗi pa kulla lekka ɗa botol maa ga cappiti oko daatti.12 Oko daare pa kulla na lekkiyo beneyyi. Gata pa okomma ɗa min oko Miltine, okomma min
         oko naa: Gaa lekka miiɗi ma dowwica galbanti oko Iisa Masi ma lekka daate ma dowwica
         ɗa tantí, gii oyyiɗe nunto ma gata, ga aɗaati cappa ɗa. 13 A daate pa kulla ma dowwica galbantí oko Iisa Masi, gii lekkiɗo miiɗi ma dowwica ɗa
         tanti, gaa oyyiɗe nunto ma gita, gi aɗiya pooca ɗa, 14 asan ga miiɗi ma dowwica ɗa tanti kaaka, gi ma amannití daatti pa, gi nuntico taata
         aaye butulti Mellayi aɗe. A daate pa kulla ma dowwica ɗa galbantí oko Iisa Masi, gi
         ma amanniti mittí gi nuntico taata aaye butulti Mellayi aɗe. Goŋŋakite pa, gu ronco
         gu weewiy butuuli aɗe. A gaa ay goŋŋakite ɗa pa, gu weewiy ɗa butuuli.15 A innasoo, gaa ay gimu ma dowwica ɗa galbanti oko Iisa Masi, ay gata ma deyekke ga
         aŋkiɗo cappo, ga cappu. Oko keeke pa, ga gimu ma dowwica galbanti oko Iisa Masi caŋ
         ga miiɗi e baŋ gi daate, ga lekka ɗa payya ma kapakkiy. Mella kolowwitoŋ ku nuntiɗo
         daana ma aapiya. 16 A gata pa kuŋ, ibinya ɗa latta ma deewa. Kanta daate ma dowwica galbante oko Iisa
         Masi, walaŋ pe ga ay kanta ma eterre najjiyo oko mitte. A kii miiɗi ma dowwica pa
         galbancum kulla, walaŋ pe ga ay kiita ma eterrati najjiyo oko daaccum.17 Haŋka pa, ga botol maa na garaayo oko giimi paracco ma temekka saananti Iisa Masi
         wereeriyee pay pay ay: Ga kulla kaƴi aɗe jobbica nunto maa ga Miltine dowɗiya, gita
         maa ga nowottikiti wikinne maa ga Mella kolliyya oko butulti. 18 A gata pa, gimu ma taharre min omma, gaa Mella kolliyya butulti, ga addo diyya ɗa
         ga kiilicca taharriti taata. A gaa taharre ɗa pa kulla, ga addo diyya ɗa gu taharriyee.
         19 Gimu pa, caŋ ga taharre e baŋ ga taharre ɗa, ga keeke gayee ɗa maatiki. Latta ka samaane
         ay ga joboɗɗiy hukumnigeetee Mellayi. 20 Ga kulla kaƴi aɗe nuntica nuntiti maa ga alɗo wikinne maa ga Mella kolliyya oko butulti.
         21 Kii ay lawwu wikinne maa ga Mella kolliɗum oko butulti, ki addo mooya ɗa gaari oko
         keeke. Innasoo, gaa lekka aɗe botol maa ki gassicca kayaacum pa, ki cimmica. 22 A gata pa, lawwu maa ga Miltine kolle oko butulti ay lawwu missa unco giimo, unti
         Miltine soopa ga cimmica paaɗe kayaati. A gimu ma ay lawwu ɗa pa maa ga Miltine kolliyya
         butulti deero pe lawwiti Masi. 23 Ay ma haggane raɗɗa ga Mella magittoŋ ku deeɗe kuntee. Aɗoŋ dee ɗa lawweeco giimo.
         24 Seneeta, ga kulla kaƴi aɗe nuntu unti Mellayi, aleŋ nuntiti maa ga alɗo wikinne maa
         ga Mella kolliyya oko butulti.Wasaaniti Pol oko giimi ma sokokke ɗa zene25 Haŋka pa, ma gaarco gommossi ma esee ɗa missa miɗi, na lekka ɗa wasaane maa na gasse
         min oko Miltine. Innasoopa, ga Miltine kawiyyaw na deeɗe gimu ka damannenta, kaaka
         pa na beneyyatoŋga kanni maa na moyaa. 26 A gata pa, haŋka aacco diigaŋgee ku suura kooko maa ku nowottiko, ga oko mooyitu naa
         e gi samaane ƴiila ga kulla gimu aɗe alɗica maga ɗa nuntiti. 27 Gaa gimu kappenta ma daate, ga addo diyya ɗa jagaw, gaa kappenta ɗa pa kulla, ga addo
         diyya ɗa kappo. 28 A innasoopa, kii icceero daate ki leewe ɗa zunubgee. A gomosso pa kulla, gii icce
         miiɗi gi leewe ɗa zunubgee. A guta pa giimi ma sokokke, akaaca diigane ta suura. Naata
         pa aŋka ɗa ku aawicca diiganco taata.29 Seneeta, na beneyyatoŋ kadar ga wikinne maa ga Mella caɗawwiti oko dunuune teete mare
         pe paalta ka. Ay ɗakko ga min haŋka, gu giimi ma ecekke daatti addo duwa ɗa galbigeeco
         ma kaawo oko daacco, 30 o gu ma erecca, mooyu kadar gi ercico taata akka ƴiila, o gu ma aaye parhanti, mooyu
         kadar gi parhanco taata akka ƴiila, o ma geɗekka lawwi, mooyu kadar gu lawco kotti
         akka ƴiila. 31 Gu giimi ma lobokka ma lawwi ku dunuune teete addo duwa ɗa galbigeeco oko lawwi kotti,
         asan gi dunuune ta haŋka teete maa ke ella akka ƴiila.32 Na aŋka ku nuntiɗo bala mooyo ta gaaro. Gimu ma ecekke ɗa daate dowwica mooyiti oko
         gaartee Miltine. Gata deyekka pe, baŋ ga deewee gaa me daanee oko Miltine. 33 A ma ecekke daate soopa, gata dowwica mooyiti oko gaari ku dunuune teete. Gata pa
         deyekka pe, baŋ ga deewati gaa me daanati oko daatti. 34 Ay goŋŋa pe gi nuntiti alɗo eddenta, oko daatti o oko Mellayi. A daate pa kulla ma
         ecekke ɗa miiɗi, e baŋ gi gomosso gi mooyico gu dowwica oko gaartee Miltine ku maa
         gu zeneeco o galbigeeco deeɗo pe oko gata ka. A innasoo, gi daate ma ecekke miiɗi
         pa, gita dowwica mooyití oko gaari ku dunuuniti. Gita pa deyekka pe baŋ gi deewee
         gee me daanee oko mittí. 35 Beneytu keeke pa, ga ay maa na toɗɗittoŋ ɗa sokko, innasoo ga ay oko samaanitoŋ ka.
         Na aŋka na gaarittoŋga ka samaane ƴiila ma liyaawi ku maa ku loboɗɗee diiman oko Miltine
         ma galbane kaƴi ka.36 A gata pa, gaa lekka ɗibilu ma ɓayakke gaa e ga leewati miɗɗa oko gomosso maa gu eceɗɗe
         niyyane ta sokkiti, o ƴilaakeeti pa kakee, kaaka pa, gu sokku zeneeco aleŋ maa ga
         aŋka. Ay liyaw ta zunubgeyyo ɗa. 37 A gaa ɗibilu soopa ma aŋko tanti ka, lekka ɗa ma asarriya, icceero niyyane maa ga
         alɗo icca ɗa daate o ga gederra ga alɗica eesa ɗa gomosso maa gu eceɗɗe niyyane ta
         sokkiti, ga kaaka leewa ka samaane. 38 Ay goŋŋakite pe, ga gimu ma iccica gomosso maa gu eceɗɗe niyyane ta sokkiti, ga gata
         kaaka leelo samaane, innasoopa ga ma iccica ɗa kaaka leelo samaane ƴiila.39 Daate pa, nowotta kappenta oko mittí wikinniti paratti maa ga alɗe mataa ɗa missa.
         Gaa maate soopa, gi lekka botol maa gi icciɗo miiɗi maa gi aŋka, innasoo gi ecekka
         kulla miiɗi ma jobokkiya butulti Miltine kee Iisa. 40 Oko kanni ka soopa, naa e gi deewa baarikenta ƴiila gii nunte goŋŋakite ka bala miiɗi.
         Teete pa ay mooyitu oko naa, o na amanne kadar gi Ruuhanti Mellayi aayaw.

Suuɗu ka sooƴenta saɗikane oko zorro81 Haŋka pa, na beneyya ma gaartee suuɗu maa gu soƴaa saɗikaŋgee oko zorro. Ku beneyya
         kuu ga parattine ke ibinca seeniti Mellayi. Keeke pa ay seene appe. A innasoo, gi
         ibino taata esekkeene koolipo. Ma maɗaane soo sawa aattí amannitine oko Masi pa, ay
         ƴekko. 2 A gata pa, gaa gimu moyaa gaa ga ibina maatiki, ga ka tirta pa, ga gasakkiya ɗa missa.
         3 A gimu soopa ma ƴekkaa Mella, gata kaaka ga Mella ibinya.4 Ma gaartee suuɗu maa gu sooƴe saɗikaŋgee oko zorro pa, baŋ ke teewaa soo e, e baŋ
         ke teewaa ɗa? Ga maa na yokaatoŋ ay keeke: Ke lekka kabarre kadar ga ma tirta gu zorri
         ma aaye dunuuniti gayee ɗa maatiki, o ke lekka kabarre kadar ga Mella gata kayti ka,
         lekka ɗa payya Mella kaƴi. 5 A gata pa, ay seene appe gu lekka pe lawwi samaani o kiɗaati maa gu giimi aabadde
         aleŋ kuu gu Mella. Gaa maani min oko lawwi kotti gu kolowɗiy goo ‘Mella’ o maani maa
         gu kolay goo gu melleeco. 6 Oko keeta soopa,ga Mella ay ka kaƴi keeke ka.Gata ma ay Tattine,maa ga min oko gata gu lawwi paracco asawɗoo ga oko gata ke nowoɗɗe.Lekka kulla Miltine kaƴi ka.Gata pa ay Iisa Masi,maa ga ma gata gu lawwi paracco alɗo,o ga ay ma gata ke gassicca hayaatane.7 A innasoopa, caŋ ke lekka kabarre kadar gu zorri gayee ɗa maatiki dunuuniti kulla,
         gu gimtee Masi pa ay paracco ɗa gu ibinca missa seene teete. Oko nuntico ta tippa
         gu lekka daare ma migise gu soƴowɗo saɗikaŋgee oko zorro. Guta kotti pa, guu teewaa
         suuɗu kaaka, gu mooya aleŋ kuu ga sooƴenta oko zorro. Mileŋ gi mooyico passallayooga
         ɗa missa ka samaane o ka miɗɗa pa, gu moyee paaɗe goo e gu leewe latta ma negekkay
         unti Mellayi ma tiyawco ta suuɗu kaaka. 8 A gita pa, ay tiyaw ɗa ma sapaane katta Mellayi. Kee teero ɗa, ga lekka ɗa maatiki
         ma koyeene, o kee teero pa kulla, ga lekka ɗa pe maatiki ma gayaane. 9 A gata pa, caŋ ku lekka botol maa ku tewɗo latta paratti maa ku aŋka ka kulla, ku
         pakarratini soopa oko tiyawtoŋ, gii alɗo dee ɗa latta ma esekkay zunubgeyyo giimi
         maa gi mooyico gederra ɗa missa gi pasilliyya ka samaane o ka miɗɗa. 10 A gata pa, gaa kaƴi min oko giimi kotti ellum kii gata appe ma ibinca seeniti Mellayi,
         kii nowotte tiyaawi ger ka aabidico zorro, ga ma deewa ay ini me pe? Ki beraati ɗa
         aɗe gudirane oko mooyiti ma passalla ɗa missa ka samaane o ka miɗɗa, gaa un̰n̰iɗo
         kulla tiyawti suuɗu kee ka sooƴenta saɗikane oko zorro e? 11 A gata pa, kiita leyya keeke asan ki ibina kadar ga zooru ay latta gonek ka. A innasoo,
         ga ma tiyawcum tee ta suuɗu kaaka pa, ki mesellaa min butuuli sincum. A Masi pa matee pe oko gata aɗe.12 Kuu amassayooca mooyico ta lamatta missa oko seneetoŋ, ku laayo miɗɗa. Goŋŋakite pa,
         ku leewa zunubgee oko Masi. 13 Ay ɗakko appe gi tiyaw kaƴi maa na teewa, gii eseɗɗiya sintu zunubgeyyo, na melewɗica
         ta kaw kulla tiyaw ta suuɗi ku maa na alɗiya issa ɗa zunubgeyyo.

Parhanti Pol taasití kabarre ta daana91 A naata soo, gasakkica ɗa aɗe kayaatu e, o na ay n̰amaakati ɗa aɗe oko Iisa Masi e? Na elliya ɗa aɗe Miltine kee Iisa e? Oko lubbitu maa na leewa
         ma Miltine pa, ga ay kunta ɗa aɗe ma garawwiyya e? 2 Caŋ gu giimi daare oyee ɗa kadar na ay n̰amaaka, ga kuŋ soopa oyee aɗe, asan gi kappitoŋ
         ma Miltine kee Iisa Masi ay gaaro tee ta lubbitu maa na alɗo n̰amaakati. 3 Jollitu ka taraawi oko giimi ma enaano pa ay keeke: 4 Naa, ma gittaw ni lekka ɗa aɗe botol maa ni gassiɗo tiyaw e baŋ gi aar̰o min oko giimi
         ma dowwiy galbigeeco oko Iisa Masi e? 5 A gaa kaƴi min aattini lekka daate ma dowwica galbantí oko Iisa Masi, ga lekka ɗa
         aɗe botol maa ga tan̰awɗo sawa ma gita e? Keeke ay maa gu leewa gu n̰amaakeetee daare
         o seneetee Miltine kee Iisa o Piyer. 6 E ga naata ma giitu Barnabas ka ma lobokka ma pittini oko tiyawtini e? Ay niita sertini
         ka, ma lekka ɗa botol maa gi tiyawtini ni gassicca min oko giimi ma dowwiy galbigeeco
         oko Iisa Masi e?7 Beneyyinaw ƴa: Ku giyye aɗɗe kaytiŋ ga lekka askar ma lobokka hakuumati ma gurus kanti
         ka e, e baŋ ga gimu ma tomokka jineene gaa alɗo ayamma ɗa ronco etteeti, e baŋ ga
         maggu ma ar̰aa ɗa bootee malliti maa ga tawakka? 8 Beneyyiŋgee kooko pa, na cemekkiy ɗa min oko gaarco giimo maa gu leewa ka. Hukumnigeetee Muusa pa kulla beneyye saa aleŋ keeke. 9 A guta pa, aattí Kitamniti Muusa gu ketepeyye goo: «Ki toɗokke ɗa aymo ta korƴo oko koydane ma lobokkay korƴo+.» Ay oko koydigeyyo aɗɗe iŋeekite ga Mella henneyyiyo? Kaw. 10 Ay oko samaane tantini ɗa aɗe ga beneyyiyya beneyyi keeke e? Haa, ay oko nii lubaakeetee,
         ga beneyyi keeke alɗo kitipiyenta. Ay tirta appe, ga gimu ma gawanna, uciɗo gasso
         ta korƴo, o ga gimu ma lobokka kulla wikinne ka seɗɗiti uciɗo gasso min oko korƴo
         kotti. 11 A niita pa kulla, ma Ruuhanti Mellayi ni itirtoŋga beneyti aleŋ busini maa ni luweero aattoŋ. A nii gasseero soopa min
         oko kuŋ haggane, ga ay latta ka ajjibiti maani e? 12 A guu giimi daare lekka botol gu eceɗɗitoŋ maatiki, ga niita pa lekka pe ƴiila botol.
         Gaa kaaka soopa ni alɗiya lee ɗa. Innasoo ni hamalliy gaari paracco ku maa ni alɗe
         duwa ɗa ajarka oko butultí kabarre ta daana ma beneyya ma gaartee Masi.13 Ku lekka kabarre tak kadar gu giimi ma lobokka aatti girti Mellayi gasakkaca tiyawco min iŋaakite aɗe. A ma soƴaa saɗikaŋgee pa kulla, gasakkaca hagganco
         min iŋaakite aɗe. 14 Ay ma goŋŋakite pe, ga Miltine beneyɗe gaa gu giimi ma tasaaca kabarre ta daana gasakkaca
         tiyaw ma nowottikiko min oko lubbico kaaka.15 A naata soopa gu bottolli kotti na jobokkiy ɗa. Keeke pa na ketepeyyiya iŋeekite,
         ay maa na joboɗɗiy ɗa bottolli kotti maa ga ampane kee na lekkiyo botol. Oko naata
         pa, gi daanaw ƴiila na maatiɗo min maa na jobbiɗiy bottolli kotti. Lekka ɗa gimu ma
         cemekkaca parhane ma aayaw. 16 A gata pa, oko naata gi taasití kabarre ta daana ay latta ɗa ka koolipiti, innasoo
         ga ay lubbi maa ga Mella damakkiyaw. Naa taasica ɗa kabarre ta daana, gi diigane ocokkino!
         17 A gata pa, lubbi keeke, gaa ay naa ka ma aparriya, na lekka botol maa na gassiɗo haggane.
         A mileŋ na aparriya ɗa pa ma aŋkitu, ay Mella gaa na leyya, ga kaaka na lobokka lubbi
         maa ga kapakkiyaw ka. 18 Kaaka pa, gi haggane maa na gasakka ay ini me? Ay parhane maa na tasawɗica kabarre
         ta daana bala gasso ta maatiki min oko giimo. Ampane kee pa, na lekka aɗe botol maa
         na inniɗiy giimi gu biriyyaw maatiki, naata pa enay ɗa.19 Ma tirta pa, ga naata gasakkica kayaatu, o na ay lawwiti ɗa ya oko gimu kaƴi. A innasoo,
         na leeca hayaatantu aleŋ lawwico giimi paracco ku maa na asikkiko giimi maani botol
         ka najjiyti. 20 Naa aaye ɗaɗɗakkico Yawudigeyyo, na deewa aleŋ Yawudince. Gata pa ay ku maa na asikkiko botol ka najjiyti. Wikinne
         maa naa aaye ma guta ma aaye picco hukumnigeetee Muusa, ga naa kulla deewa aleŋ guta.
         Ma seene pa, ga naata aaye ɗa picco hukumnigeetee Muusa, innasoo, na aŋka na asiko
         botol ka najjiyti giimi ma aaye picco. 21 Naa aaye ma giimi ma ibiniy ɗa hukumnigeetee Muusa, na deewa aleŋ guta. Kee ka hukumnigeetee
         na asawkiki ɗa, ku maa na asikkiko botol ka najjiyti. A innasoopa, na pocowwiy ɗa
         hukumnigeetee Mellayi asan na aaye picco hukumnigeetee Masi. 22 Ma giimi ku koyyenta pa kulla na nunte koyyenta ma guta ku maa na asikkiko kulla botol
         ka najjiyti. Oko nuntico giimo parattí na nowotta aleŋ guta, ku maa ga caŋ ga ma ini
         me kulla na asikkiko daare botol ka najjiyti. 23 Keeke pa paratti na leewa saanantí kabarre ta daana ku maa na gassicca kulla haggantu
         min oko barkaŋgeeti maa gi eterra.24 Ku lekka kabarre kadar ga pasaawi gu gaɗaakee paracco gaɗakka. A innasoopa, ga ay
         kaƴi ka ma taayooca, gaa gassicca haggane. Kunta pa kulla gaɗɗoŋ ku maa ku gassicca
         haggane. 25 A guta pa gaɗaakee paracco gederrayo oko zeneeco min oko lawwi daare ma yokaayooca
         gaɓiraco. Keeke pa gu leewa ku maa gu gassicca haggane. Gita taata pa nagakka saa.
         A keeta soopa, deyekke haggane ma nagakka ɗa ta kaw. 26 Ay ɗakko appe na gaɗaɗɗo o iɗiitaw na gagakkiy oko latta kaaka maa na aŋka na sariyyee.
         Goŋŋa na saabayye kulla aleŋ gimu ma tamanna ma gullo ta pittu, innasoopa na tamanna
         ɗa ussu ka. 27 Naata pa, ga ziitu na lobokkiki raɗɗa, o na gederriyee. Maa na ɓayakke pa, ay ga naata
         gata appe ma taasiyooca kabarre ta daana oko giimo, gu semeetaw alɗo dee ɗa cimmenta
         min oko giimi ma gaɗakka.

Warroŋ maaƴi min zorro101 Seneeta, na aŋka ku mooyiyya latta ma deyyo oko kookuweetine tippa wikinniti Muusa+. Guta pa paracco gu un̰n̰eero aattí zinkaayoti, gaa paracco gu tappicca Baharre ta
         Binta. 2 Keeke pa ay aleŋ kuu ga paracco, gu gasseero baatem maa gu deeɗo gimtee Muusa ma un̰n̰ico ta zinkaayoti o ta ammo maa gu tappicca baharre. 3 Gaa paracco gu teeɗe tiyaw gita ka ma birenta ma Ruuhanti Mellayi, 4 o paracco gu aar̰e ammi guta ka ma birenta ma Ruuhanti Mellayi. Ammi kotti pa maa
         gu aar̰e, oome min oko gur̰bu ma birenta ma Ruuhanti Mellayi. Gur̰bu kaaka pa marawwikiko,
         o ga gata saa ay Masi. 5 Gaa ma keeke aɗe paratti, gu ku maani min oko giimi kotti, gu gaarco alɗiyee dee ɗa
         daanee oko Mellayi. Ay ɗakko appe gu mattiɗe goosigeyyo.6 Gaarco kooko pa paracco ay gaaro oko keeta, ku maa ke poocicca aŋko ta liyaw ta miɗɗa
         aleŋ tanco taata maa gu leelo. 7 Aɗoŋ aabida ɗa zorri aleŋ ta gicco daare ma aabadde. A gita pa Kitamniti Mellayi beneyye gee: «Guu giimi nuntiɗe gu teeɗe o gu aar̰e, maa gu gaamiɗe, guu waciɗe pe
         waariti unti zorrico+.» 8 Anne un̰n̰a ɗa oko diyyo ta daato bala paate aleŋ ta gicco daare ma leyya, guu orooruwee
         seera o subba alpaŋgee (23 000) ku giimo mattiɗe saa meene kaƴi ka+. 9 Anneega cokka ɗa Masi aleŋ ta gicco daare ma leyya, guu barwee ommiɗiy gu mattiɗe+. 10 Aɗoŋ ŋor̰omr̰omma ɗa oko Mellayi aleŋ ta gicco daare ma leyya, gaa malaykat ma deewa
         giimi asiɗiy dee+. 11 Gaari kooko pa asiyoo oko kookuweetine ku maa gu deeɗine gaaro oko keeta. Guta pa
         deero kitipiyenta oko keeta ku maa gu ɓelɗinne ke alɗo lee ɗa aleŋ guta, asan ke nowotte
         wikinne maa gi dunuune gakamɗo. 12 Oko keeke pa, ga gimu ma leewe gaa ga talta ga pakarru maa ga alɗo gala ɗa. 13 A gita pa sekelkilo maa ku gasseero taata, gu giimi paracco akawwica. Mella pa, gata
         ma melaa ɗa kanti, oyaa ɗa pe ku gassiɗo sekelkilo ma ƴelaaca gudirantoŋ. Innasoopa
         ga wikinne maa kuu gassica, ga gata pa beraatoŋ gudirane maa ku hamallicca o botol
         maa ku oomiɗo.14 Ay ɗakko appe seneetaw ku ƴekkenta, naa ku poocoŋca ta kaw aabido ta zorro. 15 Na lekka kabarre kadar na beneyya oko giimi maa gu kayyeeco aaye. Ay kunta saa passiloŋga
         baŋ ga beneytu keeke ay seene aɗe. 16 Mooyoŋ oko wikinne maa kee aaye sawa ke tewɗo tiyawti Miltine. Ke leewee barkinti
         oko Mellayi oko kuraaka ta mirmi ku mor̰mor̰oskeyyo. Wikinne maa kee aar̰e min oko kuraaka taata ke deero timmenta ma baartee Masi, o
         wikinne maa kee ɗimmiya mappa kee teeɗiya ke deero timmenta ma ziiti Masi. 17 A gata pa mileŋ ga mappa kaƴi ka, ga keeta ka maani pa kulla, deero pe zii kaƴi ka
         ma tiyawtine tee ta mappa ka kaƴi kaaka. 18 Mooyoŋ oko ibaadaco giimi ku Isirayel. Giimi ma ayamma suuɗu ka sooƴenta were ka saɗikanti deero timmenta ma Mella. 19 A gata pa, ayme na beneyyittoŋgu beneyyiŋgee kooko? Na beneyye aɗe naa ga suuɗu maa
         gu sooƴe saɗikane oko zorro lekka gudirane, e baŋ ga maatiki ka panenta ma saabayye zooru gayee maatiki? Keeke bala ga tirta! 20 Innasoopa na beneyye naa gu saɗikaŋgee maa gu soƴaa pa ay oko zorro, ay oko Mellayi
         ɗa. A naata pa aŋka ɗa ga ya maatiki rootta timmittoŋ ma zorri. 21 Ku gederra ɗa ku ar̰awɗo min oko kuraakati Miltine o min oko kuraakaco zorro kulla,
         o ku gederra ɗa ku alɗo oko tiyawti Miltine o oko tiyawco zorro kulla. 22 Ke aŋka soo ke niŋgiyyeeca galbanti Miltine e? A ke leewe kee ke lekka ƴiila gudirane
         min oko gata e? Keeke bala ga tirta!Leewoŋga latta paratti oko logawti Mellayi23 Giimi daare min aattoŋ beneyya goo gu lekka botol maa gu lewɗiy lawwi paracco. A naata
         soopa, beneyya naa ga paracco ɗa gu samaane liyaawi. Guu beneyya goo gu lekka botol
         maa gu lewɗiy lawwi paracco, innasoopa, ga paratti ɗa ma maɗay sawa giimi aattí amannico
         oko Masi. 24 Ga gimu addo deyekka ɗa latta ma deewee samaane oko gata ka. Innasoo, ga deyekku latta
         ma deewayo samaane oko gittee. 25 Lawwi paracco ku tiyaawi ma ay ku giɗaawi sunniti ku teewoŋgu bala inno o bala mooyo
         baŋ gu asaa min taŋaa, 26 asan gi Kitamniti Mellayi beneyye gee: «Kiɗa parattí ma lawti maa gi lekka ay koo ku Mella Miltine+.» 27 Gaa gimu ma duwca ɗa galbanti oko Iisa Masi kollitoŋ gaa ku aɗoŋ tee ma gata, kuu
         oyyiɗe kaato, ku teyyoŋca bala inno o bala mooyo ta wikirti maa gi asawɗo, gi tiyawti
         parattí maa ga beraatoŋ. 28 A innasoopa, gaa gimu beneyyitoŋ gaa: «Suuɗu keeke ay kee ka saɗikaŋgeeco zorro»,
         ga kaaka pa ku aɗoŋ tee ɗa. Mooyoŋ oko gimu kaaka ma beneyyitoŋ, oko mooyiti maa ga
         gata lekka oko suuɗu kaaka. 29 Ay kuŋ ɗa ma lekka mooyo oko suuɗu kaaka, innasoo ga ay gata ma lekka mooyo oko suuɗu
         kaaka. A gata pa, ma gassiti kayaatu ma Masi gi mooyiti gimi kaaka yokaano ɗa min
         oko latta maa na leewa. 30 Na leewee barkinti oko Mellayi oko tiyaw maa na teewa, gaa ayme payya gu giimi kopoɗɗaw
         ma gaarti tiyaw taata maa na leeɗiyee barkinti oko Mellayi?31 Ay goŋŋa appe caŋ ku teewa, o caŋ ku ar̰aa, o caŋ ga me maa ku leewa, ku leewoŋga
         paratti ku maa ku cipilɗiy semeetee Mellayi. 32 Aɗoŋ dee ɗa botol ya oko gimu kaƴi ku issiyya zunubgeyyo, bala ga oko Yawudigeyyo, o bala ga oko giimi ma ay Yawudigee ɗa, o bala ga oko gimtee Mellayi, guta ma temekka
         saananti Iisa Masi. 33 Nuntoŋ aleŋ naa! Ma lattaatu paratti maa na leewa, na aŋka na deeɗiyo daanayo oko
         giimi paracco. Na deyekka ɗa gaayo ta maatiki oko naata, innasoo na deyekka gaayo
         ma ay tee ta giimi ku maani ku maa gu gassiɗo najjiyo.

111 Jobboŋca nuntitu aleŋ tanni maa na jobbicca ta Masi.Timmico miɗaayo ma gicco daati inniti Mellayi2 Naa gi daanaw asan ku moyaano wikinne paratti o ku jobokkaca giraane maa na gaaritoŋ.
         3 Haŋka pa, na aŋka ku ibiniyya keeke: Masi aaye kayaati miiɗi, miiɗi pa aaye kayaatí daatti, o kayaati oko Masi pa, ay Mella
         ma aaye. 4 A gata pa miiɗi, wikinne maa gaa enaa Mella e baŋ ga tasaa beneyyiŋgee ma asaa min
         oko gata, gaa tagaɗɗica kayaati, ga esekkee jaalo oko Masi, gata ma aaye kayaati.
         5 A gii ay daate soo, wikinne maa gii enaa Mella e baŋ gi tasaa beneyyiŋgee ma asaa
         min oko gata, gii alɗica tagakka ɗa kayaatí, gi esekkee jaalo oko mittí gata ma aaye
         kayaatí. 6 Gii daate tagakkaca ɗa kayaatí, gi reppica e baŋ pa gi surɗica. A innasoopa, gi ay
         jaalo gii daate reppica e baŋ pa gii surɗica. Kaaka pa, gi tagakkica. 7 Oko miiɗi soopa ga tirta ɗa, ga tagaɗɗica kayaati, asan ga Mella kelgeyyiya ga saabayɗe
         aleŋ gata saa+ o ga gata ma garaaca darjanti Mellayi. Daate soopa gita garaaca darjanti miɗi. 8 A gata pa, Mella cimmiya ɗa miiɗi min ziití daatti, innasoo ga cimmica daate min ziiti
         miɗi. 9 A miiɗi soopa, ga Mella kilgiyya ɗa saanantí daatti, ay daate soo maa ga kilgiye saananti
         miiɗi+. 10 Ay ɗakko appe, gi daate tagaɗɗica kayaatí saananco malaykatnigeyyo o ku maa gi karmiyyiya mittí.11 Keeke pa paratti ay seene, innasoopa gi oko nuntitine maa ke kapaɗɗe ma Miltine kee
         Iisa Masi, gi daate lekka ɗa bala miiɗi, o miiɗi lekka ɗa bala daate. 12 A gita pa, daate deero cimmenta min ziiti miiɗi, o miiɗi pa, ay daate ma weyya. Guu
         lawwi paracco appe pa, asawɗo min Mellayi. 13 Ay tirta aɗɗe gi daate dowɗiti oko kayaatí bala taggo wikinne maa gii enaa Mella?
         Kunta saa pa kulla aawoŋga ƴa keeke. 14 Oko nunto ta dunuuniti pa, guu miɗi dowwiyo oko laawa ku kayyeeco gu alɗo siƴƴa, gi
         ay jaalo oko guta. 15 A oko daatti pa, gi darjane gu laawa ku kayaatí alɗo siƴƴa, asan ga Mella berewwitiigu
         ku maa gi kayaatí deeɗo taggenta. 16 A gata pa, gaa lekka gimu ma melaa keeke, ga lee kabarre kadar gi ay aadantini o gi
         ay aadanco kulla oko gimtee Mellayi, guta ma temekka saananti Iisa Masi wereeriyee
         pay pay. Lekka ɗa aadane kaƴi maa ni jobokke min oko teete.Tiyaw ta mooyiti muutti Iisa17 Haŋka pa ga lekka latta kaƴi maa na aŋka na gaarittoŋga, asan ga wikinne maa kuu timmeero,
         ga min maa ku leeɗo ka samaane ga ka miɗɗa maani ƴiila. Ay oko keeke appe na alɗitoŋ
         logokka ɗa ta kaw. 18 A gata pa, latta ka omma maa ku leewa ay ga wikinne maa kuu timmeero, ga aattoŋ ku
         eddenta. Keeke pa gu gemekkawga, o na amanniki kadar ga seene caŋ ga paratti ɗa kulla.
         19 Eddo pa aŋka aɗe gi lekkiɗo aattoŋ, ku maa gu giimi ma dandal ƴiila ma aaye aattoŋ
         deeɗo ibinenta. 20 A gata pa, wikinne maa kuu timmeero ma tiyawtoŋ+, kuu alɗo eddenta, gi taata ay tiyawti Miltine kee Iisa Masi ɗa payya maa ku teewa,
         21 asan ku nowotte ɗa missa samaane tiyaawi, gaa kulla kaƴi aɗe bagawɗe paaɗe maa ga
         iccicca tiyawti maa ga asawikiti. Iŋaakite aɗe ku ella daare ma gasakka ɗa tiyaw,
         daare pa ar̰aa gu mowoɗɗe. 22 A gita pa, gii ay tiyaw ka o aar̰o, ku lekka ɗa aɗe gerra ku lewɗiya keeke e, e ku
         an̰ay gimtee Mellayi, guta ma temekka saananti Iisa Masi, e ku aŋka ku gaariyyo wajiine
         oko ma lekka ɗa maatiki guu alɗo aattoŋ? Na beneyyatoŋ pe naa me? Naa gederra aɗɗe
         na logittoŋ? Ay tirta ɗa na logittoŋ oko gaartoŋ kooko.23 A gita pa giraane maa na gasseero min oko Miltine o maa na gaaritoŋca ay teete: Miltine
         kee Iisa, oko aandoŋ kee ka wikinne maa gu biriyya ziiti picco giimo gu deeɗiya, ga
         icceero mappa. 24 Gaa leeɗiyee barkinti oko Mellayi, gaa erriyya gaa beneyyiɗe gaa: «Keeke ay ziitu,
         gata pa birenta oko kuŋ. Leewoŋga keeke ku maa ku moyowɗino.» 25 Gaa maa guu teeɗe, ga icciɗe payya kuraaka ta mirmi ku mor̰mor̰oskeyyo gaa beneyyiɗe gaa: «Kuraaka teete garaa liŋgane ta marawta maa ga Mella onokka ma gimtee, gita pa ga onokkaca ma baartaw. Wikinne
         paratti maa kuu ar̰aa min oko kuraaka teete, ku leewoŋga keeke ku maa ku moyowɗino.»
         26 A gata pa, kulla wikinne aɗe maa kuu teewa mappa keeke o kuu ar̰aa min oko kuraaka
         teete ku tasaa muutti Miltine namma ya wikinne maa ga asiɗo yooka.27 Ay ɗakko appe ga gimu, gaa teewa mappati Miltine e baŋ pa ga ar̰aa min oko kuraakati,
         gaa lewɗiko liyaw gonek ka, ga Mella akkee caaɗa parlane, asan ga aan̰iy ziiti o baartee Miltine. 28 Ga kulla gimu aɗe ma aŋka tiyaw mappa kaaka o ga aŋka aar̰o min oko kuraaka taata,
         omma min maa ga teeɗo o ga aar̰iɗo, ga ellica ƴa samaane nuntiti ma seneetee. 29 A gata pa gimu, gaa teero mappa o ga aar̰e min oko kuraaka taata bala mooyo tee ta
         ziiti Masi, ga gata kaaka onokkaa ziiti ga gata milco saa. 30 Ay oko keeke pe gu lekkiɗo maani min aattoŋ ma parayya o ma lekka ɗa gudirane, o daare
         matteero. 31 A gata pa omma min maa ke teeɗo o min maa ke aar̰iɗo ke ellaca ƴa omma nuntitine,
         baŋ gi maateŋ. Goŋŋakite ga Miltine caɗeene ɗa parlane. 32 Miltine soopa passallaca nuntitine maa ke nowoɗɗe, maa ga yookinne butuuli, ku maa
         gi parlanti alɗine baaga ɗa ma giimi ku dunuuniti.33 Ay goŋŋakite pe seneetaw, ga wikinne maa kuu timmeero kuu tewɗica tiyawti Miltine,
         ku ocokkoŋ zeneetoŋ. 34 Gaa gimu gi maya deewaa, ga tee ƴa omma min girti. Goŋŋa, gi parlanti Mellayi bagaatoŋ
         ɗa saananco gaartoŋ ku miɗɗa maa ku leewa wikinne maa kuu temekke. Ma kee ka inaawitoŋ
         daare ma marakke pa, ga wikinne maa naa kaateero wikirtoŋ na garaatoŋgu ka pe.
         
            
               	Elloŋ Diilo ta Lawwi Paracco 1.27.

               	Kilgantí daatti ku gasakkaca oko Diilo ta Lawwi Paracco 2.18-23.

               	Oko wikinnico ka tippa kaaka, guu gimtee Iisa Masi timme, gu logokka Mella o gu teewa
                     sawa. Wikinnico ka tiyaawi kaaka gu teewaca kulla tiyawti Miltine kee Iisa Masi maa
                     gu moyowɗiya.

Birawco gudiraŋgeeti Ruuhanti Mellayi121 Haŋka pa, seneeta, na aŋka ku ibinɗiy samaane gaarco gudiraŋgeeti Ruuhanti Mellayi.
         2 Tippa maa ku alɗe aabadda ɗa missa Mella, ku lekka kabarre kadar gu daɓallitoŋ gu
         kaatikkitoŋ namma ku deeɗe aabida lawwi ku panenta ma saabayye zorri o ma beneyya ɗa. 3 Ay ɗakko appe na aŋkiɗo na gaarittoŋ latta kaƴi. Gaa gimu lekkica Ruuhanti Mellayi, ga gederra ɗa ga beneyyiɗo gaa ga Iisa dee boolenta. A gimu, gaa lekkica ɗa pa,
         gederra ɗa ga beneyyiɗo gaa ga Iisa ay Milti.4 A guta pa gudiraŋgee maa gi Ruuhanti Mellayi beraa gu durgeeco maani, innasoo gi ay
         Ruuhane gita ka ma beray. 5 Lubaaki maa gu giimi leewayo oko gicco pa, guta maani ka, innasoo ga ay Miltine gata
         ka ma damakkay. 6 A bottolli maa gu giimi loboɗɗiyo oko gicco pa kulla maani ka, innasoo, ga ay Mella
         gata ka ma beraaca gudirane maa ga kulla kaƴi aɗe lewɗiya lubbiti paratti. 7 Gu gudiraŋgeeti Ruuhanti Mellayi maa gi beree oko kulla kaƴi aɗe ay liyaw ɗa gonek
         ka. Ay ku maa ke lewɗiyo ka samaane oko seneetine. 8 Ruuhanti Mellayi pa, beree oko gimu kaƴi gudirane maa ga beneyɗiy beneyyiŋgee ma garaa
         kadar ga ibina gaari, o oko kaƴi gi gita ka kulla beree gudirane maa ga beneyɗiya
         latta maa ga ibina min oko Mellayi, 9 o oko kaƴi gi beree gudirane maa gi amanniti alɗo talta, o oko kaƴi gi gita ta kaƴi
         teete ka beree gudirane ta rayyiditi giimi ma parayya, 10 o oko kaƴi gi beree gudirane maa ga lewɗo gaari ku ajjibiti, o oko kaƴi pa gi beree
         gudirane maa ga tasawɗiy beneyyiŋgee ma asaa min Mellayi, o oko kaƴi pa gi beree gudirane
         maa ga passalɗiya ma ay kee ka gudirane tee ta Ruuhanti Mellayi o ma ay kee ka gudirantí
         ɗa. Oko kaƴi payya gi beree gudirane maa ga beneyɗo beneyyiŋgee pay pay maa gu giimi
         ibiniy ɗa+, o oko kaƴi payya pa, gi beree gudirane maa ga legeɗɗiyoogu beneyyiŋgee kotti oko
         giimo. 11 Gita pa, ay Ruuhanti Mellayi tee ta kaƴi tee gita ka ma leewaa keeke paratti. Kulla
         kaƴi aɗe aleŋ maa gi aŋka, gi beree gudirane ma jagenta min oko ta giiti.Gimtee Masi ay aleŋ ziiti gimi12 Ku lekka kabarre kadar ga ziiti gimi paratti kaƴi ka, innasoopa ga lekka pe nussaŋgee
         maani pay pay. Guu nussaŋgee kotti paracco, ma maantuwco kaaka aɗe, gu alɗo zii kaƴi
         ka. A gimtee Masi pa kulla, ay aleŋ ziiti gimi. Guta maani, a innasoopa gu ay zii kaƴi ka. 13 A gata pa keeta deero batisiyenta ma Ruuhane ta kaƴi teete ka ku maa ke deeɗo pe parattine zii kaƴi ka, caŋ ki ay Yawudince, caŋ ki ay Yawudince ɗa, caŋ ki ay lawwu, caŋ ki ay lawwu ɗa. Mella pa leeca Ruuhanti aleŋ tepirane kaƴi ka maa ga parattine ke ar̰awɗo ammi iŋaakite.14 A ziiti gimi pa lekka ɗa nussane kaƴi ka, innasoo gu nussaŋgeetee maani. 15 Gaa asin beneyye gaa: «Mileŋ na ay pissi ɗa, ga naata ay nussane kee ka zii ɗa», ga
         gederra aɗɗe soo ga alɗo dee ɗa nussanti zii? 16 A gii diyye leelo gee: «Mileŋ na ay iɗe ɗa, ga naa ay nussanti zii ɗa», gi gederra
         aɗɗe soo gi alɗo dee ɗa nussanti zii? 17 A gata pa, gaa zii paratti alɗo iɗe ka, gi giyyo pa ke geewa pe kee me, o gaa zii
         paratti ay diyye ka, ke nobokka pe ma ini me? 18 A gata pa, kulla nussanti zii kaƴi aɗe, ga Mella duwiya aleŋ duwaw maa ga aŋka. 19 A gaa paracco appe gu deero nussane kaƴi ka, ga lekka ɗa zii! 20 A gata pa, ay seene appe ga zii lekka nussaŋgee maani, innasoopa, ga paracco gu ay
         zii kaƴi ka.21 Iɗe gederra ɗa gi beneyyiyyee oko pissi gee: «Naa aŋkum ɗa» o kaya kulla gederra ɗa
         gi leeɗiyo oko asino gee: «Naa aŋkitoŋ ɗa.» 22 A guta pa nussaŋgee ku zii maa ke ella aleŋ latta ma lekka ɗa gudirane, ay guta appe
         ma ay latta ka tirta, asan gu guta, guu aaye ɗa, ga gimu gederra ɗa. 23 A maa ke leewiko liyaw gonek ka pa, ay guta appe maa ke bakammikiko ƴiila, o nussaŋgee
         ku zii maa ke kelewwiy gu giimi alɗiy ella ɗa pa, ay guta appe maa ke pakarriyo ƴiila.
         24 A nussaŋgee ku zii ma kiilenta ɗa, guta kotti pa aŋka ɗa pe pakarro samaane maani
         aleŋ ta gicco. A Mella soopa maa ga kilgiyiyya zii, ga baamiko ƴiila nussaŋgee maa
         ke bakammiko ɗa. 25 Ay goŋŋa appe ga zii alɗo lekka ɗa eddo aatti, innasoo gu nussaŋgee paracco ku zii,
         ga kulla kaƴi aɗe moyowwiya giiti. 26 Gaa nussane kaƴi kee ka zii deegeyye, gu nussaŋgee paracco akaawica diigane taata,
         a gaa lekka nussane ma gasse logaw, gu nussaŋgee paracco parhane ma gata.27 A kunta pa, ay ziiti Masi, o ga kulla kaƴi aɗe ay nussanti zii kaaka. 28 Ay ɗakko appe ga Mella gagiɗe oko gimtee ma temekka saananti Iisa Masi, giimi ma leewa
         lubbi pay pay. Ku omma ƴa maa ga duwe, ay n̰amaakeetee, ma daa ku seera pa ay nabiinigee, ma daa ku subba pa ay giimi ma garkayyay gicco ma beneyti Mellayi, guu asiɗe kappa
         ma kooko ma leewa gaari ku ajjibiti, o ma rayyadda giimi ma parayya, o ma gayay gicco,
         o ma taattuwee, o ma giimi ma beneyya ma beneyyi maa gu giimi ibina ɗa. 29 Guta pa, paracco ɗa gu ay n̰amaakee o ga paracco ɗa gu ay nabiinigee o ga paracco
         ɗa gu ay garkaayee o ga paracco ɗa gu leewa gaari ku ajjibiti. 30 Paracco ɗa gu lekka gudirane ta rayyiditi giimo o ga paracco ɗa gu beneyya beneyyiŋgee
         maa gu giimi ibiniy ɗa o ga paracco ɗa gu gederra legawco beneyyiŋgee kotti. 31 Kunta pa diyyoŋgu ma galbane kaƴi ka gudiraŋgee ku maa ku gassiɗiy ku samaane ƴiila.Haŋka pa, na garaatoŋga paaɗe botol ma ƴiilay gudiraŋgee paracco.
         
            
               	Beneyyiŋgee kooko pa deewa beneyyiŋgee maa gu giimi beneyya kiɗaayee daare e baŋ gu beneyyiŋgee
                     ku malaykatnigeyyo.

Ƴekko ta giimo131 Naa beneyya ma beneyco giimoe baŋ pa ma beneyco malaykatnigeyyo,naa alɗiy ƴekka ɗa giimi,na ay aleŋ sarna maa gu kocokkae baŋ pa aleŋ iset maa guu uppiyaga hawwayɗo gonek ka.2 Naa gassica birawti Mellayi tee ta taasico beneyyiŋgeeteeo na ibinca seene ta kiilenta parattí,o ibino parattí na lekkica,o naa lekkica amanno talta ta kawma gederra gi paraɗɗiy dambee,naa alɗiy ƴekka ɗa giimi,na gayee ɗa maatiki.3 Naa edekkayoogu lawtaw paracco oko giimi ku mayyeetao ma ziitu na lobokka ta tirtanamma na cepelɗiyooca kayaatu oko gittaw,naa alɗiy ƴekka ɗa soopa giimi,na gasakka ɗa ya maatiki.4 Gimu ma ƴekkay giimi pa, gata lekka sabur, o ga gidaani, o gi galbanti namta ɗa, o
         ga kooloppe ɗa, o ziiti ga cepelliya ɗa uwwa. 5 Gata pa leewa ɗa ta kaw latta ka jaaliti, o ga moyaa ɗa ta kayaati ka. Gata boŋossa
         ɗa koɗok, o ga bakamma ɗa gaari galbanti. 6 Gata pa parhanna ɗa oko gaari ma ɗayaŋ ɗa, innasoo ga parhanna oko gaari ku seeniti.
         7 Oko wikinniti paratti ga hamalliy gaari, o gi galbanti ga dowwica oko Mellayi, o ga
         ocokke min Mellayi, o ga nowotte baatiyne aacco gaaro.8 A gita pa ƴekko gakamma ɗa ta kaw. Beneyyiŋgee maa ke tasaa ma asaa min Mellayi akka
         masila o beneyyiŋgee maa ke beneyya maa gu giimi ibiniy ɗa, akka warra o ibino maa
         ke lekka akka masila, 9 asan gi ibintine ta koyyenta lekka wikirtí maa gi waraɗɗo o beneyyiŋgeetine maa ke
         tasaa ma asaa min Mellayi, guta kulla koyyenta. 10 Innasoo, gi meene maa ga Mella asinne bira beneyyi o ibino ma lekka ɗa koyyo, ga maa
         ke lekka kee min omma gaa koyowɗe pa akka masila. 11 Wikinne maa na alɗo miica, na beneyya aleŋ ta miico, na moyaa aleŋ ta miico o kayaatu
         reewa gaari aleŋ ta miico. Maa na deeɗe miiɗi pa, ga latta keeke paratti ma ay ka
         miico na uttiyee. 12 Haŋka pa, ke ellaa Mella bisisi ka, aleŋ kuu ke ella amsawwapa ta paɗenta. A innasoopa,
         ga ma meene, ke akkiya ella gata saa car̰aŋ. Ya haŋka soopa gi ibintu koyyenta. A
         innasoopa, ga ma meene na akkiya ibina ka Mellayi paratti aleŋ tanti maa ga ibininno
         saa tak. 13 Haŋka pa, gu lekka lawwi subba ma nowotte diiman. Guta pa ay: amanno o ucaw min Mellayi
         o ƴekko. Ma ƴiilay paracco pa, ay ƴekko.

Gudiraŋgee ku beneyyi maa gi Ruuhanti Mellayi beraa141 Dekerroŋ ku ƴekkiɗiy gittoŋ. Diyyoŋca ma galbane kaƴi ka gasso ta gudiraŋgeeti Ruuhanti
         Mellayi. Ka ƴiila pa, ay ku diyyica gudirane maa ku tasawɗiy beneyyiŋgee ma asaa min
         Mellayi. 2 A gata pa, gimu ma beneyya beneyyi maa gu giimi ibina ɗa, beneyya ɗa oko giimo, innasoo
         ga beneyya oko Mellayi. Ma Ruuhanti Mellayi, ga cemekka beneyyiŋgee koo ku seeniti Mellayi ta kiilenta, gimu soopa lekka
         ɗa ma ebennay. 3 A gimu ma tasaa beneyyiŋgee ma asaa min Mellayi soopa, gayay giimi maa gu maaɗiɗo
         sawa aattí amannico oko Masi, o ga esekkayo gudirane gu dekerriɗo oolo ta galbigeeco.
         4 Gimu ma beneyya beneyyi maa gu giimi ibina ɗa, gata kaaka karallaca amanniti oko gata
         ka. A gimu soopa ma tasaa beneyyiŋgee ma asaa min Mellayi oko giimo gata karallayooca
         amannico giimi ma temekke saananti Iisa Masi paracco ku maa gu maaɗiɗo sawa. 5 Naata pa aŋka ga parattoŋ ku beneyɗo beneyyi maa gu giimi ibina ɗa, innasoopa ga maa
         na aŋka ƴiila, ay ku tasawɗiy beneyyiŋgee ma asaa min Mellayi. Gimu ma tasaa beneyyiŋgee
         ma asaa min Mellayi gayay ƴiila giimi, min oko keeke ma beneyya beneyyi maa gu giimi
         ibina ɗa, illa gaa legiyooga oko giimi ma temekke, maa gu maaɗiɗo sawa aattí amannico.6 Haŋka pa seneeta, na innitoŋ ƴa, naa kaateero appe wikirtoŋ naa beneyɗo ma beneyyi
         maa ku ibina ɗa, na gayaatoŋ aɗɗe? Aŋka naa kataa wikirtoŋ, na beneyyittoŋgu gaari
         maa ga Mella garawwiyaw, e baŋ pa na gaarittoŋ ku ibinɗiy lawwi daare, e baŋ pa na
         taasittoŋgu beneyyiŋgee ma asaa min Mellayi, e baŋ pa na ɓeldittoŋ ma beneyti Mellayi.
         7 Iccine ƴa masal ma lawwi ku paaniti aleŋ teelo e baŋ pa ma gundi. Ke ebennay kee me
         riyaawiŋgee maa gu panaa, gii hessane ta paaniti okomma ɗa samaane? 8 Gubirti geepu ka bookati pa kulla, ay goŋŋakite appe. Gii hessane ta geepi okomma
         ɗa samaane, ga lekka aɗɗe ma okomma bookati? 9 Oko kunta pa kulla, ga ay goŋŋakite appe: Kuu beneyya ma beneyyi maa gu giimi ibina
         ɗa, gu ebenna pe goo me maa ku beneyyayo? Beneyyiŋgeetoŋ kotti okomma ussu gonek ka.
         10 A guta pa, lekka beneyyiŋgee maani dunuuniti o ga kulla beneyyi aɗe gu gimtee ibinya.
         11 A naa ibinya ɗa beneyti gimu ma beneyyaw, ga oko gata na ay turu, o oko naata kulla
         ga ay turu. 12 A kunta pa kulla mileŋ ku sokokkiy zeneetoŋ ku gassiɗiy gudiraŋgeeti Ruuhanti Mellayi,
         ga naata pa beneyyatoŋ, naa ku diyyoŋca ƴa omma maa ku gassicca ta ƴiila gudirane
         ma gayay gimtee Masi ma temekke gu maaɗiɗo sawa aattí amannico oko Masi.13 Ay ɗakko appe ga gimu ma beneyya beneyyi maa gu giimi ibina ɗa enewɗiya Mella maa
         ga biriyyee gudirane maa ga legeɗɗiyooga beneyyi gu ibiniyya. 14 Naa enaa Mella ma beneyyi maa gu giimi ibina ɗa, gi galbantu ɗe aaye paaɗe inniti,
         innasoopa ga beneyyi kaaka, ay mooyitu ɗa. 15 Oko keeke pa, na leewa pe naa me? Na enaa ma beneyyiŋgee ma asaa min oko Ruuhanti
         Mellayi, o na enaa kulla ma mooyitu. Na reewa Mella ma riyaawiŋgee ma okomma min oko
         Ruuhanti o na reewaa kulla ma mooyitu. 16 A gata pa, kii leewee barkinti oko Mellayi aacco giimi ma temekka saananti Iisa Masi,
         ma beneyyiŋgee ma asaa min oko Ruuhanti Mellayi ka, gu giimi ma geewa ibinya ɗa maa
         ki beneyya. Kaaka pa, gu gederra pe goo me gu tiiliɗo goo: «Amin» oko liyawcum ta barkinti? 17 Ay tirta appe ga kiita leewee barkinti oko Mellayi ma beneyyiŋgee ku daana daana,
         a innasoopa gu giimi kooko ma ibinya ɗa maa ki beneyye, maɗaa ɗa aattí amannico oko
         Masi. 18 Naata pa, leewee barkinti oko Mellayi maa na beneyɗo maani ƴiila min oko kuŋ parattoŋ
         beneyyi maa gu giimi ibina ɗa. 19 A innasoopa, ga wikinne maa naa aaye ma giimi ma temekke, ga maa na aŋka, ay na cimmiyyo
         beneyyiŋgee beeƴa ka maa gu ibina, min maa na cimmiɗo alpaŋgee ku beneyyiŋgee maa
         gu giimi ibina ɗa. Ma goŋŋakite pa, na garkayay giimi ma temekka.20 Seneeta, gi passiltoŋ ta gaaro addo dee ɗa aleŋ ta miico, passalloŋgu aleŋ giimi ku
         taatta. Oko liyaw ta miɗɗa soopa, ku deyyoŋ aleŋ miici. 21 Kitamniti Mellayi pa beneyye gee:«Na akkiyo beneyya oko giimi kookoma giimi maa ga beneyco gu ibinya ɗa,ma beneeco turaayo.Ma keeke aɗe kulla gu geewa ɗa kanni.Keeke pa ay beneyti Miltine+.»22 Ay ma goŋŋakite pe, gi beneyyo ma beneyyi maa gu giimi ibina ɗa garawɗiyo oko giimi
         ma duwiy ɗa galbigeeco oko Masi kadar gu ɗakkitoŋ ɗa. Ay gaaro ɗa oko giimi ma dowwiy
         galbigeeco oko gata. A guta pa tasaawi koo ku beneyyiŋgee ma asaa min Mellayi gaarayo
         oko ma dowwiy galbigeeco oko Iisa Masi kadar ga Mella aaye aacco. Ay gaaro ɗa oko
         giimi ma duwiy ɗa. 23 A gata pa, guu gimtee Masi appe timmeero paracco, gaa kulla kaƴi beneyɗo beneyyi maa
         gu giimi ibina ɗa, guu lekkiɗo giimi ma nowotte gu gewɗo ka, e baŋ pa giimi ma duwiy
         ɗa galbigeeco oko Iisa Masi ma asiyo un̰n̰a, gu leewa ɗa pe goo gu giimi kooko awakka
         e? 24 A guu paracco gu tasaa beneyyiŋgee ma asaa min Mellayi, gaa asiyyo un̰n̰a ga gimu
         kaƴi ma dowwica ɗa galbanti oko Iisa Masi e baŋ ga ma nowotte ga gewɗo ka, gu beneyyiŋgee
         kooko paracco maa ga geewa esekke mooyo, gaa aawiɗo aleŋ kuu gu caaɗiyee parlane oko gaartee ku miɗɗa maa ga leewe. 25 Gaari maa ga kelee ɗakko galbanti deewa gaarenta purta, gaa darsiɗo ga weeciyya unti
         kiɗaati ga aabidiyya Mella o ga beneyya gaa: «Ay ma tirta ga Mella aaye ɗaɗɗakitoŋ.»Timmo tee ta aabiditi Mellayi lekka bottolti ku jobbiti26 Haŋka pa seneeta, na garkayyatoŋ pe naa me? Wikinne maa kuu timmeero aabiditi Mellayi,
         ga kaƴi ecekkatoŋ ree, kaƴi pa garkayyatoŋga beneyti Mellayi, ka kaƴi pa beneyyatoŋga
         latta maa ga Mella garawwiyee, ka kaƴi pa beneyyatoŋ ma beneyyi maa ku ibina ɗa, ka
         kaƴi payya pa legekkatoŋga ku maa ku ibiniyya. Keeke pa samaane aɗe, a innasoo ga
         aŋka ga deeɗo paratti botol ma gayay gimtee Masi maa gu maaɗiɗo sawa aattí amannico
         oko gata. 27 Guu lekka pa ma beneyya ma beneyyi maa gu giimi ibina ɗa, gu giimi seera ka beneyyu,
         gu addo ƴiila ɗa subba, o gu beneyyu kaƴi kaƴi. Gimu kaƴi pa ga legekkayooga beneyyi
         oko giimo ku maa gu ibiniyya. 28 Gaa lekka ɗa soopa gimu ma legekkayooga beneyyi oko giimo pa, gu addo beneyya ɗa aattí
         timmo tee ta gimtee Masi. Gu beneyyu aaɗico ka oko Mellayi. 29 Oko giimi ma tasaa beneyyiŋgee ma asaa min Mellayi pa, gu seera e baŋ pa subba ka
         beneyyu. Koo ku maani pa, gu nuntu gu yereɗɗiya beneyco kaaka baŋ ga aaye aɗe butuuli.
         30 A innasoo, gaa kaƴi min oko giimi ma nowotte koo gasseero beneyyi min oko Mellayi,
         gaa aŋkiɗo beneyyiti, ga ma beneyya kee pa waraɗɗa. 31 Ay ma goŋŋa appe ga parattoŋ o ga kaƴi kaƴi ku tasawɗiy beneyyiŋgee ma asaa min Mellayi
         ku maa ga parattoŋ ku ɓeldiyya maa ga Mella aŋka, kuu dekerriɗo ku lewɗiya. 32 A guta pa, giimi ma tasaa beneyyiŋgee ma asaa min oko Ruuhanti Mellayi gederriti oko gudirane maa ga berewwiyo, 33a asan ga Mella ay gata ɗa ma ay miltí liyaw ta alala, innasoo ga ay Miltí aapiyati.33b-34 Gi daate addo enaa ɗa beneyyi aacco giimo asan gi lekka ɗa botol ka beneyyi, aleŋ
         maa gu gimtee Mellayi paracco leewa wikinne maa guu temekke wereeriyeeco, o gi oyyu
         jobbiti mittí aleŋ maa gi beneyye kulla gi Kitamniti Muusa. 35 Gaa lekka maatiki maa gi ibina ɗa pa, gi deeɗiya inna pe mittí giiri. Ay tirta ɗa
         gi daate beneyɗo aacco giimi ma temekka saananti Iisa Masi.36 Ku leewe soo kuu ga beneyti Mellayi asaa min oko kuŋ e? Ay kuŋ kaytoŋ ka ma gassiya
         e? 37 Gaa gimu leewe gaa ga gasakke beneyyiŋgee ma asaa min Mellayi e baŋ pa ga lekkica
         Ruuhanti Mellayi, ga ebenna tak kadar ga maa na kitipiytoŋ keeke ay hukumniti Miltine.
         38 Gaa gimu pooceero ibinti oko keeke pa, ga garaa kadar ga Mella ibinya ɗa. 39 Kaaka pa seneeta, ga kunta diyyoŋca ma galbane kaƴi gudirane tee ta taasico beneyyiŋgee
         ma asaa min Mellayi o ku aɗaaniyo pooca ɗa oko giimo gu beneyyiɗo ma beneyyi maa gu
         giimi ibina ɗa. 40 Innasoo, ku pakarroŋ ku maa ga keeke paratti deeɗo ma butulti wikinne maa ku temekka,
         gaa ƴiiliɗo bala gaari.

Naɗawti Masi ay baltí kabarre ta daana151 Haŋka pa seneeta, na aŋka payya na ɗillittoŋca kabarre ta daana maa na taasitoŋ omma. Gita maa ku gassica, o ga ma gita ku waraɗɗe talta. 2 Kuu bakammica talta aleŋ maa na taasittoŋca omma, gi ay ma gita appe ku deewa najjiyenta.
         Goneka kee, gi amannitoŋ oko Iisa Masi gayee ɗa maatiki. 3 Giraane ta samaane ƴiila maa na gaaritoŋ, ay maa ga naata saa kulla gasseero. Gita
         pa ayga Masi maateero oko zunubgeetine,aleŋ maa gi Kitamniti Mellayi beneyye min tippa.4 Gata pa gu issiyya mooniti,gii oko meene ma daa ta subbaga naɗiɗe min muuti,aleŋ maa gi Kitamniti Mellayi beneyye min tippa.5 Maa ga naɗiɗe pa ga oomiyee ƴa omma oko Piyer,gaa oomiyyoo ka oko n̰amaakeetee ku orro o seera.6 Min oko kaaka pa, gaa oomiyyoo were kaƴi aɗeoko seneeta ƴiila miyaŋgee beeƴa.Maani min oko seneeta kotti nowotte missa ya haŋka,daare soopa matteero.7 Min oko guta pa, gaa oomiyyee payya oko Zak+o oko n̰amaakeetee paracco.8 Min oko keeke pa paratti, gaa oomiyyaw ka pe oko naa ma ay aleŋ miica maa gu koyyeetee
         sarakke ɗa ku wiyaawi guu weeɗiya. 9 A gata pa, naata, marenta ta kaw min oko n̰amaakeyyo. Na arakke ɗa gu kollino goo
         n̰amaakati Iisa Masi asan ga naa ma diigiyiy gimtee Mellayi, guta ma temekka saananti
         Iisa Masi. 10 Meente pa, ga ay ma gidaanuwti Mellayi appe na deeɗe goŋŋa haŋka. Gidaanuwti maa ga
         leyyaw pa, deero ɗa liyaw gonek ka. A innasoopa, ga min oko n̰amaakeetee Iisa Masi
         paracco, ay naata appe ma lubbeero ƴiila. Lubbi kaaka pa, tirta ga ay naa ɗa ma lobokkiya,
         innasoo ga ay gidaanuwti Mellayi ma nowotte ma naa ma lobokkiya. 11 A gata pa, caŋ ga naata e baŋ gu guta, ga maa ni tasaatoŋ ay kabarre ta daana teete
         appe o gi ay gita appe maa ku amanne.Naɗawco giimi ma matakke12 Niita taaseero nii ga Mella naɗiya Masi min muuti. Gaa ayme min aattoŋ, gu lekkiɗo ma beneyya goo gu giimi ma matte naɗakka
         ɗa? 13 A guta pa, giimi, guu naɗakka ɗa min muuti, ga Masi kulla naɗeero ɗa. 14 A gata pa, Masi, gaa naɗeero ɗa, gi taasitini tee ta kabarre ta daana ay ussu gonek ka o gi amannitoŋ oko gata kulla ay liyaw gonek ka. 15 A gaa ay goŋŋa pa, gi marakke aleŋ ku ga beneytini ma gaartee Mellayi ay borooli ka,
         asan ni beneyye nii ga Mella naɗiya Masi min muuti. A gii ay seene kadar gu giimi
         ma matakke naɗakka ɗa pa, ga Masi ga Mella naɗiya ɗa. 16 A guta pa, giimi ma matakke, guu naɗakka ɗa, ga Masi kulla naɗeero ɗa min muuti. 17 A gaa Masi naɗeero ɗa pa, gi amannitoŋ oko gata gayee ɗa maatiki o ku aaye missa aacco
         zunubgeetoŋ. 18 Goŋŋakite, gu giimi ma dowwiy galbigeeco oko Masi, guu mattiɗe, masileero pe gonek
         ka. 19 A keeta pa, kee dowwiy galbigeetine oko Masi oko hayaatane tee ta dunuune teete ka,
         ga min oko giimi paracco, ga ay keeta appe ma nowotta ercenta ƴiila.20 Masi soopa, ay ma tirta saa pe ga naɗeero min aacco giimi ku mattenta. Ay gata ƴa
         omma ma naɗeero. Ma keeke pa, ga gaare kadar ga botol iyyenta ku maa gu giimi ku mattenta
         kulla naɗiɗo. 21 A gata pa, mileŋ ga muutu un̰n̰eero dunuuniti ma gimu kaƴi ka, ga ay ma gimu kaƴi
         ka aɗe kulla ga botol ka naɗaawi deeɗe iyyenta. 22 Giimi paracco matakka, asan gu okomma min oko Adam. A giimi paracco ma kappenta ma Masi pa, gasakkaca hayaatane ta marawta. 23 Naɗaw taata pa, lekka bottolti jeppenta. Masi, ay gata ƴa ma ay ka omma cul cul ma
         naɗeero. Hatta pe, gaa wikinne maa gaa ase yooka pa, guu giimi ma ay kuntee asiɗo
         naɗa ka pe. 24 Gaa Masi asiɗiy misila malaykatnigee ma taattuweeco ma poociya ka Mellayi, o sawaataŋgee,
         o paracco ma lekka gudirane dunuuniti, gii dunuune gaamiɗo, gii mulunniti ga biriyyeeca
         oko Mella Baaba. 25 A gata pa, aŋka ga Masi hikimiyɗo «namma ga Mella asiɗiy gaga paracco ma ɗakattiya
         kiɗaati min asintee ga urpiyyo ta rac+» aleŋ maa gi Kitamniti Mellayi beneyye. 26 Ka dessiti maa ga Mella akka misila min oko paracco ma ɗakattiya pa, ay muutu. 27 A gita pa, Kitamniti Mellayi beneyye gee: «Mella gageegu lawwi paracco kiɗaati min
         asintee ga hekemeyɗiy+.» Leyyoŋ kabarre soo, kadar ga Mella ɗakko ɗa aacco lawwi kooko paracco maa ga Masi
         hekemeyye. Ay gata appe soo, ma gageegu lawwi paracco kiɗaati min asintee. 28 Wikinne pa, maa guu lawwi paracco deyye gagenta kiɗaati min asintee, ga gata saa ma
         ay Runti koyaa ziiti min oko Mellayi, gata ma gageegu lawwi paracco kiɗaati min asintee. Ay
         goŋŋakite appe, ga Mella kayti ka asiɗo nunta jeɗeŋ kayaaco oko lawwi paracco.29 Mooyoŋ payya oko giimi ma deyekka gu gassiɗo baatem aleŋ tanco oko ma gassiya guu
         mattiɗe. Guta moyaa soo gasso ta maaƴi? Gaa ay seene appe gu giimi ma matte naɗakka
         ɗa pa, ga ayme payya gu deyeɗɗo gu gassiyya baatem aleŋ tanco oko ma gassiya guu mattiɗe? 30 A niita pa kulla, ayme ni oyowɗica diigane wikinne paratti? 31 Kulla meenti buuni aɗe, na katta ma muutu. Seneeta, keeke pa ay seene, mileŋ ku lekkiti
         kabarre oko parhantu parattí maa na lekka galbantu oko kuŋ, oko kappitoŋ ma Miltine
         kee Iisa Masi. 32 A gata pa, naata geegar ka Epez na diigiyeero ta tirta teete aleŋ gimu ma bokaa ma
         gaaruwi ku miɗɗa ma ay ku kayni. A naa moyowɗo missa oko lawwi ku dunuune teete ka,
         gi bookatu teete gayawwiyaw pe ini me? Guu giimi ma matakke naɗakka ɗa, ga ay aleŋ
         ta giimi koo ku dunuune teete maa gu beneyɗo goo: «Teene o ke aar̰ine, sokkoŋ ke matakka+.» 33 Aɗoŋ dee ɗa daɓallenta: Kii tan̰aa ma lanjine ma leewa miɗɗa, ga ki kulla akka lee
         miɗɗa. 34 Yookoŋ ma ka tirta teete seeniti o ku meeloŋ liyaw ta zunubgeyyo. Keeke pa na beneyyiya,
         asan gu giimi daare min aattoŋ ibinya ɗa missa Mella, baŋ ga ay we, o gi ay jaalo
         oko kuŋ.Zeneeco giimi ma naɗakka35 Lekekka pe gimu walaŋ ma akka inna gaa: Giimi naɗakka goo me? A wikinne maa guu naɗe
         pa, gu zeneeco deewa pe maateŋ? 36 Gimu ma enaa goŋŋakite, gi kayaati aaye ɗa. Elloŋ ƴa, busunu maa ki luwiya, ga ɗopokka
         ƴa omma kiɗaati, hatta ga diiliɗo ka ommo. 37 A gata pa, kii lowokka korƴo e baŋ ga latta kaƴi, ga maa ki sayaa kiɗaati ay lawiine
         ɗa, ay busunu ka. 38 Gaa Mella pa, ma aŋko tanti biriyyee pe oko kulla busunu aɗe zii ma jagenta min oko
         ka giiti. 39 Ma nasaa paracco pa, gu zeneeco jagenta. Ku giimo ma ku gaaruwo jagenta, o ku ɗiiɗo
         ma ku buuso kulla jagenta. 40 Lekka lawwi ma aaye samaani o gu lekka kulla ma aaye kiɗaati, maa gi ɓeelico jagenta.
         41 Ɓeelití paatti jagenta ma tee ta kooyiti, o gi jagenta kulla ma tee ta kallo. Kulla
         kaalu aɗe pa kulla, gi ɓeeliti jagenta ma tee ta giiti.42 Ay goŋŋakite pe kulla, gi akka dee gi naɗawco oko ma matakke. Zii maa gu sayaa kiɗaati
         gata ɗopokka, a innasoo ga zii ma naɗeero min muuti, gata ɗopokka ɗa ta kaw. 43 Wikinne maa guu sayaa kiɗaati, ga ay ka elliti ɗa, gaa aseero naɗa pa, ga onokke ma
         darjane. Wikinne maa guu sayaa kiɗaati, ga lekka ɗa gudirane, gaa aseero naɗa pa,
         ga lekka gudirane maani. 44 Zii maa gu sayaa kiɗaati, gi hayaatanti ay ta gimi ka, ma naɗakka soopa, ay zii maa
         gi hayaatanti asaa min oko Ruuhanti Mellayi. Lekka zii ma lekka hayaatane ta gimi
         ka. Kaaka pa, ga lekka kulla zii ma lekkica hayaatane ma asaa min oko Ruuhanti Mellayi. 45 Kitamniti Mellayi beneyye gee: «Gimu ka omma, gu semeetee goo Adam. Gata deero gimu ma geewa ga nasawɗo+.» Adam ka sulaayi pa, gata ma ay Iisa Masi, deero Miltí ruuhanti o ga beraaca hayaatane.
         46 Ma aseero omma pa, ay gata ɗa ma lekkica hayaatane ma asaa min oko Ruuhanti Mellayi,
         innasoo ga lekkica hayaatane ta gimi ka. Gata ma lekkica hayaatane ma asaa min oko
         Ruuhanti Mellayi pa asaa pe sulaayi. 47 Gimu ka omma geewenta ma kiɗa. Gata kaaka asaa min kiɗaati ka, ma aseero taarti soopa,
         asaa min samaani. 48 Giimi ku geewenta ma kiɗa ay aleŋ gimu ka omma kee ma geewenta ma kiɗa. A ma ay ku
         samaani soopa, ay aleŋ gimu kee ma asaa min samaani. 49 A keeta pa kulla, saabiyeero ƴa omma ma gimu kee ma geewenta ma kiɗa ka. Gaa sulaayi
         pa kulla, ke saabiyɗo ka pe ma gimu kee ma asaa min samaani. 50 Maa na beneyyatoŋ pa seneeta, naa gu zeneetine kooko ma lekka suuɗu o baara lekekka
         ɗa were mulunniti Mellayi, guta ma ɗopokka gasakkaca ɗa hayaatane ma ɗopokka ɗa ta kaw.51 Haŋka pa, na garaatoŋ seene kaƴi ma kiilenta. Parattine ke matakka ɗa, innasoo, ga
         parattine ke deewa magenta, 52 kaytiŋ ka aleŋ rimɓok ta iɗiiti. Keeke pa akka dee wikinne maa gaa geepu ka dessiti
         deero paanenta. Wikinne maa gaa deero paanenta pa, gu giimi ma matakke naɗakka ma
         zene ma ɗopokka ɗa payya ta kaw, o ga parattine ke akka dee magenta. 53 A guta pa, zene kooko ma matakka gu dupiɗo deewa magenta ma zene ma matakka ɗa o ma
         ɗopokka ɗa payya ta kaw. 54 Wikinne maa guu zene ma matakka gu dupiɗo mageero goŋŋakite pa, ga beneyti Kitamniti
         Mellayi aseero paaɗe butulti maa gee: «Mella gederriyee oko muuti, gata lekekka ɗa
         payya ta kaw+», 55 o gi beneyye kulla gee:«Hay, muutu, gudirancum teemaa ki gederɗiyo oko giimo ay ŋa pe?Piincum maa ki arapɗiy giimi kee ay ŋa+?»56 Piin maa ga muutu arapɗiy giimi pa, ay zunubgee. A guta pa, ay hukumnigeetee Muusa ma leewiy zunubgee gu lekkiyyo gudirane oko giimo asan gu garawwineegu saa baŋ gu
         maateŋ. 57 Leenee barkinti oko Mellayi, gata ma birneeca gudirane maa ke gederriyyee oko muuti
         ma Miltine kee Iisa Masi. 58 Ay ɗakko appe seneetaw ku ƴekkenta, naa ku nuntoŋca talta amannitoŋ oko Iisa Masi,
         aɗoŋ rawruwa ɗa, lubboŋ ta ƴiila oko Miltine, asan ku ibina kadar ga lubbitoŋ maa
         ku lobokke kaaka okomma ɗa soole.

Timmo ta guruzzi161 Haŋka pa, ga ma kee ka timmiti guruzzi oko gimtee Mellayi ma aaye geegar ka Zerizalem,
         ku jobboŋgu bottolli maa na gaariyoo oko giimi ma temekka saananti Iisa ma aaye kiɗa
         tee ta Galasi. 2 Kulla meene ta ahatti, ga kulla gimu aɗe dommoyyu min oko gurusti maa ga gasakka.
         Goŋŋa ku ocokka ɗa pe meene maa naa kaateero wikirtoŋ, kuu diiliɗo ka pe timmo. 3 Apiroŋ giimi ku damannenta. Meene maa naa sare wikirtoŋ pa, na deeɗiy n̰aama geegar
         ka Zerizalem ma makaatapgee ma garaa lubbico ma katawkiko, o ma gurus maa ku temekke
         ku moogiɗiy giimi ku Zerizalem. 4 Gii wagee pa kulla, na kaatiɗo ma guta, na maraani.Turguwti Pol geegar ka Korente5 Naata kataa wikirtoŋ, innasoopa na ƴelaa ya omma ma kiɗa ta Maseduwan. 6 Kaaka pa, walaŋ pe na deeɗo namba paalta wikirtoŋ e baŋ pa ga sitiine paratti na gakamma
         ma kuŋ. Min iŋaakite pa, ay kunta pe ma deyekkanaw maatiki na ƴiiliɗo. 7 Oko turguwtu keeke pa, na aŋka ɗa na deeɗitoŋ ella uwwa ka, naa ƴiiliɗo. Gaa Miltine
         oyyiyaw, na aŋakke na nambiɗo paalta ma kuŋ. 8 Haŋka soopa na nowotta geegar ka Epez namma ya meene ta laalane ta Pantekotti. 9 A gata pa, iŋeekite ga Mella iyyiyaw botol maa na gederriɗo na lubbiɗo maani. Giimi
         ma aŋkino ɗa soopa maani.10 Gaa Timote kaate wikirtoŋ pa, ku jooboŋga samaane maa ga nuntiɗo daana ma kuŋ, asan
         ga lobokka oko Miltine aleŋ naata. 11 Ga ya gimu kaƴi min aattoŋ aɗiki lee ɗa gimu gonek ka. Innasoopa, ga wikinne maa gaa
         yokaa, ku gaayoŋga ma maatiki ku maa ga yookiyyaw ma galbane ta daana, asan na ocokkiya
         ma seneeta. 12 Sintine kee Apolos pa diiman na beneyye aɗe goŋŋa naa ga addo wikirtoŋ ma seneeta
         daare. Gaa alɗo aŋka ɗa ta kaw kaato haŋka. Innasoopa, ga akka kaata aɗe gaa gasse
         wikinne.Wasaane ta dessiti13 Kunta pa nuntoŋ nadiraŋgee, o amannitoŋ ku nowottikitini talta, deyyoŋ miɗi o ku nuntoŋ
         talta. 14 Latta paratti ku leewoŋga ma ƴekko.15 Estepan ma gimtee, ku ibiniy o ku lekka kabarre kadar gu ay guta appe ma ay ku omma
         cul cul min kiɗa ta Akaay ma dowwiy galbigeeco oko Iisa. Guu nuntiɗe gu loboɗɗiyo
         oko gimtee Mellayi. Seneeta, na enewwitoŋ 16 ku oyyiɗo ku jobbiyya kanco oko giimi ma ay aleŋ guta kooko, o ka giimi paracco ma
         dekerre gu loboɗɗe ma guta. 17 Naata, gi asawco Estepan ma Portonatuus o ma giico Akayikuus maa gu asinnoo ella gi
         deyyaw daanaw. Guta pa magitoŋ, 18 asan gu oolawca galbantu o kuntoŋ kulla gu oolitoŋgu. Giimi aleŋ kooko pa ku un̰n̰oŋgu
         semeeco.Salammo ta dessiti19 Giimi ma temekka saananti Iisa Masi wereeriyee pay pay koo ku kiɗa ta Aazi salammitoŋ. Akilas ma daatti tee Piriska+ kulla o ma giimi ma temekka saananti Iisa Masi girco, salammitoŋ ma semeetee Miltine
         kee Iisa. 20 Seneeta paracco ma aaye iŋinne salammitoŋ. Kunta pa kulla salammoŋ beenannitoŋ ma
         googo ma wagee oko gimtee Mellayi.21 Beneyyi ka salammiti keeke pa, ay naa Pol saa ma pittu ma ketepeyyiya.22 Gaa gimu ƴekkaa ɗa Miltine, ga dee boolenta.Miltini, asu+!23 Ga gidaanuwti Miltine kee Iisa dee ma kuŋ.24 Mileŋ ke kappenta ma Iisa Masi pa, na ƴekkatoŋ parattoŋ.
         
            
               	Daate maa gu kolaa iŋee goo Piriska ay gita ka kulla maa gu semeeti goo Pirisil. Elloŋ Lubaakico N̰amaakeetee Iisa Masi 18.2.

               	Pol kitipiyca maktup teete ma beneyyico Gireknigeyyo. Gaa gaayiɗe iŋeekite gaa Marana ta ma beneyyico Arameyennigeyyo. Marana ta pa goo ‘Miltini, asu!’.

Salammiti Pol oko giimi ku geegar ka Korente11 Naa Pol, ma sintine kee Timote, ni salammatoŋ. Naata pa, ay n̰amaakati Iisa Masi ma aŋkiti Mellayi. Maktup teete pa, ni ketepeyyatoŋca, oko kuŋ kee ka geegar
         ka Korente ma temekka saananti Iisa Masi, kuŋ maa ga Mella aparre, o giimi paracco
         ma ay ku Mellayi ma aaye kiɗa ta Akaay parattí. 2 Ga Mella Tattine o Miltine kee Iisa Masi leetoŋ gidaanuwe o gu biraatoŋ aapiya.Daddibiti Mellayi aacco diigaŋgeyyo3 Logokkineega Mella, Tatti Miltine kee Iisa Masi, gata ma ay Baaba ma ella saamuwco
         giimo o ga daddabbay giimi wikinne paratti. 4 Kulla wikinne aɗe maa kee gasse diigaŋgee, ga daddabbane ku maa ga kee kulla gederɗo
         ke daddabɗiy giimi ma gasakka diigaŋgee pay pay, aleŋ daddibo maa ga daddibinnee.
         5 Ay seene ga niita deegeyye ta tirta teete asan ni jobokkiya butulti Masi. Ay goŋŋa appe, ga ay ma Masi ga Mella daddabɗini kulla ta tirta teete. 6 Gaa niita deegeyye pa, ga ay ku maa ga kunta deeɗo daddibenta o ga maa ku nuntiɗo
         botol ka najjiyti. Gaa Mella daddabbani, ga ay maa ga niita kulla daddibittoŋ ku maa
         ku hamalliɗiy diigaŋgee aleŋ tantini maa ni deegeyɗe. 7 Niita pa, damannitoŋ ta tirta teete kadar ku bakammica talta amannitoŋ, asan ni lekka
         kabarre kadar ga mileŋ ku deegeyye aleŋ tantini maa ni deegeyɗe, ga ma kaaka pa, ga
         Mella daddabbatoŋ aleŋ tantini maa ga daddabɗini.8 A gata pa, seneeta, ni aŋka ku ibinicca diigantini maa ni aaweero kiɗa ta Aazi. Ni aaweero diigane ta tirta teete ma kaawica gudirantini. Ni lekka ɗa payya kabarre
         kadar ni okomma min oko diigane taata ni nasawɗo. 9 A niita pa, ay seene ni mooyeero galbigeetini kadar ga kantini ay muutu ka pe. Keeke
         pa deero ku maa gu galbigeetini ni alɗiy duwa ɗa oko niita, innasoo, ni duwɗiy oko
         Mellayi ka, gata ma naɗakkay giimi ma matakke. 10 Ay gata ma cimminii min oko diigane ta raɗɗa teete ma deewani o ga akkini cimma missa.
         Haa! Ay oko gata ni dowɗiy galbigeetini kadar ga akkini cimma payya min oko diigaŋgee
         daare. 11 A kunta pa kulla ma lollikitoŋ ta Mellayi oko niita, ku gayaani. Ay kaaka appe ga
         Mella asinni lee gidaanuwe ma lollikico giimi maani. Guu giimi maani leeɗee barkinti
         ma gaartini.Turguwti Pol12 Lekka latta maa ni alɗo parhaŋgee. Gata pa ay maa gi mooyitini ma passalla ka samaane
         o ka miɗɗa garawɗini kadar gi nuntitini ma giimi ku dunuuniti ay ma galbigee ku purta
         o bala kiilo ta gaaro aleŋ maa ga Mella aŋka. Ma kunta soopa, ni nowotte pe ƴiila
         goŋŋakite. Nuntitini pa, okomma ɗa min ibino ta gaaro ma asaa min giimo ka, innasoo
         ga ay Mella ma gaayinii ma gidaanuwti. 13 A gata pa, min aacco makaatapgeetini maa ni ketepeyyatoŋ, ga lekka ɗa latta kaƴi ma
         beterratoŋ garkiyti o ibinti. Naa ocoɗɗe kadar ga paratti ku akkiya ibina, 14 mileŋ ga nussanco beneyyiŋgeetini ku ibinya paaɗe. Na aŋka ku ibinɗo kadar gi oko
         meenti Miltine kee Iisa Masi maa ga asiɗo yooka, ku akka dee parhaŋgee oko nii, aleŋ
         tantini maa ni asiɗo dee parhaŋgee oko kunta.15-16 Ma damannitu teete maa na lekka oko kuŋ, na aŋakke ƴa omma ampane kee kaato ma wikirtoŋ.
         Gaa min wikirtoŋ pa, na ƴiiliɗo kiɗa ta Maseduwan. Min iŋaakite pa, naa yookiɗo payya
         wikirtoŋ. Ma kaaka pa, ku parhanna saa pe seertiŋ, kuu deeɗino iza ma maatiki maa
         na deeɗo ƴiila pe tee ta kiɗa ta Yudee. 17 A niyyane maa na ecekke soo ta kaatiti wikirtoŋ, ay latta maa na leewe bala mooyo
         e, e ga wikinne maa naa icce niyyane ta liyaawi maatiki, na moyaa aɗɗe aleŋ ta giimo
         ka? Guta ma oyaa, gaa sulaayi pa gu meeliɗo. 18 A gata pa Mella saa, gata ma melaa ɗa kanti, ibina kadar ga beneytini maa ni beneyyatoŋ
         ay gata ɗa ka ma ay oyyo o ga meelo. 19 Naata, ma Silas o Timote, ni taasiy aattoŋ gaartee Runti Mellayi kee Iisa Masi. Iisa Masi pa, ay oyyo ɗa o ga meelo ɗa. Gaa oyee, ga oyee ka, 20 asan ga ay ma Iisa Masi ka, ga Mella oyowɗe liyawco gaari paracco maa ga beneyye gaa
         ga leeway, o ga ma gata aɗe kulla ke beneyɗo oko Mellayi kee: «Amin» ku maa ke cipilɗiy semeetee. 21 Ay gata ma kappini talta sawa ma kuŋ oko Masi, o ga apirnee oko gata ka, 22 o ga gata saa kulla ma gagineega tampoti maa ga gaarinne kadar ke ay kuntee. Gaa issinneeca
         galbigeetine Ruuhanti. Gita pa acaane ku maa ke leeɗo kabarre kadar ga akkineeca bira haggantine.23 Mella ellano o ga geewano. Naa borolla, ga deeno! Ayme soo na alɗe yooka ɗa geegar
         ka Korente? Ay asan na aŋakke ɗa na deeɗittoŋgu kuɗisa galbigeetoŋ ma makko. 24 Niita pa asarratoŋ ɗa ku duwɗiy galbigeetoŋ oko Iisa Masi. Innasoo, ni lobokka sawa
         ma kunta ku maa ku gassicca parhane, asan gi amannitoŋ ku nowottikiti talta.

21 Kaaka pa, na icce niyyane kadar na yokaa ɗa wikirtoŋ na deeɗitoŋ zorontiya payya.
         2 A gata pa, gaa ay naa ma zorontoyyatoŋ, ga ay we pe ma parhannano? Giimi maa na zorontiye
         pa, gederra aɗɗe gu parhininno? 3 Ay ɗakko appe na kitipiyittoŋca maktuptu ta omma min oko teete+. Gita pa, ay ku maa ga wikinne maa naa kaate wikirtoŋ ku alɗino zorontiya ɗa ga kuŋ
         gata ka, ampane kee ma parhannano. Naata pa damannitoŋ parattoŋ kadar ga ma parhannano,
         parhannatoŋ kunta kulla. 4 Mooyitu parattí rawruwenta, o galbantu zorontiyenta, o toottaw sorotta ta sur sur
         maa na ketepeyɗitoŋca maktup ta omma tee. Naata pa kitipiytoŋca ɗa ku maa na zorontiyittoŋ,
         innasoo ga ay ku maa ku leeɗiti kabarre kadar na ƴekkatoŋ ta tirta teete.Saamiyo5 Gaa kaƴi min aattoŋ leelo gaari ma issiyoo zorontiyo oko giimo, ga ay naa ɗa maa ga
         issiyaw zorontiyo, ay kuŋ parattoŋ maa ga issitoŋ zorontiyo, e baŋ pa gu daare ka
         min aattoŋ. Aŋka ɗa pe gu gaartee maaɗiɗo, guu deeɗo latta kaƴi. 6 Oko gimu kaaka, gi luumiyco giimi ku maani taata maa gu loomoyɗiya maanee paaɗe. 7 Kaaka pa, ga haŋka ku saamiynee o ku daddiboŋga ku maa ga alɗo zorontiya ɗa ta ƴiila
         namma ga sooƴiɗo maaƴi. 8 Ay oko keeke pe na enewɗitoŋ ku gaarinnee kadar ku ƴekkaa. 9 Maa na aŋakke pa, ay na ellitoŋ baŋ ku jobokkay aɗe beneyyiŋgeetaw paracco maa na
         ketepeyyitoŋ. Ay ɗakko appe na kitipiytoŋca maktup ta omma tee. 10 Oko gimu maa ku saamiyyee, ga naata kulla aaye ma kantoŋ. Ay goŋŋa appe, na saamiyyiyyee
         paaɗe, guu gaartee ay ku saamiyti aɗe. Na saamiyyee unti Masi, asan ga kuŋ saamiyyee. 11 Naa saamiyyee pa, ay maa ga Seetanne alɗikine naaya ɗa, asan ke ibiniy tak gaartee maa ga aŋka ga leeɗiy.Kaatiti Pol geegar ka Torowas12 Naa kaate geegar ka Torowas pa, ga ay ku maa na deeɗica taasa kabarre ta daana ma beneyya ma gaartee Masi. Maa na sarɗe pa, ga Miltine kee Iisa iyyiyaw botol maa na taasicca. 13 Gii galbantu soopa raɗaɗɗiyaw asan ga sintu kee Tit maa ga ampane kee na akkiya gassa
         Torowas, na gassiya ɗa. Ay ɗakko appe na leeɗiyo maraw oko seneeta ma dowwiy galbigeeco
         oko Iisa Masi ku Torowas, naa ƴiiliɗe kiɗa ta Maseduwan.Taasico gaartee Iisa Masi14 Leenee barkinti oko Mellayi, gata ma katawkini toobirti oko laalanti ta nosorriti, asan ni kappenta ma Masi. Gata n̰akammani ku maa ga Masi deeɗo ibinenta were paratti. Ibinti taata pa, ay
         aleŋ itir. 15 A niita pa, maa ni tasawɗiya Masi, ni ay aleŋ itir ma nobokka daana ma birenta oko
         Mellayi. Nii, ay itir ma nobokka daana aacco giimi ma aaye botol ka najjiyti o aacco
         giimi ma kataa masilti. 16 Oko ma aaye botol ka najjiyti pa, ni ay nubaw tee ta hayaatanti, ma katawko hayaatanti.
         Oko daare pa ma kataa masilti, ni ay nubaw ta muuti ma katawko muuti. Lubbi keeke
         pa, ga lekka aɗɗe ma gederra ga leeɗiya ma gudirane tanti ka? Kaw, lekka ɗa, 17 asan ga nii ay aleŋ giimi daare ɗa ku maani ma tasaa beneyti Mellayi ku maa gu gassiɗo
         gurus, aleŋ ta giimi ma saawagga gu tewɗiy gicco. A niita soopa, ma kappitini ma Masi
         ni tasaa beneyti Mellayi ma galbane ta purta. Mella pa, ay gata ma n̰akammani o ga
         ellani.
         
            
               	Maktup maa ga Pol beneyya gaarti teete aaye ɗa payya haŋka. Gita pa ga kitipiyca sulaayi
                     min oko tee ta omma.

Lubaakeeti liŋgane ta marawta31 Beneytu keeke pa, garaa ɗa kadar ni beneyya payya samaane ma gaartini. Lekka soo giimi
         ma aŋka gu ketepeyɗiyo makaatapgee ma beneyya samaane ma gaarco. Niita soopa aŋka
         ɗa goŋŋa, o ni aŋka ɗa ga kuŋ kulla ketepeyɗo makaatapgee oko gaartini aleŋ kotti.
         2 Maktuptini ma beneyya samaane oko gaartini ay kuŋ, ma ay aleŋ maktup ta kitipiyenta
         galbigeetini. Giimi paracco ebennaca o gu garkayyaca. 3 Ma keeke pa, ku gaare purta kadar ga kuŋ ay maktup maa ga Masi kitipiyca o maa ga damakkica oko lubbitini. Gita pa kitipiyenta ɗa ma ammi ku kitipiyti,
         innasoo gi kitipiyenta ma Ruuhanti Mellayi, gata ma ay Miltí hayaatanti. Gita pa kitipiyenta ɗa oko loohigee koo ku tarcilallo,
         innasoo gi kitipiyenta galbigeeco giimo.4 Niita pa beneyyiya keeke, asan ga unti Mellayi, ni damanne kadar ga ay gata ma n̰akammini
         saananti Masi. 5 Nii gederra ɗa ta kaw ni leeɗiya lubbi keeke ma gudirane tantini ka. Gudirane teete
         aasa min Mellayi. 6 Ay gata ma birniica gudirane maa ni deeɗo lubaakeetee ma tasaayooca liŋgane ta marawta oko giimo. Gita pa okomma ɗa min oko hukumnigeetee ku kitipiyenta, innasoo,
         ga ay min oko Ruuhanti Mellayi. A guta pa, hukumnigee ku kitipiyenta eterrayo muutu
         oko giimo. Ruuhanti Mellayi pa, gita beraa hayaatane.7 Hukumnigeetee Muusa kitipiyenta tarcilallo. Wikinne maa ga Mella berewɗeegu pa, gi bahaarantí darjanti
         ɓeele. Gaa wigisanti Muusa ɓeeliɗe ta wic wic, namma gu giimi ku Isirayel alɗo gederra ɗa payya gu elliyya ƴoy+. Ɓeelo taata soopa dummeero ɗa, gii ƴiiliɗe. A guta pa, guu hukumnigee ka kulla maa
         ga lubbico ay itiro ta muuti oko giimo, oomeero ma bahaarane tee ta darjanti Mellayi
         aleŋ teete, 8 gi ɓeelo tee ta lubbití Ruuhanti Mellayi pa, deewa pe ƴiila ta kaw! 9 Hukumnigee esekkane parlanti Mellayi ma baagiy giimi. Gaa lubbico gaarica darjanti Mellayi, ga lubbití Ruuhanti
         ma garaane ɗayaŋ unti pa, garaaca pe ƴiila darjanti. 10 A gita pa, bahaarane tee ta darjanti Mellayi ta tippa taata, gi ɓeelití masalla ta
         kaw, asan gi tee ta marawta gi ɓeelití maani ƴiila. 11 A guta pa, guu hukumnigee kotti ma ƴelaa deero gaarenta ma bahaarane tee ta darjanti
         Mellayi, gi liŋgane ta marawta pa, ma domokka diiman diiman, deewa pe gaarenta ma
         bahaarane kaawenta!12 A gata pa, mileŋ ni ocokkiya paaɗe keeke, ni beneyya bala ɓayaw unco giimo. 13 Niita pa, leewa ɗa aleŋ Muusa, gata ma taggiya wigisanti ma kaɗiyye ku maa ga toɗɗiyo
         oko Isirayelitnigeyyo gu ellicca dessití ɓeeliti wigisanti, gita ma ay latta ma ƴelaa.
         14 Guta pa wikinnico kaaka gu kayyeeco deero talta, o ya meente guu garkayyaca Kitamne
         tee ta liŋgane ta omma aleŋ kuu gu lekka kaɗiyye onninco ma toɗɗokayo ibinco gaarti
         Kitamniti. Kaɗiyye taata pa, aayiyo missa, asan ga illa ay ma kappico ma Masi, gi
         asiɗo dee cimmenta, 15 o ga ya meente aɗe guu garkayyaca Kitamniti Muusa, gi kaɗiyye tagakkiyooca ibino ma aaye kayyeeco. 16 A gata pa, gaa gimu ribile appe ga jobbiyya Miltine, gi kaɗiyye taata deewa cimmenta.
         17 Miltine keeke pa, ay Ruuhanti Mellayi. Were maa gi Ruuhanti Miltine alɗo pa, gu giimi
         gasakkay kulla kayyeeco. 18 A gata pa, kee parattine ma dowwiy galbigeetine oko Iisa gu wigisaŋgeetine taggenta
         ɗa payya ma kaɗiyye. Bahaarane tee ta darjanti Miltine, gu giimi ellaca guu ellane.
         Ma goŋŋakite pa, gi Ruuhanti Miltine magakkane, ku maa ke saabiyiyya, gii bahaarantí
         taata ɓeelinne ta ƴiila.
         
            
               	Elloŋ Oomiti min Masir 34.27-35.

Gudiranco n̰amaakeetee Iisa Masi asaa min Mellayi41 Mella kawiyni, gaa daminniiga lubbi keeke, ay ɗakko appe ga niita pa kulla alɗiy kalaa
         ɗa zeneetini. 2 Kayyeetini ni esekkay ɗa oko gaari ma eterra jaalo maa gu giimi leeway ma kiilo. Ni
         daɓalla ɗa gimu o ni magakka ɗa beneyti Mellayi. Innasoo, gi seene ni garaaca purta.
         Mella pa ella maa ni leewa, o giimi paracco gederra gu passalliyya samanti lubbitini.
         3 A gita pa, kabarre ta daana maa ni tasaa aaye missa kiilenta, innasoo ga ay oko giimi ma kataa masilti ka. 4 Giimi kotti pa amanna ɗa, asan ga Seetanne, gata ma hekemeyyica dunuune teete, son̰okkiyoogu kayyeeco, o ga toɗokkiyoo ma goŋŋakite
         maa gu ellicca bahaarantí kabarre ta daana, gita ma garaaca darjanti Masi, gata ma saabayyiya saa tak Mella. 5 A gita pa, kabarre ta daana maa ni tasaa ay ma gaartini ɗa. Ni tasaa soo, kadar ga
         Iisa Masi ay Miltine, o ga niita ay lubaakeetoŋ saananti Iisa. 6 A gata pa, Mella beneyyeero tippa gaa: «Gi bahaarane ɓeelu min aatti namtuwwi+.» Ay gata ka ma ɓeeleero galbigeetine ma bahaaranti maa ke ibinicca darjanti, gita
         ma ɓelaa wigisanti Masi.7 A gata pa, ayaawi ka samaane keeke aayini, oko ni ma ay aleŋ kuɗuŋgee ka. Keeke pa,
         ay maa gi gudirane teete ma kakee ma aayini deeɗo saa ibinenta kadar gi asaa min Mellayi,
         okomma ɗa min oko nii. 8 Niita pa, gu garrarri maani seƴewwinii haŋka, innasoopa gu rizilnii ɗa. Ni lekka garrarri
         ma kakawwiniigu kayyeetini, galbigeetini soopa ni nowotte talta. 9 Petekkani, Mella soopa duwni ɗa, bagakkani, innasoopa gu deewani ɗa. 10 Diiman, kulla were aɗe maa nii kaate, aleŋ ta Masi ni aaye ɗa arro ma muutu. Keeke
         pa, ay maa gi hayaatanti Masi kulla deeɗo ellenta zeneetini. 11 A gata pa, diiman ga nii ma nowotte dunuune teete, gu zeneetini ni berewwiy muuti
         saananti Iisa. Gata pa, ay maa gi hayaatanti deeɗo kulla gaarenta zeneetini kooko
         ma matakka. 12 Ay goŋŋakite pe, ga muutu asarɗinii. Kunta pa, gasakkaca hayaatane ta marawta ma lubbitini
         keeke. 13 Kitamniti Mellayi beneyye gee: «Na amanne, ay ɗakko appe na beneyyiɗe+.» Niita pa kulla lekkica amanno galbigeetini aleŋ teete. Ni amanne, ay ɗakko appe
         ni beneyɗo. 14 Ni lekka kabarre kadar ga Mella, gata ma naɗiya Miltine kee Iisa min muuti, akkini
         naɗa niita kulla ma Iisa, o ma kunta, gaa kaatikkine katta ma gata. 15 Keeke pa paratti maa ni hamalle ay oko kunta. Niita pa, lobokka ku maa ga gidaanuwti
         Mellayi sariyyo oko giimi maani ƴiila. Ma goŋŋakite pa, gu giimi ma leewee barkinti
         oko Mellayi deewa maani ƴiila ku maa gu semeetee deeɗo cipilenta.16 Ay ɗakko appe ni alɗiy kalaa ɗa zeneetini. A gata pa, caŋ gu zeneetini, gi gudiranco
         gakamma ka gi gakamɗo, ga kulla meene soopa gi hayaatane ta marawta gayaa ka gi gayawɗo
         galbigeetini. 17 A guta pa, diigaŋgeetini kooko maa ni nowottiko ay latta ma ƴelaa o gu ay aleŋ latta
         ma rootta ka min oko darjane maa gu hassallani. Darjane teete pa, ƴiila latta paratti
         o gi gakamma ɗa ta kaw. 18 A gata pa, ni dowwiy ɗa iɗiitini oko lawwi ma ellenta koo ku dunuune teete. Innasoo,
         ni dowwiy oko ma ellenta ɗa, asan gu ma ellenta guta ƴelaa. A ma ellenta ɗa soopa,
         guta aaye diiman.

Zene maa ga Mella deeɗine bira samaani51 A guta pa, zene maa ke lekka iŋeekite kiɗaati, marakke aleŋ zuba ka. Ke lekka kabarre
         kadar ga zii kee ka kiɗaati keeke, gaa aseero masila, ga uwwa samaani pa, ke lekka
         zene daare ma ay aleŋ ger maa ga Mella hassalline. Ger kaaka pa, ay giimi ɗa ma gekewwiya
         o ga yeyekka ɗa ta kaw. 2 Haŋka pa, ga aattí zuba teete gita, ke neƴekka asan ke aŋakke ta tirta teete ga Mella
         birineegu zeneetine koo ku samaani. 3 Goŋŋakite pa, gaa birneegu, gu ruuhaŋgeetine nowotta ɗa bala zene. 4 A gata pa, wikinnitine keeke maa ke alɗo missa ma zeneetine ku kiɗaati kooko ma ay
         aleŋ zuba, ke neƴekka o ke akee diigaŋgee suura. Ke aŋakke ɗa ke misilɗiy maaƴi zeneetine,
         innasoo, ke deyekke ga Mella birinneegu zeneetine ku samaani. Kaaka pa, ay maa ga
         ma mataa deeɗo siƴƴenta ma hayaatane. 5 Mella pa, ay gata saa ma leewinee oko keeke, o ga birneeca Ruuhanti. Gita pa acaane ku maa ke leeɗo kabarre kadar ga akkineega bira paratti maa ga hassalline.6 Ay oko keeke pe ga wikinne paratti gu zeneetini ni sokoɗɗiy, o ni lekka kabarre kadar
         ga keeta, kee aaye missa ma zene kooko, ke nowotte arro min oko Miltine. 7 A gita pa, amannitine oko Iisa gareene botol ka jobbiti, ay iɗiitine ɗa ma gareene.
         8 Niita pa, gu zeneetini ni sokokkiy, innasoopa ni aŋakke ni uttiyyo paaɗe maaƴi oko
         zene kooko, nii kaatiɗo ni deeɗo nunta saripti Miltine. 9 A gata pa, caŋ ni nuntu ma zene kooko e baŋ pa ni uttiyoo, ga maa ni deyekke ay ni
         deeɗee daanee oko Miltine, 10 asan ga parattine ke waraɗɗa unti were maa ga Masi caɗawɗica parlane. Gaa kulla kaƴi aɗe, gassiyya kanti ka gaartee ku miɗɗa e baŋ pa ku samaane maa ga
         leewe ma ziiti iŋee kiɗaati.Taacico giimo maa gu deeɗo ku Mellayi11 Ɓayaw oko Miltine ni ibinca. Ay oko keeke pe ni deyeɗɗo botol maa gu giimi oyyiyya
         beneytini. Mella pa, gata ibinni ta kaw baŋ ni ay ini we. A kunta pa kulla, na moyaa
         kadar ku ibinni ma mooyitoŋ ma passalla ka samaane o ka miɗɗa. 12 Ku beneyya payya kantoŋ kuu ni delaa koolipo e? Niita pa beneyya ɗa samaane oko gaartini,
         innasoo, ni garaatoŋ botol maa ku deeɗo parhaŋgee oko niita. Gata pa, ay ku maa ku
         ibinɗo beneyyi maa ku yokaayo oko giimi ma kooloppa oko lawwi maa ke ella ka, ay oko
         ma aaye ɗa galbigeeco. 13 A gata pa, guu daare min aattoŋ ellani aleŋ giimi ma awakka, ay asan ni lobokkee oko
         Mellayi. Niita pa, guu kayyeetini daanani, ay asan ni aŋka ni gaayittoŋ. 14 Ƴekkiti Masi pa, ay gita ma asarrani ni lewɗo goŋŋa, asan ni lekka kabarre kadar ga kaƴi ka maateero
         oko kee parattine, gaa parattine ke mattiɗe sawa ma gata. 15 Gata maateero oko kee parattine ku maa gu giimi alɗo nunta ɗa oko guta ka, innasoo
         gu nuntiɗo oko gata ma maateero oko guta o ga naɗeero oko guta.16 Kaaka pa, ga min meente ya omma ga gimu ni bakammikiki ɗa aleŋ baamo ta giimo ka.
         Ay tirta appe, tippa kaaka ga Masi ni bakammiki aleŋ baamo ta giimo ka, haŋka soopa,
         ga goŋŋakite ɗa payya. 17 A gata pa, gaa gimu kappeero ma Masi, ga deero paaɗe kilgane ta marawta. Ka tippa
         masile, kee ka marawta gata pa ay keeke paaɗe. 18 Keeke pa paratti, ay lubbiti Mellayi, gata ma taacinee oko gata ma muuti Masi. Mella
         pa, birni lubbi maa ni deeɗiyo beneyyo oko giimo kadar ga aŋka ga taaciɗiy ma gata.
         19 A guta pa giimi paracco, ga Mella taaciy oko gata ma muuti Masi. Nigaakico paracco
         ga bakammikiko ɗa payya. A niita pa, ga n̰aaminii ku maa ni taasicca taacico giimo
         taata ma gata. 20 Nii, ay n̰amaakeetee Masi ma lobokka gaddanti, aleŋ kuu ga Mella saa beneyyatoŋ ma
         beneetini. Ay ma semeetee Masi nii enewɗitoŋ ku taaciɗo ma Mella. 21 Masi pa, gata lekka ɗa zunubgee o ga leelo ɗa. Gaa Mella baamiyya aleŋ gimu ma leewa
         zunubgee gaddantine ku maa ga ma kappitine ma gata, ke deeɗo ɗayaŋ unti Mellayi.

Lubbiti n̰amaakati Mellayi61 A gata pa nii, mileŋ ni lobokka sawa ma Mella oko lubbi keeke, ni enewwitoŋ ku alɗe
         duwa ɗa gonek ka oko gidaanuwe maa ku gasakke min oko Mellayi. 2 Ni beneyyaa keeke asan ga Mella beneyye Kitamniti gaa:«Na oyyiti oko kollicum oko wikinne maa na aparre.Meene tee ta najjiyti, na aseero moogicum+.»Haŋka pa, ga keeke paaɗe ay wikinne maa ga aparre, o gi teete appe haŋka ay meene
         ta najjiyti.3 Ni aŋka ɗa ni deeɗo ajarka ya oko gimu kaƴi, ku maa ga lubbitini alɗo dee ɗa baan̰enta.
         4 Innasoo, ga ma lubbitini paratti ni garaa kadar ni ay lubaakeetee Mellayi ku dandal.
         Ni nunteero maani baatiynigee o ni hamalliy diigaŋgee o garrarri ma siiƴinii o ku
         miɗɗa maa gu giimi leewani. 5 Tamminii o gu bamminii daŋayi. Giimi gu oskilniigu maa gu wacinni. Ni lubbeero lubbi
         ka raɗɗa o ni gasse ɗa ooƴo ta waano o tiyaw. 6 Ni garaa kadar ni ay lubaakeetee Mellayi ku dandal ma liyawtoŋ ta gaaro ma galbane
         ta purta, o ma ibintini ta seeniti Mellayi, o ma saburtini, o ma gidaanuwtini, o ma
         Ruuhanti Mellayi o ma ƴekkitini ma galbigeetini ku purta, 7 o ma beneytini ka seeniti o ma gudiranti Mellayi. Jolleetini ku bookati o ku taraawi
         ay liyawtini kee ka ɗayaŋ unti Mellayi. 8 Giimi daare ƴa cepelliy semeetini, daare pa bakammikinii ɗa. Daare beneyya miɗɗa ma
         gaartini, daare pa beneyya samaane. Leewikinii aleŋ boroolee, a ampane kee pa, gi
         seene maa ni beneyya. 9 Leewikinii aleŋ kuu ga lekka ɗa ya gimu kaƴi ma ibinni, a ampane kee pa, ni ibinenta
         aɗe. Guta ocokke muuttini, niita soopa nowotte aɗe. Giimi r̰ocokkani, guu alɗini deewa
         ɗa missa. 10 Leewikinii giimi ku zorontiyenta, a niita pa parhinenta diiman. Leewikinii aleŋ giimi
         ma lekka ɗa maatiki, innasoopa gu giimi maani ni leeway gu dewɗo ayaawee. Leewikinii
         giimi ma lekka ɗa ya maatiki, innasoopa ga paratti ni lekkiya.11 Kuŋ giimi ku Korente pa, ni beneyyitoŋga paratti bala kiilo, o galbigeetini ni eyewwitoŋgu
         baraameeta. 12 Niita gi ƴekkitini maa ni lekkitoŋ koyye ɗa, kunta soopa gi ƴekkitoŋ oko niita paalta
         ka. 13 Naata beneyyatoŋ aleŋ baaba ma beneyyayo oko rontee: Iyyaniigu baraameeta galbigeetoŋ
         o ku ƴekkini aleŋ tantini maa ni ƴekeɗɗitoŋ.Jagaw ma gaari ku miɗɗa14 Kuu seddeyyayo zuuk oko gaaruwi seera, gaa kaƴi ƴa alɗo koydane, o ka kaƴi pa ay ɗurkul,
         gi wagaa aɗɗe ku gawniyya gaan? Kaaka pa, ku aɗoŋgu issa ɗa kayyeetoŋ sawa lubbi e
         baŋ pa gaaro ma giimi ma dowwiy ɗa galbigeeco oko Iisa Masi, asan ku sawa ɗa. A gata
         pa, kee ka ɗayaŋ wagaa pe gaa me ma kee ka miɗɗa ka, o purtuwe kulla temekka aɗɗe
         ma namtuwe? 15 A Masi pa ma Seetanne, ga beneyco deewa aɗɗe kaƴi? A gimu ma dowwica galbanti oko Iisa Masi, ay me ma tapakkaa
         ma gimu ma dowwica ɗa galbanti oko Iisa Masi? 16 Lekka aɗɗe maatiki ma kapakkaa girti Mellayi ma zorri? A gata pa, ay keeta saa ma ay girti Mellayi, gata ma ay Miltí hayaatanti.
         Mella saa pa beneyye gaa:«Na akka nuntao na akka tan̰n̰a ma guta,ay naa ma akka dee Mella Milco,guta pa akka dee gimtaw+.»17 Ay oko keeke pe ga Mella Miltine beneyɗiyoo oko gimtee gaa:«Jagoŋ maaƴi ma giimi ma leewa miɗɗakuu oomiɗo min wikirco.Aɗoŋ esaa ɗa latta ma negekkatoŋ untu,gaa naata pa joobittoŋ+.»18 Mella Miltí gudirane parattí beneyye payya gaa:«Na akka dee oko kuŋ Tattoŋ,kunta pa akka dee oko naa rontaw  ku miɗɗita o ku daatta+.»
         
            
               	Elloŋ Esaya 49.8.

               	Elloŋ Soƴoowee ku Saɗikaŋgeyyo 26.12 o Ezekiyel 37.27.

               	Elloŋ Esaya 52.11.

               	Elloŋ 2 Samiyel 7.14 o Esaya 43.6.

71 Gimtaw ku ƴekkenta, mileŋ ga Mella beneyye gaa ga leewa goŋŋa, gu zeneetine o galbigeetine
         ke apallineegu min oko gaari paracco ma negekkane unti Mellayi, ku maa gi nuntitine
         deeɗo salan̰ bala er̰n̰e unti, ma ɓayaw oko gata.Taaciti Pol ma giimi ku Korente2 Iyyaniigu galbigeetoŋ! Ni leelo ɗa miɗɗa oko gimi o ga lekka ɗa gimu maa ga niita
         misile min oko butulti Mellayi. Ni icceero ɗa ya maatiki min oko gimi ma daɓallo.
         3 Keeke pa, na beneyyiya ɗa maa na baagittoŋ ma parlane. Kaw! Innasoo, ga ay aleŋ maa na beneyyiya paaɗe: Ku aaye galbigeetini. Lekka ɗa
         ya maatiki ma jagakkane, caŋ ga dee muutu e baŋ gi hayaatane, ni aaye sawa ma kunta.
         4 Kunta pa, na damannitoŋ, ya ɓayaw paalta na lekkitoŋ ɗa. Na parhinenta ta kaw ma gaartoŋ.
         Ku issinaw dekerro tee ta tirta teete. Gaa aacco diigaŋgee paracco maa ni gasakka
         na alɗo pe soo ta ƴiila parhanne.5 A gata pa, wikinne maa ni asiɗe kiɗa ta Maseduwan kulla, gu zeneetini gasseero ɗa
         nambo. Ni aawiy diigaŋgee paracco: Kulla were aɗe gi booka aayini, o ɓayaw ni lekka
         galbigeetini. 6 Innasoopa ga Mella, gata ma daddabbay giimi ma gederra ɗa gu cepelɗiy kayyeeco, daddibinii
         ma asawti Tit. 7 Gita pa ay asawti ɗa ka ma daddibinii, innasoo gi daddibo kulla maa ga gasseero min
         oko kuŋ. Gata pa, beneyyini kadar ku aŋka ta tirta teete ku ellinno o ku zorontiye
         o ku dekerra ta tirta teete maa ku gaayinno. Gaari kooko pa paracco gaayica ka pe
         parhantu maa na lekka min omma ma gaartoŋ.8 Naata pa lekka kabarre kadar gi maktuptu maa na kitipiytoŋ ta omma taata zorontiytoŋ.
         Innasoopa na ledemma ɗa pe maa na kitipiyitoŋca. Ay tirta appe, na ledemmeero omma,
         asan na lekka kabarre kadar na zorontiytoŋ oko wikinne kaaka ka. 9 Haŋka soopa, na parhanne. Parhantu pa, ay saanantí zorontiytoŋ taata ɗa. Na parhanne
         asan gi zorontiytoŋ taata esekkatoŋ meelo ta gaartoŋ ku miɗɗa, a gita pa ay maa ga
         Mella aŋka. Ay goŋŋakite pe, ga alɗo lekka ɗa ya latta kaƴi ka miɗɗa maa ku aaweero
         min oko niita. 10 A gita pa, zorontiyo maa ga Mella aŋka esekka meelo ta gaari ku miɗɗa. Meelo taata
         pa katawko najjiyti. Ma goŋŋakite pa, ke ledemmati ɗa oko zorontiytine. A innasoo,
         gi zorontiyo ta dunuuniti ma eterra ɗa meelo ta gaari ku miɗɗa, gita taata eterra
         muutu. 11 Zorontiytoŋ taata pa, ay gita maa ga Mella aŋka. Elloŋ ƴa maa gi issitoŋ! Ku wace
         ta karmacak ku poociɗiy gaari ku miɗɗa. Koɗok ka saa, ku cimmiy kayyeetoŋ min oko
         miɗɗa taata. Ku boŋsiyee oko gimu kaaka ma leeca miɗɗa. Ku ɓaye ta kaw oko gaari ku
         suura ma akkitoŋ asa saanantí oko miɗɗa taata. Ku aŋka ta tirta teete ellitu. Ku dekerre
         ku leeɗiya paratti maa ga Mella aŋka. Ku askkiki pe aɗe butuuli ma makko, gimu kaaka
         ma leeca miɗɗa. Ma gaartoŋ paracco ku gaareero kadar ku ɗakko ɗa oko miɗɗa taata.
         12 Kaaka pa, gi kitipiytu ta maktupti teete, ay saananti ɗa oko gimu kaaka ma leelo miɗɗa
         o ga saananti ɗa oko ma aawica miɗɗa taata. Innasoo, ga ay ku maa ku leeti kabarre
         unti Mellayi oko wacawtoŋ ta karmacak ma garaaca ƴekkitoŋ maa ku lekkini. 13 Ay ɗakko appe ga lattaatoŋ keeke pa daddibinnii.Niita pa gasseero ɗa daddibo ka, ni aaweero payya ta ƴiila parhane galbigeetini oko
         parhanti Tit maa ku ooliyyeeca ta beceket galbanti ga kuŋ parattoŋ. 14 A gata pa, ay tirta appe maa na beneyyiyeegu gaartoŋ na logitoŋ, asan ga lekka ɗa
         pe were maa ku issinni jaalo. Mileŋ ga beneyyi maa ni beneyyitoŋ paratti ay seene,
         ay kaaka appe gi logaw pa kulla maa ni logittoŋ unti Tit alɗo butulti appe. 15 Ƴekkiti maa ga lekka oko kunta pa, gayaa ka gi gayawɗo, wikinne maa gaa mooyeero baŋ
         ga parattoŋ ku jobbiy kuu me gaartee o baŋ ku joobiya kuu me ma ɓayaw o ma aziro.
         16 A naata pa, parhanne asan na gederra na tagalayɗikitoŋ oko latta paratti.

Gaayo oko gimtee Mellayi koo ku Zerizalem81 Niita pa, seneeta, aŋka ku ibiniyya gidaanuwe baŋ ga Mella leyyooga gaa me oko giimi
         ma temekka saananti Iisa Masi koo ku kiɗa ta Maseduwan. 2 Guta pa deegeyye ta tirta o gu lekka ɗa ya maatiki. Gaa ma kaaka aɗe soopa, gu alɗo
         parhaŋgee ta kaw o gu gaariya gidaanuwco ma kaawo oko lubbiti Mellayi. 3 Guta pa bire lawwi maa gu gederra ka birawco, o na elliy maa gu bire ƴiilay maa gu
         lekka, o ga ma aŋkico. 4 Guta pa kuddiyni ta tirta teete ku maa ga ka picco sariyyo kulla oko gimtee Mellayi
         koo ku geegar ka Zerizalem. Guta inninii ku maa ni oyyiyyo gu biriyya kulla maa gu
         lekka aleŋ giimi daare. 5 Guta saa biriy zeneeco oko Miltine ƴa omma, gaa ma aŋkiti Mellayi gu birɗiy ka pe
         pa oko nii. Keeke ay gata ma kaawiya maa ga ni ocokke. 6 Ay ɗakko appe ni inniyya kulla Tit ga yookiɗo wikirtoŋ ga deeɗiya tattipa lubbiti
         ka samaane ka biraawi maa ga delee kaaka. 7 Kunta pa lekkiya paratti ma kaawo, caŋ ga dee kee ka amanniti, o ka taasiti beneyti
         Mellayi, o ka ibintí seeniti, o ka liyawtoŋ ta walak tee ta gaari paracco, o ƴekkitoŋ
         maa ku gasseero min oko niita. Niita pa, innitoŋ maa ga lubbitoŋ ka samaane maa ku
         birɗe gurus keeke ku lewɗiya ta ƴiila.8 Beneytu keeke pa ay maa na asarritoŋ ɗa, innasoo ga ay maa na beneyyitoŋ baŋ gu gittoŋ
         daare leelo goo me walak gu mooyiɗiy giimi ku Zerizalem. Keeke pa, ay ku maa na cokkicca
         ƴekkitoŋ baŋ gi ay ta tirta aɗe. 9 Kunta pa lekka paaɗe kabarre baŋ ga Miltine kee Iisa Masi gaarineega gaa me gidaanuwti:
         Gata ma lekkiya ayaawi paratti ka samaani, gata uttiyee oko ayaawuwti kaaka, gaa deeɗe
         gimu ma lekka ɗa maatiki. Keeke pa, ga leyya ku maa ga leeɗitoŋ ayaawee ma nuntiti
         taata maa ga alɗo lekka ɗa ya maatiki.10 Haŋka pa, ga maa na beneyyatoŋ ma kanni maa na moyaa ma kee ka biraawi lawwo keeke,
         gi samaanatoŋ oko kunta ka. N̰inaw ay kuŋ, ma ay ka omma ma aŋke ceppo tee ta gurus
         kaaka, o ga kuŋ kulla ma diileero omma. 11 Haŋka pa, gi samaane ku tattipiyya lubbitoŋ kaaka. Tattipoŋga ma galbane kaƴi ka ma
         lawwi maa ku lekka, aleŋ maa ku baamiɗe talta diiliti. 12 A gata pa, Mella oyaa maa ku lekka, kuu biriyya ma galbane kaƴi ka, innasoo ga beneyye
         ɗa gaa ku biroŋga maa ku lekka ɗa.13 Aɗoŋ mooya ɗa ku e na aŋka na issittoŋ diigane, ku maa gu daare pa gi deeɗiyo acapta.
         Ay goŋŋakite ɗa. Na aŋka soo gi deeɗine sawa ka. 14 Haŋka ku gederra ku icciɗo min oko kantoŋ ka maani, kuu gaayiɗiy maa ga kanco koyowwiyoo.
         Ma meene pa kulla, gaa kantoŋ asitoŋ koyya gu guta kulla ecekka min oko kanco ka maani
         gu gaayittoŋ. Ma goŋŋakite pa, ku edekka sawa ka. 15 Keeke pa, ay aleŋ maa gi Kitamniti Mellayi beneyye ma gaarti tiyaw maa ga Mella biryoo oko gimtee gee: «Ma sokke maani ɗe kulla
         gasseero ɗa pe ma kaawo, o ma sokke paalta kulla lekka ɗa pe ma koyyiyoo+.»Yookiti Tit geegar ka Korente16 Leenee barkinti oko Mellayi, asan ga issiyee oko Tit galbanti liyaw tee ta walak aleŋ
         tanni maa na gaayittoŋ koɗok. 17 Gata pa oyyica innitini maa nii ga yooku wikirtoŋ. Ta seene pa, ga gata saa kulla
         nawwayye paaɗe walak gaayitoŋ. 18 Ni n̰akammatoŋga ma sin kaƴi. Gata kaaka pa, gu giimi paracco ma temekka saananti
         Iisa Masi logokkaa oko lubbiti maa ga tasawɗica samaane kabarre ta daana. 19 Ƴiila pa, ay giimi ma temekka saananti Iisa Masi wereeriyee pay pay ma aparriya maa
         ni turguwɗo sawa ga deeɗini gaaya ni kaatikkikoo lawwi ku birenta. Lubbi ka samaane
         ka biraawi pa, ni leewaa ku maa gu semeetee Miltine deeɗo cipilenta, o ga maa ni gaariɗo
         kadar ni aŋka ta tirta teete nii gayawɗo giimi. 20 Gurus keeke pa, maa ni timmeero oko lubbitini gata maani. Niita pa, aŋka ɗa gu giimi
         baan̰inni ma gaari ku itirti gurus keeke. 21 Ni aŋka liyaw latta ka samaane. Gata pa ni aŋka ɗa ga alɗo samaane unti Mellayi ka,
         innasoo ga unco giimo kulla.22 Ni n̰akamma kulla sin kaƴi payya ma guta ku seera kooko. Gata pa ay gimu ma walak
         oko lubbiti Miltine. Oko keeke pa, ni elliya diiman, o ga wereeriyee maani. Kunta
         ga damannitoŋ ta kaw, ay ɗakko appe ga aŋkiɗo walak ta tirta teete ga deeɗo lubba
         ma kuŋ. 23 Tit pa, gata ay lanjintu o ga giitu ka lubbi oko kuŋ. Seneetine ma ezekkiya pa, guta
         ay n̰amaakeeco giimi ma temekka saananti Iisa Masi wereeriyee pay pay. Guta pa lobokka
         ku maa gu semeetee Masi deeɗo cipilenta. 24 Leewaniyo garrarri ma garaa kadar ku ƴekkay. Goŋŋa gu giimi ma temekka saananti Iisa
         Masi kooko geewa, o gu leewa kabarre kadar ni lekka botol maa ni logittoŋ.

Biraw ma parhane91 Ma kee ka gaayico gimtee Mellayi pa, gi gayee ɗa maatiki na kitipiyittoŋ, 2 asan na ibina paaɗe kadar ku aŋka ta tirta teete gaayico. Parhantu kulla ma aŋkitoŋ
         teete, na gaariyooca oko giimi ku kiɗa ta Maseduwan namma na beneyyiyoo naa: «Gimtee
         Masi ku kiɗa ta Akaay min n̰inaw gu ecekke paaɗe niyyane ta biraawi.» Aŋkitoŋ maa
         ku lekka teete pa, icciy hadda gimtee Masi paracco. 3 Na n̰akammatoŋgu seneeta kotti ku maa gi parhane maa na lekkitoŋ oko gaartoŋ alɗo
         ooma ɗa gonek ka, o maa ku nuntiɗo ta seene teete nadiraŋgee biraawi aleŋ maa na beneyye.
         4 A gata pa, guu giimi ku Maseduwan mareero ma naata ni kaatiɗe wikirtoŋ, guu elliɗe
         kadar ku temekkiya ɗa missa gurus kaaka, gi damannitini teete maa ni damanɗitoŋ yokaa
         gi deeɗo jaalo oko nii o oko kuŋ kulla. 5 Ay ɗakko appe na mooyiɗe, na e gi samaane ƴiila na inniɗiy seneeta ku subba kooko
         gu ommiɗo wikirtoŋ. Ommico pa, ay ku maa gu deeɗitoŋ gayawwo timmiti latta ka pittoŋ
         maa ku beneyye ma ka birawti. Ma goŋŋakite pa, gaa wikinne maa naa kaateero, ga latta
         paratti timmenta paaɗe. Keeke pa garaa kadar ku berewwiya ma galbane kaƴi ka, lekka
         ɗa ya gimu ma asarritoŋ.6 Leyyoŋ kabarre kadar ga gimu ma luweero busini paalta ka, ga maa ga akka gassa kulla
         paalta ka, o ma luweero busini maani, gata kaaka pa kulla akka gassa maani. 7 Ga kulla kaƴi aɗe biru aleŋ maa ga caaɗe galbanti bala zorontiyo o bala asarro, asan
         ga Mella ƴekkaa gimu ma beraa ma parhane. 8 Mella pa, lekkica gudirane maa ga unittoŋ ta calay calay ma barkaŋgee pay pay. Ma
         keeke pa, ku gasakkaa kulla diiman latta paratti ma koyowwitoŋ o ku gasakka payya
         maani ƴiila maa ku lewɗiya lubbi paratti ka samaane. 9 Kitamniti Mellayi beneyye gee:«Gata edekka lawwi maani ku samaaneo ga beraayo oko ma lekka ɗa.Gidaanuwti keeke maa ga leelo nowotta diiman diiman+.»10 Mella pa, gata ma beree busini oko luwaakayi o ande ka tiyaawi, akkitoŋ bira kulla
         busini, gaa weeƴiɗiy, o gidaanuwtoŋ weewa ta ƴiila. 11 Ku deewa unenta ma kee ka samaane paratti, ku maa ku berewɗo wikinne paratti ma galbane
         kaƴi ka. Goŋŋakite gu giimi maani akkee lee barkinti oko Mellayi wikinne maa nii itiryoogu
         lawtoŋ maa ku beraa, 12 asan ga lubbitoŋ kee ka ceppiti keeke, ay maa ku itiriyo ɗa ka oko gimtee Mellayi
         latta ma koyowwiyo, innasoo ga ay maa gi kallo ta barkaŋgeyyo oko Mellayi deeɗo maani
         ƴiila. 13 Kuŋ gaare kadar ku jobokkica kabarre ta daana ma beneyya ma gaartee Masi. Ku temekkaa ma galbane kaƴi ka, latta paratti maa ku lekka ma gimtee Mellayi koo
         ku geegar ka Zerizalem o ma giimi paracco. Ma gaartoŋ kooko pa, gu giimi paracco ebenna
         samanti lubbitoŋ keeke guu asiɗiy cipila semeetee Mellayi. 14 Mella pa laatoŋga ta ƴiila gidaanuwti. Oko keeke pa, gu giimi kulla garaatoŋca ƴekkico
         maa gu lekkitoŋ ma lollikico ta Mellayi oko kunta. 15 Leenee barkinti oko Mellayi oko biraw maa ga birne ma oyaa ɗa beneyyi.
         
            
               	Elloŋ Soom 112.9.

Nikirti n̰amaakayi aacco giimo101 Naa Pol lekka kabarre kadar gu lekka giimi daare min aattoŋ ma beneyya goo na cepellica
         ɗa kayaatu wikinne maa naa aaye aattoŋ, naa aaye arro pa, gu beneyyiŋgeetaw ma asaatoŋ
         talta ka. Naata saa enewwitoŋ ma dettuwti o gidaanuwti Masi, 2 ku ban̰n̰iɗo ku magica mooyitoŋ ku maa ga wikinne maa naa kaate wikirtoŋ ku alɗino
         asarra ɗa na makkiɗo. Daare pa beneyya goo walaŋ ga nii n̰amaakeetee Iisa Masi, lobokka
         aleŋ tee ta giimi ku dunuuniti ka. A oko ma beneyya goŋŋa pa, na makakkayo ma beneyyiŋgee
         ku talta. 3 Ay seene appe ni ay aleŋ giimi ku maani, innasoopa gi bookatini oko gaartee Mellayi
         maa ni leewa ay aleŋ ta giimo ɗa. 4 Jolleetini ku bookati maa ni lekka gi gudiranco asaa ɗa min giimo, asaa min Mellayi.
         Ay kaaka appe gu ɗemeɗɗiya were paratti ma oyaa ɗa ɗimmo. Ni ɗemekkay moyoowi ma ay
         seene ɗa, 5 o lawwi paracco ma ay ku koolipiti, guu toɗoɗɗiyo oko giimo gu ibiniyya Mella. Moyoowi
         paracco ni bamakkay ni asikkiko ku maa gu jobbiyya Masi aleŋ ta giimi maa gu bamakka
         bookati. 6 Wikinne maa kuu gaare kadar ga lekka ɗa maatiki ma koyowwiti oko jobbitoŋ ta Masi,
         ga niita pa nowotta talta ni diigiyɗiy giimi ma aaye aattoŋ ma pooce jobbiti oko kee
         ka Masi.7 Ibinoŋca samaane seenico gaaro. Giimi daare min aattoŋ damanne kadar gu ay koo ku
         Masi. Kaaka pa, gu lee kabarre kadar ga nii kulla ay kee ka Masi aleŋ guta. 8 Miltine birni gudirane maa ni gaayittoŋ ku maaɗiɗo sawa aattí amannitoŋ, ay maa ni
         ɗimmittoŋ ɗa. Jalawwiyaw ɗa naa kooloppe maani oko gudirane teete maa ga Miltine biryaw.
         9 A innasoo, na aŋka ɗa ku mooyiɗo ku e na aŋka na issittoŋ ɓayaw ma makaatapgeetaw
         kooko. 10 Giimi daare beneyya ma gaarco makaatapgeetaw kotti goo: «Ka aacco raɗɗa o ga gazanta.
         A wikinne soopa maa gaa gata saa aaye, ga lekka ɗa gudirane o gu beneyyiŋgeetee gayee
         ɗa maatiki.» 11 Gu giimi ma beneyya goŋŋakite lee kabarre kadar gu beneyyiŋgeetini maa ni ketepeyya
         wikinne maa nii aaye ɗa ma kuŋ, ay guta ka saa kulla tak maa ni akka lee wikinne maa
         nii ase yooka aattoŋ.12 Giimi daare beneyya samaane ma gaarco ka saa. A niita pa, gederra ɗa ni beneyyiɗo
         nii ni sawa ma guta. Guta kotti pa, cepelle kayyeeco guu lewɗe goo e gu ay guta appe
         ma garaa tattuwe, guu elelɗo zeneeco ka, ka Mellayi soopa gu bakammiki ɗa. Ma goŋŋakite
         pa gu garaa kadar gu kayyeeco ecekka ɗa. 13 A niita soopa, kooloppa ɗa pe koolipo ma lekka ɗa girrarru. Innasoo ni ecekkiy aleŋ
         girrarru wereeriyee ku lubbi maa ga Mella berewwini. Ay goŋŋakite pe ni sarɗe namma
         ya wikirtoŋ. 14 Niita pa okomma ɗa min wereeriyee ku lubbi maa ga Mella berewwini. A niita soopa sareero
         wikirtoŋ. Maa ni sarɗe wikirtoŋ pa, ni kaawiya ɗa were ka lubbi maa ga Mella berewwini.
         A gata pa, ni ay ka omma ma aseero wikirtoŋ taasití kabarre ta daana ma beneyya ma gaartee Masi. 15 Niita pa kooloppa ɗa pe oko lubbico giimi daare maa gu leelo. Goŋŋakite ni kakaa ɗa
         girrarru. A nii soopa, ocokke min Mellayi ku maa ga lubbitini ka raɗɗa keeke aattoŋ
         gaayiɗo kulla bala kaawiti were ka lubbi maa ga Mella berewwini. Keeke pa deewa, illa
         gii amannitoŋ oko Iisa Masi gayaa gi deeɗo talta. 16 Goŋŋakite pa, ni gasakka paaɗe botol maa ni ƴiiliɗo oko kiɗaayee ku omma min oko darritoŋ,
         ni deeɗica taasa kabarre ta daana. Niita pa aŋka ɗa ni koolopɗo oko lubbico giimi
         daare maa gu leelo wereeriyeeco ku lubbi. 17 Kitamniti Mellayi soopa beneyye gee: «Gaa gimu aŋka koolipo pa, ga koolipu oko latta ka maa ga Miltine
         leewee+.» 18 Giimi ma beneyya samaane ma gaarco, ga Miltine oyay ɗa. Giimi maa ga oyaa soo ay maa
         ga gata saa beneyya samaane ma gaarco.
         
            
               	Elloŋ Zeremi 9.23.

Makkiti Pol oko n̰amaakee ma rebella beneyyi111 Suɓarrinaw kantoŋ, asan ga haŋka pa na aŋka pe na beneyyittoŋ aleŋ gimu maa gi kayaati
         aaye ɗa. Haa, suɓarrinaw! 2 Naata ƴekkatoŋ maani aleŋ ta Mellayi maa ga ƴekkittoŋ. Na kappitoŋ ku sokkiɗe zene
         ma miiɗi kaƴi ka ma ay Masi. Na asitoŋ bira oko Masi aleŋ gomosso ma esee ɗa missa miiɗi maa gu beraa oko mittí.
         3 Mooyoŋca yaatine tee Hawwa. Tippa, ga barwu daɓallica ma tawaalti+. Gaa naata pa kulla ɓayaɗɗe naa e gu lekekka pe giimi ma esakkatoŋ beneyyiŋgee, kuu
         magicca mooyitoŋ ta purta teete maa ku bakamɗe talta oko Masi ma galbane kaƴi ka.
         4 Naata pa beneyya goŋŋa, asan ku oyye giyyití giraanico giimi ma asaatoŋ o ma garkayyatoŋ
         ma gaartee Iisa, gaa beneyco kaaka alɗo jagenta min oko kantini maa ni taasitoŋ omma.
         Guta beneyyatoŋ ma gaarti ruuhane kaƴi, o ku gassica, gii ruuhane taata alɗo jagenta
         min oko Ruuhanti Mellayi maa ku gasseero omma. Guta tasaatoŋ kabarre ta daana o ku oyyica, gii kabarre taata alɗo jagenta min oko ta omma maa ku gasseero min oko
         niita. 5 Giimi kotti leewe zeneeco goo gu n̰amaakee ku taatta. Naata soopa naa e na onokke ƴiila iɗe. 6 Alaa na ibina ɗa beneyyi aleŋ guta, innasoopa ga ma kee ka ibintí seeniti Mellayi,
         na lekka ibino maani. Keeke pa, ni garawwitoŋga purta ma giraanitini parattí o ma
         latta paratti maa ni leewa.7 Wikinne maa na alɗo wikirtoŋ na tasawɗitoŋca kabarre ta daana ma asaa min Mellayi
         pa, na innitoŋ ɗa ya maatiki. Na yooke ziitu ku maa na cipilittoŋ. Ma keeke soo ɓa
         na leelo zunubgee e? 8 Giimi ma temekka saananti Iisa Masi wereeriyee daare na oyyiy gu biriyyaw gurus. Ay
         ma ka picco kaaka appe na lubbiyya lubbitu ka taasití kabarre ta daana wikirtoŋ. 9 Wikinnitu paratti maa na alɗo ma kuŋ, caŋ na aŋka maatiki kulla, na suure ɗa gimu
         min aattoŋ, asan gu seneeta ma aseero min kiɗa ta Maseduwan eterrawga latta paratti
         ma koyowwiyaw. Oko latta paratti ma koyowwiyaw, na suure ɗa gimu min aattoŋ o ga ya
         omma kulla na akkitoŋ suura ɗa. 10 Ma seeniti Masi pa, ma aayaw kulla oko naa, na beneyya keeke: Lekka ɗa gimu min kiɗaatoŋ
         ta Akaay parattí ma toɗokkawca parhane teete maa na alɗitoŋ enaa ɗa ya maatiki.11 Ayme na alɗitoŋ enaa ɗa maatiki? Na ƴekkatoŋ ɗa e? Naata ƴekkatoŋ ta tirta teete.
         Mella ibinya ka aattu! 12 Maa na leewa keeke pa, na leewaa missa. Ma goŋŋakite, gu gimtoŋ ma leewe goo gu n̰amaakee
         ku taatta gasakka ɗa payya botol maa gu koolipiɗo goo gu lobokka aleŋ tantini. 13 Guta pa giimi kotti, ay n̰amaakee ku seene ɗa, guta ay lubaakee ma daɓalla giimi,
         guu lewɗe aleŋ kuu gu n̰amaakeetee Masi. 14 Keeke pa ay ka ajjibiti ɗa, asan ga Seetanne saa kulla ma kayaati rebella, ga deeɗo aleŋ malaykat ka bahaaranti. 15 Ay goŋŋakite pe gu lubaakeetee Seetanni pa kulla, gi alɗiyo ɗa raɗɗa gu ribilɗo aleŋ
         lubaakee ma leewa latta ka ɗayaŋ. Gaa ya meene ta dessití dunuuniti pa, gu asiyya
         gassa kanco ma wagee ma lubbico.Diigaŋgeetee Pol16 Aɗikinoo lee ɗa aleŋ gimu maa gi kayaati aaye ɗa, e baŋ pa ku oyyino aleŋ gimu maa
         gi kayaati aaye ɗa, aleŋ maa na beneyyitoŋ ka omma kee aɗe. Goŋŋakite, ga naata pa
         kulla gederra na koolipiɗo paalta. 17 Ma koolipitu pa na beneyya ɗa payya aleŋ maa ga Miltine aŋka, na beneyya pe aleŋ gimu
         maa gi kayaati aaye ɗa. A ta seene pa, na lekka botol maa na koolipiɗo. 18 Mileŋ gu giimi maani kooloppa maa gu garawɗiya kanco ka, ga naata kulla kooloppa.
         19 Daanatoŋ ku oyowɗiy giimi maa gu kayyeeco aaye ɗa, ga kuŋ gata paaɗe ma leewe kuu
         gu kayyeetoŋ ecekka. 20 Kunta pa oyaa gu giimi lewɗitoŋ lawwee gu tewɗitoŋga kantoŋ, o gu sokkitoŋgu lawtoŋ
         ma tawaali, o gu kalapɗitoŋ kayyeetoŋ o gu ɗacaɗɗitoŋ. 21 A gata pa, ay keeke appe maa gu leewa gu n̰amaakee kotti. A gita pa, bala gi gudirantini
         ɗee koyyenta kuu maa ni alɗo leewa ɗa aleŋ guta. Keeke pa ay jaalo aɗɗe oko niita?Naata pa beneyya missa aleŋ gimu maa gi kayaati aaye ɗa: Gaa gimu gederra koolipo
         ma latta kaƴi, ga naata saa pa kulla gederra. 22 Guu ay Ebireenigee, ga naata kulla ay Ebireenice. Guu ay Isirayelitnigee, ga naata kulla ay Isirayelitnice. Guu ay giimi ku balti Biraayim, ga naa kulla ay ka balti aɗe. 23 Guu ay lubaakeetee Masi, ga naata pa ay lubaakati ƴiila min oko guta. Keeke pa, na beneyya payya aleŋ gimu
         maa gi kayaati aaye ɗa!A gata pa, naata lubbeero raɗɗa ƴiila min oko guta, o na gasse bammo diiman daŋayi
         ƴiila tanco, o na aaweero maani ƴiila tammo, o diiman min oko guta ga naata aaye ɗa
         arro min muuti. 24 Beƴƴatiŋ gu Yawudigee r̰occinoo orooruwee subba o parnakaƴi morgooye+. 25 Subbatiŋ gu giimi tamannanoo ma gombolli o kaytiŋ gu dawwinoo ma dambee ku maa gu
         deeɗino. Subbatiŋ gu ammi teenii ma markaba ta yaata, namma gi ta kaytiŋ na nuntiɗe
         paato kaƴi o aandoŋ kaƴi aattí baharre ta yaata na bakamɗe pe ettu kee ka markabati
         ka. 26 Naata pa turguweero maani o na aaweero diigaŋgee maani. Diigaŋgee wikinne maa naa
         tapakka buhurgee, diigaŋgee ma marŋi ma onokka bottolli, diigaŋgee min aacco gimtaw
         ku Yawudigeeta o ma ay Yawudigee ɗa. Diigaŋgee gawaagargeyyo o diigaŋgee kayni. Diigaŋgee
         aacco buhurgee ku taatta, o diigaŋgee aacco giimi ma leewe goo gu ay seneeta.27 Na lubbeero lubbi ka raɗɗa o na aaweero raawo, o na aaweero kulla nunto diiman bala
         ooƴo ta waano. Na aaweero maya o ibini, o tiyaw koyowwiyaw diiman, o na aaweero ussu
         ka detta, o kaɗiŋgee ku issiti lekka ɗa. 28 Ku daare pa, ay ku inniti ɗa. Innasoo ga lekka latta kaƴi ma aayaw kulla meene galbantu.
         Gata pa, ay mooyitu maa na lekkiyo oko giimi paracco ma temekka saananti Iisa Masi
         wereeriyee pay pay. 29 Gaa gimu lekka ɗa gudirane, ga naata kulla akaaca ziitu lekkiti ɗa ta gudiranti taata.
         Gaa gimu leelo zunubgee, ga lattaati kaaka raɗakkaw oko naa kulla. 30 Gaa ay tirta na kooloppa, na kooloppa ma gaari ma garaa kadar na lekka ɗa gudirane.
         31 Mella pa, ay Tatti Miltine kee Iisa o gu giimi logokkaa diiman diiman. Gata pa ibina
         kadar ga naa borolla ɗa.32 Wikinne maa na alɗo geegar ka Damas, ga guberner kee ma lobokkee oko sultan Areta
         gagiy asaakargeetee bottolli paracco ku darriti ku maa gu baaminno. 33 Innasoopa, gu seneeta ma dowwiy galbigeeco oko Iisa Masi issinoo gitili, guu onniyya
         ma donni siƴƴa, gaa ma buule kaƴi tee ta durdurre ma kadarriya geegar, gu beerinnoo
         taaro na paawiɗe+.
         
            
               	Elloŋ Diilo ta Lawwi Paracco 3.

               	Hukumnigeeco Yawudigeyyo toɗokkiyo gu r̰occiɗo gimu ƴiila min orooruwee pooɗi morgooye.
                     Maa gu alɗiya kaawa ka hukumnigeeco pa, gu waraɗɗa orooruwee subba o parnakaƴi ka.
                     Elloŋ Ɗillico Hukumnigeyyo 25.3.

               	Gitilu ay aleŋ laaŋe yaata panenta ma n̰aalu. Elloŋ Lubaakico N̰amaakeetee Iisa Masi 9.25.

Koolipiti Pol maa ga deegeyɗe oko Masi121 Aŋka payya na koolipiɗo e? Koolipitu pa gayee ɗa maatiki, a innasoo na beneyya ma
         garrarri maa ga Miltine gaariyaw naa elliɗiy aleŋ ma waano o gaari ku kiilenta daare
         maa ga gaariyaw. 2 Na ibina miiɗi kaƴi+ ma kappenta ma Masi. Lekka ƴilaakee orro o pooɗi maa ga Mella cipiliyya ya dessiti samaani were maa ga
         Mella alɗo. Gata pa cipiliya baŋ ga ma ziiti e, e baŋ ga ma ziiti ɗa? Keeke pa na
         ibinya ɗa, Mella soopa ibinya. 3 Na ibine soo kadar ga miiɗi kaaka deero cipilenta ya dessiti samaani, baŋ ga ma ziiti
         e, e baŋ ga ma ziiti ɗa pa, ga kaaka pa na ibinya ɗa, Mella soopa ibinya. 4 Na ibina soo kadar ga Mella cipiliya uwwa namma ya jenniti. Iŋaakite pa, ga deero
         giyya beneyyiŋgee ma oyaa ɗa beneyyi. Beneyyiŋgee kotti pa, ga gimu lekkiyo ɗa botol
         maa ga ɗilliɗiy. 5 Ma gaartee gimu aleŋ kaaka pa na kooloppa. Innasoo ga ma gaartaw oko naa, na kooloppa
         ɗa. Na kooloppa soo oko latta ka ma garaa kadar na lekka ɗa gudirane. 6 A gata pa, naata, naa aŋkiɗo koolipo, na deewa ɗa gimu maa gi kayaati aaye ɗa, asan
         na beneyyaca seene ka. Innasoopa, na meeleero koolipo, asan na aŋka ɗa gu giimi mooyiɗo
         latta kaƴi ma ƴilaa lubbitu maa na leelo o beneytu maa na beneyye.7 Naata pa, ga Miltine gaariyaw gaari ku kiilenta ma kakee kaya. A innasoo, ga Mella
         aŋka na alɗo cipila ɗa kayaatu ya paalta ka kulla. Ay ɗakko appe ga biriyyaw diigane
         ziitu ma ay aleŋ ijima ma wacakkano o gi aleŋ palaynicitiSeetanni ma tamannano. Diigane taata pa raɗakkaw ku maa na alɗo cipila ɗa kayaatu. 8 Subbatiŋ na inniya Miltine maa ga cimmiyyawca maaƴi diigane teete. 9 Gaa Miltine soopa beneyyiyyaw gaa: «Gidaanuwtu arakkum paaɗe, gudirantu pa onokka
         gimu ma lekka ɗa gudirane.» Ay ɗakko appe na ƴekkiɗo koolipo, illa oko gaartaw maa
         na alɗo lekka ɗa gudirane ku maa gi gudiranti Masi asiyyaw nunta. 10 Ay goŋŋakite pe, ga wikinne maa naa lekka ɗa gudirane o wikinne maa guu n̰elekkano
         o gu garrarri siiƴino o gu giimi deegeyyano o gu leewano miɗɗa saananti Masi, gi alɗo
         daanaw. A gata pa, wikinne maa naa lekka ɗa gudirane, ga ay kaaka appe maa na lekkiɗo
         gudirane ta seene teete.Ɓayawti Pol oko giimi ku Korente11 Elloŋ ƴa, ku asarrino na koolipiɗe aleŋ gimu maa gi kayaati aaye ɗa. Ampane kee pa,
         ga ay kunta, ma beneyya ma ka samaane ma gaartaw, ay naata ɗa payya. A gata pa, caŋ
         na gaaye ɗa maatiki kulla, gu giimi kooko ma leewe aleŋ kuu gu n̰amaakee ku taatta ƴelewwino ɗa ma maatiki. 12 Kunta pa ellino maa na alɗo baatiyne aacco cokooki paracco, wikinne maa na alɗo ma
         kuŋ. Ku elleero kadar ga Mella leelo ma naata garaawi maani ku ajjibiti o ma kakaawica
         kaya, o liyaawiŋgee ma lekka gudirane. Kooko pa, garaa kadar ga naata ay n̰amaakati
         Iisa Masi ka tirta. 13 Ku deero koyyenta ma ini me min oko seneeta ma temekka saananti Masi ma aaye wereeriyee
         daare? A gata pa, lekka maatiki kaƴi: Naa suuritoŋ ɗa. A gaa kanni keeke miɗɗa ka
         pa, ku saamiynaw!14 Haŋka pa, ga naata kakkaɓɓe na katawɗo wikirtoŋ. Gita pa ay kaatitu ma daa ta subba,
         o na soraatoŋ ɗa, asan ga maa na aŋka, ay lawtoŋ ɗa, ay kunta maa na aŋka. A gata
         pa, ay tirta ɗa gu miici dommoyɗiy lawwi oko gayyeeco, ay gayyee ma leewaa keeke oko
         ronco. 15 Naa beraatoŋga ma parhane latta paratti maa na lekka, o gi hayaatantu kulla na beraatoŋca
         oko kuŋ. A gata soo, gaa naa ƴekkatoŋ maani ƴiila, ga kunta pa gi ƴekkitoŋ oko naa
         koyaa e? 16 Ku oyee ɗa aɗe kadar ga naa suuritoŋ ɗa e? Innasoo, gu giimi daare min aattoŋ beneyya
         goo ga naa tawalta, o na daɓallitoŋ. 17 Elloŋ ƴa, min oko giimi maa na n̰amakkatoŋ, ga lekka aɗɗe kaƴi ma daɓallitoŋ ga itiriyyaw
         maatiki oko naata? 18 Naata inniya Tit maa ga kaatiɗo wikirtoŋ ga deeɗitoŋ ella. Ma gata pa, na n̰aamitoŋ
         kulla sintine kaƴi. Tit pa daɓallitoŋ aɗɗe ga icciɗe maatiki? Maa ga Tit lekka galbanti,
         sawa ɗa ka ma kanni e? Maa ga Tit leelo o maa na leewa ga butulti ay gata ɗa ka e?19 Kunta pa domokke maa ku moyowɗo kuu e ga niita deyekke ma beneyyiŋgeetini maa ni gaariɗo
         kadar ni ɗayaŋ untoŋ. Ay goŋŋakite ɗa. Ay unti Mellayi o ga ma kappitini ma Masi ni beneyɗitoŋ. Seneeta ku ƴekkenta, keeke paratti ni beneyyiya ku maa ku maaɗiɗo
         sawa parattoŋ aattí amannitoŋ oko Iisa Masi. 20 A gata pa, na ɓayakke naa kaateero naa alɗitoŋ gassa ɗa aleŋ gasso maa na aŋka, o
         ga kunta kulla alɗino gassa ɗa aleŋ gasso maa ku aŋka. Na ɓayakke pe na deeɗo gassa
         aattoŋ kalaatane o galbigee ku namta beenannitoŋ o boŋso o aŋko ta ƴiilico gittoŋ
         o beneyyiŋgee ma negekkayo oko gittoŋ o baan̰o o cipilo ta kayyeetoŋ o barjilo. 21 Na ɓayakke kulla maa ga wikinne maa naa kaateero ga ma gaartoŋ kooko paracco ga Mella
         Miltu jaaliyyawca untoŋ, o na ɓayakke payya gi galbantu raɗɗiyaw ma gaarco giimi maani
         aattoŋ ma leewa missa zunubgee, aleŋ ta omma tee aɗe, guu alɗiy melaa ɗa. Giimi kotti
         leewa gaari ma negekkay unti Mellayi, guu deyeɗɗo pe daati e baŋ pa miɗi alala bala
         paate.
         
            
               	Miiɗi kaaka pa ay Pol saa. Gata beneyya saa latta ma deyyee oko gata aleŋ ku ga deyyee
                     oko gimu kaƴi. Gata pa leyya keeke asan ga aŋka ɗa ga koolipiɗo saa ga gata.

Wasaane ta dessiti131 Kaatitu teete maa na katawɗitoŋ deewa paaɗe ta subba. «Gaari paracco deewa taacenta
         oko beneyco giimi seera e baŋ pa subba ma elle o gu giyye», aleŋ maa gi Kitamniti Muusa beneyye+. 2 Gaari maa na beneyyitoŋ wikinne maa na kaatittoŋ kaatitu ma daa ta seera, ga haŋka
         na ɗelekkatoŋgu payya maa na alɗo arro. Na beneyyiyoo oko giimi ma leewa missa zunubgee
         aleŋ ta omma, o oko ku daare paracco, kadar ga wikinne maa naa aseero yooka wikirtoŋ,
         ga lekka ɗa maa na kawayyee. 3 Mileŋ ku aŋka latta ma garaa kadar ga Masi beneyyatoŋ ma beneyyiŋgeetaw, ga kaaka pa ku gasakkaa. Masi pa, gi gudiranti koyee
         ɗa oko maa ga leewatoŋ, innasoo, ga lobokka aattoŋ ma gudirane. 4 Ay seene appe ga deero gimu ga alɗo lekka ɗa gudirane. Ay ɗakko appe gu paapiyya kuruwayi gaa maatiɗe. A innasoopa, ga naɗeero, gaa haŋka ga nowoɗɗe pe ma gudiranti Mellayi.
         A niita pa kulla, ma kappitini ma gata, ni lekka ɗa gudirane. A innasoopa, ni nowotta
         ma gata ma gudiranti Mellayi. Gudiranti taata pa, ni garaatoŋca wikinne maa nii aaye
         ma kuŋ.5 Aawoŋca nuntitoŋ o ku elloŋca samaane baŋ gi aaye aɗe aattí amanniti oko Iisa Masi.
         Kuu aawica pa, ku ebenna paaɗe kadar ga Iisa Masi aaye galbigeetoŋ, e baŋ pa ku ella
         kadar gi nuntitoŋ aaye ɗa aattí amanniti. 6 Naata pa, damanne kadar ku oyye kadar gi nuntitini aaye aattí amanniti. 7 Haŋka pa, ni enaa Mella maa ku alɗo lee ɗa ya miɗɗa kaƴi. Ni deyekke ɗa pe ni gaarica
         nuntitini. Latta paratti maa ni aŋka ay ku lewɗo soo samaane. A gata pa, guu giimi
         moyaa kadar gi nuntitini samaane ɗa, ga ay kaaka ɗa pe ma ay ka baamiti. 8 Niita pa, gederra ɗa ni wirricca seene. Nii lobokka soo maa ni sappicca. 9 A gata pa, gaa nii lekka ɗa gudirane, gaa kunta soopa lekkiɗo, gi daanani ta kaw,
         o ni enaatoŋga Mella maa ku yookiɗo oko botol ka samaane, kuu saapiɗo ku saariti oko
         nunto ta ɗayaŋ. 10 Ay oko keeke pe, mileŋ na aaye missa arro min oko kuŋ, na kitipiyittoŋca maktup teete
         ku maa ga wikinne maa naa kaateero na alɗitoŋ gassa ɗa gaari na makkittoŋ. Miltine
         pa berewwiyaw gudirane maa na gaayittoŋ ku maaɗiɗo sawa aattí amannitoŋ, ay maa na
         ɗimmittoŋ ɗa.11 Haŋka pa, seneeta, ga ma marakkiyaw beneyyi ay keeke: Parhinoŋ, o ku asarroŋ ku saritti
         oko nunto ta ɗayaŋ. Ga kulla kaƴi aɗe esekkee beneyyiŋgee ma gayaa giiti. Gi mooyitoŋ
         dee kaƴi, o ku nuntoŋ ma daana beenannitoŋ. Goŋŋakite, ga Mella Milti ƴekkiti o ga
         Miltí aapiyati nowotta ma kuŋ. 12 Salammoŋ beenannitoŋ ma googo ma wagee oko gimtee Mellayi. Gimtee Mellayi paracco
         ma aaye ikinne ma naata salammitoŋ. 13 Ga Miltine kee Iisa Masi leetoŋga gidaanuwti o ga Mella gaaratoŋca ƴekkiti o gi Ruuhanti timmitoŋ parattoŋ ku deeɗo kaƴi ka.
         
            
               	Elloŋ Ɗillico Hukumnigeyyo 19.15.

Salammiti Pol oko giimi ku kiɗa ta Galasi11 Maktup teete, ay naa Pol n̰amaakati Iisa Masi ma ketepeyyatoŋca. Naata pa, ay giimi
         ɗa ma leenoo na deeɗe n̰amaaka, o ga gimu ɗa ma n̰akamminoo. Innasoo, na n̰aamenta ma Iisa Masi o ma Mella Baaba,
         gata ma naɗiya Masi min aacco giimi ku mattenta. 2 Ma seneeta paracco ma aaye ma naata, ni salammitoŋ ma maktup teete, kuŋ giimi koo
         ku kiɗa tee ta Galasi ma temekka saananti Iisa Masi. 3 Ga Mella Tattine o Miltine kee Iisa Masi leetoŋ gidaanuwe o gu biraatoŋ aapiya. 4 Masi pa ay gata saa ma birya ziiti saɗikane, ku maa ga Mella saamiyinneegu zunubgeetine.
         Gata pa leyya keeke ku maa ga cimminne min gaari ku miɗɗa ku dunuune teete ma hekemeyyinee.
         Keeke pa, ga leyya aleŋ maa ga Mella Tattine aŋka. 5 Ay oko gata gi darjane diiman diiman! Amin.Kabarre ta daana kaƴi ka6 Na ajjibeero ta tirta maa ga Mella ku poociyya saa koɗokka ka goŋŋakite. Ampane kee,
         ga kolowwitoŋ ma gidaanuwe ma asaa min oko Masi, gaa kunta pa poociyya, kuu joboɗɗo kabarre ta daana kaƴi ma sawa ɗa ma tantini maa ni taasitoŋ. 7 A gita pa, lekka ɗa payya kabarre ta daana kaƴi. Lekka soo giimi ma asitoŋ aattoŋ,
         guu amasɗitoŋ. Guu aŋkiɗo gu ribiliyya ma aaye aattí kabarre ta daana ma beneyya ma
         gaartee Masi. 8 A gata pa, gaa lekka gimu, caŋ ga niita, e baŋ ga malaykat ma asaa min samaani, gaa asittoŋ ga tasawɗitoŋ kabarre ta daana ma sawa ɗa ma tantini
         maa ni taasitoŋ, ga Mella bolaa. 9 Ni beneyyiya paaɗe, o haŋka kulla na ɗelekkaa payya: Gaa gimu asitoŋ taasa kabarre
         ta daana ma sawa ɗa ma teete maa ku gasse min oko nii, ga gimu kaaka dee boolenta
         ma Mella. 10 A gata pa, naa haŋka deyekke aɗɗe logaw ta giimo? Kaw! Na deyekka soo logaw ta Mellayi.
         Ellino ƴa, na deyekke aɗɗe na deeɗiyo daanayo oko giimo? Naa deyekke missa na deeɗiyo
         daanayo oko giimo, na deewa ɗa ta kaw lawwiti Masi.Lubbiti Pol11 A gata pa seneeta na aŋka ku ibiniyya keeke: Kabarre ta daana teete maa na taasitoŋ asaa ɗa min gimi, 12 o ga min oko gimi ɗa tuk na gassicca o na ɓeldicca. Innasoo, gi deyyaw saa gaarenta
         ma Iisa Masi. 13 A gita pa, nuntitu ta tippa maa na bakamɗiy aadaŋgeeco Yawudigeyyo+ ku giyyikiti aɗe. Na diigiyiy ma kaawo gimtee Mellayi, guta ma temekka saananti Iisa
         Masi, o na diyye misilco. 14 Gittaw maa gu ƴilaakeetini alɗo sawa ma ay Yawudigee, ga tippa kaaka na ƴiilay arro
         ma jobbo ta aadaŋgeetini, o na sokokkiya ziitu na joboɗɗiy aadaŋgeeco kookuweetini.15 A gata pa, Mella apirnoo maa na alɗo missa aatti yaatu gaa ma gidaanuwti ga kollinnoo
         maa na deeɗo pe kanti ka. Wikinne maa gi deeɗiyee daanee, 16 ga Mella gaarawga Runti oko naa ku maa na taasiyyooga oko giimi ma ay Yawudigee ɗa. Oko wikinne kaaka saa,
         na inneero ɗa ya wasaane kaƴi min oko gimi, 17 o na kaateero ɗa geegar ka Zerizalem maa na deeɗiy gassa n̰amaakeetee Iisa ku omma min oko naa ku maa gu deeɗaw gaara beneyyiŋgee. Innasoo, na kaateero
         saa koɗok kiɗa ta Arabi, naa yookiɗe payya geegar ka Damas.18 Na nunte ƴilaakee subba omma, naa kaatiɗe ka pe geegar ka Zerizalem maa na deeɗiya
         ibina Piyer+. Ma gata pa, na deero nunta meeni orro o beeƴa. 19 Bala Piyer na elleero ɗa gimu kaƴi min oko n̰amaakeetee Iisa, illa ay Zak kayti ka
         sinti Miltine. 20 Na halpayya unti Mellayi, kadar ga beneytu keeke maa na ketepeyya, ay borooli ɗa.21 Min Zerizalem pa, na kaateero diyargee koo ku kiɗa ta Sirii o ku Silisi. 22 Giimi ma temekka saananti Iisa Masi koo ku kiɗa ta Yudee ellinoo ɗa naata saa. 23 Innasoo, gu giyyeero maa goo: «Gimu ma deegeyyinee min omma saanantí amannitine o
         ma aŋakke misiltí ma gudiranti parattí, yookeero haŋka ga tasawɗica kabarre ta daana
         ma asawko giimi gu duwɗiy galbigeeco oko Iisa Masi.» 24 Oko gaartee Mellayi maa ga leyyaw pa, gu giimi ku kiɗa ta Yudee logokkaa.
         
            
               	Aadaŋgeeco Yawudigeyyo pa ay jobbico hukumnigeetee Muusa.

               	Piyer pa ay gata ka maa gu kolaa kulla goo Sepas ma beneyyi ka Arameyennigeyyo. Guu seme
                     kooko serco aɗe goo ‘termel’.

Pol o n̰amaakee daare21 Orro o pooɗi ƴilaakee omma, naa yookiɗe payya geegar ka Zerizalem ma Barnabas, o Tit
         kulla na marawwikiki ma naa. 2 Zerizalem pa na kaateero, ay maa na jobbiyya maa ga Mella garawwiyaw. Maa na asiɗe
         pa Zerizalem, na kaateero oko timmo kaƴi aɗe ma taattuwee ku ibinenta koo ku giimi
         ma dowwiy galbigeeco oko Iisa. Iŋaa pa, na deyyooca gaara kabarre ta daana maa na tasaaca oko giimi ma ay Yawudigee ɗa. Keeke pa na leyya, asan na ɓayakke naa e ga lubbitu paratti ka omma, o ka haŋka
         oomiɗo ussu gonek ka. 3 A gata pa Tit, giitu ma ay Yawudince ɗa maree ma naa. A innasoo, ga min oko taattuweyyo
         lekka ɗa pe ma asarriya ga taharriɗo. 4 Giimi maa goo gu ay seneeta ma asini un̰n̰a ma n̰oor̰o ka, ay guta ma aŋke gu taharriyyee.
         Guta pa, aseero un̰n̰a aattini ku maa gu ibiniyya baŋ ni gassiy ni me kayyeetini ma
         Iisa Masi, guu yookinni payya ni deeɗo lawweeco hukumnigeetee Muusa. 5 Oko giimi kotti pa, ni duwiyoo ɗa ya wikinne paalta ka kulla maa ni jobbiyya kanco.
         Gata pa, ni leyya ku maa gi seenití kabarre ta daana alɗitoŋ dee ɗa magenta.6 Nii beneyyiɗe ma taattuwee maa gu giimi karmayye. Naata soopa, ga lattaaco kaaka maa
         gu giimi cepelɗiy min omma tapakkinoo ɗa asan ga Mella aparra ɗa gimu. Taattuwee kotti
         pa, asarrinoo ɗa na gaayiɗo beneyyi oko beneytu maa na tasaa. 7 Innasoopa, gu leelo kabarre kadar ga Mella kapakkawga lubbi maa na taasicca kabarre
         ta daana oko giimi ma ay Yawudigee ɗa, guta ma taharrenta ɗa, aleŋ ta Piyer maa ga
         tasawɗiyooca oko Yawudigeyyo, guta ma taharrenta. 8 A gata pa Mella, ma leyya Piyer n̰amaakati Iisa oko Yawudigeyyo, ga naata pa, ga leenoo
         n̰amaakati Iisa oko giimi ma ay Yawudigee ɗa. 9 Gaa Zak o Piyer o Yaaya, guta ma ibinenta aleŋ duuliyyenigeeco giimi ma temekka saananti
         Iisa Masi, ibiniyya keeke. Guu leeɗe kabarre kadar ga Mella ma gidaanuwti berewwawga
         lubbi keeke. Ay ɗakko appe gu n̰ammiɗiy picco gu salamminnii ma giitu Barnabas. Salammico
         pa, garaa kadar ni bakamme zeneetini. Gaa min iŋaakite, ni boodiɗe kadar ga naata
         ma giitu Barnabas ƴa kataa oko giimi ma ay Yawudigee ɗa, guta pa kataa oko giimi ma
         ay Yawudigee. 10 Innasoopa, gu taattuwee inninii goo: «Kuŋ, gaayoŋgu giimi ku saamo ma aaye Zerizalem
         ma dowwiy galbigeeco oko Iisa.» Keeke pa, ay gata appe ma aaye galbantu, naa leeɗiya.Pol yokaa Piyer butuuli11 Wikinne maa na alɗo geegar ka Antiyos, ga Piyer asinii gassa ma giimi ma dowwiy galbigeeco
         oko Iisa Masi. Gaa meene kaƴi unco giimi paracco na beneyyiyyeeca wacac miɗɗati, asan
         ga lekka er̰n̰e. 12 A er̰n̰iti pa, ga min omma ga Piyer teewa sawa ka, ma seneeta ma dowwiy galbigeeco
         oko Iisa Masi ma ay Yawudigee ɗa. Guu lekkiɗo giimi ma dowwiy galbigeeco oko Iisa Masi, o gu ay Yawudigee, ma aseero
         min wikirti Zak. Maa gu sarɗe pa, ga Piyer tirriye min oko giimi ma ay Yawudigee ɗa
         o ga meeleero tiyaw ma guta. Keeke pa, ga leyya asan ga ɓayyoo oko gittee kotti ma
         ay giimi ma aŋka gu giimi taharriɗo. 13 Guu seneeta paracco ma ay Yawudigee kulla jobbiyya lattaati kaaka maa ga leewa, namma
         ga Barnabas kulla, ga latta kaaka sariyyee. Gaa jobbicca nuntiti Piyer ta seera seera
         taata. 14 Maa na elliɗiy kadar gu kataa ɗa payya samaane aleŋ seenití kabarre ta daana, na beneyyiyee oko Piyer unco giimi paracco naa: «Kiita soo, ma ki ay Yawudince,
         kii nowoɗɗe iŋaakite aleŋ gimu ma ay Yawudince ɗa, o ki jobokkiy ɗa hukumnigeeco Yawudigeyyo.
         Gaa haŋka pa, ayme ki aŋkiɗo ki asarriɗiy giimi ma ay Yawudigee ɗa gu nuntiɗo aleŋ
         ta Yawudigeyyo?»15 «A keeta soo Piyer, maa gu weenee Yawudigee, kee asaa ɗa min balco giimi ma ay Yawudigee
         ɗa, guta kotti ma ibiniy ɗa hukumnigeetee Muusa. 16 Gaa ma kaaka aɗe, ke ibinɗe kadar ga ay ma jobbico hukumnigeyyo ɗa ga Mella gaarinnee
         ɗayaŋ unti, innasoo, ga ay ma botol ka amanniti oko Iisa Masi. Ay ɗakko appe, ga kee
         kulla ma ay Yawudigee duwɗiy galbigeetine oko Iisa Masi ku maa ga Mella gaarinne ɗayaŋ
         unti ma amannitine oko Iisa Masi, ay ma jobbico hukumnigeyyo ɗa. Lekka ɗa ya gimu
         kaƴi ma deewa ɗayaŋ unti Mellayi ma jobbico hukumnigeyyo. 17 Ke deyekke maa ga Mella gaarinne ɗayaŋ unti ma kappitine ma Masi. Ma liyaw keeke pa, gu giimi leewikinee giimi ma leewa zunubgee asan ke jobokkay
         ɗa hukumnigeetee Muusa. Ma goŋŋakite pa, gu giimi kotti moyaa goo e ga ay Masi ma
         esekkane ke leeɗo zunubgee. A Masi pa, esekkane ɗa ta kaw ke leeɗo zunubgee! 18 A gata pa, naa yookiyo payya na joboɗɗiy hukumnigee ku tippa maa na pooce, ay naata
         pe ma deewa gimu ma kaawiya kanco hukumnigeyyo.19-20 «A guta pa, hukumnigeetee Muusa lekkaw ɗa payya gudirane maa gu hikimiyinno, asan
         gu guta ma caaɗiyaw parlane kadar na maatenta. A naata pa, wikinne maa ga Masi deeɗe paapenta kuruwayi, na deero aleŋ maatenta ma gata. Keeke pa, aseero ku maa na nuntiɗo pe oko Mellayi.
         Haŋka pa, naa nowotte, ay naata ɗa payya, innasoo, ga ay Masi ma aayaw oko naa. Hayaatantu
         teete ma aaye ziitu, na nowottica asan gi galbantu na dowwica oko Runti Mellayi ma ƴekkinoo, o ga birca hayaatanti oko naa. 21 Na pocaa ɗa ta kaw gidaanuwti Mellayi. Gaa Mella garaane ɗayaŋ unti ma jobbico hukumnigeyyo,
         ga muutti Masi gayee ɗa maatiki. A gata pa, gidaanuwti Mellayi deero gaarenta ma muutti
         Masi maa ga najjiyinnee.»

Hukumnigee o amanno31 Kuŋ giimi ku kiɗa ta Galasi, kayyeetoŋ aaye aɗɗe soo? Ay oko kuŋ appe, ampane kee
         maa ni gemmittoŋga beneyyi purta, baŋ ga Iisa Masi maate gaa me kuruwayi. Oko naata soopa, gu lekka saa pe giimi ma asitoŋga sooƴa ka miɗɗa keeke! 2 Na aŋka ku yookinnawca innitu teete kayti ka: Ku gassica Ruuhanti Mellayi, ay asan ku jobbiy hukumnigeetee Muusa e? Ay keeke ɗa. Ku gassica soo, ay asan ku giyyica kabarre ta daana kuu amanniɗe. 3 Ay tirta ɗa gu kayyeetoŋ caaɗiɗo ya iŋeekite! Ku diilica hayaatantoŋ ta marawta ma
         gudirantí Ruuhanti Mellayi. Gaa ayme, ga haŋka ku aŋkiɗo ku tattipiɗo ma gudirane
         tantoŋ ka pe? 4 Diigantoŋ ta maani teete maa ku aaweero ay latta gonek ka e? Ay tirta ɗa gi deeɗo
         sakit gonek ka. 5 A gata soo, gaa Mella birtoŋca Ruuhanti, o ga leetoŋ aattoŋ gaari ku ajjibiti, ay
         asan ku jobbiy hukumnigeetee Muusa e? Ay keeke ɗa. Ay asan ku giyyica kabarre ta daana
         kuu amanniɗe.Nuntiti tattine kee Biraayim6 Kitamniti Mellayi beneyye gee: «Biraayim duwca galbanti oko Mellayi, ay ɗakko appe ga Mella leeɗiki gimu ka ɗayaŋ unti+.» 7 Giimi ma duwiy galbigeeco oko Mellayi pa, ay guta ma ay rontee Biraayim. Keeke pa,
         ku ibinoŋga samaane. 8 A gita pa, Kitamniti Mellayi beneyye min omma kadar ga Mella garay ɗayaŋ unti giimi
         ma ay Yawudigee ɗa saanantí amannico, o gi beneyye kulla kadar ga Mella tasawweeca kabarre ta daana teete oko Biraayim gaa: «Saanancum oko kii, na baarakkay giimi ku ballee paracco+.» 9 Ay ɗakko appe gu giimi paracco ma dowwiy galbigeeco oko Mellayi alɗo baarikenta, aleŋ
         tanti Biraayim miltí amanniti. 10 A guta pa, giimi paracco ma deyekka ku maa ga Mella gaariɗiy ɗayaŋ unti ma jobbico
         hukumnigeyyo, deewa boolenta, asan gi Kitamniti beneyye gee: «Kulla gimu aɗe ma jobokkay
         ɗa beneyyiŋgee paracco ku kitipiyenta aattí Kitamne ta hukumnigeyyo o ga leewaa ɗa
         kanco, ga Mella bolaa+.» 11 A gata pa keeke ibinenta purta kadar ga lekka ɗa gimu maa ga Mella garaa ɗayaŋ unti
         ma jobbico hukumnigeyyo, asan gi Kitamniti Mellayi beneyye gee: «Gimu ma ɗayaŋ unti
         Mellayi ma amanniti gasakkaca hayaatane ta tirta+.» 12 A gita pa jobbico hukumnigeyyo, asaa min lubbiti gimi ka, asaa ɗa min amanno oko Mellayi.
         Oko kanco hukumnigeyyo ka, gaa gimu jobbiy paracco, ga gasakkaca hayaatane ta tirta+.13 A keeta pa ampane kee, ga Mella bolaane asan ke jobbiy ɗa hukumnigee, innasoopa, ga
         Masi asiya icca kee ka miɗɗa keeke maa ga Mella bolowɗinee. Ma icciti taata pa, ga cimminee
         min booliti Mellayi. Keeta pa lekka kabarre kadar ga Masi deero boolenta, asan gi
         Kitamniti Mellayi beneyye gee: «Kulla gimu aɗe maa gu zewekka itti, boolenta+.» 14 Iisa Masi pa leyya keeke, ku maa gi barkanti Mellayi maa ga beneyyikiti gaa ga bereeca
         oko Biraayim, gu giimi ma ay Yawudigee ɗa gassiɗo kulla, o ga kee kulla ma amannitine
         oko Masi, gassicca Ruuhanti maa ga beneyye gaa ga bereeneeca.Beneyti Mellayi oko Biraayim15 Seneeta, na ecekka masal ma latta kaƴi aɗe maa ke ibina dunuuniti: Guu giimi nunte
         gu onniɗe liŋgane ma giimi daare, ga lekka ɗa gimu ma gederra ga caaɗicca liŋgane
         taata, e baŋ ga gaayitti gaari daare. 16 A gata pa, ay oko Biraayim o oko gimu ma okomma min balti, ga Mella beneyɗe ma biraw ta barkanti. Gata pa beneyye
         ɗa Kitamniti gaa: «oko guta ma okomma min balcum» maa gu giimi alɗo maani, innasoo,
         gaa: «oko gata ma okomma min balcum+» maa ga gimu alɗo kaƴi ka. Gimu ka kaƴi kaaka pa, maa ga Mella beneyyikkiki ay Masi.17 Naata pa, ga beneytu maa na aŋka na beneyyittoŋga ay keeke: Min omma ga Mella onne
         liŋgane ma Biraayim. Gaa miyaŋgee pooɗi o orooruwee subba (430) ka ƴilaakeyyo hatta gaa Muusa
         gassiɗiy ka hukumnigee. A innasoopa, ga beneyyi ka hukumnigeyyo ma aseero sulaayi
         kaaka caɗaaca ɗa liŋgane o beneyyi maa ga Mella beneyɗe maa ka biraw ta barkanti.
         18 A gata pa, gaa Mella beraayo oko giimo barkane ma jobbico hukumnigeyyo, gi daa ɗa
         payya ma beneyyi maa ga beneyɗe ma biraw ta barkanti oko Biraayim. Innasoo, ke ibina
         kadar ga ay ma beneyyi maa ga Mella beneyyikiki min omma ga leeɗeega gidaanuwti oko
         Biraayim.Lubbico hukumnigeyyo19 Haŋka pa, na garaatoŋ baŋ gu hukumnigee gaaye ini me. Hukumnigee pa, aseero jiira
         kayaati beneyyi maa ga Mella beneyɗe ma biraw ta barkanti, ku maa ke ibinɗiy gaartine
         maa ke kawakke. Keeke pa, ga Mella leyya namma ga gimu ma okomma min balti Biraayim asiɗo. Ay oko gata, ga Mella beneyɗe ma biraw ta barkanti. Hukumnigee pa, ga Mella
         biriy oko malaykatnigeyyo, guta pa bereegu oko Muusa. Muusa pa deero beenannico giimo o ma Mella. 20 A gata pa, gaa lekkeero gimu ma nunte beenanni, ay asan gu lekka giimi seera maa gi
         wagawwiyoo ɗa. A innasoo ga Mella pa kayti ka, oko latta maa ga beneyyikkiki gaa ga
         beraa.21 A guta soo hukumnigee leewa aɗɗe, latta kaƴi ma sawa ɗa ma barkane maa ga Mella beneyyikiti
         gaa ga beraaca? Keeke pa daa ɗa ta kaw! Guu lekka soo hukumnigee ma gederra gu biriyyo
         hayaatane oko giimo, gu giimi deewa ɗa paaɗe gaarenta ɗayaŋ unti Mellayi ma guta e?
         22 A gita pa, Kitamniti Mellayi beneyye gee gu giimi paracco koo ku dunuuniti gederra ɗa gu oomiɗo min zunubgeyyo,
         gaa ma amanno oko Iisa Masi soopa, gu asiɗo ooma min zunubgeyyo. Keeke pa, ay ku maa
         ga Iisa Masi tattipiyyooga latta maa ga Mella beneyye gaa ga beraayooga oko giimi
         ma dowwiy galbigeeco oko gata.23 A gata pa, omma min maa ga wikinne maa ke duwɗiy galbigeetine oko Iisa Masi asiɗo,
         ke ay aleŋ giimi maa gu bamakke daŋayi, guu hukumnigee nowoɗɗine biití burgutti gu
         alɗine dowwa ɗa oomo. Keeke pa, namma ya wikinne maa ga Mella gaarinneega botol ka
         amanniti oko Iisa Masi. 24 Ay ma goŋŋakite pe, gu hukumnigee alɗo gu taraɗɗine maa ke alɗo lee ɗa miɗɗa, namma
         ya asawti Masi. Gaa ma amanno, ga Mella gaarinnee ɗayaŋ unti. 25 Haŋka pa, ga wikinne maa ke duwɗiy galbigeetine oko Masi aseero, hukumnigee koo ma
         nowottine biití burgutti, ga lubbico gaame. 26 Kunta parattoŋ, ma amannitoŋ oko Iisa Masi, ku deero rontee Mellayi. 27 A kunta pa, kuŋ parattoŋ ma deero batisiyenta ma semeetee Masi, ku deero saa aleŋ gata. 28 Haŋka pa, gi lekka ɗa payya daraw aacco giimi ma ay Yawudigee ma gicco ma ay Yawudigee ɗa, o lawwee ma gicco ma ay lawwee ɗa, o miɗi ma daati,
         asan ga parattoŋ ku kaƴi ka, saananti kappitoŋ ma Iisa Masi. 29 Mileŋ ku deero koo ku Masi, ku deero kulla koo ku balti Biraayim, o ku gasakkaca barkane
         maa ga Mella beneyye gaa ga beraaca.

Amanno oko Iisa ay oomo min lawwuwwi41 Teete pa ay mooyitu: Gaa gimu maa ga ayaawi akka dee kanti ay miica missa, ga miica
         kaaka sawa ka ma lawwu, gaa alɗo soo gata aɗe ma akka dee milco lawwo. 2 A mileŋ ga rootta missa pa, ga jobokka ka giimi kotti ma bakammiya, gata o lawtee,
         namma ya wikinne maa ga tatti caɗee. 3 A gata pa, keeta kulla maa ke alɗo miici ke jobokkiy aleŋ lawwee aadaŋgee maa gu bakamɗe
         gu giimi koo ku dunuune teete. 4 Innasoopa, maa ga wikinne maa ga Mella caɗee asiɗe, ga n̰aamiya Runti aattí dunuune teete. Miica kaaka pa, ay daate weyya, gaa maaɗiɗe aacco hukumnigeetee Muusa, 5 ku maa ga asiɗiy cimma giimi ma aaye picco hukumnigeyyo o ke deeɗo rontee Mellayi.
         6 A gata pa, ay ma tirta ku ay rontee Mellayi. Ma garaa pa, ay asan ga Mella n̰aamica
         Ruuhane tee ta Runti galbigeetine. Gita pa gayaane ke kolowɗo kee: «Baaba, Tattine.» 7 Ma keeke pa, ku ay lawwee ɗa payya ta kaw, innasoo, ku ay rontee Mellayi. Mileŋ ku
         ay rontee pa, ga Mella akkitoŋca bira haggantoŋ maa ga dowwitoŋca.Karriyti Pol8 Tippa, maa ku alɗiya ibina ɗa Mella, ku ay lawweeco zorro, guta ma ay Mella ɗa. 9 Haŋka pa, ku ibinya. Ma samaane ƴiila pa, ay maa ga ibinittoŋ kadar ku ay kuntee.
         Mileŋ ga ay goŋŋa pa, ku gederra payya kuu me ku yokowɗo oko aadaŋgee ku kookuweetoŋ?
         Lawwi ku miɗɗa ta kaw kotti ma gayee ɗa maatiki o gu lekka ɗa gudirane, kuu yookiɗo
         payya ku deeɗo lawweeco e? 10 Ku leeway laalaŋgeetoŋ ku Yawudigeyyo meeni daare o koyyee daare, o ma gorgor, o ma piɗiwaŋ o ƴilaakee daare.
         11 Ma gaartoŋ kooko pa, na ɓayakke ta tirta teete maa gi diigiytu ta maani teete oko
         kunta deeɗo latta gonek ka.12 Seneeta, kuŋ ma ay Yawudigee ɗa, maa na alɗo ma kuŋ gi nuntitu deero aleŋ tantoŋ maa ku alɗiy jobokka ɗa hukumnigeeco
         Yawudigeyyo. Haŋka pa, na enewwitoŋ ku ban̰n̰iɗo, maa gi nuntitoŋ deeɗo aleŋ tanni.
         A kunta pa min omma kulla, ku leyyaw ɗa miɗɗa. 13 Kuŋ pa lekka saa pe kabarre kadar ga ay paraayi ma wirrinoo wikirtoŋ. Gata pa, biryaw
         botol ku maa na taasittoŋca taaso ta omma oko kuŋ kabarre ta daana. 14 Ma paraayi ka ziitu kaaka aɗe, ku leenawca ɗa o ku poocinoo ɗa, innasoo ku joobinoo
         aleŋ malaykatti Mellayi o aleŋ Iisa Masi saa. 15 Haŋka pa, gi parhantoŋ ta omma tee kaate taŋaa? A gata pa, naata saa ellica daanatoŋ
         maa na alɗo ma kuŋ. Kuu gederɗo oko wikinne kaaka ku cemeɗɗiy iɗiitoŋ ku rayyidinno,
         ku cemekkay ku birinnawgu. 16 A haŋka pa, ay asan na beneyyatoŋca seene, ku ellinnoo aleŋ kasiimintoŋ e?17 Giimi kotti pa, ma aŋka gu kaatikkitoŋ butulco, lobokka ma galbane kaƴi ka, maa gu
         gederrittoŋ ku jobbiɗiy. Maa gu aŋka gu leeɗitoŋ keeke pa, miɗɗa ka, asan ga maa gu
         deyekke, ay gu jagittoŋ min oko naata, guu kaatikkitoŋ butulco. 18 Ma samaane ta tirta teete pa, ay ku lewɗo kee ka samaane ma galbane kaƴi ka. Gaa aŋkiɗo
         soo ku lewɗiya diiman, ku leewa ɗa wikinne maa na alɗo ma kunta ka. 19 Rontaw, naata pa deero aleŋ yaaco miico ma weewatoŋ wiyaw ma daa ta seera. Na deegeyye
         ma buybuyne namma gi nuntitoŋ asiɗo dee saa tak aleŋ ta Masi. 20 Goneka kee, na aŋakke na alɗo sariptoŋ wikinne keeke maa na beneyɗitoŋ pe ma ka detta
         ka. Naata pa, aaye arro min oko kuŋ, o galbantu soopa koɗosse. Haŋka pa, na ibina
         ɗa payya latta maa na leeɗo.Liŋgaŋgee ku seera21 Beneyyinaw ƴa ga kuŋ, ma aŋka ku alɗo picco hukumnigeetee Muusa, ku ibinya aɗɗe kulla beneyti Kitamniti Muusa? 22 A gita pa, beneyye gee ga Biraayim weero miici seera. Kaƴi ay ma lawwati maa gu semeeti goo Hagaar, o kaƴi ay ma daate
         ma gasakkica kayaatí maa gu semeeti goo Sarra+. 23 Gaa runtí lawwati ɗe, gu weeɗiya aleŋ wiyaw ta giimo ka. Kee ka daatti ma gasakkica
         kayaatí pa, ay Mella ma beneyye gaa ga bereega, gaa biriyyeega.24 Beneyyi keeke pa lekka aatti beneyyi: Daati ku seera kooko, ay aleŋ liŋgaŋgee ku seera maa ga Mella onne, liŋgane ta kaƴi ƴa beneyya ma Hagaar, ay gita maa ga
         onne dambu ka Sinayi. Gita taata pa, ay ma weewa lawwee ka. 25 A gita pa Hagaar garaa dambu ka Sinayi ma aaye kiɗa ta Arabi o gi garaa saa kulla
         geegar ka haŋka kee ka Zerizalem. Gata, maa gu gimtee paracco ay lawweeco hukumnigeyyo.
         26 A innasoo ga geegar ka Zerizalem ka uwwa samaani, ay gata ma ay yaatine oko kee ma
         dowwiy galbigeetine oko Iisa Masi o ke ay lawwee ɗa. 27 A gita pa Kitamniti Mellayi beneyye gee:«Parhinu doola, kanta ma waa ɗa,o ka keyeyyu, ga kanta ma aawe ɗa diigane ta wiyaawi,asan gi daate ma poocenta ma mittígasakka ƴiila miici min oko ma nowotte ma mittí+.»28 A kunta pa seneeta, ku deero aleŋ Isaaka, asan ku deero rontee Mellayi ma beneyyi ka biraw ta barkanti maa ga beneyyikiti
         min omma. 29 A gata pa, min tippa wikinniti Biraayim ga miica maa gu weero aleŋ ta giimo ka, deegeyya
         miica maa gu weero ma gudirantí Ruuhanti Mellayi. Keeke pa, aaye ya meente aɗe kulla. 30 A gita pa, Kitamniti Mellayi beneyyine gee me? Gee: «Pittica lawwa ma runti, asan
         ga aŋka ɗa ga runtí lawwati gassiɗo artane ma runtí daate ma gasakkica kayaatí+.» 31 Ay ma keeke appe seneeta, ga kee alɗo ɗa ronti lawwati, innasoo ke ay ronti daate
         ma gasakkica kayaatí.

Masi kayti ka najjayyane51 Masi pa, cimminee min lawwuwwi ku maa ke gassiɗiy ta tirta teete kayyeetine. Haŋka pa,
         ku baamoŋ talta, aɗoŋ oyya ɗa payya ku yookiɗo lubbi ka lawwuwwi. 2 Iyyoŋgu deytoŋ samaane! Naa Pol beneyyatoŋ: Kuu duweero namma gu taharrittoŋ, ga Masi
         gayawwitoŋ ɗa maatiki. 3 Na ɗelekkatoŋga payya keeke: Giimi paracco ma oyyeero gu taharriyyoo, gu jobbiy hukumnigee
         paracco. 4 Kuŋ, ma deyekka maa ga Mella gaarittoŋ ɗayaŋ unti ma jobbo tee ta hukumnigeyyo, ku
         caaɗeero ma Masi, o ku poociya gidaanuwti Mellayi. 5 A gata pa, kee ma dowwiy galbigeetine oko Iisa Masi, ke ocokke ta tirta teete ga Mella
         gaarinne ɗayaŋ unti ma amannitine teete. Keeke pa, ay gata maa ke nowottiki diiman
         ma Ruuhanti Mellayi. 6 A gata pa, oko gimu ma kappenta ma Iisa Masi, bala gi taharro, o bala gi taharro ɗa
         ma samaane ƴiila, innasoo, gi ay amanno maa ki leeɗiya lubbi ma ƴekko, ay gita ma
         garaane ɗayaŋ unti Mellayi.7 Kunta pa, diileero saapiti samaane aatti butulti Iisa Masi, gaa ayme ku duwɗe? Gimu
         gederra ga wirrittoŋ min butuuli, ku alɗo sapakka ɗa jobbití seeniti e? 8 Latta aleŋ keeke asaa ɗa min Mellayi, gata ma kolowwitoŋ. 9 Giimi beneyya ɗa aɗe goo: Muɗugu paalta ka, cepellay bitta paracco ku eeɗenta e? 10 Naata pa damannitoŋ kadar ga kuŋ magakkaca ɗa mooyitoŋ min oko tanni, mileŋ ke kappenta
         ma Miltine. A innasoo, ga gimu ma negekkatoŋ, caŋ ga dee wee, ga Mella akkiya diigiya.11 A gata pa, seneeta, gaa naa tasaayo aɗe missa oko giimo naa gu taharru, ayme payya
         gu Yawudigee deegeyɗino? Gaa ay seene na beneyye goŋŋakite, ga beneytu kee ka muutti Masi maa
         ga diigiyɗe kuruwayi raɗakkayo ɗa oko Yawudigeyyo. 12 A guta pa giimi ma amassatoŋ gu eseɗɗitoŋ diiman beneyyi kee ka taharriti, gu reppiy
         saa balleeco gu deeɗo aleŋ daati!Nunto ma Ruuhanti Mellayi13 A kunta pa seneeta, ga Mella kolowwitoŋ maa ku gassiɗiy kayyeetoŋ min hukumnigeyyo.
         Gi gasso ta kayyeetoŋ taata pa, aɗaatoŋ dee ɗa botol maa ku joboɗɗo pe kantoŋ ka,
         innasoo ku nuntoŋ ma ƴekko ku loboɗɗiyo oko gittoŋ o guta lobokkatoŋ oko kunta. 14 Hukumnigeetee Muusa pa, paracco aaye aatti beneyyi ka kaƴi keeke ka maa gaa: «Ƴekkiya giicum aleŋ maa
         ki ƴekkiyya ziicum+.» 15 A innasoo, ku warroŋ maaƴi: Kuu omokka zeneetoŋ o ku ayammay gittoŋ aleŋ gaaruwi ku
         kayni, ku betekka zeneetoŋ. 16 Ay ɗakko appe na beneyɗitoŋ naa ku duwaatini oko Ruuhanti Mellayi gi gaarittoŋga butulti, goŋŋa ku jobokka ɗa payya latta kantoŋ ka. 17 A gata pa, kantoŋ ka maa ku aŋka ku joboɗɗiya, wagaa ɗa ma kee ka Ruuhanti Mellayi,
         o maa gi Ruuhanti Mellayi aŋka gi lewɗiya, wagaa ɗa ma jobbiti oko kantoŋ ka. Ruuhanti
         Mellayi o galbane gu gaarco wagaa ɗa, ay ɗakko appe ku alɗo gederra ɗa ku lewɗiya
         latta maa ku aŋka ka. 18 A innasoo, gii ay Ruuhanti Mellayi ma garaatoŋga botol ka jobbiti, ku aaye ɗa payya
         picco hukumnigeetee Muusa.19 Ku ibiniy tak gaari maa gu leewa, gu guta ma jobokka kanco ka maa gu aŋka. Gaari maa
         gu aŋka pa ay kooko: diyyo ta daato o ta miɗaayo bala paate, o liyaw ta gaari ma negekkatoŋ
         unti Mellayi, o ta gaari ma wagee ɗa, 20 o aabido ta zorro o miliimi o ɗakito o kalaatane o galbane ta namta o boŋso o aŋko
         ta ƴiilico gittine o jagaw o daraw ta giimo beenannico, 21 o aŋko ta lawco gittine o aar̰o ma kakee o gaari ku miɗɗa maa gu leewa ma mowwo, o
         liyaw ta gaari daare ma ay aleŋ kooko. Giimi ma leeway gaari aleŋ kooko, akka un̰n̰a
         ɗa mulunniti Mellayi. Keeke pa, na gaaritoŋga aɗe, o haŋka payya na ɗelekkatoŋga.22 Maa gi Ruuhanti Mellayi lowokka galbigeetine pa, weewa ƴekko o parhane o aapiya o
         sabur o kawiyo o gidaanuwe o amanno 23 o dettuwe o gederro ta galbanti o ta zii. A guta pa, lekka ɗa hukumnigee ma toɗokkiy
         gaari kooko. 24 Ay ɗakko appe gu giimi ma ay koo ku Iisa Masi alɗo jobokka ɗa payya kanco ka, asan
         gu uttiyyoo oko gaarco ku miɗɗa maa gu galbigeeco aŋka, guu paapiɗiy kuruwayi. 25 Mileŋ gi ay Ruuhanti Mellayi ma bereene hayaatane pa, ke duwaatini gi gaarinneega
         botol. 26 Anne dee ɗa koolaapigee beenannitine, anne kesekka ɗa o ke anne nunta ɗa ma galbigee
         ku namta beenannitine.

Gayawwoŋ beenannitoŋ61 Seneeta, gaa giitoŋ ku gassiya gaa negekka, ga ay kuŋ appe ma aaye butultí Ruuhanti Mellayi ma yokaa butuuli ma ka detta ka. A kunta pa kulla, ma yokaa mooyoŋ ta kayyeetoŋ maa
         gi sekelkilo taata alɗitoŋ yooka ɗa. 2 Aacco diigaŋgeyyo ku gayawwoŋ beenannitoŋ, ma goŋŋakite pa, ku tattappaca hukumniti
         Masi maa gee ku ƴekkoŋ beenannitoŋ. 3 Gaa gimu cipilca kayaati o ga ay liyaw gonek ka, ga daɓalle pe ziiti ka. 4 Ga kulla kaƴi aɗe ellica samaane nuntiti. Gaa elle kadar ga leewa ka samaane pa, ga
         parhinu. Innasoo ga addo parhina ɗa pe, gaa e ga ƴiilay gittee. 5 A gata pa, kulla kaƴi aɗe ecekkay gaartee kayaati.6 Ga kulla kaƴi aɗe biree haggane min lawtee maa ga lekka, oko gimu ma garee beneyti
         Mellayi.7 Aɗoŋ dee ɗa daɓallenta, Mella ay ka gelliti ɗa. Maa ki luweero kaaka, ay kaaka appe
         maa ki akka seɗɗa. 8 Gaa gimu luwiya kanti ka maa ga jobokka, ga maa ga gasakka pa kulla, ay kanti kaaka
         aɗe maa ga luwe. Gata pa ay muutu. Gaa gimu luweero gaarti Ruuhanti Mellayi, ga maa
         ga gasakka pa kulla ay gaarti Ruuhanti Mellayi. Gaarti kotti pa, ay hayaatane ma gakamma
         ɗa ta kaw. 9 A keeta pa, leewine kee ka samaane bala warro, asan kee warre ɗa, ke akkiya gassa
         ka samaane kee maa ke leewe, wikinne maa ga Mella caɗee. 10 Mileŋ ke lekka missa wikinne, ke leewaniyo samaane oko giimi paracco, ƴiila soopa
         ay oko seneetine maa gi amannitine alɗo sawa.Wasaane ta dessiti11 Elloŋca ƴa kitipiyo tee ta taatta teete, ay naa saa ma pittu ma ketepeyyica. 12 Giimi ma asarritoŋ gu aŋkiɗo gu taharrittoŋ, ay giimi ma aŋka gu giimi logoɗɗiy asan
         gu jobokkiy hukumnigeetee Muusa. Maa gu deyekke ma tirta pa, ay gu giimi alɗiy diigiya ɗa saananti kuruwatiMasi. 13 A guta pa, giimi kooko ma taharra, guta ma kayyeeco saa kulla jobokkiy ɗa hukumnigee
         paracco, guu asarɗe soo gu taharrittoŋ, ku maa gu koolipiɗo kadar gu guta ma taharritoŋ.
         14 A naata pa kooloppe ma latta kaƴi ka, gata pa ay Miltine kee Iisa Masi maa gu paapeero
         kuruwayi. Gaa ma kuruwati kaaka, gu lawwi paracco o moyoowi koo ku dunuune teete deeɗiyaw
         oko naata aleŋ lawwi ku mattenta. Naata pa kulla deero aleŋ maatiki ka maatenta unco
         gaaro o unco moyoowi ku dunuune teete. 15 A gata pa caŋ ga gimu taharre e baŋ ga taharre ɗa, ga ay keeke ɗa ma samaane ƴiila.
         Innasoo ga ka samaane ƴiila, ay ke deeɗo giimi maa ga Mella kilgiyiy kilgane ta marawta.Salammiti Pol ta dessiti16 Oko giimi paracco ma jobokka botol ka marawta, gi aapiya o kawiyo dee ma guta o ma
         gimtee Mellayi paracco. 17 Min haŋka ya omma ga gimu aɗaw lee ɗa payya gaari ma raɗakkaw galbantu asan gu murundee
         maa na lekka ziitu, garaa kadar ga naa ay ka Iisa.18 Ga gidaanuwti Miltine kee Iisa Masi dee ma kuŋ parattoŋ, seneeta. Amin.

Salammiti Pol oko giimi ku geegar ka Epez11 Naa Pol, n̰amaakati Iisa Masi ma aŋkiti Mellayi, na ketepeyyatoŋca maktup teete oko kuŋ, gimtee Mellayi
         ma nowotte geegar ka Epez, kuŋ ma dowwiy galbigeetoŋ oko Iisa Masi. 2 Ga Mella Tattine o Miltine kee Iisa Masi leetoŋ gidaanuwe o gu biraatoŋ aapiya.Pol logokkaa Mella oko gidaanuwti3 Logokkineega Mella, gata ma ay Tatti Miltine kee Iisa Masi. Gata pa baarikinee, ma
         baariko parattí tee ta uwwa samaani ma Ruuhanti Mellayi, asan ke kappenta ma Masi. 4 Mileŋ ke kappenta ma Masi pa, ga apirnee omma min maa ga alɗica kelgeyya ɗa missa
         dunuune ku maa ke deeɗo salan̰ bala er̰n̰e unti. Ma ƴekkiti pa, 5 ga Mella lekkica saa min omma niyyane ku maa ga leeɗine rontee ma muutti Iisa Masi.
         Keeke pa ga aŋke ga leeɗiya asan ga daanee, 6 ku maa ke logiyya tattuwe ka gidaanuwti maa ga birne ga uninne asan ke kappenta ma
         Runti kee Iisa Masi, gata maa ga ƴekkaa ta kaw.7 Mileŋ ke kappenta ma gata pa, ga ay ma baartee ga cimminee min zunubgeetine o ga saamiyineegu
         nigaakitine. Ay goŋŋa appe ga Mella gaarineega maantuwe kee ka gidaanuwti. 8 Gata pa birneega maani gidaanuwti, ma ibino ta gaaro o ma iyyo ta kayaati ku maa ke
         ibinɗiy gaartee paracco maa ga aŋka ga gaarinneegu. 9 Ma goŋŋa pa, ga aŋka ke ibinicca seene ta kiilenta min tippa, tee ta latta ma daanee
         maa ga aŋka ga leeɗiya. Gaa icciɗe niyyane ga leeɗiya ma Masi. 10 Keeke pa, ga Mella akkiya tattipa, gaa wikinne maa ga caaɗe aseero. Latta maa ga aŋka
         ga leeɗiya pa, ay ga tappiɗiy lawwi paracco ma aaye samaani o ma aaye kiɗaati, gaa
         Masi deeɗo tattuwco.11 A gata pa, mileŋ ni kappenta ma Masi, ga ni kulla gassicca haggantini maa ga aŋka
         ga birinniica. Niita pa, ga Mella leewinii min omma, oko latta keeke maa ga aŋka ga
         leeɗiya. Mella pa, leeway saa lawwi paracco tak aleŋ maa ga aŋka ga leeɗiy. 12 A gata pa, Mella leewinii min omma ku maa ni logicca darjanti, ga nii ma dowwiy paaɗe
         galbigeetini oko Masi. 13 A kunta pa kulla, giyyiya paaɗe beneyyi ka seene, gata ma ay kabarre ta daana ma garaatoŋ kadar ga Iisa Masi najjayyatoŋ. Ay oko gata appe ku amanɗe. Gaa Mella
         gaariɗe kadar ku ay kuntee ma Ruuhanti maa ga beneyye gaa ga bereeneeca. 14 Ruuhanti taata pa, acaane ku maa ke leeɗo kabarre kadar ga akkineeca bira haggantine
         wikinne maa ga Mella asinne cimma min oko gaari paracco ku miɗɗa. Kaaka pa, ke logokkineeca
         darjanti Mellayi!Pol enaa Mella oko giimi ku Epez15 Na giyyikiti amannitoŋ oko Miltine kee Iisa o ƴekkitoŋ maa ku lekka oko gimtee Mellayi.
         Ay ɗakko appe, 16 na lewɗee diiman barkinti oko Mellayi maa na enaa oko kuŋ. 17 Haŋka pa, ga Mella Milti Miltine kee Iisa Masi, gata ma ay Tattine o ga ay Miltí darjanti,
         biraatoŋca Ruuhanti. Ruuhanti pa, beraatoŋ ibino ta gaaro o gi garaatoŋga latta paratti
         ku maa ku ibiniyya ta tirta teete Mella. 18 Na enaa kulla Mella maa ga iyyittoŋgu kayyeetoŋ ku maa ku ibiniyya, baŋ ga oko ka
         samaane ŋawwa ga kolowɗitoŋ o maa ku ocokke, o na enaa maa ku ibiniyya kulla maanuwco
         o samanco oko lawwi maa ga dowwitoŋ oko kuŋ o ma gimtee paracco. 19 Na enaa kulla Mella, ku maa ku ibinicca gudiranti ma kakee maa ga lubbikiti oko kee
         ma dowwiy galbigeetine oko gata. Ay ma gudirane gita ka, 20 ga Mella cipiliyya Masi min muuti, gaa nuntiyya tiyaawati uwwa samaani. 21 Were kaaka pa, ga Iisa aaye kayaaco malaykatnigeyyo ma taattuweeco, o awaaradgee ma
         sawaataŋgee, guta paracco ma lekka gudirane, ga ƴiilay. Gata pa, caŋ gu giimi dee
         ini we kulla ga aaye kayaaco. Gata aaye ɗa kayyeeco oko lawwi paracco ku dunuune teete
         ka, innasoo, ga aaye kayyeeco oko ku dunuune ma akka asa kulla. 22 Mella pa, gagiya Masi tattuwti dunuune parattí, o ga duwiya kayaaco giimi ma temekka
         saananti. 23 Guta pa ay ziiti, o gu unenta ta tirta teete ma Ruuhanti. Gata pa, unenta saa ma Ruuhanti
         Mellayi.

Ay ma gidaanuwti Mellayi ke deeɗe najjiyenta21 A kunta pa, min omma ku ay aleŋ giimi ku mattenta asan ku negekka ku lewɗo zunubgee.
         2 Ma gaartoŋ kooko maa ku leewa, gi nuntitoŋ sawa ka ma giimi koo ku dunuune teete ma
         jobokka ɗa ka Mellayi. Ku jobokkay gaartee oko sultan kee ka mulunnico awaaradgeyyo
         ma nowotte beenanne samaane o kiɗa. Gata pa ay Seetanne, ma lobokka galbigeeco giimi ma pooce jobbiti Mellayi. 3 Keeta pa kulla tippa parattine, ke leewa aleŋ ka giimi kooko. Ke jobokka kantine ka,
         o ke leewa latta paratti maa gu zeneetine o galbigeetine aŋka. Min wiyawtine saa,
         ga Mella ecekkine bogor aleŋ tanco.4 A innasoo, ga Mella pa unenta ma kawiyo o ga ƴekkine ƴekko ta tirta teete. 5 Ay ɗakko appe, ga oko kee ma ay aleŋ giimi ku mattenta asan ke niŋge, ga birinneeca
         hayaatane ta marawta sawa ma Masi, asan ke kappenta ma gata. A gata pa, ay ma gidaanuwti ga Mella najjiytoŋ. 6 Maa ke alɗo kappenta ma Iisa Masi pa, ga Mella naɗinee sawa ma gata min muuti, o ga
         parattine ga nuntikinee ma hukumnití dunuune ta uwwa samaani. 7 Keeke pa, ga leyya ku maa ga gaariyya gidaanuwti oko dunuune ma akka asa sulaayi.
         Ma gaari paracco ku samaane kooko maa ga leelo oko kee ma Iisa Masi pa, gu gederra
         gu ibiniyya maanuwe kee ka gidaanuwti, ma ƴiilay lawwi paracco. 8 Gata pa ay ma gidaanuwti ga Mella najjiyittoŋ, ma botol ka amanniti oko Iisa Masi.
         Keeke pa asaa ɗa min oko kuŋ, innasoopa, gi ay biraw ta Mellayi. 9 Najjiyo pa, ke gasakkaca ɗa ma lubaaki maa ke leewa. Kaaka pa, ga ya gimu kaƴi addo
         koolipa ɗa ma lubaaki. 10 A gata pa, ay keeta appe ma ay kilgiyti Mellayi. Ma kappitine ma Iisa Masi pa, ke
         deero pe kilgane ta marawta ku maa ke lewɗiy gaari ku samaane. Gaari ku samaane kotti
         pa, ga hassallineegu min omma ku maa ke tattipiɗiy.Timmo oko Masi11 Mooyoŋ ƴa, ku nowotte kuu me omma ga kuŋ, maa gu weewe ɗa aacco Yawudigeyyo. Yawudigee kolaatoŋ aacco, goo ku ay giimi ma taharre ɗa, ma goŋŋakite pa, ku ay
         gimtee Mellayi ɗa. Guta pa, gi daanayo guu kolowɗo zeneeco goo gu ay giimi ma taharre.
         A taharrico pa ay latta maa gu giimi leewa zeneeco ka. 12 Kunta pa wikinne kaaka, ku aaye missa arro min oko Masi, gata maa ga Mella aparre. Ku lekka ɗa botol maa ku deeɗo giimi ku Isirayel, guta ma ay gimtee Mellayi. Ku cimmenta renta min liŋgaŋgee maa ga onokke ma guta, o ku ɗakko ɗa oko latta maa ga beneyye gaa ga laayooga wikinne
         maa ga caɗawɗiy liŋgaŋgeetee. Ku ocokke ɗa ya latta kaƴi ka samaane, o ku aaye dunuuniti,
         innasoo ku ibinya ɗa Mella. 13 Min tippa, ku aaye arro min Mellayi. Haŋka soopa, ku deero kappenta ma Iisa Masi,
         o ku deero katta oko Mellayi, ma baartee Masi ma n̰aaleero oko kuŋ.14 Tippa, gu giimi ma ay Yawudigee o ma ay Yawudigee ɗa nowotte eddenta. A haŋka pa,
         ga Masi asinee timma ke deeɗe pe kaƴi ka. Ay ma gata, ke gassicca aapiya beenannitine.
         A tippa pa kulla, gi ɗakito nunteero beenannitine aleŋ durdurre gi caaɗinnee. Gaa
         maa ga Iisa Masi biriyya ziiti muuti pa, ga ɗimmicca ɗakito taata ma caɗawwinee. 15 Gaa asiɗɗiy wirra hukumnigeeco Yawudigeyyo maa gu jobokka o aadaŋgeeco maa gu leewa.
         Ma keeke pa, ga aŋke gu Yawudigee o giimi ma ay Yawudigee ɗa deeɗo pe gimu kaƴi ka.
         Ma timmico pa, ga kilgiyeero pe gimu kaƴi ka marawta ma gata o ga lekkica aapiya.
         16 Ma muutti kuruwayi pa, ga timmiy giimi ma ay Yawudigee o ma ay Yawudigee ɗa, ku maa ga paracco gu deeɗe
         pe zii kaƴi ka, o ga taaciy ma Mella. Gaa ma muutti kuruwayi, ga misilicca ɗakito
         taata ma aaye beenannico. 17 Masi pa, aseero ga asicca taasa aapiya oko kuŋ ma aaye min tippa arro min Mellayi,
         o oko guta ma aaye katta Mellayi min tippa. 18 Ay ma Masi o ma Ruuhanti Mellayi gita ka, ga kee parattine, ma ay Yawudigee o ma ay Yawudigee ɗa, gassiɗo
         botol, kee kaatiɗo katta saripti Mella Tattine.19 Goŋŋakite ku ay turi ɗa, o ku ay maaƴee ɗa unti Mellayi, innasoo ku sawa ka pe ma
         melleeti darre tee ta gimtee Mellayi, o ku ay giimi koo ku girti Mellayi. 20 Kunta ma aaye girti Mellayi pa, ay aleŋ dambee ku geewiti giiri. N̰amaakeetee Iisa Masi pa, o nabiinigee ay aleŋ balti giiri. Iisa Masi pa, ay gata ma ay aleŋ dambu kee ka diiliti geewiti
         giiri. 21 A gata pa, Iisa ma ay aleŋ dambu ka diiliti geewiti giiri, asawkiti geewo butultí.
         Gii geewo waciɗo gi deeɗo ger, ma ay kee ka Miltine ka. 22 A kunta pa o Yawudigee, mileŋ ku kappenta ma gata, ga parattoŋ ku deero aleŋ ger maa
         ga Mella gekaa ga asiɗo nunta ma Ruuhanti.

Lubbiti Pol oko giimi ma ay Yawudigee ɗa31 Ay ɗakko appe na enewɗiya diiman Mella, ga naa Pol maa gu bakamminoo daŋayi asan na
         lobokkee oko Iisa Masi. Lubbi maa na lobokkee pa, ay maa na tasawɗica kabarre ta daana oko kuŋ ma ay Yawudigee ɗa. 2 Kunta pa giyyeero saa pe, kadar ga Mella birawga lubbi keeke maa na leeɗiya oko kunta.
         Keeke pa, ga leyya ma gidaanuwti. 3 A gata pa, Mella oyye ga gaariyyawca na ibinicca seene maa ga kelee min omma. Gita
         pa, na ketepeyyitoŋca paaɗe paalta aattí maktup teete. 4 Kuu garkayyaca, ku leewa kabarre kadar na ibinca seene ta kiilenta tee ta gaartee
         Masi. 5 Mella pa, beneyyiyooca ɗa oko giimi ku omma. Haŋka pa, ga gaariyooca ma Ruuhanti oko n̰amaakeetee o nabiinigeetee maa ga gagakkiy gu lewɗo kanti ka. 6 Seene ta kiilenta pa ay teete: Giimi ma ay Yawudigee o ma ay Yawudigee ɗa gasakkaca
         sawa ka, haggane tee ta lawwi maa ga dowwiyooca oko gimtee, o gu deero pe zii kaƴi
         ka. Guta ma ay Yawudigee ɗa pa, gasakkaa kulla maa ga Mella beneyye gaa ga beraayooga
         oko gimtee, asan ga paracco gu kappenta ma Iisa Masi ma butultí kabarre ta daana.7 Naata pa, ay ma biraw tee ta gidaanuwti Mellayi, maa ga biryaw ma gudiranti maa ga
         lubbikiti na deeɗe lubaakati Mellayi ma tasaaca kabarre ta daana teete. 8 Min oko gimtee Mellayi paracco, ga naa Pol ay ka marenta ta kaw. Gaa ma kaaka aɗe,
         ga oyyiyyaw ma gidaanuwti na tasawɗiy oko giimi ma ay Yawudigee ɗa ayaawuwco gaartee
         Masi maa gu giimi gederra ɗa gu ibinɗo deesico. 9 Gata ma kilgiyiy lawwi paracco pa, kelewwiya latta maa ga aŋka liyawti, omma min maa
         ga alɗica kelgeyya ɗa missa dunuune. Ma gidaanuwti pa, ga oyyiyaw kulla na gaariyooga
         purta car̰aŋ oko giimi paracco. 10 A haŋka pa, ay ma giimi ma temekka saananti Iisa Masi ga Mella gaariyooca maanuwtí
         ibinti ta gaaro tee ta pay pay oko malaykatnigeyyo ma taattuweeco ma aaye uwwa samaani.
         11 Keeke pa paratti waage ma latta maa ga aŋka ga leeɗiya, omma min maa ga alɗica kelgeyya
         ɗa missa dunuune. Gaa leeɗiya ma Miltine kee Iisa Masi. 12 Ma amannitine oko Masi, ke lekka botol maa ke kaatiɗo katta Mellayi bala ɓayaw, asan
         ke kappenta ma Masi. 13 Ay oko keeke pe, na enewɗitoŋ gu zeneetoŋ alɗitoŋ kalaa ɗa ma diigaŋgeetaw kooko maa
         na deegeyɗe oko kuŋ, guta cepellatoŋgu semeetoŋ uwwa.Pol enaa Mella oko giimi ku Epez14 Ay ɗakko appe na darasɗo unti Mella Baaba, 15 gata maa gu ballee paracco ku kiɗaati o ku samaani okomma min oko gata. 16 Na enaa Mella gata ma lekka darjane ta yaata, maa ga issittoŋ gudirane ma Ruuhanti ku deeɗo giimi maa gu galbigeeco hamalla gaari. 17 Na enaa kulla Mella maa ga Masi nuntiɗo galbigeetoŋ ma amannitoŋ oko gata. Kuu deeɗo amma aatti ƴekkiti aleŋ ettu
         maa gu cartee atenta ɗakko kiɗaati o aleŋ ger maa gi balti titenta. 18 Goŋŋakite, ma gimtee Mellayi paracco, ku gasakka gudirane ku maa ku ibinɗo kadar gi
         ƴekkiti Iisa lekka ɗa girrarru. 19 Na enaa Mella ku maa ku ibinicca ta tirta ƴekkiti Masi maa ga lekka, gata ma kakawwica
         kayaati gimi, o na enaa maa ga onoɗɗitoŋ ta kaw ma barkane parattí ma aaye oko gata.
         20 Ma gudiranti pa ma aayine gi loboɗɗine, ga Mella gederra ga leeɗo latta ma kakee ƴiila
         ta kaw min maa ke enaa o min maa ke moyaa. 21 Ay oko gata, gi darjane oko samaane paratti maa ga leelo ma Iisa Masi oko giimi ma
         temekka saananti Iisa Masi. Cepellineegu semeetee Mella wikinne paratti, diiman diiman.
         Amin.
         
            

         
      

   
      
         4
Baamico gimtee Iisa beenannico41 Naa Pol, gu bakamminoo daŋayi asan na lubbiyee oko Miltine. Haŋka pa, oko keeke maa
         na ketepeyyitoŋ, na enewwitoŋ ku dekerriɗo ku jobbicca nunto ma wagee ma kolliti Mellayi
         maa ga kolowɗitoŋ. 2 Latta maa ku leewayo oko giimi paracco ku leewoŋga diiman bala cipilo ta kayyeetoŋ,
         ma dettuwe o ma sabur. Ma ƴekko ku seƴekkoŋ gaari aattoŋ. 3 Ma aapiya ma kapakkitoŋ, ku dekerroŋ ku nunticca baamitoŋ teete ma asaa min oko Ruuhanti Mellayi.4 A gata pa, ziiti Masi kaƴi ka o Ruuhanti Mellayi kulla kaƴi ka. A Mella pa kulla kolowwitoŋ
         ku maa gi ucawtoŋ oko gata deeɗo kaƴi ka. 5 A Miltine kee Iisa Masi pa kulla kaƴi ka, o amannitine kaƴi ka o baatemtine kulla kaƴi ka. 6 A Mella pa kulla ma ay Tattine parattine, o ga ay kayaatine parattine, o ga lobokka
         ma kee parattine o ga aayine parattine, gata kaƴi ka.7 A innasoo, ga kulla kaƴi aɗe min aattine ga Masi berewwiyee gudirane, aleŋ tamanne maa ga gata ma beraa aŋka. 8 Ay ɗakko appe, gi Kitamniti Mellayi beneyɗe gee:«Maa ga kalapɗo uwwa,ga marrikiko ma gata giimi maa ga bamakkeo ga biryoo oko giimo lawwi samaane+.»9 Beneyyi keeke ma beneyya gaa: «maa ga kalapɗo uwwa» garaa kadar ga Masi omma ga kalpiɗo
         samaani, ga beereero ƴa omma kiɗaati, 10 o Masi pa ma beereero kiɗaati, ay gata ka kulla ma kalpeero namma ya uwwa oko Mellayi.
         Kalpiti uwwa samaani pa, ay ku maa ga uniyya were paratti. 11 Ay gata ma berewwineegu gudiraŋgee kooko: Giimi daare ga leyyiy gu deeɗe n̰amaakeetee, o daare pa nabiinigee, o daare pa tasaaweeti kabarre ta daana, o daare pa maggeeco gimtee Mellayi o garaaweetee beneyti Mellayi. 12 Giimi kooko pa, ga leyyiy oko gimtee Mellayi, ku maa gu gederriɗo gu tattipiyya lubbico
         maa ga Mella berewwiyo. Ay goŋŋakite pe, ga ziiti Masi deeɗo talta, 13 namma ga kee ma ay ziiti Masi sarɗo, parattine baamenta sawa aattí amanniti o ibinti
         oko Runti Mellayi, o ke deeɗo giimi ma niyyenta amanniti, aleŋ ta Masi, ma lekka ɗa maatiki ma koyowwiyee.14 Goŋŋakite ke sawa ɗa payya ma miici. Mileŋ ke daa pe giimi ku tawaaleeta, gu giimi
         ma garaa beneyyi ma borooli gederra ɗa payya gu daɓallinne, ke oyyiɗo oko giraanico
         ma samaane ɗa. Ke daa ɗa kulla aleŋ markaba maa ga ussu o lokkomco ammo tororoyyaca
         gu katawɗikiti iŋee o iŋee. 15 A innasoo ga aŋka pe, ga kee aattine ke beneyɗo seene ma ƴekko. Goŋŋakite, ke maɗaa
         ma gaartine paracco maa ke leewa namma ke deeɗo sawa aleŋ Masi, gata ma ay kayaatine.
         16 Ay ma gata gu gimtee bakamɗe ma ƴekko zeneeco, aleŋ ziiti gimi, maa gu assitee paracco
         kapakkee ma bin̰n̰a. Gaa kulla nussane ka zii aɗe leewaa lubbiti ma butulti, ga zii
         paratti deewa talta. A giimi ma bakamme zeneeco pa, ma amanno oko Masi, nowotta pe
         kulla goŋŋakite aɗe. Guu ƴekka beenannico o gaa kulla kaƴi aɗe leewaa lubbiti, ga
         zii kee ma ay giimi ma dowwiy galbigeeco oko Iisa, maɗaa samaane ma gudiranti Masi.Nunto ta tippa o ta haŋka17 Giyyoŋga beneyyi keeke maa na beneyyatoŋ: Aɗoŋ nunta ɗa ku lewɗo payya aleŋ giimi
         ma aabaddaa ɗa Mella o gi mooyico gayee ɗa maatiki. Keeke pa, ay gata maa na ɗelekkatoŋ
         ma semeetee Miltine. 18 Mooyico aaye namtuwwi, ay ɗakko appe gi hayaatanco alɗo arro min oko gita maa ga Mella
         beraa, asan gu kayyeeco talta guu alɗiya ibina ɗa butulti Mellayi. 19 Guta pa passallaa ɗa payya ka samaane o ka miɗɗa. Guu lewɗo latta paratti ma wagee
         ɗa, o gu leewa gaari ma negekkay unti Mellayi bala warro.20 A kunta pa, ay goŋŋakite ɗa ku ɓeldiy gaari maa ku ibiniyya Masi. 21 Ku giyyiya saa pe beneyyi ma beneyya ma gaartee Masi, ma giraane maa ku gasse, o ku
         ɓeldica seene tee ta gaartee Iisa. 22 Giraane pa maa ku giyye, ay maa ku poocicca maaƴi nuntitoŋ ta tippa maa ku lewɗo miɗɗa.
         Ku aŋka ku lewɗo gaari ku miɗɗa ma daɓallatoŋ guu niŋgitoŋ. Ay goŋŋa appe ku alɗo
         tippa. 23 A gata pa, aŋka gi Ruuhanti Mellayi magicca mooyitoŋ kuu deeɗo giimi ku marawta. 24 Goŋŋakite pa ku deewa pe giimi ku marawta, o ku kilgiyenta aleŋ maa ga Mella aŋka.
         Kuu nunticca pe nunto ta ɗayaŋ o ta salan̰ bala er̰n̰e unti Mellayi. Nunto taata pa,
         asaa min seeniti.25 Ay ɗakko appe, naa ku aɗoŋ borolla ɗa. Ga kulla kaƴi aɗe beneyye seene ka oko giiti.
         Parattine ke ay nussaŋgee ku zii kaƴi ka. 26 Kuu boŋse gi boŋsitoŋ aɗitoŋ issa ɗa zunubgeyyo. Misiloŋca min maa gi paato alɗe galaa
         ɗa missa. 27 Anne duwa ɗa kulla oko Seetanni ga gassiɗo botol ga un̰n̰ittoŋ. 28 Ga mariŋ duwaati oko maasiti. Gaa lubbiɗo ma pittee ku maa ga nunticca hayaatanti
         ma ka tirta. Goŋŋa, ga gasakka maatiki ku maa ga gaayiɗiy giimi maa gu lawwi koyowwiyo.
         29 Ga ya beneyyi kaƴi ka miɗɗa addo ooma ɗa min beneetoŋ. Innasoo, ku cemekkoŋ beneyyiŋgee
         ku samaane ma gayay gittoŋ. Goŋŋakite, gu beneyyiŋgeetoŋ eterrayo barkane oko giimi
         ma geeway. 30 Aɗoŋca zorontiya ɗa Ruuhanti Mellayi maa ga berewwine. Ma gita, ga garee kadar ku ay kuntee, o ku leewa kabarre kadar
         gi meene akka asa maa ga Mella asittoŋ cimma ta kaw min oko gaari ku miɗɗa. 31 Baamo ta gaaro o boŋso o bogor o hawwane o n̰ilaw, ku cimmoŋgu maaƴi min aattoŋ. Aɗoŋ
         dee ɗa ta kaw giimi ma gidaani ɗa. 32 Deyyoŋ soo gidaani oko gittoŋ o ku deeniyo hanuŋgee. Saamayyoŋ beenannitoŋ aleŋ maa
         ga Mella saamiyittoŋ ma Masi.
         
            
               	Elloŋ Soom 68.19. Gata pa beneyya ma gaartee Mellayi aleŋ sultan ma gederriyoo oko kasiimigeetee bookati.
                     Iŋeekite pa ga Pol kappica salaatiniyye oko Masi.

Nunto aatti purtuwwi51 Kunta pa, ay rontee Mellayi ku ƴekkenta. Kaaka pa, ku jobboŋga butulti. 2 Nuntoŋ aattí ƴekkiti aleŋ ta Masi maa ga ƴekkinnee. Gata pa ƴekkinee namma ga biriyya ziiti gaddantine, aleŋ saɗikane
         ma daanee oko Mellayi. Biraw ta ziiti pa, ay aleŋ saɗikane ta baaro.3 Haŋka pa, ga kunta deero gimtee Mellayi. Ay tirta ɗa payya ku lewɗiy gaari kooko:
         diyyo ta daato e baŋ pa ta miɗaayo bala paate, o liyaw ta gaari ma negekkatoŋ unti
         Mellayi, o kaarito ta lawwo. Gaari aleŋ kooko pa, ku aɗoŋgu beneyya ɗa kulla ta kaw,
         4 o ga tirta ɗa ta kaw ku beneyɗo beneyyiŋgee ku jaaliti o ma gayee ɗa maatiki, o ma
         ay ku noƴƴiti gaaro. Innasoo, ku leenee barkinti oko Mellayi. 5 A gata pa, ku ibinoŋ kadar gu giimi ma deyekka daati e baŋ pa miɗi bala paate, o ma
         leewa gaari ma negekkay unti Mellayi, o ma kaaratta lawwi, ga Mella beraayo ɗa ya
         maatiki kaƴi aattí mulunniti, gita ma ay ta Masi kulla. Giimi kotti ma aŋka ƴiila lawwi ay aleŋ giimi ma aabadde
         zorri.6 Ga gimu aɗitoŋ daɓalla ɗa ma beneyyiŋgee ku daana gaa aacco pa, gu alɗo lekka ɗa sewen.
         Ay saananco gaari ku miɗɗa aleŋ kooko appe, ga bogorti Mellayi galawɗiyo oko giimi
         ma pooce jobbiti. 7 A haŋka pa, ku aɗoŋ kappa ɗa ma giimi kotti ma pooceero jobbiti ku lewɗo gaarco maa
         gu leewa. 8 Tippa ɗe ku aaye namtuwwi, a haŋka pa, mileŋ ku kappenta ma Miltine, ku oome purtuwwi.
         Nuntoŋ pe aleŋ giimi ma aaye aatti purtuwwi ka. 9 Purtuwe pa, laatoŋ ku deeɗo giimi gidaani o ɗayaŋ o ku daŋgam unti Mellayi. 10 Dekerroŋ ku passalɗiya ma daanee oko Miltine. 11 Aɗoŋ issa ɗa pittoŋ oko lubaaki ku miɗɗa o gu gayee ɗa maatiki, maa gu giimi ma aaye
         namtuwwi leewa, innasoo, ku cimmoŋgu lubaaki kotti car̰aŋ purtuwwi. 12 Lubbico giimi kotti maa gu leewa ma kiilo, ay lubbi ka jaaliti, namma gi jalawɗiyee
         oko gimu ma beneyya. 13 Guu gaarco deero gaarenta car̰aŋ pa, ga lattaaco maa gu leewe kee, okomma saa pe purtuwwi.
         14 Gaa latta paratti ma aaye purtuwwi deeɗo saa pe purta. Ay ɗakko appe gu giimi rewɗo
         goo:Wacu min waano, ga kii ma oƴee,wacu min aacco giimi ma matakke,gaa Masi leeɗum purta.15 Kaaka pa, ku pakarratini ta tirta oko nuntitoŋ. Aɗoŋ nunta ɗa aleŋ giimi ma ibina
         ɗa gaari. Nuntoŋ soo aleŋ giimi ma ibina gaari. 16 Wikinne aɗe maa kuu gasse botol ka liyaawi latta ka samaane, ku leyyoŋga, asan ga
         wikinnitine ka haŋka keeke gu giimi leewa maani gaari ku miɗɗa. 17 Ay oko gaari kooko pe na beneyɗitoŋ naa, ku aɗoŋ dee ɗa giimi ma ibina ɗa gaari. Innasoo,
         ku dekerroŋ ku ibiniyya latta maa ga Miltine aŋka ku leeɗiya. 18 Aɗoŋ ar̰aa ɗa ku mowoɗɗo ma mirmi, asan gi mowwo ta mirmo esekkatoŋ ku lewɗo alala.
         Deyyoŋ soo unenta ma Ruuhanti Mellayi. 19 Kuu deero unenta ma gita, ku reeway ma gittoŋ riyaawiŋgee ku logawti Mellayi ma aaye
         Kitamniti o riyaawiŋgee ku maani ma asaa min oko Ruuhanti Mellayi. Reewoŋga o ku logokkoŋga
         ta sii sii ma galbigee paracco. 20 Ay ma semeetee Miltine kee Iisa Masi ku lewɗinee diiman barkinti oko Mella Baaba oko
         latta paratti.Nunto ta miɗaayo ma daacco21 Ma karmiytoŋ oko Masi, ku oyyoŋ ku joboɗɗiya ka beenannitoŋ.22 A kuŋ daati pa, oyyoŋ ku joboɗɗiya ka miɗittoŋ aleŋ maa ku joboɗɗiya ka Miltine, 23 asan ga miiɗi ay kayaati oko daatti, aleŋ tee ta Masi maa ga alɗo kayaaco giimi ma
         temekka saananti. Masi pa, ay Najjaayaco oko guta ma ay ziiti. 24 A mileŋ gu giimi ma temekka saananti Iisa Masi oyaa gu joboɗɗiya, gu daati pa kulla
         oyowwu gu joboɗɗiya ka miɗicco oko gaari paracco.25 A miɗi, kuŋ pa kulla ƴekkoŋgu daattoŋ aleŋ ta Masi maa ga ƴekkiɗiy giimi ma temekka
         saananti, namma ga biricca hayaatanti oko guta. 26 Gata pa birca oko giimi ma temekka saananti ku maa gu deeɗo duwenta oko Mellayi ka.
         Gaa apilɗiy ta wac wac ma acco ta ammo o ma beneyti. 27 Keeke pa, ga leyya ku maa ga gaariɗiy oko gata ɓeelenta ma samanco giimi ma temekka
         saananti, aleŋ gomosso maa gu panakkicca ga miɗi asicca icca, bala gi murunda gi lekka
         o bala ga ziití karsimenta, o bala gi oorane gi lekka. Keeke pa, ga aŋka gu giimi
         ma temekka saananti deeɗo salan̰ bala er̰n̰e. 28 Ay goŋŋa appe, ga miiɗi deeɗica ƴekekko daatti aleŋ ziiti maa ga ƴekka. A gata pa
         gimu ma ƴekkaca daatti, ƴekkeero gata saa. 29 Lekka ɗa gimu ma poociya ziiti, innasoo ga panakka o ga beree tiyaw aleŋ ta Masi maa
         ga panaɗɗiy giimi ma temekka saananti. 30 A keeta pa kulla, ay nussaŋgee ku ziiti aɗe. 31 Kitamniti Muusa beneyye gee: «Ay ɗakko appe ga miiɗi asiɗo ooma min girco tatti ma yaati, gaa deeɗo
         nunta ma daatti. Gaa serco appe gu deeɗo pe zii kaƴi ka+.» 32 Aatti beneyyi keeke pa, lekka seene ta yaata teete ma kiilenta. Naata pa, beneyyatoŋ
         naa gi seene taata garaa kappiti Masi ma giimi ma temekka saananti.33 A kunta pa: Ga kulla miiɗi aɗe ƴekkica daatti aleŋ gata saa, o kulla daate aɗe gi
         karmiyya mittí.

Nunto ta miico ma gayyeeco61 Kuŋ miici pa, geewoŋga beneyco gayyeetoŋ ma weewitoŋ. Keeke pa, ay gata maa ga Miltine
         aŋka o ga ɗayaŋ unti. 2 Min oko hukumnigeetee Muusa, gi tee ta omma maa ga Mella beneyɗe gaa ga beraa latta ka samaane oko ma jobbica
         ay teete: «Cipiliy semeetee taccum o ku yaacum+.» 3 Ka samaane maa ga beneyye gaa ga beraa pa ay keeke: «Ki nowotta parhinenta o meenicam
         deewa maani kiɗaati+.» 4 A kuŋ gayyee ku miɗitta pa, aɗoŋgu boŋossa ɗa rontoŋ, innasoo ku cipiloŋgu ma yooko
         o ma beneyyiŋgee aleŋ maa ga Miltine aŋka.Nunto ta lawwee ma melleeco5 Kuŋ lawwee pa kulla, geewoŋgu melleetoŋ koo ku iŋee kiɗaati ma karmiyo ta seene o
         ma galbane kaƴi ka, aleŋ maa ku joboɗɗiya ka Masi. 6 Keeke pa, ku aɗoŋga leewa ɗa wikinne maa gu elelɗitoŋ ka gu melleetoŋ, kuu deeɗiyo
         daanayo. Innasoo, ku leyyoŋga maa ga Mella aŋka ma galbane kaƴi ka, aleŋ lawweetee
         Masi. 7 Lubbaniyo oko melleetoŋ ma niyyane kaƴi ka, aleŋ kuu ku lobokkee saa oko Miltine,
         ay oko giimo ɗa. 8 Kunta pa leyyoŋ kabarre kadar, ga kulla kaƴi aɗe, caŋ ga dee lawwu e baŋ ga lawwu
         ɗa, ga Miltine akkeeca bira haggane ma wagee ma samaane maa ga leelo. 9 A kunta pa, melleeco lawweyyo, leewoŋgu kulla ma karaamane lawweetoŋ aleŋ tanco maa
         gu karmayɗitoŋ. Duwatini arro oko makkiti. Ku lekka kabarre, caŋ ga dee oko kuŋ e
         baŋ ga oko lawweetoŋ, ga Miltoŋ aaye uwwa samaani. Gata pa aparray ɗa giimi, leeway
         sawa ka.Booka ta amanniti10 Haŋka pa, oko dessití maktup teete, na beneyyatoŋ: Diyyoŋca gudirantoŋ min oko Miltine
         gata maa gi tanti maani ta kaw. 11 Issoŋgu lawwi paracco koo ku taraawi maa ga Mella birtoŋ ku maa ku gederriɗo ku warriyyee
         talta oko tawalti Seetanni. 12 A gita pa, bookatine ay ma gimu ɗa, innasoo gi ay ma malaykatnigee ma taattuweeco
         ma poociya Mella, o ma sawaataŋgee ma lekka hukumne dunuune teete ma aaye namtuwwi
         o ma awaaradgee ma nowotte beenanne samaane o kiɗa.13 Ay ɗakko appe naa ku oosoŋgu lawwi paracco koo ku taraawi maa ga Mella birtoŋ ku maa
         ku gederriɗo ku hamalliɗiy gaari. Goŋŋa, maa gii meene ta miɗɗa aseero ku waraɗɗa
         talta bookati namma ya dessiti. 14 Kaaka pa, ku warroŋ uwwa. Gi seeniti Mellayi deetoŋ aleŋ karrap maa ku onoɗɗiy abittoŋ.
         Gi nuntitoŋ ta ɗayaŋ unti Mellayi deetoŋ aleŋ kaɗiyyu ka sarni ma ocokkatoŋ. 15 Sokkoŋgu zeneetoŋ ku taasicca kabarre ta daana ma eterrayo aapiya oko giimo. Sokko ta zeneetoŋ pa, ay aleŋ n̰uura maa ku esekka.
         16 Wikinne paratti, gi amannitoŋ deetoŋ aleŋ dargiggi. Dargiggi pa, ocokkatoŋgu jollee
         ma lekka okko maa ga Seetanne, gata ma ay miltí miɗɗati, dawaɗɗitoŋ. 17 Duwatini oko najjiyti Mellayi gi deeɗitoŋ aleŋ taagiyyu ka issiti wikinne ka bookati.
         Baamoŋga kulla talta beneyti Mellayi, gata ma ay aleŋ seepane maa gi Ruuhanti Mellayi beraatoŋ. 18 Keeke pa paratti, ku leewoŋga ma duhaaniŋgee o ma inno min oko Mellayi. Wikinne paratti
         ku enewwoŋga Mella aleŋ botol maa gi Ruuhanti garawwitoŋ. Oko keeke pa ku nuntoŋ nadiraŋgee.
         Enewwoŋ Mella bala nambo oko gimtee paracco.19 Inninawga kulla Mella oko naata maa ga biriyyaw beneyyiŋgee na taasicca bala ɓayaw
         seene ta kiilenta maa ga gaarineeca haŋka ma kabarre ta daana. 20 Ma alawtu tee ta daŋayi teete aɗe kulla, ga Mella gaginoo n̰amaakatí kabarre ta daana,
         maa na taasicca oko giimo. Haŋka pa ku inninawga Mella ku maa na gederriɗo na taasicca
         bala ɓayaw aleŋ maa ga aŋka.Salammo ta dessiti21 Haŋka pa, na n̰akammatoŋga Tisik, sintine ka ƴekkenta ma ay lubaaka ka damannenta
         jobbiti butulti Miltine ku maa ga deeɗitoŋ beneyya ku ibinɗiy gaartaw paracco o nuntitu
         o maa na leewa. 22 Na n̰akammatoŋga oko kuŋ ku maa ga deeɗitoŋ beneyya ku ibinicca nuntitini o ku maa
         ga issittoŋ gudirane galbigeetoŋ.23 Ga Mella Baaba o Miltine kee Iisa Masi biraayo oko seneeto aapiya o ƴekko o amanno.
         24 Ga gidaanuwti Mellayi dee ma giimi paracco ma ƴekkaa Miltine kee Iisa Masi, ma ƴekko
         ma gakamma ɗa ta kaw.
         
            
               	Elloŋ Oomiti min Masir 20.12.

               	Elloŋ Oomiti min Masir 20.12.

            

         
      

   
      
         Pilip
1234
   
      
         1
Salammiti Pol oko giimi ku geegar ka Pilip11 Naa Pol ma giitu Timote, lawweetee Iisa Masi, ni salammatoŋ. Maktup teete pa ni ketepeyyatoŋca
         oko kuŋ, gimtee Mellayi ma kappenta ma Iisa Masi, kuŋ ma nowotte geegar ka Pilip.
         Ni ketepeyyatoŋca oko ajaawaŋgeetoŋ ma gayaaweeco o oko kuŋ parattoŋ. 2 Ga Mella Tattine o Miltine kee Iisa Masi leetoŋ gidaanuwe o gu biraatoŋ aapiya.Pol enaayooga Mella oko giimi ku Pilip3 Kulla wikinne aɗe maa naa mooyitoŋ, na leewee barkinti oko Mella Miltu. 4 Keeke pa, na leewaa diiman ma parhane, wikinne paratti maa naa enaa Mella oko kuŋ
         parattoŋ. Haa, na leewee barkinti oko Mellayi ma parhane, 5 asan ga min meene maa ku dowɗiy galbigeetoŋ oko Iisa Masi ya haŋka ku timmeero ma
         nii oko taasití kabarre ta daana. 6 Mella pa, gata ma delewwitoŋga paaɗe aattoŋ lubbi ka samaane keeke dowwiyee ɗa, namma
         ga asiyya tattipa pe meene maa ga Iisa Masi asawɗo. Keeke pa, na lekkee kabarre ma
         seene kadar ga akka dee. 7 Ƴekkitu maa na lekkitoŋ parattoŋ aaye pe butultí aɗe, asan ku aaye galbantu. Gidaanuwti
         Mellayi maa ga biryaw ka taasití kabarre ta daana pa, ga kuŋ kulla parattoŋ gasakkiya.
         Wikinne maa gu bakamɗinoo daŋayi o wikinne kulla maa na taraɗɗica o maa na garawɗiyooca
         seene oko giimi ma aŋkica ɗa kabarre ta daana, ga parattoŋ ku gaayinoo. 8 Mella ellano a ga geewano kadar na ƴekkatoŋ parattoŋ, ma ƴekko ma okomma min oko Iisa
         Masi.9 Ay ɗakko appe, na enewɗiya Mella oko kunta maa gi ƴekkitoŋ gaayiɗo ta ƴiila, ku maa
         ku ibiniyya ta tirta o ku gederriɗo ku akawɗiy gaari. 10 Goŋŋa ku gederra ku passalɗiya ma wagee ƴiila o ku deewa purta unti Mellayi o ga lekka
         ɗa ma gederra ga luumiyittoŋ ma gaari meene maa ga Masi asawɗo. 11 Innitu ta Mellayi payya pa, ay ga Iisa Masi gaayittoŋ ku lewɗiy gaartoŋ paracco ɗayaŋ
         unti Mellayi, meenti taata. Ma gaartoŋ kotti pa, ku cepellay semeetee Mellayi o ku
         logokkaa.Kabaayargeetee Pol o lubbiti12 Seneeta, na aŋka ku ibinɗo kadar gi baamitu ta daŋayi teete, birti botol oko kabarre ta daana gi tacilɗo ta ƴiila. 13 Ay goŋŋa appe gu asaakargee paracco ma tarakkaca karaayiti tattuwe ka tatta ka Rooma o gimtee paracco ku karaayiti ibinɗe samaane kadar gu bakamminoo asan na lobokkee
         oko Masi. 14 Seneeta ku maani pa ma ellica nuntitu ta daŋayi, gi damannico oko Miltine deero maani,
         guu tasawɗiya beneyti ta ƴiila bala ɓayaw.15 Daare pa tasay gaartee Masi ku maa gu giimi elelɗiy pe guta ka min oko naa maa gu
         ƴiilinno iɗiico giimo. A daare pa ma aŋka ɗa ello min oko giimo tasaaca ma galbane
         ta purta. 16 Guta kooko pa lobokka asan gu ƴekkano, lekka kabarre kadar ga Mella gaginoo iŋee daŋayi
         ku maa na taricca kabarre ta daana. 17 A guta soo ma tasay gaartee Masi maa gu giimi elelɗiy gi mooyico taata miɗɗa ka, asan
         gu mooye oko kanco ka, gu ziɗɗiyyawga sippitu daŋayi. 18 Naa soopa gi suuraw ɗa ta kaw caŋ gu daare tasay maa gu deeɗo ellenta min oko naa
         o daare tasay ma seene, serco gu tasay gaartee Masi. Ay oko keeke appe na alɗo parhinenta.Naata soopa nowotta appe parhinenta min haŋka ya omma kulla, 19 asan na lekkiyo kabarre oko diigaŋgee kooko paracco, ga Mella akkino najjiya. Keeke
         pa deewa asan ku enaa Mella oko naa, o asan gi Ruuhane ta Iisa Masi akkino gaaya. 20 Maa na aŋakke ma gudirantu parattí o maa na ocokke ta tirta teete pa, ay na alɗo lee
         ɗa ya jaalo paalta ka kulla oko maa ga Mella enewwinoo na lewɗiya. Gaa min haŋka ya
         diiman, bala ɓayaw, ga naata gaariyya ma ziitu tattuwti Masi, caŋ ga ma hayaatantu
         dunuuniti o caŋ gi deewaw meene kulla.21 Oko naata, gi hayaatane ay Masi. A muutu pa, ƴiilawca hayaatantu tee ta dunuune teete.
         22-23 A naa nowotta missa pa, ma ziitu aattí dunuune teete, na gederra missa ma lubbitu
         na lewɗo ka samaane. Kaaka pa, na kalawwica seera seera. Na ibina ɗa payya, baŋ ga
         ay ŋawwa ma ƴiila: Ay nunto e, e ga muutu? A maa na aŋakke soopa ay muutu, maa na
         kaatiɗo na deeɗo nunta ma Iisa Masi, asan gi nunto ma Iisa Masi ƴiila latta paratti.
         24 Saanantoŋ soopa, gi samaane ƴiila na nuntiɗo dunuune teete. 25 Ma keeke pa, na caɗawwica kadar na nowotta dunuune teete ma kunta parattoŋ ku maa
         na gaayittoŋ ku sappiɗo aattí amannitoŋ ma parhane. 26 Ay goŋŋakite pe ga maa naa ase yooka wikirtoŋ ku gassiɗo ƴiila gudirane, ku maa ku
         logiyya Iisa Masi oko latta maa ga leyyaw.Nunto maa gi kabarre ta daana enewwine27 A kunta pa, nuntoŋca nunto ma wagee ma kabarre ta daana ma beneyya ma gaartee Masi, maa gi nuntitoŋ deeɗo tee ta giimi koo ku mulunniti Mellayi. Goŋŋakite, naa yookeero wikirtoŋ e baŋ naa yookeero ɗa pa kulla, na geewa kadar
         ku bakamme talta, ma Ruuhanti Mellayi ku alɗo kaƴi ka, o ku nekerra parattoŋ sawa
         ma galbane kaƴi ka, oko amanno ma asaa min oko kabarre ta daana. 28 Aɗaaniyo ɓaya ɗa ta kaw oko giimi ma aŋkitoŋ ɗa. Ma keeke pa, ku garaayo kadar gu
         kataa masilti, o ku garaayo kadar ga kunta aaye botol ka najjiyti. Masilco oko guta
         o najjiytoŋ oko kuŋ, paracco appe pa asaa min Mellayi. 29 Ay ma saananti Masi ga Mella oyyiɗe ma gidaanuwti ga birittoŋ botol ku maa ku duwɗiy
         galbigeetoŋ oko Masi. A gata pa, ay maa ku duwɗiy ɗa ka oko gata, innasoo ga ay maa
         ku diigiyɗo kulla oko Masi. 30 Nikirtoŋ ta haŋka teete pa, sawa ka ma tanni maa ku elle tippa, o haŋka kulla na nekerra
         missa. Keeke pa ku lekkee paaɗe kabarre.

Jobbo ta gaartee Masi21 Masi gaayitoŋ ɗa paaɗe ku dekerriɗe e, o ga oolitoŋgu ɗa aɗe galbigeetoŋ asan ga ƴekkatoŋ
         e, o ma Ruuhanti Mellayi ku baame ɗa aɗe ku alɗo kaƴi ka e? Ku ella ɗa aɗe saamuwco gittoŋ o ku henneyya
         beenannitoŋ e? 2 Haŋka pa, ku nuntoŋ o ku baamoŋ zeneetoŋ. Gi ƴekkitoŋ, o ga ka galbigeetoŋ, o mooyitoŋ
         dee kaƴi ka. Goŋŋa ku parhannano ta kaw. 3 Aɗoŋ lee ɗa ya maatiki kaƴi ma aŋko ta ƴiilico gittoŋ e baŋ ga ma cipilo ta kayyeetoŋ
         maa gu giimi elelɗitoŋ, innasoo bala cipilo ta kayyeetoŋ gu gittoŋ ku un̰n̰oŋgu ƴiila
         uwwa min oko kuŋ. 4 Aɗoŋ ella ɗa latta ma deewatoŋ samaane oko kuŋ ka, innasoo, ku elloŋ ma deewayo samaane
         oko gittoŋ. 5 Nuntoŋ pe goŋŋakite aɗe beenannitoŋ. Ay teete appe ma ay nuntiti Iisa Masi.6 Iisa Masi pa, gata ma sawa ka ma Mella,gaariya ɗa pe tattuwti kaaka.7 Innasoo ga yooke ziiti,namma ga icciɗe nunto aleŋ ta lawwi.Gata pa gu weyya aleŋ tee ta giimo teete aɗe,o ga deero ibinenta aleŋ gimu.8 Gaa leeɗiya ziiti rootta ta kaw,maa ga jobbiyya ka Mellayi,namma ga oyyiyya muutu,muutu ka jaaliti asan gu paapiya kuruwayi.9 Ay ɗakko appe ga Mella un̰n̰iyyaga gagiyya uwwa ta kaw,gaa biriyyee seme ma ƴiilay seme paracco,10 ku maa ga ma seme koo ku Iisa kooko,gu paracco ma aaye samaani,o ma aaye kiɗaati,o ma aaye aattí kiɗaati asiɗo darsa unti.11 Gii dunuune parattí asiɗiy cipila semeetee Mella Baabao ga kulla kaƴi aɗe beneyyakadar ga Iisa Masi ay Miltine+.Nuntico giimi ma dowwiy galbigeeco oko Iisa Masi12 Ay goŋŋa appe, seneetaw ku ƴekkenta, kunta kulla jobokkiya aɗe ka Mellayi. Haŋka pa
         ku aɗoŋga lee ɗa keeke maa na alɗo ma kunta ka, innasoo ku leewoŋga keeke samaane
         ƴiila haŋka maa na alɗo ɗa. Najjiytoŋ pa, ku gaaroŋca ma lubbi maa ku leewa oko gittoŋ.
         Gata pa ku leewoŋga ma ɓayaw o ma aziro, 13 asan ga ay Mella ma esekkatoŋca aŋko o liyaw ta garrarritee kuu lewɗiy aleŋ maa ga
         aŋka. 14 Latta paratti ku leewoŋga bala ŋor̰omr̰imo o bala kalaatane, 15 ku maa ku alɗo dee ɗa luumiyenta o gu galbigeetoŋ deeɗo purta. Goŋŋa ku ay rontee
         Mellayi ma lekka ɗa er̰n̰e aacco giimi koo ku dunuune teete ma daɓalla ka, o gu jobokka
         pe botol ka miɗɗa ka. Ku pacakke aleŋ ayyayyi aattí dunuuniti, 16 asan ku cepelliya beneyyi ka hayaatanti. Meenti Masi maa ga asawɗo taata, ay meene maa na asittoŋ loga. Ku akka gaara cur kadar gi gaɗɗitu
         o diigantu maa na leelo tee aattoŋ oomeero ɗa gonek ka. 17 Ma amannitoŋ pa, ku lobokkee oko Mellayi. Lubbitoŋ kaaka maa ku leewa pa, ay aleŋ
         saɗikane maa ku soƴee oko Mellayi. A gata pa, caŋ gu baartaw akka n̰aala gu deeɗo
         amsenta oko saɗikantoŋ taata, na parhanna o na parhanna ma kuŋ parattoŋ. 18 A kunta pa kulla deyyoŋ parhaŋgee aleŋ tanni, o ku deyyoŋ parhaŋgee ma naa.Timote ma giiti Epaporodit19 Naa aŋka na n̰aamittoŋga katta Timote ga deeɗitoŋ gassa, gaa Miltine kee Iisa oyye.
         Gaa yookeero pa, ga asiyyawgu gemma kabaayargeetoŋ, gi galbantu olaa paaɗe. 20 Na lekka ɗa gimu kaƴi aleŋ Timote ma ecekkiy gaartaw, o ga moyaatoŋ ta tirta teete
         aleŋ tanni. 21 Ku maani kooko paracco deyekka ma deewayo samaane oko guta ka, ma sapakka kanti Iisa
         Masi pa, gu deyekkaa ɗa. 22 Timote soopa ku lekka kabarre kadar ga gaariya kanti. Gata pa lubbeero ma naata, aleŋ
         miica saripti tatti, ku maa gi kabarre ta daana deeɗo taasenta. 23 Na aŋka na n̰aamittoŋga, innasoo na ellaa ƴa omma samaane latta ma deewaw. 24 A naata soopa, ga Miltine wacakkawga paaɗe kadar na akka kaata na deeɗitoŋ ella katta.25 Oko haŋka pa, naa e gi samaane na yookittoŋga Epaporodit, sintu o ga giitu ka lubbi,
         o ni bokaa sawa taasití kabarre ta daana. Ay gata maa ku n̰aaminawga, ga itiriyyawca
         gaayo maa na aŋka. 26 Na yokaatoŋga asan ga aŋakke ta tirta teete ellitoŋ parattoŋ, o gi galbanti koɗosse
         asan ku giyyeero ma ka parayti. 27 Ay tirta aɗe ga parayyeero katta muuti, gaa Mella soopa kawiyiyyee. Mella pa elle
         ɗa saamuwti oko gata ka, innasoo ga elleero kulla saamuwtu oko naa, ku maa gi zorontiytu
         alɗo gaaya ɗa. 28 Na asarra na yookittoŋga, ku maa ku deeɗiya ella kuu parhinɗo payya. Naata pa, ga
         keeke ma sorowwinoo deewaw acapta. 29 Jooboŋga ma parhane yaata, joobo ma ay ta gimtee Miltine, o gu giimi kotti ma lobokka
         aleŋ gata, ku karmiyoŋgu. 30 Epaporodit pa, oko lubbiti Masi ga birca hayaatanti namma katta muuti. Gata oyyeero ga misilicca hayaatanti oko lubbi
         maa ga ampane kee ay kunta ma leewa oko naa.
         
            
               	Elloŋ Esaya 45.23-24.

Botol ma ɗayaŋ ka najjiyti31 Haŋka pa seneetaw ku parhinoŋ oko kappitoŋ ma Miltine. Oko naata gi raɗɗaw ɗa na ɗillitoŋgu
         aattí maktup teete beneyyiŋgee maa na gaaritoŋgu min omma, asan gu daatoŋ dargane
         oko gaari ma asaatoŋ.2 Warroŋ maaƴi min oko giimi maa na kolaa naa kan̰n̰i+, ma katawkiko giimi botol ka miɗɗa ka, o gu beneyya goo ga ay ma taharro ku deewa
         gimtee Mellayi. 3 A guta pa, giimi ma taharre ma ta tirta ay keeta. Keeta aabaddiya Mella ma gudirane
         tee ta Ruuhanti, o ke logokkaa Iisa Masi, o gaari maa ke leewa ma gudirantine ka ke
         damanniy ɗa+.4 Naa aŋkiɗo na damanniɗiy gaari maa na leewa, na lekekka botol. Gaa kaƴi moyaa gaa
         ga gederra ga damanniɗiy gaartee maa ga leewa, ga naata pa gederra na damanniɗiy ƴiila
         kunni. 5 Maa gu weeɗinoo, na leelo meeni poppoɗi guu taharriyyaw. Naa ay Isirayelitnice kee ka balti Benjamin. Kookuweetaw paracco ay Ebireenigee horrigee o naa ay Ebireenice horre. Hukumnigeetee Muusa na jobokkiy aleŋ Pariziyennice ka ɗayaŋ. 6 Na bakammiy talta namma na deegeyɗiy giimi ma temekka saananti Iisa Masi. A gii nunto
         ta ɗayaŋ maa gu hukumnigeetee Muusa enee pa, lekka ɗa ma gederra ga luumiyinno gaa
         na jobokkiy ɗa.7 Gaartaw kotti, min omma na ellay aleŋ gasso, a haŋka pa saananti Masi gu deyyaw pe liyaw gonek ka. 8 Naata pa waraɗɗa ɗa oko keeke ka missa. Latta paratti maa na dowɗica galbantu deyyaw
         pe liyaw gonek ka, asan na gassiya latta ma lekka ƴiila tamanne. Gata pa ay maa na
         ibiniyya Miltu kee Iisa Masi. Saananti oko gata na poociy lawwi paracco maa na dowɗica
         galbantu, guu deeɗiyaw pe aleŋ suusu ka. Keeke pa na leyya ku maa na sarɗo na aawiɗo
         ƴiila kadar ga Masi nowotte ma naata, 9 o ga naata kulla leeɗo kabarre kadar na kappenta ma gata. Na nowotte kappenta ma gata,
         ma nunto ta ɗayaŋ ma okomma ɗa min oko naata, o ga min jobbico hukumnigeetee Muusa
         ɗa. Innasoo, gi ay nunto ta ɗayaŋ ma asaa ma amanno oko Masi. Gita pa asaa min oko
         Mellayi o gi baltí ay amanno. 10 Latta paratti maa na aŋka pa, ay na ibiniyya Masi o na ibinica gudirane ma naɗiya
         min muuti. Na aŋka kulla na aawiɗiy diigaŋgeetee maa na deeɗo aleŋ gata namma ya muutti,
         11 naa sarɗo caŋ ga ma ini me kulla ga Mella naɗinno meene maa ga naɗaɗɗiy giimi ma matakke.Sappo ta omma12 Na leewa ɗa pe naa na sariyo paaɗe oko gaari kooko paracco maa na deyekke, o na nowotte
         ɗa missa ta kaw bala er̰n̰e. Iisa Masi soopa, baaminoo maa na deeɗo kanti ka. Ay ɗakko
         appe na sapaɗɗo missa gaɓirati ku maa na baamicca haggane, gita maa na ibiniyya Masi.
         13 Seneeta, na leewa ɗa pe naa na baamica paaɗe haggane. Innasoo, ga ay latta kaƴi ka
         maa na leewa: Gata pa ay na rawtikkikoo gaari paracco ma ƴiile, naa diyyiɗo pe na
         sariyyee oko ka omma. 14 Na gaɗakka missa maa na sarɗo na baamicca haggane. Haggane taata pa, ay kolliti Mellayi
         ma asaa min uwwa samaani maa na deeɗo kappenta ma Iisa Masi. 15 Keeta pa parattine ma talta paaɗe amanniti, gi mooyitine dee aleŋ teete. A kuu lekka
         soo mooyo kaƴi ma ay aleŋ teete ɗa pa, ga Mella garaatoŋga butultí. 16 A gata pa botol ka haŋka keeke maa ke ecekke, ke anne utta ɗa, sappine aatti botol
         gata ka.17 Seneeta, dalakkino parattoŋ! Ma gittaw ni gaaritoŋga paaɗe botol ka icciti. Kaaka
         pa ku elloŋgu samaane giimi ma jobokkiya, 18 asan gu giimi maani leewe aleŋ kuu gu ecekkiya butulti Iisa Masi guu alɗiya leewa
         ɗa maa ga aŋka. Giimi kotti pa, leewiki liyaw gonek ka muutti Masikuruwayi. Keeke pa, na beneyyitoŋga diiman, o haŋka payya na ɗelekkatoŋga ma erco. 19 Guta pa kataa masilti asan ga min maa gu aabidiɗo Mella gu aabadde aɗicco ka, o gu
         cepelliy gollilco oko latta ma daayo jaalo, o moyoowico gu dowwiy oko lawwi koo ku
         dunuune teete. 20 A kee soopa ay gímtí mulunniti Mellayi, gita ma aaye samaani. Ke aŋakke koɗok asawti min samaani oko Miltine kee Iisa Masi,
         gata ma ay Najjaayatine. 21 Ay gata ma akkineegu maga zeneetine kooko ma hamalla ɗa, gaa leeɗiy gu deeɗo sawa
         aleŋ ziiti ma lekka darjane. Ay gata ma gederra ga leeɗiya keeke, asan ga lekkica
         gudirane maa ga gagiyya tattuwe ka dunuune parattí.
         
            
               	Giimi maa ga Pol kolaa gaa gu ay kan̰n̰i kotti pa, ay giimi ma leewe goo gu jobokkiya ka Mellayi. Ma seene pa gu jobokkiya
                     ɗa.

               	Mella pa beneyyiyee oko Biraayim gaa ga taharrayo oko gimtee ku miɗitta. Taharro pa
                     ay latta ma garaa kadar gu deero gimtee Mellayi. Haŋka pa, ga Pol gaa gi amanno oko
                     Masi ma garaa kadar ke ay gimtee Mellayi.

41 Ay ɗakko appe seneetaw ku ƴekkenta, na beneyyittoŋga keeke paratti ku maa ku baamiɗo
         talta aleŋ teete oko Miltine, kuŋ maa na ƴekka o na aŋakke ta tirta ellitoŋ, o kuŋ
         ma ay parhantu o ku ay haggantu ta nosorriti.Wasaane ta dessiti2 Kaŋ Ebodi, o kaŋ Sintis, na enaatoŋ haŋka ku ban̰n̰iɗo ku nuntiɗo daana beenannitoŋ
         o gi mooyitoŋ dee kaƴi ka asan ku kappenta ma Miltine. 3 A kiita pa ma ay giitu ka lubbi ka damannenta, na enaam ki asiɗiy gaaya daati kooko,
         asan gu gaayinoo nikirti maa na taasicca kabarre ta daana. Guta pa ma Kileema o ma gittaw daare gaayinoo. Gaa paracco gu semeeco alɗo kitipiyenta
         aattí kitamne ta hayaatanti.4 Nuntoŋ parhinenta diiman saananti Miltine. Na ɗelekka payya: Nuntoŋ parhinenta! 5 Ga dettuwtoŋ dee ibinenta ma giimi paracco. Gata Miltine asaa katta. 6 Kaaka pa, ku aɗoŋ karriya ɗa ya maatiki. Innasoo, ga ay ma inno wikinne paratti o
         ma lolliko ku gaarinneega oko Mellayi latta maa ku aŋka, o maa kuu enaa Mella ku leewinee
         barkinti. 7 Goŋŋa ga Mella beraatoŋca aapiya ma ƴiila latta paratti ma aaye kayaati gimi. Gita
         pa akkitoŋ tara maa gu galbigeetoŋ o mooyitoŋ nuntiɗo kappenta ma Iisa Masi.8 Haŋka pa seneeta, na enaatoŋ gi mooyitoŋ parattí dee oko latta ka seene o maa gu giimi
         karmayye, o oko latta ma ɗayaŋ unti Mellayi o ma samaane unti, o ma ay ka ƴekkiti
         ta tirta o ma ay ka nabbisiti, o gi dee oko ma deewee samaane oko gimi o ma ay ka
         logaawi ta tirta. Keeke pa paratti ay gata maa ku deeɗiya moyowwo diiman. 9 Maa ku ɓeldeero o maa ku gasse, maa ku giyye o maa ku elle min oko naa, paratti ku
         leewoŋga. Goŋŋa ga Mella deewa ma kunta, ga gata ma ay Miltí aapiyati.Parhanti Pol oko Pilippiyennigeyyo10 Na deero parhinenta ta tirta teete oko Miltine. Ma parhinnoo pa, ay ƴekkitoŋ maa ku
         lekka kuu gaarinnawca. Gita ku lekkica aɗe, gaa were maa ku gaaricca pa, ku alɗiti
         gasakka ɗa, gaa haŋka pa ku gaaricca paaɗe. 11 Naata pa beneyyiya keeke ay asan ɗa ga maatiki koyowwiyaw. Na ɓeldeero na alɗo diiman
         parhinenta oko maa na lekka ka. 12 Caŋ na lekka paalta ka kulla, na ibinti aɗe oko nuntitu, o caŋ na gassiya maani ƴiila
         kulla, na ibinti oko nuntitu. Diiman o were paratti, na ɓelɗiy gaari kooko. Gita pa
         ay nunto maa na alɗo diiman parhinenta caŋ na ayee e baŋ na mayaata, caŋ na lekkiya
         maa na aŋka, o caŋ na lekkiya ɗa. 13 Naa gederrayo oko gaari paracco, asan ga Masi beraw gudirane. 14 Gaa ma keeke aɗe, ku leeɗe samaane ku gaayinnoo diigaŋgeetaw.15 A gata pa kuŋ giimi ku geegar ka Pilip, ku lekkee kabarre oko keeke: Min maa na diiliɗe
         taasití kabarre ta daana wikirtoŋ maa na okomɗo min kiɗa ta Maseduwan, ga ay ma kuŋ kaytoŋ ka maa ke eddiɗe
         ka samaane. Min oko giimi ma temekka saananti Iisa Masi paracco, ay kuŋ ka maa ke
         gaayiɗe beenannitine aleŋ teete. 16 Wikinne maa na sarɗe geegar ka Tesalonik, maa na alɗo missa kiɗa ta Maseduwan, ga
         ay kunta ma n̰aaminaw lawwi maa na aŋka. Keeke pa ku leenawga ɗa kaytiŋ ka o ga seertiŋ
         ɗa ka. 17 Ma beneytu keeke pa na deyekke ɗa gasso ta maatiki min oko kuŋ. Na deyekke soo ga
         Mella gaayittoŋ barkane oko gaartoŋ ku samaane kooko maa ku lekka. 18 Ma maktuptu teete pa, na garaa kadar na gassiya latta paratti maa ku n̰aaminaw. Haŋka
         pa gu lawwi ooƴiyaw pe gonek ka. Epaporodit itirawgu lawwi maa ku berewwinaw, haŋka
         pa na noƴƴe ma lawwi. Lawwi maa ku birnaw kooko pa ay aleŋ saɗikane ma nobokka daana
         maa ga Mella oyee o gi daanee. 19 Mella, gata ma ay Miltu, akkitoŋga ɗooca latta paratti ma koyowwitoŋ, ma ayaawuwti
         ma gakamma ɗa ma aaye oko Iisa Masi. 20 Ay oko Mella Tattine gi darjane diiman diiman! Amin.Salammo ta dessiti21 Salammoŋgu gimtee Mellayi paracco ma kappenta ma Iisa Masi, o seneeta ma aaye kulla
         ma naa salammitoŋ. 22 Gimtee Mellayi paracco ma aaye ma naa salammitoŋ, innasoopa gu koo ku maani ay ma
         lobokka girti tattuwe ka tatta ka Rooma. 23 Ga gidaanuwti Miltine kee Iisa Masi dee ma kuŋ.

Salammiti Pol oko giimi ku geegar ka Koloos11 Naa Pol, n̰amaakati Iisa Masi ma aŋkiti Mellayi, naa ma sintine kee Timote, ni salammatoŋ. 2 Maktup teete, ni ketepeyyatoŋca oko kuŋ gimtee Mellayi ma nowotte geegar ka Koloos,
         o ma kappitine ma Masi ku ay seneetini ku damannenta. Ga Mella Tattine leetoŋ gidaanuwe o ga biraatoŋ aapiya.Pol ma giiti Timote leewee barkinti oko Mellayi3-4 Ni giyyikiti amannitoŋ oko Miltine kee Iisa Masi o ƴekkitoŋ maa ku lekka oko gimtee
         Mellayi. Ay ɗakko appe ni lewɗee diiman barkinti oko Mellayi maa ni enaatoŋga. 5 Wikinne maa ku giyyiyya beneyyi ka seeniti, gata ma ay kabarre ta daana, ku ibinya saa maa ga Mella dowwitoŋ samaani. Gata pa, ay keeke appe maa ku ocokke.
         Amannitoŋ o ƴekkitoŋ pa, gi baltí ay oko keeke gata paaɗe. 6 Kabarre ta daana teete pa, sareero namma ya wikirtoŋ. Gita pa tacile dunuune parattí,
         o were paratti maa gi sarɗe, gi magakkaca nuntico giimo, o gi deewa ka ta ƴiila taasenta.
         Kunta pa kulla, min meene maa ku giyyicca o ku ibiniyya ta tirta teete gidaanuwti
         Mellayi, gi magica nuntitoŋ o gi deewa ka ta ƴiila taasenta wikirtoŋ. 7 Ku giyyica kabarre ta daana teete min oko Epapiras, giitini ka lubbi maa ni ƴekkaa
         ma lobokka oko kuŋ aleŋ lubaakati Masi ka damannenta. 8 Gata pa gaariniica ƴekkitoŋ maa gi Ruuhanti Mellayi berewwitoŋ.9 Ay ɗakko appe ga niita pa kulla, min meene maa ni giyyikkiti kabarre tee ta amannitoŋ
         o tee ta ƴekkitoŋ, ni alɗe warra ɗa inniti Mellayi oko kunta. Ni lollokkaa diiman
         maa ga birittoŋca ibino ta gaaro parattí o iyyo ta kayyeetoŋ ma asaa min oko Ruuhanti.
         Ma gaari kooko pa, ku ebennaa ta tirta teete latta maa ga aŋka. 10 Ma goŋŋakite, ku gederra ku nuntiɗo nunto ma wagee ma ta Miltine, o ku leewa diiman
         latta ma daanee. Gaartoŋ paracco maa ku dee leewo ay gaari ku samaane ka, o ku sapakka
         ku ibiniyya ta ƴiila Mella. 11 Ni lollokkaa kulla maa ga issittoŋ gudirane ku lewɗiya latta paratti ma gudiranti
         ma gakamma ɗa ta kaw, maa ku deeɗo baatiynigee o ku hamalɗiy gaari namma ya dessiti.12 Ma parhane ku leewinee barkinti oko Mella Baaba, gata ma iyyitoŋ botol ku maa ku gassiɗo
         haggane min oko lattaati maa ga dowwiyoo oko gimtee were maa gi deyyanti ɓelewɗo.
         13 Gata cimminee min gudirane tee ta Seetanni, gita ma esekkinee namtuwwi, gaa parinnee aattí mulunnitiRunti, gata maa ga ƴekkaa ta kaw. 14 Ma Runti pa, ga Mella cimminee min zunubgeetine o ga saamiyneegu.Tattuwti Iisa Masi, Runti Mellayi15 Lekka ɗa gimu ma gederra ga elliyya Mella,a innasoo ga Runti saabayyiya saa tako ga garawwineega.Gata pa aaye omma min oko lawwi paracco ku kilgiyentao ga ay kayaaco.16 Ay ma gata gu lawwi paracco ku dunuunitideeɗe kilgiyenta,ku samaani o ku kiɗaati,maa ke ella o maa ke ella ɗa,ma ay aleŋ malaykatnigee ma taattuweeco,o guta ma lekka gudirane ta mulunniti o ta hikimiyti.Paracco, ga Mella kilgiyiy ma Runti,o gu ay oko Runti.17 Runti pa aaye ommamin maa ga Mella alɗica kelgeyya ɗa missa dunuune,o ga ma gudiranti Runtigu lawwi paracco nowoɗɗo wereeriyeeco.18 Gimtee paracco ma temekka saananti ay ziiti,gata pa ay kayaaco.Ay ma gata appe gi hayaatane ta marawta diiliɗe,o ga gata ma ay ka omma ma naɗeero ta kawmin aacco giimi ku mattenta,ku maa ga deeɗo ka omma oko lawwi paracco,diiman o were paratti.19 Haa, Mella pa, gi deyyee daanee ga latta parattima aaye oko gata nuntiyyee ta kaw oko Runti,20 o gi deyyee daanee kulla,ga taacicca dunuune parattí ma Runti oko gata.Keeke pa ga leyya ma n̰aalo ta baartee Runtimaa gu deyya ma paapo kuruwayi.Ay goŋŋa appe ga Mella asikkiti aapiyaku maa ga taaciɗiy ma gatakilgane parattí ma aaye kiɗaatio ma aaye samaani.21 A kunta pa kulla, min omma ku aaye arro min Mellayi, ku alɗiya aŋka ɗa kanti ma mooyitoŋ
         maa ku lewɗo ka miɗɗa. 22 Haŋka pa, ga Mella taacitoŋ ma gata, ma muutti Runti, gata ma aseero dunuuniti ma
         zii ka gimi. Keeke pa, ga leyya ku maa ku asiɗo warra unti salan̰, bala er̰n̰e o bala
         loomane. 23 Keeke pa ku gasakka, illa kuu bakammica amannitoŋ talta bala bammiti seera seera,
         o ku aɗaatini duwa ɗa oko ucawtoŋ maa ku nowottikiti min maa ku giyyicca kabarre ta daana. Kabarre ta daana teete pa, deero taasenta oko giimi paracco ku dunuuniti. Naa Pol
         pa, deero lubaakati Mellayi ma tasaaca kabarre ta daana.Diigaŋgeetee Pol oko gimtee Mellayi24 Naata pa haŋka, gi daanaw maa na deegeyɗe oko kuŋ. Ma diigaŋgeetaw kooko pa ziitu,
         na tattappaa ma koyee oko diigaŋgeetaw maa ga Masi kolowɗinoo. Guta pa, ay oko gimtee ma temekka saananti, guta ma ay ziiti. 25 Naata pa deero lubaakaco, maa na leeɗiyooga lubbi maa ga Mella berewwiyaw. Lubbi kaaka
         pa, ay na taasittoŋga oko kuŋ kulla beneyti paratti. 26 Seene ma aaye aatti beneyti kaaka pa, min tippa ga Mella kelewwica wikinne paratti
         o oko ballee paracco, gaa haŋka pa, ga gaariyyooca purta oko giimi ma ay kuntee. 27 Oko guta pa, ga aŋke ga gaariyyooga maanuwti o samanti latta maa ga aŋka ga leeɗiya
         oko ballee paracco. Latta kaaka pa ma kiilenta gaa haŋka ga garawɗiya purta, ay ga
         Masi aaye galbigeetoŋ. Ay ma keeke appe ku ocoɗɗe ta tirta teete ga issittoŋ darjanti
         Mellayi. 28 Gata pa ay Masi keeke appe maa ni tasaa oko giimi paracco o ni wassayyay o ni garkayay
         ma ibino ta gaaro parattí maa ga Mella berewwini, ku maa ga kulla gimu aɗe sarɗo ga
         deeɗo talta amanniti ma kappiti ma Masi. 29 Ay oko keeke pe na loboɗɗo, o na nekerɗo ma gudirane maa ga Masi berewwiyaw. Gita
         pa aaye ziitu gi loboɗɗo ta tirta teete.

21 A gata pa, na aŋka ku ibinicca nikirtu ta raɗɗa teete maa na nekerɗo oko kuŋ, o oko
         seneeta ma dowwiy galbigeeco oko Iisa Masi koo ku geegar ka Lawdisee, o oko seneeta
         paracco aleŋ kuŋ ma ellino ɗa ta kaw kaytiŋ. 2 Nikirtu pa, ay asan na aŋka naa ga Mella issittoŋ parattoŋ gudirane galbigeetoŋ maa
         ku dekerriɗo, o ku baamiɗo talta zeneetoŋ ma ƴekko, o ku deeɗo unenta ma barkaŋgee,
         asan gu kayyeetoŋ deero iyyenta bala bammiti seera seera. Ma iyyo ta kayyeetoŋ pa,
         ku ebennaca ta tirta teete seene ta kiilenta tee ta Mellayi. Seene ta kiilenta taata
         pa ay Masi. 3 Oko Masi pa, ga Mella dommoyyiy barkaŋgee paracco koo ku ibino ta gaaro o koo ku ibinti
         Mellayi. 4 Keeke pa, na beneyyatoŋga ku maa gu giimi alɗo gederra ɗa gu daɓallittoŋ ma beneyyiŋgee
         ku daana daana. 5 A gata pa, ay seene appe na aaye arro min oko kuŋ, innasoopa, gi galbantu aaye ma
         kuŋ, o na parhinenta maa ku bakamɗe talta o ku nowottikiti daŋ daŋ amannitoŋ oko Masi.Nuntico gimtee Iisa Masi6 Haŋka pa, mileŋ ku oyyiya Iisa Masi ga deeɗo Miltoŋ, gi nuntitoŋ taata maa ku bakamɗe
         oko gata ku aɗoŋ pe ma taata aɗe. 7 Baamoŋ talta oko gata aleŋ ettu maa gu cartee sare ɗakko kiɗaati, o aleŋ ger maa gi
         balti titenta. Aleŋ maa gu ɓeldittoŋ, ku baamoŋca ta ƴiila talta amannitoŋ, o Mella
         ku leewinee maani ƴiila barkinti. 8 Pakarroŋ maa gu giimi alɗitoŋ issa ɗa cakiɗoti, ma diyyo tee ta ibino ta gaaro ma
         gayee ɗa maatiki o ma daɓallay giimi. Ibino ta gaaro taata pa, okomma min giraanico
         giimo ka o min aadaŋgeeco maa gu bakamɗe gu giimi koo ku dunuune teete. Gita pa asaa
         ɗa min oko Masi. 9 A gata pa, ay oko ziiti Masi appe, o ga oko gata kayti ka, maa ga latta paratti ma
         aaye oko Mellayi nowoɗɗe ta kaw. 10 A kunta pa kulla, mileŋ ku kappenta ma Masi, ga lekka ɗa ya maatiki ma koyowwitoŋ.
         Gata pa, ya malaykatnigee ma taattuweeco paracco ga ay kayaaco.11 Mileŋ ku kappenta paaɗe ma gata pa, ku deero giimi ku taharrenta. Taharro teete pa
         maa na beneyya, ay gita ɗa maa gu giimi leewa ma picco. Innasoo, gi ay gita ma cimmitoŋ
         min jobbiti oko kantoŋ ka. Ay teete appe ay taharro ma asaa min oko Masi. 12 A gata pa, wikinne maa gu batisiyittoŋ ku deero saayenta mooniti sawa ma Masi, kuu naɗiɗe kulla sawa ma gata, asan ku dowwiy
         galbigeetoŋ oko gudiranti Mellayi ma naɗiya Masi min aacco giimi ku mattenta. 13 Kunta pa tippa, ku ay aleŋ giimi ku mattenta saananco nigaakitoŋ o ku ay aleŋ giimi
         ma taharrenta ɗa. Haŋka pa, ga Mella birtoŋca paaɗe hayaatane sawa ma Masi, o ga saamiyneegu
         garrarritine paracco maa ke kawaɗɗiya kanti. 14 Saamiyo ta garrarritine ku miɗɗa pa, ay aleŋ kuu ga Mella iccicca maktup maa gu alɗo
         kitipiyenta gu garrarritine maa gu loomoyɗinee maa ke kawaɗɗiy hukumnigeetee, gaa
         sawwiɗiy pat pat. Gaa misilicca ma muutti Iisa Masi wikinne maa gu paapiyya kuruwayi. 15 Ay ma goŋŋakite pe, ga Mella cimmiyyooca gudiranco malaykatnigeyyo ma taattuweeco
         ma poociya kanti, gaa gaariɗiy unco giimi paracco maa ga nosorriyoo ma kuruwati Masi
         maa gu paapiyya gaa maatiɗe. Gaa leeɗiy aleŋ giimi maa gu bammeero min bookati guu
         tan̰n̰ikko bottollo gu giimi elliɗiy.16 Mileŋ ga ay goŋŋakite pa, ku aɗoŋ duwa ɗa ga gimu loomoyɗitoŋ asan ku jobokkay ɗa
         aadaŋgee ku aabiditi Mellayi koo ku tiyaawi o ku aar̰iti. Aɗoŋ duwa ɗa kulla ga loomoyɗitoŋ
         asan ku jobokkay ɗa aadaŋgeeco Yawudigeyyo maa gu leewa ma ka laalaŋgeeco, e baŋ pa maa gii kooyo warre, e baŋ pa maa gu leewa meenco ta nambiti. 17 Keeke pa paratti ay kelemti oko latta ka tirta ma akka asa. Ka tirta kaaka pa ay Iisa
         Masi, o ga ase paaɗe. 18 Aɗoŋ oyya ɗa gu toɗɗittoŋca nosorritoŋ gu giimi kotti maa gi daanayo gi liyaw ta zeneeco
         aleŋ kuu gu cepelliy ɗa kayyeeco, o gu aabaddiy malaykatnigee. Guta kotti pa kulla,
         bakamme talta ta tirta teete oko garrarri maa gu leewiko goo e ga Mella ma garawwiyoo,
         o gu kooloppe pe ɗaɗɗakko gonek ka ma garrarri maa gu guta ka moyaa. 19 Guta kotti pa bakamme ɗa oko Masi, gata ma ay ampane kee kayaaco giimi ma dowwiy galbigeeco
         oko gata, guta pa ay ziiti. Ay ma gata ga zii paratti gasaɗɗica maaɗiti aleŋ maaɗo
         maa ga Mella aŋka. Zii pa maɗaa sawa ma kappo o ma onno ta iɗiico asso o ma bin̰n̰a.Gasso ta kayyeeco giimi ma oyyiya Masi20 Haŋka pa, ku matteero paaɗe ma Masi, o ku aaye ɗa payya picco aadaŋgee maa gu bakamɗe gu giimi koo ku dunuune teete.
         Gaa ayme ku oyowɗo jobbico bottolli maa gu garaatoŋ, gu giimi koo ku dunuune teete,
         aleŋ kuu gi hayaatantoŋ ay tee ta dunuune teete missa? 21 Bottolli kooko maa gu giimi garaatoŋ goo: Addo icca ɗa keeke, o ki ayya aawa ɗa keeke,
         o ki ayya eesa ɗa keeke. 22 Kooko pa paracco, gu leewiy oko lawwi ma ɗopokka maa gu giimi lubbikiko. Guta pa,
         ay hukumnigee o gi giraane ma okomma min giimo ka. 23 Guta kooko pa saabayyiyo oko giimo, aleŋ kuu gu garaayo ibino ta gaaro, asan gu enewwiy
         giimi maa gu aabidiyya Mella ta tirta teete aleŋ tanco, o gu enewwiy giimi maa gu
         lewɗiy zeneeco rootta o gu jobbiɗo latta ka raɗɗa ma deegeyya zii. Innasoo, gu lekka
         ɗa pe ya maatiki kaƴi ma gayay giimi ku maa gu gederriyee oko kanco ka.
         
            

         
      

   
      
         3
31 Wikinne maa ga Masi naɗiɗe min muuti, ga kunta pa kulla naɗeero sawa ma gata kuu gassicca
         nunto ta marawta. Ay ɗakko appe naa ku diyyoŋ nunto ma wagee ma tee ta uwwa, were
         maa ga Masi alɗo, ga nowoɗɗe tiyaawati Mellayi. 2 Mooyitoŋ ku duwoŋca oko nunto ma wagee ma tee ta uwwa, ay oko tee ta kiɗaati ɗa. 3 A gata pa, kuŋ matteero ma Masi, kuu gassiɗe pe hayaatane kaƴi ma Masi. Hayaatane
         taata pa maa ga Mella berewwitoŋ, gu giimi ellaca ɗa missa, gita aaye pitti Mellayi.
         4 Wikinne pa maa ga Masi, gata ma ay baltí hayaatantoŋ asiyya gaara ziiti, ga kuŋ kulla
         akka dee gaarenta ma darjanti sawa ma gata.Nunto ta marawta ay ma Masi5 Ay oko keeke appe, naa ku misiloŋgu ta kaw min galbigeetoŋ gaartoŋ maa ku leewa guu
         alɗo koo ku dunuune teete. Guta pa ay aleŋ: diyyo ta daato e baŋ pa ta miɗaayo bala
         paate, o diyyo ta liyaw ta gaari ma negekkay giimi unti Mellayi, o jobbo ta gaari
         ku miɗɗa ma aaye galbanti, o aŋko ta liyaw ta miɗɗa, o kaarito ta lawwo. Kaarito ta
         lawwo pa, ay aabido tee ta latta ma ay Mella ɗa. 6 Guta pa, ay saananco gaari ku miɗɗa aleŋ kooko ga bogorti Mellayi galawɗiyo oko giimi
         ma pooce jobbiti kanti. 7 A gata pa tippa, ga kuŋ kulla leeway gaari ku miɗɗa kooko, o ku nowottiko ku lewɗiy.
         8 Haŋka pa, mileŋ ku deero gimtee Masi, ku cimmoŋgu maaƴi min galbigeetoŋ liyaawiŋgee
         aleŋ kooko: icco ta bogorri o boŋso o liyaw ta gaari ku miɗɗa ma aaniyo. Ya n̰ilaw
         o beneyyiŋgee ma raɗakka, gu addo ooma ɗa min beneetoŋ. 9 Aɗoŋ borolla ɗa payya beenannitoŋ, mileŋ ku soor̰ica paaɗe nuntitoŋ ta tippa ma liyaawiŋgeeti,
         10 ku issicca paaɗe nunto ta marawta. A gata pa Mella ma kilgiynee, maa ku sarɗo ku ibiniyya
         ta tirta teete, ga magakkatoŋca missa ta ƴiila nuntitoŋ ku saabiyiyya. 11 Aattí nunto tee ta marawta teete pa lekka ɗa payya passilo: Yawudigee o ma ay Yawudigee ɗa, ku taharrenta o ku taharrenta ɗa, ma ay turi o maa gu iɗiico
         eyee ɗa, lawwee o ma ay lawwee ɗa. Keeke pa paratti ay liyaw gonek ka, innasoo ga
         Masi gata kayti ka, ma ay ka baamiti min gaari paracco o ga aayiyo oko giimi paracco ma
         gassica nunto ta marawta.12 Haŋka pa, mileŋ ga Mella apirtoŋ ku deeɗo gimtee o ga ƴekekkitoŋ, ku issoŋgu gaari
         ku samaane kooko ma ay aleŋ: hinniyo o gidaanuwe o koyyo ta zii o dettuwe o sabur.
         13 Deyyoŋ suusu oko gittoŋ. Gaa kaƴi min aattoŋ lekka gaari ma giiti, gu saamiyu beenannico.
         Miltine saamiytoŋ, kaaka pa ga kuŋ kulla saamayyoŋ oko gittoŋ. 14 Ma ay kayaaco gaari kooko paracco pa, ay ku ƴekkiɗo zeneetoŋ. Ƴekko pa, ay gita ma
         kapakkay giimi gu deeɗo aleŋ zii kaƴi ka.15 Gi aapiya maa ga Masi birtoŋ gederrayo oko galbigeetoŋ. Ay oko gita ga Mella kolowɗitoŋ
         ku maa ku deeɗo zii kaƴi ka. Leyyoŋ diiman barkinti oko Mellayi. 16 Duwnee ga beneyti Masi nuntittoŋ galbigeetoŋ ma barkaŋgeetee paracco. Gaa issittoŋ
         ibino ta gaaro maani ku maa ku garkayɗo o ku wassayɗo beenannitoŋ. Gaa ma gata ku
         rewɗo ku maa ku lewɗine barkinti oko Mellayi ma galbane kaƴi ka, ma riyaawiŋgee ku
         logaawi ma aaye Kitamniti Mellayi o ma riyaawiŋgee maani ma asaa min oko Ruuhanti Mellayi. 17 Latta paratti maa ku beneyya o maa ku leewa, ku leewoŋga ma semeetee Miltine kee Iisa,
         o ga ma semeetee ku leewine barkinti oko Mella Baaba.Nunto ta miɗaayo ma daacco18 A kunta pa daati ma sokokke miɗi, oyowwoŋ ku joboɗɗiya ka miɗittoŋ. Keeke ay latta
         ma wagee oko daati ma jobokkiya kee ka Miltine kee Iisa. 19 Ga kulla miiɗi aɗe, ƴekkica daatti, o ga aɗaati nunta ɗa gazanta.Nunto ta miico ma gayyeeco20 Kuŋ miici pa, geewoŋgu beneyyiŋgeeco gayyeetoŋ ma weewitoŋ, asan ga keeke ay latta
         ma daanee oko Miltine. 21 A kuŋ gayyee ku miɗitta pa kulla, aɗoŋgu boŋossa ɗa rontoŋ, ku maa gu zeneeco kalawɗiy
         ɗa.Nunto ta lawweyyo ma melleeco22 Kuŋ lawwee pa kulla, geewoŋga latta paratti maa gu melleetoŋ koo ku iŋee kiɗaati beneyyatoŋ.
         Keeke pa, ku aɗoŋga leewa ɗa ku deeɗiyo daanayo wikinne maa gu elelɗitoŋ ka kuu lobokka,
         innasoo ku leewoŋga ma galbane kaƴi ka, asan ku ɓayakka Miltine. 23 Lubbitoŋ paratti maa ku leewa, ku leewoŋga ma galbane ta daana, aleŋ kuu ku leewa
         oko Miltine, ay oko giimo ɗa. 24 Moyowwoŋ kadar ku akkica gassa min oko Miltine haggane maa ga dowwiyooca oko gimtee.
         A gata pa, maa ku lobokkee ay Miltine kee Masi. 25 Gimu ma leewa miɗɗa, akka gassa haggane tee ta gaartee ku miɗɗa kotti maa ga leewe.
         Oko keeke pa, ga Mella aparra ɗa gimu.

41 A kunta pa, melleeco lawweyyo lobokkikino lawweetoŋ aacco bottolli ku ɗayaŋ o ku aɗoŋgu
         koyya ɗa min giimo, asan ku mooyoŋ kadar ga kuŋ kulla lekka Miltoŋ ma aaye samaani.Wasaane2 Aɗoŋ warra ɗa min inniti Mellayi. Nuntoŋ nadiraŋgee inniti ku lewɗinee barkinti oko
         Mellayi. 3 Enewwani kulla oko nii, maa ga Mella iyyinni botol maa ni taasiyya beneyti, o maa
         ni gaariyyooca oko giimo seene ta kiilenta ma beneyya ma gaartee Masi. A naata pa, ay oko seene ta kiilenta gita teete appe gu bakamɗinoo daŋayi. 4 Kaaka pa, ku inninawga Mella maa na taasicca kar̰aŋ aleŋ maa ga aŋka na beneyyicca.5 Ma giimi ma dowwiy ɗa galbigeeco oko Iisa Masi, ku nuntoŋ ma ibino ta gaaro. Kulla
         wikinne aɗe maa kuu gassiy ku beneyyaniyo ma gaartee Masi. 6 Ga ma okomma min beneetoŋ ma guta dee diiman daana, aleŋ deeme ma wagee tiwwo. Ay
         goŋŋa appe, ku ibinɗo yooko ta beneyyi oko kulla gimu kaƴi aɗe.Salammo ta dessiti7 Haŋka pa, na n̰akammatoŋca maktup teete ma Tisik sintine ka ƴekkenta ma ay lubaaka
         ka damannenta o ga giitu maa ni loboɗɗo sawa oko Miltine, maa ga deeɗitoŋ beneyya
         ku ibinɗiy gaartaw paracco o nuntitu o maa na leewa. 8 Na n̰akammatoŋga oko kuŋ ku maa ga deeɗitoŋ beneyya ku ibinicca nuntitini o ku maa
         ga issittoŋ gudirane galbigeetoŋ. 9 Gata pa kataatoŋ ma Onezim, sintine ka ƴekkenta o ka damannenta. Onezim pa, gata ay
         kantoŋ aɗe. Guta pa beneyyatoŋga latta paratti maa ni nowottiki iŋeekite.10 Aristaarke, giitu maa gu bakamɗinii daŋayi sawa salammitoŋ. Mark kulla, sinti Barnabas,
         salammitoŋ. Ma gaartee Mark pa, na beneyyitoŋga paaɗe maa ku leeweenee. Gaa aseero
         wikirtoŋ, ku jooboŋga samaane. 11 Iisa maa gu kolaa goo Yustus, gata kulla salammitoŋ. Min oko giimi ma ay Yawudigee guu dowɗiy galbigeeco oko Iisa Masi, gu ay ku subba kooko ka maa ni loboɗɗo sawa
         oko mulunniti Mellayi. Guta pa gandilnoo ta tirta teete.12 Epapiras pa, gata ma ay kantoŋ aɗe kulla salammitoŋ. Gata pa ay lawwiti Iisa Masi,
         o ga nekerritoŋ ta tirta teete inniti Mellayi wikinne paratti, maa ku nuntiɗo talta,
         o aleŋ giimi ku niyyenta amanniti, ma ibina ta tirta teete latta paratti maa ga Mella
         aŋka. 13 A gata pa, ay naata saa ma iɗiitaw ma elliya kadar ga lobokkatoŋ maani oko kunta,
         o oko giimi ma dowwiy galbigeeco oko Iisa Masi ma aaye geegar ka Lawdisee, o koo ku
         geegar ka Hirapoli.14 Lik pa kulla, lanjintine ka ƴekkenta ma ay daktor, ma giiti Demas salammitoŋ.15 Kunta pa, salammoŋgu seneeta ma aaye geegar ka Lawdisee o suttine maa gu semeeti goo
         Nimpa, ma giimi ma temekka saananti Iisa Masi girtí. 16 Kuu garkiyca pa maktup taata, ku n̰aamaniyooca oko seneeta ma temekka saananti Masi
         koo ku geegar ka Lawdisee ku maa gu guta kulla garkiyicca. Guu guta pa kulla, n̰aamittoŋca
         maktuptu maa na ketepeyyiyoo ku maa ku garkiyicca kulla ga kuŋ. 17 Beneyyine oko Arsip kuu ga leewiya samaane lubbi maa ga Miltine berewwiyee maa ga
         tattipiyya ma butulti. 18 A gita pa salammo teete, ay naa Pol saa ma ketepeyyitoŋca ma pittu, o ku aɗoŋ rawta
         ɗa kadar na aaye daŋayi. Ga gidaanuwti Mellayi dee ma kuŋ.

Salammiti Pol oko giimi ku geegar ka Tesalonik11 Naa Pol, ma gittaw ini Silas o Timote, ni ketepeyyatoŋca maktup teete oko kuŋ ma temekka
         saananti Iisa Masi ku geegar ka Tesalonik, kuŋ ma kappenta ma Mella Baaba, o ma Miltine
         kee Iisa Masi. Ga Mella leetoŋ gidaanuwe o ga biraatoŋ aapiya.Pol leewee barkinti oko Mellayi2 Ni leewee diiman barkinti oko Mellayi oko kuŋ parattoŋ wikinne paratti maa nii enaa.
         3 Diiman maa nii enaa Mella Tattine, ni moyaatoŋ. Mooyitini pa, ay oko gaari maa ku
         leewa asan ku dowwiy galbigeetoŋ oko Iisa, o lubbi maa ku leewayo oko gittoŋ asan
         ku ƴekkay, o baatiynuwtoŋ asan ku ocokkiya ma amanno ka samaane min oko Miltine kee
         Iisa Masi.4 Seneeta maa ga Mella ƴekka, ni lekka kabarre kadar ga apirtoŋ ku deeɗo gimtee. 5 A gita pa kabarre ta daana maa ni taasitoŋ, ni itirtoŋca ɗa aleŋ beneyyi gonek ka, innasoo ni itirtoŋca ma gudirane
         o ma damanno ta tirta teete maa gi Ruuhanti Mellayi beraa. Keeke pa ku ibinya saa pe, asan ku ellica nuntitini maa ni alɗo aattoŋ. Ma
         nuntitini pa, ni leetoŋ samaane ka. 6 Kunta pa, jobbicca nuntitini o ta Miltine, wikinne maa ku oyyiyya aacco diigaŋgeyyo
         beneyti Mellayi ma parhino ma asaa min oko Ruuhanti Mellayi. 7 Ma keeke pa paratti, ku deero botol ka jobbiti oko giimi paracco ma dowwiy galbigeeco
         oko Iisa ma aaye kiɗa ta Maseduwan o ta Akaay. 8 Ay min oko kuŋ, ga beneyyi ka gaartee Miltine kee Iisa deeɗe giyyenta aleŋ geepu maa
         gu panaa kiɗa ta Maseduwan o ta Akaay, o ga oko kiɗaayee kooko ɗa ka, gi amannitoŋ
         oko Mellayi deeɗe ibinenta. Gita deero ibinenta wereeriyiŋgee paracco, namma ni alɗo
         aŋka ɗa payya ni taasiyyooca oko giimo, asan gu giimi ibinca paaɗe. 9 Were paratti gu giimi beneyya maa ni asittoŋ, kuu joobinnii samaane, o maa ku ribilɗe
         oko Mellayi, kuu poociɗiy zortoŋ, kuu nuntiɗe ku loboɗɗee oko Mellayi, gata ka tirta
         o ma ay Miltí hayaatanti. 10 Giimi beneyya kulla ma nuntitoŋ maa ku ocoɗɗica asawti Runti kee Iisa min uwwa samaani, gata maa ga naɗe min aacco giimi ma matakke. Ay gata ma
         akkine pira min bogorti Mellayi ma akka asa wikinne ka parlanti.

Lubbiti Pol geegar ka Tesalonik21 Seneeta, kunta saa kulla lekka kabarre kadar gi asawtini wikirtoŋ deero ɗa latta gonek
         ka. 2 Ku leelo kabarre kadar ni diigiyeero ta seene o ni gasseero tammo geegar ka Pilip
         hatta nii un̰n̰iɗe ka wikirtoŋ. A gata pa, ay Mella Miltine saa ma issini makkuwe
         ku maa ni nikirɗe aacco garrarri ku maani kooko wikinne maa ni sarittoŋ ni deeɗitoŋca
         taasa kabarre ta daana ma asaa min oko gata. 3 A gita pa kollo maa ni kolowɗiy giimi gu amanɗo oko Iisa, gi baltí ay borooli ɗa,
         o ni lekka ɗa galbigeetini mooyo tee ta miɗɗa e baŋ gi ta daɓalliti. 4 A innasoo ga Mella cokkinii kadar ni daŋgam, ay ɗakko appe ga kappinniica taasití
         kabarre ta daana. A niita pa, tasaaca ɗa ku maa ni deeɗiyo daanayo oko giimo. Ni tasaaca
         soo ku maa ni deeɗe daanee oko Mellayi, gata ma cokokkaa ka ɗakko ma aaye galbigeetini.
         5 A gata pa ku lekka kabarre kadar ni daɓalleero ɗa gimu ma beneyyiŋgee ku daana daana,
         o gu beneyyiŋgeetini lekka ɗa taarco gaari ku kaarititi lawwo. Mella pa, ellani o
         ga geewani kadar ga kantini ay tirta. 6 Ni deyekke ɗa ta kaw cipilo ma asaa min oko giimo, bala ga min oko kuŋ, o bala ga
         min oko giimi daare. 7 A ampane kee pa ga nii ma ay n̰amaakeetee Masi gederra aɗe ni asarrittoŋ ni nuntiɗo kayyeetoŋ aleŋ taattuwee. Nii soopa leyya
         ɗa kaaka, innasoo ni nunteero aattoŋ ma dettuwe aleŋ iya ma moyay aɗe goŋŋakite ronti
         o gi beraayo tiyaw. 8 Ƴekko maa ni lekkitoŋ pa, ay ni taasitoŋca ɗa ka kabarre ta daana ma asaa min oko
         Mellayi, innasoo, gi ay maa gi nuntitini parattí deeɗo pe oko kuŋ ka, caŋ gi deewani
         muuti kulla, asan ku deeni daanani ta kaw.9 A gata pa seneeta, mooyoŋga lubbitini ka raɗɗa o raawitini, maa ga ma aandoŋ o paato,
         ni waraɗɗe ni loboɗɗo ma pittini. Lubbitini kaaka pa, ay asan ni aŋakke ɗa ni suuritoŋ
         oko wikinne maa nii tasaaca kabarre ta daana ma asaa min Mellayi. 10 Ku ellica nuntitini, o Mella kulla ellica. Nuntitini aattoŋ oko kuŋ ma dowwiy galbigeetoŋ
         oko Iisa, ay ma galbane ta purta o gi ɗayaŋ unti Mellayi o gi lekka ɗa loomane. 11 Ku lekka kabarre kadar ga niita deero oko kulla kaƴi aɗe min aattoŋ aleŋ baaba ma
         rontee. 12 Ni gaayitoŋ bala nambo ma beneyyiŋgee ku daŋ daŋ, maa ku dekerriɗo, o ni kuddiye maa
         ku nuntiɗo aleŋ nunto ma wagee ma ta Mellayi. Ay gata ma kolowwitoŋ ku un̰n̰iɗo mulunniti o ku gassicca darjanti.Amannico o saburco giimi ku Tesalonik13 Ni leewee payya diiman barkinti oko Mellayi, asan ga wikinne maa ni itirittoŋga beneyti
         ku giyyiya o ku oyyiya. Gata pa ku oyyiya ɗa aleŋ beneyyi ka maani ka, maa gu giimi
         beneyya. Innasoopa, ku oyyiya saa aleŋ beneyti Mellayi. A gata pa ay seene appe ga
         beneyyi keeke ay ka Mellayi. Haŋka pa, ga lobokka galbigeetoŋ oko kuŋ ma dowwiy galbigeetoŋ
         oko Iisa Masi. 14 Ni leelo kabarre seneeta, kadar ga beneyti Mellayi lobokka galbigeetoŋ asan ku jobbiy
         gaarco giimi ma temekka saananti Iisa Masi, guta ma ay ku Mellayi koo ku kiɗa ta Yudee,
         asan ga kuŋ kulla deero diigiyenta ma gimtoŋ ku darriti aleŋ guta ma deero diigiyenta
         ma Yawudigee. 15 Ay guta ma deyya Miltine kee Iisa o nabiinigee o nii kulla gu diigiynii. Guta pa daanee ɗa oko Mellayi o gu ay giimi ma aŋkiy ɗa
         giimi paracco. 16 A guta pa deyekke gu toɗɗinni ni alɗiyo tasaa ɗa beneyti Mellayi oko giimi ma ay Yawudigee
         ɗa ku maa gu gassicca najjiyo. Ay goŋŋa pe gu zunubgeeco jereɗɗo ka gu jereɗɗo. Gaa
         bogorti Mellayi galiyyoo paaɗe.Pol aŋakke yooko Tesalonik17 Niita pa, seneeta, gu caaɗinii min oko kuŋ wikinne kaƴi. Ni ellatoŋ ɗa ma iɗiitini,
         galbigeetini soopa ku aayini. Ni aŋakke ta tirta teete ni yookiɗo ni deeɗitoŋ ella
         payya. Oko keeke pa, kulla meene ni deyekke aɗe botol. 18 Ni aŋke ni tan̰awɗitoŋ diiman. Ay oko keeke appe ga naata Pol saa cokkiɗe kaato, kaytiŋ
         ɗa ka o ga seertiŋ ɗa ka, gaa Seetanne alɗini dowwa ɗa. 19 A gata pa ay kuŋ appe ma ay ucawtini unti Mellayi. Ay kuŋ ma ay parhantini o ku ay
         haggane ta nosorritini maa ni koolipikiti unti Miltine kee Iisa, meene maa ga asawɗo.
         20 Haa, ay saanantoŋ oko kuŋ gu kayyeetini ni cepelɗiy uwwa o ni parhinenta.

N̰aamiti Timote geegar ka Tesalonik31 Mileŋ ni gederra ɗa ni nuntiɗo goŋŋakite ka bala ellitoŋ, nii e gi samaane ƴiila ga
         naa ma giitu Silas marɗo geegar ka Aten, 2 nii n̰aamittoŋga Timote. Gata pa ay sintine o ga lobokka sawa ma nii oko lubbiti Mellayi
         maa ga taasicca kabarre ta daana ma beneyya ma gaartee Masi, gata maa ga Mella aparre. Gata pa, ni n̰aamitoŋga ku maa ga birittoŋ gudirane maa
         ku dekerriɗo amannitoŋ, 3 o maa ga ya kaƴi min aattoŋ alɗo dee ɗa rawruwenta ma diigaŋgee kooko maa ke aayiyo.
         A gata pa, kuŋ saa kulla lekka kabarre kadar gu diigaŋgee kooko ay Mella aɗe ma aŋakke
         gu asinne. 4 Wikinne maa ni alɗo aattoŋ, ni beneyyitoŋ diiman kadar ke akka gassa diigaŋgee. Haŋka
         pa ke sariyoo appe, kuŋ kulla lekka paaɗe kabarre. 5 Ay ɗakko appe, mileŋ na gederra ɗa na nuntiɗo bala ellitoŋ, na n̰aamitoŋga Timote,
         ku maa ni ibinɗo baŋ gi amannitoŋ oko Iisa Masi ku nowottica kuu me. Maa na ɓayakkee
         pa, naa e ga Seetanne gata ma ay miltí sekelkilti, sekelkellatoŋ ga daɓallittoŋ, gaa lubbitini ka maani
         keeke pa maa ni leelo oomiɗo ussu ka.Yookiti Timote wikirti Pol6 A haŋka pa, ga Timote yookini paaɗe min wikirtoŋ. Gata pa itirni kabarre ta daana tee ta amannitoŋ o tee ta ƴekkitoŋ beenannitoŋ. Gata pa, beneyyini gaa ku moyaani
         missa ta tirta teete, o ku aŋka aɗe goŋŋa ku ellinni, aleŋ tantini maa ni aŋkiɗo aɗe
         goŋŋa ni ellittoŋ. 7 Ma keeke pa, seneeta, ku issini dekerro galbigeetini ma amannitoŋ aacco gaari ku miɗɗa
         o diigaŋgee paracco maa gu giimi leewini. 8 Maa nii giyyiɗe pa haŋka kadar ku bakamme talta oko Miltine, gi nuntitini deeni payya
         daana. 9 Ni ibina ɗa payya ni leeɗe barkinti Mellayi oko kuŋ, asan gi parhino teete parattí
         maa ku issini ay gita maa ni parhanɗe unti Mella Miltine. 10 Aandoŋ o paato, ma galbane kaƴi ka ni lollokkaa Mella, maa ga oyyinni ni deeɗitoŋ
         ella payya, o ga timmiyiyya ma koyowwiti oko amannitoŋ. 11 Ga Mella ma ay Tattine saa, o Miltine kee Iisa, iyyani botol ni kaatiɗo ya wikirtoŋ.
         12 Ga Miltine gaayica ƴekkitoŋ maa ku lekka beenannitoŋ o oko giimi paracco, o ga gaayica
         gi deeɗo maani ƴiila aleŋ tantini maa ni ƴekkitoŋ. 13 Ga biraatoŋ gudirane galbigeetoŋ maa ku nuntiɗo bala loomane, nunto ta salan̰ bala
         er̰n̰e unti Mella Tattine meene maa ga Miltine kee Iisa asawɗo ma kuntee paracco.

Nunto ma daanee oko Mellayi41 Haŋka pa, seneeta, ga ma marakke ay keeke: Ku ɓelde min oko nii baŋ ku nowotta kuu
         me ku deeɗee daanee oko Mellayi. Gita pa, ay teete paaɗe maa ku nowottica. Haŋka pa,
         ni enewwitoŋ ku dekerriɗo ma semeetee Miltine kee Iisa ku gaayitti payya ta ƴiila
         oko nuntitoŋ teete. 2 A gata pa seneeta, ku ibinca paaɗe wasaane maa ni birtoŋ ma asaa min oko Miltine kee
         Iisa. 3 Maa ga Mella aŋka pa, ay ku nuntiɗo nunto ta salan̰ bala er̰n̰e unti, kuu poociɗiy
         gaari ku miɗɗa ma ay aleŋ diyyo ta daato e baŋ pa ta miɗaayo bala paate. 4 Ga kulla kaƴi aɗe gederree oko ziiti min oko gaari kooko, gaa nuntiɗo salan̰ bala
         er̰n̰e unti Mellayi maa gu giimi baamikkiki. 5 Aɗoŋgu jobba ɗa gaari ku miɗɗa ma aaye galbigeetoŋ. Keeke ay latta maa gu leewa gu
         giimi ma aabaddaa ɗa Mella. 6 Oko beneyyi keeke pa, ga ya kaƴi aɗaati lee ɗa oko galbanti sinti gaari ma raɗakkee
         o ga alɗiya daɓalla ɗa ga un̰n̰itti oko daatti. Oko gaari kooko pa, ga Miltine kee
         Iisa caɗaayo parlane. Keeke pa ni ɗelekkitoŋga maa ku geewiya appe. 7 A gata pa, Mella kolowwinee ɗa gaa ke asinne nunta nunto ma negekkane unti, innasoo
         ga kolowwinee maa ke nuntiɗo salan̰ bala er̰n̰e unti. 8 Ay ɗakko appe, gaa gimu poociy beneyyiŋgeetini kooko, ga poociya ɗa ka giimo ka, innasoo
         ga poociya ka Mellayi, gata ma beraatoŋca Ruuhanti.9 Seneeta, Mella saa ɓelditoŋ ƴekko ta beenannitoŋ. Ay ɗakko appe ni alɗo aŋka ɗa payya
         ni kitipiyittoŋ baŋ ku ƴekekka kuu me beenannitoŋ. 10 Gita pa ay maa ku leewa teete paaɗe oko seneetoŋ paracco ma aaye kiɗa tee ta Maseduwan
         parattí. A innasoo, seneeta ni enewwitoŋ maa ku dekerriɗo payya ta ƴiila ku gaayicca.
         11-12 Ni enewwitoŋ kulla ku diyyiɗo nunto ma daana ma gittoŋ o ku aɗoŋ on̰aa ɗa oko gaari
         ma ay kuntoŋ ɗa. Ma ka tiyawtoŋ o issitoŋ pa, ku lobokkoŋ ma pittoŋ. Goŋŋa, gu giimi
         ku renta ma ellatoŋ bakammikiti nuntitoŋ, o ku enaa ɗa maatiki min oko gimi. Kooko
         pa ay beneyyiŋgee maa ni gaaritoŋ min omma.Yookiti Miltine kee Iisa13 Seneeta, ni aŋka ɗa ni duwittoŋ goŋŋakite ka ku alɗica ibina ɗa seenico seneetine
         ma duwiy galbigeeco oko Iisa Masi, guu oƴowɗiy waanco. Keeke pa, ay maa ku alɗo nunta
         ɗa zorontiyenta aleŋ giimi daare ma dowwiy ɗa galbigeeco oko Iisa Masi o gu ocokkica
         ɗa naɗawco giimo. 14 A gata pa, keeta amanne kadar ga Iisa maate gaa naɗiɗe. Ma keeke pa, ke amanne kulla
         kadar ga Mella naɗakkay giimi ma duwiy galbigeeco oko Iisa, guu oƴowɗiy waanco, gaa
         tappiɗiy ma Iisa. 15 A kee ma nowotte ke alɗe matakka ɗa missa namma ya wikinniti Masi maa ga asawɗo pa,
         ke omokkayo ɗa ta kaw oko ma oƴowwiy waanco, gu waagikki omma Masi. Beneyyi keeke
         pa maa ni beneyyitoŋ, gata okomma min biiti Miltine kee Iisa. 16 Wikinne maa gaa Miltine kee Iisa saa beraa min samaani, gi lekka ƴa omma cayyiko,
         o ur̰uuti tattuwco malaykatnigeyyo, o paano tee ta buruujiti Mellayi. Gaa oko wikinne
         kaaka, gu giimi ma matakke o gu dowwiy galbigeeco oko Iisa Masi, ay guta ƴa omma ma
         naɗakka min muuti. 17 Maa gu naɗiɗe pa, hatta gaa keeta ma matakke ɗa missa deeɗo timmenta ma guta, gaa
         sawa parattine ga Mella cipilinne uwwa samaani, ke kaatiɗo pe ke deeɗiki waaga Miltine
         uwwa, kee iziyya were maa ga katawɗo. Ay goŋŋa appe ke nuntiɗo ta kaw ma gata. 18 Haŋka pa ma beneyyiŋgee kooko, ku dekerroŋ ku gayawɗo zeneetoŋ amanniti.

Ucawtí yookiti Miltine kee Iisa51 Seneeta, ma kee ka wikinni o ma ka meenti maa ga Miltine asawɗo, bala ku aŋka pe ɗe
         ni kitipiyittoŋgu. 2 A gata pa kunta saa kulla ibina tak kadar gi meenti Miltine asaa aleŋ mariŋ ma asaa
         ma aandoŋ. 3 Elloŋ ƴa, guu giimi beneyya goo: «Haŋka gi aapiya aseero paaɗe, lekka ɗa payya jollo,
         o gu lekka ɗa payya gaari», gaa kaytiŋ ka gu gaari ma ɗemekka diyargee asiyyoo gala
         aleŋ buybuyne ma wacakkiti oko daatti, guu alɗo gederra ɗa payya gu paawiɗo.4 A kunta pa seneeta, ku aaye ɗa aatti namtuwwi maa gi meene taata asittoŋ aasa aleŋ
         meenti mariŋŋi maa ga asawɗo. 5 A gata pa kunta parattoŋ ay giimi ma nowotte aatti purtuwwi, o ku ay ka paatti. Keeta
         ay ka aandoŋŋi ɗa, o ke ay ka namtuwwi ɗa. 6 Goŋŋakite, nii ke anne ooƴa ɗa aleŋ ooƴico giimi daare asan gu ibinya ɗa ma asaayo.
         Innasoopa, ke anne ooƴa ɗa, o gaari paracco ke leewineegu ma gederro ta galbigeetine.
         7 A guta pa, giimi ma oƴaa, oƴaa ma aandoŋ, o ma mowokka, mowokka ma aandoŋ. 8 A keeta soopa ma ay kee ka paatti, gu gaartine paracco ke leewineegu ma gederro ta
         galbigeetine. Gii amannitine o ƴekkitine deene aleŋ kaɗiyyu ka sarni, o gi ucawti
         Miltine kee ma akkine najjiya deene aleŋ taagiyyu maa ke esekka wikinne ka bookati.
         9 A gata pa Mella dowwinee ɗa ku maa ga asinne diigiya ma bogorti, innasoo ga dowwinee
         ku maa ke gassiɗo najjiyo ma Miltine kee Iisa Masi. 10 Masi pa maateero oko keeta ku maa ke nuntiɗo ma gata gaa ase asa, caŋ ke matakke,
         o caŋ ke matakke ɗa. 11 Ay ɗakko appe, nii ku dekerroŋ ku gayawɗo zeneetoŋ ku maaɗiɗo aattí amanniti. Gata
         pa ay aleŋ keeke appe maa ku leewa.Wasaaniti Pol ta dessiti12 Haŋka pa seneeta, ni enewwitoŋ maa ku baamiɗiy samaane giimi ma aaye ma kuŋ gu loboɗɗo,
         guta ma tawakkatoŋ ma semeetee Miltine o gu asawkikitoŋ butuuli ma beneyyiŋgee. 13 Un̰n̰oŋgu uwwa o ku ƴekkoŋgu ta tirta oko lubbico maa gu laatoŋ. A kuŋ pa nuntoŋ ma
         daana beenannitoŋ. 14 Keeke pa seneeta, ni enewwitoŋ maa ku dekerriɗo ku beneyyiyyo oko gittoŋ ma nowotte
         gu alɗo aŋka ɗa lubbi maa gu lubbiɗo. Issaniyo beneyyiŋgee ma beraayo gudirane oko
         gittoŋ maa gu zeneeco kalawwiy. Gayawwoŋgu ma gederra ɗa, o ku seƴekkoŋ gaari ma giimi
         paracco. 15 Elelloŋgu maa ga kulla kaƴi aɗe alɗeeca yokaa ɗa miɗɗa maa ga giiti leewiyee. Innasoo
         ku deyekkoŋ diiman ku lewɗo ka samaane ka beenannitoŋ o oko giimi paracco.16 Deyyoŋ diiman parhaŋgee. 17 Enewwoŋga Mella bala nambo. 18 Kalawwinee barkaŋgee wikinne paratti oko Mellayi caŋ ga aattí parhanti, o caŋ ga aattí
         diiganti. Keeke pa, ay maa ga Mella aŋka ku lewɗiya, ga kuŋ ma kappenta ma Iisa Masi.19 Ruuhanti Mellayi pa, gi okkití ma pacakkitoŋ ku aɗoŋca bitta ɗa. 20 Giimi maa goo gu beneyyiŋgeeco asaa min Mellayi, gu beneyyiŋgeeco kotti ku aɗoŋgu
         pocaa ɗa, 21 innasoo ga paracco ku passalloŋgu, guu ku samaane ku eceɗɗiy. 22 Warroŋ maaƴi min oko gaari paracco ma esekkatoŋ miɗɗati.23 Haŋka pa, ga Mella saa, gata ma ay Miltí aapiyati, apiltoŋ ta wac wac min zunubgeyyo,
         gaa duwittoŋ ku deeɗo pe kuntee ka. Guu ruuhaŋgeetoŋ o kellemtoŋ o zeneetoŋ ga Mella
         duwɗiy, maa ku alɗo dee ɗa luumiyenta meene maa ga Miltine kee Iisa Masi asawɗo. 24 Mella ma kolowwitoŋ pa melaa ɗa kanti. Ay gata saa ma temmeyyaa kanni maa na beneyyatoŋ
         keeke.25 Haŋka pa seneeta, ga kuŋ kulla enewwaniiga Mella, 26 o ku salammoŋgu seneeta paracco ma googo ma wagee oko gimtee Mellayi. 27 Ma semeetee Miltine, na enewwitoŋ maa gi maktup teete deeɗo garkiyenta oko seneeta
         paracco. 28 Ga gidaanuwti Miltine kee Iisa Masi dee ma kuŋ.

Salammiti Pol oko giimi ku geegar ka Tesalonik11 Naa Pol ma gittaw koo, ini Silas o Timote, ni ketepeyyatoŋca maktup teete oko kuŋ
         ma temekka saananti Iisa Masi ku geegar ka Tesalonik, kuŋ ma kappenta ma Mella Tattine,
         o ma Miltine kee Iisa Masi. 2 Ga Mella Tattine o Miltine kee Iisa Masi leetoŋ gidaanuwe o gu biraatoŋ aapiya.Pol leewee barkinti oko Mellayi3 A niita pa seneeta, dekke leewo diiman barkinti Mellayi oko kuŋ. Gata pa, ay tirta
         saa pe ni lewɗee barkinti asan gi amannitoŋ daa ka talta gi dewɗo, o ƴekkitoŋ maa
         ku lekka parattoŋ beenannitoŋ, gayaa ka gi gayawɗo. 4 Ma goŋŋa pa, ni tasay gaartoŋ maa ni logittoŋ oko gimtee Mellayi, guta ma temekka
         saananti Iisa Masi wereeriyee pay pay. Maa ni tasaayo ma gaartoŋ pa, ay baatiynuwtoŋ
         o amannitoŋ oko Iisa Masi aacco gaari ku miɗɗa maa gu giimi leewatoŋ saanantí o diigaŋgee
         maa ku hamalle maa ku nowottikiko talta.5 Ma keeke pa, gi parlane ta ɗayaŋ tee ta Mellayi deewa gaarenta, asan gu gaari ku miɗɗa o diigaŋgee kooko
         maa ku hamalle ay maa deeɗo hassilenta kuu un̰n̰iɗo mulunniti Mellayi. Gata pa ay oko keeke appe ku deegeyɗe. 6 Mella pa ɗayaŋ, ay ɗakko appe ga yokowɗiyooca diigane oko ma diigiytoŋ, 7 o ga beraatoŋ nambo oko kuŋ ma deegeyye ma niita. Keeke pa akka dee wikinne maa ga
         Miltine kee Iisa ke asiyya ella gaa asaa min samaani ma malaykatnigeetee, guta ma lekka kulla gudirane. 8 Gaa asiɗo beera min uwwa samaani aattí okko ta jilaŋ jilaŋ. Gaa beere pa, ga akkiyoo
         caaɗa parlane oko ma pooceero ibinti Mellayi o jobbiti beneytí kabarre ta daana ma beneyya ma gaartee Miltine kee Iisa. 9 Guta kotti pa, gi haggane maa gu akka gassa ay masilo ta kaw. Guta kotti nowotta arro
         min oko Miltine, o min oko gudirane ma garaaca darjanti. 10 Gii meene taata maa ga Miltine asiɗo asa pa, gu gimtee asiya loga o giimi paracco
         ma dowwiy galbigeeco oko gata akka ella samanti o gu nabbassaa. A kuŋ pa kulla akka
         dee pe aacco giimi kotti aɗe, asan ku amanne oko beneytini maa ni taasitoŋ.11 Ay oko keeke appe ni enewɗiya Mella Miltine bala nambo oko kuŋ maa ga gassittoŋ hassilenta
         oko kollo maa ga kolowɗitoŋ paaɗe. Gaa ma gudiranti ga tattipittoŋga ka samaane paratti
         maa ku aŋka ku leediya, o ga lubbitoŋ paratti maa ku leewaa asiɗo butulti asan ku
         dowwiy galbigeetoŋ oko Iisa. 12 Goŋŋakite pa, gu semeetee Miltine kee Iisa akka dee un̰n̰enta ma kuŋ, o ku deewa un̰n̰enta
         ma gata. Keeke pa akka dee ma gidaanuwti Mellayi o ka Miltine kee Iisa Masi.

Gaari ma akka asa omma min yookiti Iisa21 Haŋka pa seneeta, ni beneyyatoŋ ma gaari koo ku yookiti Miltine kee Iisa Masi, o ka
         timmitine saripti. Oko gaari kooko pa, ni enewwitoŋ nii: 2 Gaa gimu beneyyitoŋ gaa gi meenti Miltine maa ga asawɗo aseero paaɗe, ku aɗoŋ rawruwa
         ɗa saa koɗokka ka goŋŋakite, o gu kellemtoŋ addo ooma ɗa. Caŋ gu beneyyitoŋ goo ga
         beneyyi keeke asaa min oko Ruuhanti Mellayi, e baŋ ga beneyyi, e baŋ gi maktup ma asaa min oko nii, ku aɗoŋgu amanna ɗa. 3 Caŋ ga ma me gaarta kulla, ga gimu aɗitoŋ daɓalla ɗa ta kaw. Meene taata asaa ɗa omma
         min wikinne maa gu giimi ku maani asiyya pooca ka Mellayi, gaa ‘Gimu ma aŋkiya ɗa
         ka Mellayi’ o ma kataa masilti asiyya gaara ziiti. Guta pa gaari kooko, asee ɗa missa.4 Gimu kaaka pa, ma ɗakattiya kee ka Mellayi akkiya cipila ziiti uwwa min oko lawwi
         paracco maa ke leewikoo aleŋ Mella o maa gu giimi aabadde, namma ga deeɗo un̰n̰o girti Mellayi, o ga deeɗo nunto were ka darjanti o ga beneyya gaa ga gata saa ay Mella. 5 Ku moyaa ɗa aɗe kadar na beneyyitoŋgu beneyyiŋgee kooko wikinne maa na alɗo missa
         ma kuŋ e? 6 Haŋka pa, ku ibinya paaɗe maatiki ma wereɗɗiya, maa ga asiyya gaara pe ziiti wikinne
         maa ga Mella caɗee. 7 A gita pa gudirane ma aŋkiya ɗa kee ka Mellayi lobokka paaɗe ma kiilo, ocokke pe ga
         gimu ma wereɗɗica namma ya haŋka, alɗo ala ɗa, gii timmiyiyya kantí. 8 Ay oko wikinne kaaka pe ga ‘Gimu ma aŋkiya ɗa ka Mellayi’ asiyya gaara ziiti. Gaa
         Miltine kee Iisa ase yooka pa, ga akkiya gubira ga ɗimmiyya ta kamac kamac, gaa misiliyya
         ta kaw ma gaaro ta asawti. 9 ‘Gimu ma aŋkiya ɗa ka Mellayi’ pa, akka asa ma gudiranti Seetanni, gaa asiɗo leewa garaawi maani ku ajjibiti o ku daɓalliti. 10 Gaa asiyya lee latta paratti ka miɗɗa ku maa ga daɓalliɗiy giimi ma kataa masilti
         asan gu guta kotti joobica ɗa o gu ƴekkica ɗa seene ma beneyya ma gaartee Iisa Masi.
         Ampane kee pa, ga ay ma gita appe ga Mella najjiyɗiy. 11 Ay ɗakko appe ga Mella asiyyo n̰aama gudirane mooyico ma mesellay o gi esekkay gu
         amanniɗo oko gaari o oko beneyyiŋgee ma ay borooli. 12 Ay goŋŋa appe, ga Mella asiyyo caɗaa parlane oko giimi paracco ma amannica ɗa seene, o gi liyaw ta gaari ku ɗayaŋ ɗa deyyo daanayo.Nunto ta talta amanniti13 A niita pa, deeɗee leewo diiman barkinti oko Mellayi oko kuŋ seneeta ku ƴekkenta ma
         Miltine, asan ga Mella apirtoŋ min diilití dunuuniti ku maa ku deeɗo najjiyenta. Ku
         gasse najjiyo ma Ruuhanti, ma dowwatoŋ kuu nuntiɗo oko Mellayi ka, o ma amannitoŋ oko seeniti. 14 Ay oko keeke appe ga Mella kollitoŋ ma kabarre ta daana maa ni taasitoŋ, ku maa gi darjanti Miltine kee Iisa Masi deeɗo ma kuŋ kulla. 15 Ay ɗakko appe seneeta ni enewɗitoŋ, nii ku warroŋ talta o ku baamoŋca gabat giraane
         maa ni gaaritoŋ ma beneetini o maa ni kitipiytoŋca maktupti. 16 Mella Tattine ƴekkinee o ma gidaanuwti ga birne oolo ta galbigeyyo ma gakamma ɗa ta
         kaw o gudirane tee ta ucawtí asawti Iisa Masi. Na enaa Mella Tattine o na enaa kulla
         Miltine kee Iisa Masi 17 ku maa ga issittoŋ dekerro galbigeetoŋ o ga birittoŋ gudirane maa ku lewɗo diiman
         ka samaane, ma lubbitoŋ o ma beneyyiŋgeetoŋ.

Pol enay seneeta gu inniyyo Mella31 Haŋka pa, seneeta, ma marakke ay keeke: Enewwaniiga Mella, maa ga beneyyi ka gaartee
         Miltine kee Iisa tacilɗo koɗok, o gu giimi ma geewaa logiyya Mella oko beneyyi keeke,
         aleŋ tantoŋ teete aɗe maa ku logoɗɗiya. 2 Enewwaniiga kulla ku maa ni paawiɗo min picco giimi ma leewa miɗɗa, o gu gidaani ɗa,
         asan gu giimi paracco ɗa ma dowway galbigeeco oko Iisa Masi. 3 A Miltine pa ma melaa ɗa kanti, akkitoŋ bira gudirane oko amannitoŋ, o ga akkitoŋ
         tara min Seetanni, gata ma ay miltí miɗɗati. 4 Damanno tee ta gaartoŋ pa, ga Mella birniica kadar ga maa ni beneyyitoŋ nii ku leyyoŋga,
         ku leewaa min haŋka ya omma. 5 Ga Miltine kee Iisa Masi gaaratoŋga galbigeetoŋ kadar ga Mella ƴekkane maani ta kaw,
         o ga issatoŋ baatiynuwe aleŋ tanti.Samanti lubbi6 Seneeta, ma semeetee Miltine kee Iisa Masi, ga beneyyi keeke ku leyyoŋga: Nuntoŋ arro
         min oko seneeta paracco ma aŋka ɗa lubbi o ma jobokkiya ɗa kantini maa ni gaaritoŋ.
         7 A gata pa kunta saa kulla, ibineero baŋ ku jobokkaca nuntitini kuu me. Maa ni alɗo
         aattoŋ ni ay aayumnigee ɗa, ni lobokka. 8 Ni inneero ɗa kaytiŋ tiyaw min oko giimo. Ay ma lubbitini ka raɗɗa o raawitini tee
         ta aandoŋŋi o ta paatti ni tewɗo. Keeke pa, ay maa ni alɗo suura ɗa gimu. 9 Ampane kee pa, ni lekka aɗe botol ku maa ni asarrittoŋ ku birinni tiyaw ga kuŋ. Nii
         leetoŋga keeke soopa, ay asan ni aŋke ni deeɗitoŋ botol ka jobbiti ma nuntitini. 10 A gata pa, maa ni alɗo ma kuŋ, ni gaaritoŋga beneyyi keeke: «Gaa gimu aŋka ɗa lubbi,
         ga addo tee ɗa kulla ta kaw.» 11 A niita pa giyyeero, kadar gu gittoŋ daare nowotta gu alɗo aŋka ɗa lubbi, guu kayyeeco
         gu eseɗɗiy oko gaarco gicco maa gu misiliyya wikinnico. 12 Ni kolowwiy giimi kotti, ma semeetee Miltine kee Iisa Masi, maa gu waciɗo lubbi bala
         gaari, gii tiyawco gu guta melleeco asawɗikiti.13 A kuŋ pa seneeta ma leewa samaane, aɗaatini duwa ɗa oko samaane teete maa ku leewa.
         14 Gaa gimu pooceero jobbiti beneytini ma aaye aattí maktup teete, ku elloŋga samaane,
         kuu caaɗiɗo min oko gata ku maa gi deeɗee suura. 15 Aɗoŋga icca ɗa gimu kaaka aleŋ kasiimine, innasoo ku yookoŋga aleŋ sin, kuu birinnee
         beneyyiŋgee.Salammo ta dessiti16 Ga Miltine ma ay Miltí aapiyati, gata saa biraatoŋca aapiya wikinne paratti o ma bottolli
         paracco, o ga nuntu ma kuŋ parattoŋ. 17 Salammo teete pa, ay ma pittu saa ga naa Pol ketepeyyica. Makaatapgeetaw paracco na
         desekkiy pe goŋŋakite aɗe. Gita pa ay teete appe ay kitipiytu. 18 Ga gidaanuwti Miltine kee Iisa Masi dee ma kuŋ parattoŋ.

Salammiti Pol oko Timote11 Naa Pol, n̰amaakati Iisa Masi, ma hukumne ma asaa min oko Mellayi, gata ma ay Najjaayatine, o min oko
         Iisa Masi maa ke ocokke ma amanno, 2 na ketepeyyamca maktup teete oko kii Timote. Kii ay aleŋ runtu ka aattu mileŋ ga seerteŋ
         ke dowwiy galbigeetine oko Iisa Masi. Ga Mella Baaba o Miltine kee Iisa Masi leyyam
         gidaanuwe o gu biram kawiyo o aapiya.Warroŋ maaƴi min giraane ma samaane ɗa amanniti3 A kii pa Timote, maa na katawɗo kiɗa ta Maseduwan na beneyyiyam naa ki nuntu geegar
         ka Epez, kii dekerriɗo ki toɗɗiyo oko giimi daare, ma garaayo oko gimo giraane ta
         tirta ɗa o gi messellay min amanniti. 4 Beneyyayo oko giimi kotti, gu poocicca per̰kin̰o ta beneyyiŋgee ku tippa, maa gu giimi
         cemekke min kayyeeco ka, o gemmo ta kookuweyyo ma gakamma ɗa. Beneyyiŋgee aleŋ kotti
         esekkayo oko giimo meela ma toɗokkayo liyaw ta latta maa ga Mella aŋka ga leeɗiya.
         Maa ga Mella aŋka liyawti pa, ke ebennaa illa ma amanno oko Iisa Masi. 5 Beneytu keeke pa, ay ku maa gu giimi ƴekkiɗo beenannico. Ƴekko taata pa okomma min
         galbane ta purta, min mooyo ma passalla ka samaane o ka miɗɗa o ma lekka ɗa loomane,
         o min amanno ta tirta ma lekka ɗa daɓallo. 6 Giimi daare paaleero min botol keeke, guu masilɗe aacco beneyyiŋgee ma lekka ɗa sewen.
         7 Guu lewɗiy zeneeco aleŋ giimi ma garaayoogu oko giimo hukumnigeetee Mellayi. A innasoopa,
         bala gu ibinya maa gu beneyya, o bala ga beneyyi maa gu bakamme talta gu leewiki kadar
         ga ay seene.Lubbico hukumnigeetee Mellayi8 Ke ibina saa pe kadar gu hukumnigee samaane, guu giimi lubbikiko ma botol maa ga Mella
         dowɗiy. 9 Keeke pa aŋka ke ibiniyya: Mella leewiy ɗa hukumnigeetee oko ma leewa ɗayaŋ, innasoo
         ga leewiy oko giimi ma aŋka ɗa jobbico hukumnigeetee o ma pocowwiy, o ma bakammikiki
         ɗa ka Mellayi, o ma leewa zunubgee, o oko ma karmayyiya ɗa kee ka Mellayi, o oko giimi
         ma lekka ɗa ibaada. Gata leewiy kulla oko ma deeway ma aaniyo gayyeeco ma weewiy,
         o oko ma deewa giimi ma aaniyo. 10 Gata leewiy kulla oko giimi ma deyekka daati e baŋ pa miɗi bala paate, o oko miɗi
         ma deyekka zeneeco. Leewiy oko ma bamakka giimi gu geɗeɗɗiko. Leewiy kulla oko borooleyyo
         o oko giimi ma halpayya alala. Gata pa leewiy kulla oko giimi paracco ma leewa ma
         wagee ɗa ma kee ka giraane ta tirta maa ku gasse. 11 Giraane teete wagee ma kabarre ta daana maa ga Mella kapakkawca na tasawɗica. Gita pa garaaca darjanti Mellayi, gata ma ay
         Miltí barkanti.Pol leewee barkinti oko Iisa Masi12 Naa leewee barkinti oko Iisa Masi ma ay Miltine. Gata pa biryaw gudirane, o ga baaminoo
         kadar na ay gimu ka daŋgam, wikinne maa ga issinnoo lubbiti. 13 Naata pa n̰elekka Miltine kee Iisa Masi min omma, o na diigiyiy o na lekkiyoo ɗa karaamane
         oko giimi ma dowwiy galbigeeco oko gata. Gaa ma kaaka aɗe, ga Mella kawiyiyyaw asan
         gu gaari maa na leelo omma na leyyiy bala ibinco o bala amanno. 14 Miltine unnoo maani ma gidaanuwti, o ma amanno o ma ƴekko ma asaa min kappitine ma
         Iisa Masi. 15 Iisa Masi pa aseero dunuuniti ku maa ga asiɗiy najjiya giimi ma leewa zunubgee. Beneyyi
         keeke pa damannenta o ga aŋka gu giimi paracco icciyya galbigeeco bala bammiti seera
         seera. A naata pa ay gimu ma leewa zunubgee ƴiila min oko giimi paracco. 16 A innasoo, ga Mella kawiyyaw oko naa, ma leewa zunubgee ƴiila, ku maa ga Iisa Masi
         gaaricca saburti parattí. Ma goŋŋakite pa, na deero botol ka jobbiti oko giimi ma
         akkiy dowwa galbigeeco oko gata, ku maa gu gassicca hayaatane ma gakamma ɗa ta kaw.17 Karmiyo o darjane diiman diiman,ay oko gata Sultan ma aaye diiman,gata ma mataa ɗa ta kaw,o ga lekka ɗa ma ellaa,o ga gata kayti ka ay Mella! Amin.Baamo talta ta amanniti18 Kii Timote ma ay aleŋ runtu, wasaanitu teete pa, garaa lubbi maa na kapakkamga ki
         leeɗiya. Gata pa waage ma beneyco nabiinigeyyo ma beneyye omma ma gaarcam. Mooyiy beneyyiŋgee kotti ma beram gudirane ki bookiɗo
         booka ta samaane, 19 ma amanno o ma mooyo ta samaane ma lekka ɗa loomane. Giimi daare pa poocica mooyico
         ma passallayooga ka samaane ma kee ka miɗɗa, gii amannico masilɗe. 20 Aacco giimi kotti pa, ga Himen ma giiti Alekzandir kulla aaye. Guta pa, na cappeegu
         oko Seetanni+ ku maa gu ɓeldiɗo nunto, gu alɗiya n̰elekka ɗa payya Mella.
         
            
               	Cappo ta giimo oko Seetanni pa, ay pittico giimo min aacco giimi ma temekka saananti Iisa Masi, ku maa gu alɗo
                     timma ɗa payya ma guta. Goŋŋakite pa, gu nowotta pitti Seetanni. Elloŋ kulla 1 Korente 5.5.

            

         
      

   
      
         2
Inno Mella21 Maa na aŋka ku dekerriɗo ƴiila ku leeɗiya omma ay keeke: Enewwoŋga Mella o ku dahayyoŋga!
         Lollokkoŋga o ku kalawwinee barkaŋgee oko giimi paracco. 2 Enewwoŋga kulla Mella oko salaataŋgeyyo o oko giimi paracco maa gi hakuuma aaye picco,
         ku maa ke nuntiɗo ma daana, ma baamo talta o karmiyo oko Mellayi. 3 Inno aleŋ teete pa samaane o gi daanee oko Mella Najjaayatine. 4 Gata pa aŋka, gaa gu giimi paracco deeɗo najjiyenta o gu sarɗo gu ibinicca seene,
         5 kadar ga kaƴi ka, o ma nowotte beenanne Mella o giimi, kulla kaƴi ka. Gata pa ay Iisa
         Masi, 6 ma birca hayaatanti aleŋ haggane oko giimi paracco ku maa ga najjiyɗiy. Ma birawtí
         hayaatanti taata goŋŋakite pa, oko wikinne maa ga Mella caɗee, ga gaarine kadar ga
         Mella aŋka gu giimi paracco deeɗo najjiyenta. 7 Ay oko keeke pe ga Mella leeɗinoo maa na deeɗo tasaawa o n̰amaaka, maa na gaariyyooca amanno o seene oko giimi ma ay Yawudigee ɗa. Naata pa borolla ɗa, na beneyya seene ka.8 Ay ɗakko appe na aŋkiɗo gu miɗi enewɗiya Mella were paratti maa gu temeɗɗo, ma galbane
         ta purta ma cipilo ta picco uwwa samaani oko Mellayi, bala boŋso, o bala kalaatane.9 Daati pa kulla na aŋka gu eseɗɗo isso ma wagee, maa gu giimi paracco oyowwikiti. Gu
         aɗiy panakka ɗa pe zeneeco ma paaro ta kaali, bala gi ma isso ta dahamni, o bala gi
         ma isso ta ɗorra ku horrigeeta, o bala gi ma isso ta kaɗiŋgee ku kaali. Samanco gu
         garaa ɗa ma isso ta lawwi kooko. 10 Innasoo gu garaa ma liyaw ta gaari ku samaane. Keeke pa ay gata maa gu daati ma beneyya
         goo gu bakamme talta oko Mellayi leewa. 11 Wikinne ka giraaniti beneyti Mellayi, gi daate nowotta ƴaapenta o gi kaltayko ɗa ta
         kaw giimi ma garaayooga beneyti Mellayi. 12 Na oyaati ɗa oko daatti gi garkayɗiy miɗi ma gaartee Mellayi, o na oyaati ɗa gi gederɗiyee
         oko miɗi. Daate nowotta ƴaapenta ka.13 A gata pa Mella kilgiyya ƴa omma Adam, gii Hawwa asiɗe ka sulaayi, 14 o ga Adam ɗa maa ga Seetanne daɓalle, innasoo gi ay daate maa ga daɓalle, gii kaawiyya kee ka Mellayi. 15 Ay ɗakko appe gi daate wewɗo ma diigane, innasoopa gi deewa najjiyenta, gii bakammica
         amanniti talta o gi ƴekkay giimi o gi nowotte nunto ta salan̰ bala er̰n̰e unti Mellayi
         o gaarti paracco gi leeway ma mooyo ta samaane.

Maggeeco gimtee Iisa Masi31 Gaa gimu gi niyyanti icciya ga deeɗo maggico giimi ma temekka saananti Iisa Masi,
         ga lubbiti kaaka maa ga aŋka samaane. Beneyyi keeke pa damannenta. 2 Ga dee gimu maa gu giimi gasakkee ɗa gaari gu luumiyiyya, o gi daatti kaƴi ka, o ga
         dee gimu ma gederriti oko galbanti, o gi mooyiti samaane. Ga dee gimu ma ibina nunto
         ma giimi, o ga joboowa ka turaayo, o ga gederra ga garkayɗiy giimi. 3 Ga addo dee ɗa ar̰aawa o ga gimu ɗa ma ƴekka booka, innasoo ga dee gimu detta. Ga
         addo dee ɗa gimu ma aŋka kalaatane, o ga addo ƴekka ɗa gurus. 4 Ga dee gimu ma bakammiya girti samaane o rontee esekkiyee karaamane. 5 Gimu ma bakammiya ɗa girti samaane, gederra pe gaa me ga baamiɗiy samaane gimtee Mellayi,
         guta ma temekka saananti Iisa Masi? 6 Aŋka ɗa ga deeɗo gimu ma duwca galbanti daaɓanti ka oko Mellayi, asan gi koolipo esekka
         parlanti aleŋ parlanti Mellayi ma baagiya Seetanne. 7 Aŋka gu giimi ma duwiy ɗa galbigeeco oko Iisa Masi ma ellaa, o gu geewaa, beneyɗo
         samaane ma gaartee ku maa ga alɗo un̰n̰a ɗa jaaliti o sippati Seetanni.Gayaaweeco maggeyyo8 A gayaaweeco maggeyyo pa kulla, gu dee giimi ku karmiyenta o ga beneyco seera seera
         ɗa, o gu addo dee ɗa ar̰aawee ku mirmo, o gurusco gu deyekkaa ɗa ma ɗammo, 9 o seene ta kiilenta tee ta amanniti maa ga Mella garawwineeca gu bakammica ma mooyo
         ma lekka ɗa loomane. 10 A guta pa aŋka ƴa omma gu giimi cokkiɗiy, guu gassiyyo ɗa pe pa loomane hatta guu
         un̰n̰iɗo ka pe oko lubbi maa gu deeɗo gayaaweeco gimtee Mellayi. 11 A daati pa kulla, gu gaarco maa gu leewa dee sawa ma koo ku gayaaweeco gimtee Mellayi.
         Gu nuntu ma karaamanco, o gu aɗiy beneyya ɗa oko giimo gaarco gicco ma raɗakkayo,
         o gu daati kotti gederriyo oko galbigeeco, o gu damannenta oko gaarco paracco maa
         gu leewa. 12 A gayaaweeco gimtee Mellayi pa, gu dee miɗi maa gu daacco kaƴi kaƴi ka, gerraco o
         ronco gu bakammiy samaane. 13 A guta pa ma lubbiya samaane lubbico gasakka cipilo o gi amannico oko Iisa Masi deewa
         ƴiila damannenta.Pol aŋka ga deeɗiya ella Timote14 Timote, na aŋka na kaatiɗo katta na deeɗum ella, innasoo na ketepeyyamca maktup teete
         ma lekka wasaane aattí. 15 A naa kaatiyam ɗa kulla koɗok, gi wasaane teete parattí pa gayaam ki ibinɗo nunto
         ma giimi ma ay ku girti Mellayi. Giimi kotti pa, ay gimtee Mella gata ma ay Miltí
         hayaatanti, ma temekka saananti Iisa Masi. Guta pa ay duuliyye ta yaata, ma sekennica
         seene. 16 Maa ke ibinya o maa ke melaa ɗa pa, ay keeke: Seene ta kiilenta maa ke ibine ma baamo
         talta oko Mellayi onokke ma gaari ku samaane.Iisa Masi icceero zii aleŋ ka giimo,gaa deeɗe gaarenta kiɗaati.Ruuhanti Mellayi gaareero kadar ga ɗayaŋ,gaa deeɗe ellenta ma malaykatnigee.Gaartee deero taasenta oko ballee paracco,guu giimi ku dunuune parattí  duwɗiy galbigeeco oko gata.Gata deero cipilenta oko darjane ta uwwa.

Tasaaweetee beneyyi ma wagee ɗa ma ka Mellayi41 A Ruuhanti Mellayi pa beneyyiya saa keeke: Meeni ku dessití dunuuniti kotti gu akka lekka giimi
         daare ma akkica pooca amannico. Guu baamiɗo oko giraane ta daɓaali ma okomma min awaaradgeyyo.
         2 Giimi kotti pa deewa masilenta ma giimi ma beneyya ma beneeco ka, ka galbigeeco pa
         kayti o gu boroolee. Boroolee pa passalla ɗa payya ka samaane o ka miɗɗa, aleŋ kuu
         gi mooyico ma passallaa ka samaane o ka miɗɗa masile ma kaawiyo ma tirkilli. 3 Guta pa toɗokkayo kulla sokko ta zeneeco oko giimo, o tiyaw tee ta lawwi daare.A Mella pa kilgiyiy lawwi ku tiyaawi paracco ku maa gu giimi ma dowwiy galbigeeco
         oko gata o ma ibinca seene oyyiɗiy, o gu leeɗee barkinti, 4-5 asan gu lawwi paracco maa ga Mella kilgiyeero samaane ka. Ma beneyti o ma innitine
         ga leyyiy gu deeɗe pe duwenta oko gata ka. Ay ɗakko appe ga alɗo lekka ɗa, ya maatiki
         kaƴi maa ke pocaa min oko lawwi maa ga kilgiyeero, ke oyay soo paracco o ke leewee
         barkinti.Lubaaka ka daŋgam oko Masi6 Garawwayooga keeke paratti oko seneeto. Goŋŋa, ki deewa lubaakati Iisa Masi ka ɗayaŋ,
         maa gu beneyyiŋgeetee ku amanniti o giraane ta tirta o gi samaane maa ki jobbeero
         deeɗam aleŋ tiyaw. 7 Beneyyiŋgee ku tippa ma lekka ɗa balco o gu wagee ɗa ma gaarti amanniti ki poociy.
         Dekerru ki ɓeldicca nunto maa ki baamiyya Mella talta. 8 Pan̰n̰o ta zii samaane oko gaari daare ka, innasoo gi baamo talta oko Mellayi samaane
         oko gaari paracco, asan ga bereeneeca hayaatane haŋka, o ya omma. 9 Beneyyi keeke pa damannenta o ga aŋka gu giimi paracco icciyya galbigeeco bala bammiti
         seera seera. 10 A kee diigiyeero o kee nikireero, ay asan ke dowwiy galbigeetine oko Mellayi, gata
         ma ay Miltí hayaatanti. Gata ma najjayyay giimi paracco, a innasoo ga najjayyay ƴiila
         ma dowwiy galbigeeco oko gata. 11 Beneyyayoogu gaari kooko o ki garkiyiy maa gu dekerriɗo gu nuntiɗo baamenta oko Mellayi.Botol ka jobbiti12 Ga ya gimu aɗiya aama ɗa ɗibiluwcum, innasoo ki dee oko giimi ma dowwiy galbigeeco
         oko Iisa botol ka jobbiti, ma beneycum, ma nunticum, ma ƴekkicum, ma amannicum o ma
         liyawcum ta gaaro ma galbane ta purta. 13 Kadar na asiyyam kee, ki garkayyayooga bala nambo min aattí Kitamniti Mellayi oko giimo, o ki beneyyayo gu dekerriɗo, o ki garawwayooga baŋ ga beneyya gaa me.
         14 Aɗikiti lee ɗa liyaw gonek ka gudirane maa ga Mella biryam ma beneyco nabiinigeyyo o ma gagaw ta picco ajaawaŋgeeco giimi ma temekka saananti Iisa Masi kayaacum. 15 Keeke pa, ay gata maa ki bakamma talta galbancum o ki birca napsancum. Ay goŋŋakite
         pe ga lubbicum paratti maa ki leewa deeɗo ellenta ma giimi paracco. 16 Pakarrati oko napsancum o oko giraanicum. Kii leewa goŋŋa ki najjayyaca kulla napsancum
         o giimi ma geewam.

Gaari maa ga gimu ma amanna dee leewo51 Gimu ka tatta ki aɗe makakka ɗa, innasoo ki aski ma halle ka ku maa ga ibiniyya kancum
         aleŋ taccum ma weewum, o ɗibili paracco ki leyyiy aleŋ seneecam. 2 Daate ta yaata ki leeca aleŋ yaacum ma weewum, gommossi ki leyyiy aleŋ seneecam ku
         daatta, ma liyawcum ta gaaro ma galbane ta purta.Karmayyoŋgu daati maa gu miɗicco matakke3 Cipiliy daati maa gu miɗicco matakke, ma lekka ɗa gimu ma gayay. 4 A innasoo gii daate maa ga mittí matee lekka miici, e baŋ gi kuucco miico, ga ay oko
         miico ƴa omma gu ɓeldicca gaaro ta baamo talta oko Mellayi oko giimi koo ku aatti
         giiri. Goŋŋakite gu miici yokaayooga oko gayyeeco ka samaane maa gu leyyo wikinne
         maa gu alɗo rootta. A keeke pa ay gata ma daanee oko Mellayi. 5 Daate pa ma nowotte kayti ka, o gi lekka ɗa gimu ma gayaaca, dowwica galbanti oko
         Mellayi. Aandoŋ o paato gi koddoyye lollikiti o inniti Mellayi. 6 A innasoo gi daate ma deyekka pe daanuwe ka ziiti ka, gita taata maatenta paaɗe, ma
         giyyití saa. 7 A keeke pa kulla, ay gata maa ki beneyyayooga gu alɗiya leewa ɗa, oko daati maa gu
         miɗicco matakke ku maa gu alɗo dee ɗa luumiyenta. 8 Gaa gimu baamiy ɗa samaane gimtee ku katta, ƴiila pa ay koo ku girti, ga gata kaaka
         poocica amanno, o gu gaartee miɗɗa payya ƴiila min oko kuntee gimu ma duwca ɗa galbanti
         oko Iisa Masi.9 A daate pa deewa kitipiyenta aattí maktup ta daati maa gu miɗicco matakke, maa gu
         gimtee Mellayi gayaa, illa guu ƴilaakeeti sareero orooruwee bizgiƴi, o gi ibine illa
         ay mittí ka untí ka ma maate, 10 o ga aŋka gi deeɗo ibinenta oko gaari ku samaane kooko: daate ma cipileero miici,
         o gi joboowa o gi apallay asinco gimtee Mellayi+, o gi mogay giimi ma deegeyye, o gi deyekka illa liyaw ta samaane.11 A daati maa gu miɗicco matakke ma talta missa pa, ki aɗiy ketepeyya ɗa maktup ta daati
         maa gu miɗicco matakke, asan gi aŋkico tee ta miɗaayo aayiyo missa, gii icciy pa,
         gu rebella gu poociɗo jobbiti butulti Masi. Guu diyyiɗo sokko ta miɗaayo. 12 A Mella pa, caɗaayo parlane oko daati kotti, asan gu meele liyawti oko ka omma maa goo gu leewaa+. 13 Mileŋ gu nunte goŋŋa ka bala lubbi pa, gu megessa ɗammo ta gerro. Guu deeɗo payya
         beneyyee o gu kelaa ɗa gaari, o gu beneyya pe alala ka asan gu lobokka ɗa. 14 Ay ɗakko appe na aŋkiɗo naa gu ma talta missa, sokkiɗo miɗi, gu wewɗo miici, o gerraco
         gu gederriyo, ku maa ke alɗiyo duwa ɗa were oko giimi ma aŋkine ɗa gu gassinne er̰n̰e,
         kee deeɗiyo ka n̰ilaawi. 15 A guta pa lekka paaɗe gicco daare ma masileero min botol ka samaane, guu joboɗɗe Seetanne. 16 Gii lekka daate ma dowwica galbantí oko Mellayi, gii lekkiɗo gímtí ku daatta maa gu
         miɗicco matakke, gi gaayiy paaɗe gi gita ka. Aŋka ɗa payya gu giimi ma temekka saananti
         Iisa Masi asiɗo gaayití, ku maa gu guta gaayiɗo pe pa daati daare ma lekka ɗa gimco
         ma gayay.Ajaawaŋgee ma tasaa beneyti Mellayi bala nambo17 Ajaawaŋgeeco giimi ma temekka saananti Iisa Masi, ma lobokkaa lubbico samaane, aŋka
         karmiyo o biraw ta maatiki. Keeke pa ku leewaniyooga oko ma lobokka bala nambo, ƴiila
         pa ay oko ma tasaa o gu garaa kee ka Mellayi. 18 A keeke pa wagee ma beneyti Kitamniti Mellayi maa gee: «Ki toɗokke ɗa aymo ta korƴo oko koydane ma lobokkay korƴo+», o «Ga ay tirta appe ga lubaaka gassicca hagganti ta lubbi+.»19 Loomane tee ta gimu kaƴi ka oko ajaawannico gimtee Mellayi ki aɗica baama ɗa, illa
         guu giimi ma elle o gu giyye deero seera, e baŋ pa subba guu asiyyam beneyya. 20 Ajaawanicico gimtee Mellayi ma leelo zunubgee ki kolliya unco gimtee Mellayi kii beneyyiyyeegu
         gaartee, ku maa gu daare kulla ɓayɗo liyaw ta zunubgeyyo.21 Na enamga unti Mellayi, o unti Iisa Masi, o unco malaykatnigeyyo maa ga Mella aparre, giyyiya beneytu keeke: Bottolli kooko ki jobbiy bala apiro o
         bala gaayo ta giimi. 22 Addo saajila ɗa, ki apirɗo gimu, ma lobokkay gimtee Mellayi ma gagaw ta pisso kayaati,
         o ki aɗica issa ɗa kayaacum oko zunubgeetee giimi, kii ma kayaacum nuntu purta.23 Min meente ya omma ki addo aar̰a ɗa payya ammi kayco ka. Ar̰aawu aɗe kulla paalta
         mirmi ku mor̰mor̰oskeyyo ku maa ki daawiyiyya aaccum o paraayiŋgeecam ku maani.24 Giimi daare, gu zunubgeeco ibinenta paaɗe omma min maa gu alɗiyo caɗaa ɗa missa parlane, daare pa ki ebennay ɗa kunco, sulay pe ki leeɗiyo ka kabarre. 25 A guta pa, gaari ku samaane kulla maa gu giimi leewa deewa ellenta, o ma ellenta ɗa
         pa kulla haŋka deewa ɗa kiilenta.
         
            
               	Apilo ta asinco gimtee Mellayi pa, garaa kadar gi ay daate ma lubbiya ma galbanti kaƴi ka Milti.

               	Latta maa gu leewa pa, ay gu daati kotti beneyye min omma goo gu nowotta pe gu loboɗɗo
                     oko Mellayi ka bala sokko ta miɗaayo.

               	Elloŋ Ɗillico Hukumnigeyyo 25.4.

               	Elloŋ Ɗillico Hukumnigeyyo 19.15.

Beneyyiŋgeetee Pol ma ka gaarco lawweyyo61 Lawwee paracco ma dowwiy galbigeeco oko Iisa Masi guu eceɗɗiya suuruwe ka lawwuwwi,
         gu karmayyiy ta kaw melleeco, ku maa ga Mella o giraane maa ke garaayo oko giimo alɗo
         dee ɗa n̰ilenta. 2 Gu aɗiko lee ɗa melleeco maa gu lobokkayo, o maa gi amannico alɗo sawa oko Iisa Masi,
         aleŋ seneeco ka, gu alɗiyo esekka ɗa karaamane. Ay oko guta pe soo, gu lubbayo maani
         ƴiila asan gu ay giimi ma dowwiy galbigeeco oko Iisa Masi o gu seneeta ku ƴekkenta
         maa ku lobokkayo. Beneyyiŋgee kooko pa, ay maa ki garaayoogu, gu dekerriɗo gu leeɗiy.Giraanico giimi ma mesellay gicco3 Gimu ma garaayo oko giimo giraane kaƴi ma mesellay giimi min amanniti o ga bakammiko
         ɗa beneyyiŋgee ku seene koo ku Miltine kee Iisa Masi o giraane ma gayaane ke baamiɗo
         talta oko Mellayi, 4 ay koolaapince gonek ka, o ga ibina ɗa maatiki. Gata kaaka lekka paraayi kee ka beneyyi
         o ka meelati. Gaari kooko pa eterra aŋko ta lawco gicco o kalaatane o n̰ilaw o bowwo.
         5 Guta eterrayo kalaatane ma gakamma ɗa oko giimi kotti ma aŋka pe ka miɗɗa ka, o gu
         ibinca ɗa payya seene. Guu moyowɗo pe goo gi baamo talta oko Mellayi ay botol maa
         ke deeɗo ayaawee. 6 Baamo oko Mellayi pa ay ayaawi gata paaɗe, gaa ka paalta kaaka maa ga Mella birne
         arakkine. 7 A gata pa maa gu weeɗinee, ke golomme ɗa maatiki, o kee yokaa kulla ke golomma ɗa
         maatiki. 8 Tiyaw o kaɗiŋgee maa ke lekka maaneene paaɗe. 9 A innasoo gu giimi ma deyekka ayaawi, guta kotti galaa aattí sippa ta sekelkilti,
         o gu on̰aa diyyo ta gaari maani ma gayee ɗa maatiki o gu miɗɗa ka, o gu katawko giimi
         ta kaw masilti. 10 A gita pa, ƴekko ta guruzzi, ay gita appe ma ay caarico gaari paracco ku miɗɗa. Giimi
         daare masile min botol ka amanniti, gi raɗaɗɗiyoo ta tirta.Nikiru ma galbancum ki poociɗiy gaari ku miɗɗa11 A kii Timote ma ay gimti Mellayi pa, poociy gaari ku miɗɗa kooko. Kii dekerriɗo pe
         ki diyyiɗo nunto ta ɗayaŋ unti Mellayi. Baamu talta oko Mellayi o ki duwca galbancum
         oko gata. Ƴekkiy giimi, dee baatiyne o detta. 12 Nikiru nikiro ta samaane tee ta amanniti. Baamica hayaatane ma gakamma ɗa ta kaw,
         asan ga oko gita appe ga Mella kolowɗum, aleŋ maa ki beneyyica seenití amannicum oko
         Iisa Masi unco giimi maani ma ellum o ma giyyum. 13 Haŋka pa, unti Mella ma beraa hayaatane oko lawwi paracco, o unti Iisa Masi ma gaarica
         seenico gaartee ma beneyyiŋgee bala kiilo unti Pons Pilat+, na beneyyam maa ki leeɗiya keeke: 14 Jobbicca hukumniti Mellayi cur, bala loomane, namma ya wikinne maa ga Miltine kee
         Iisa Masi asiɗo yooka. 15 Wikinne ka asawti Iisa kaaka pa, ay Mella ka ma caɗawwiya.Mella pa gata kayti ka ay Sultan ka tatta ta kawo ga Milti barkanti.Gata ay Sultanco salaataŋgeyyo,o ga Milco taattuweyyo.16 Ay gata kayti ka ma mataa ɗa ta kaw,o ga nowotte bahaarane maa ke sarakkati ɗa.Gata lekka ɗa ya gimu kaƴi ma elliyao ma gederra ga elliyya.Ay oko gata gi karmiyo o gudirane  ya diiman diiman! Amin.17 Giimi ma lekkiya ayaawi kee ka dunuune teete, ki beneyyayo kii gu addo koolipa ɗa,
         o gu aɗiy duwa ɗa galbigeeco oko ayaawi ma domokka ɗa, innasoo gu duwiy oko Mellayi
         gata ma bereene maani, latta paratti ka samaane maa ke deeɗine parhaŋgee. 18 Gu leewu ka samaane, o gu dee ayaawee ma gaari ku samaane, o picco gu dee baraameeta,
         o gu edekku oko giimo. 19 Goŋŋa gu panakkay bottolco ku omma, ma malle ka samaane ma nagakka ɗa, ku maa gu gassicca
         hayaatane ta tirta.20 A kii pa Timote, tarica samaane giraane maa ga Mella kapakkamca. Poociy beneyyiŋgee
         ma gayee ɗa maatiki o gu wagee ɗa ma gaarti amanniti o beneyyiŋgee maa gu beneyya
         ma borooli goo gu ay seene. 21 Giimi daare uttiti oko amannico ma oyyo ta beneyyiŋgee ku borooli kooko.Ga gidaanuwti Mellayi dee ma kuŋ.
         
            
               	Elloŋ Yaaya 18.33-37, 19.11.

Salammiti Pol oko Timote11 Naa Pol n̰amaakati Iisa Masi ma aŋkiti Mellayi, na tasaaca hayaatane ma gakamma ɗa ta kaw, maa ga Mella
         beneyye gaa ga bereeneeca ma kappitine ma Iisa Masi. 2 Maktup teete na ketepeyyamca oko kii Timote maa na ƴekka aleŋ runtu. Ga Mella Baaba,
         o Miltine kee Iisa Masi, leyyam gidaanuwe o gu biram kawiyo o aapiya.Pol leewee barkinti oko Mellayi3 Na leewee barkinti oko Mellayi, gata maa gu kookuweetaw aabide, o naata kulla aabaddaa
         bala loomane min mooyitu ma passalla ka samaane o ka miɗɗa. Aandoŋ o paato bala nambo,
         naa lollokka Mella, gu semeecam oko ki Timote na esekkiy. 4 Na aŋka na elliɗum ku maa gi galbantu deeɗo unenta ma parhane, asan na moyay tooccam
         ma sorotta wikinne maa ke tacalɗo. 5 Na moyaaca kulla amannicum ta tirta ma lekka ɗa daɓallo. Ay ɗakko appe na lewɗee barkinti
         oko Mellayi. Amanno teete pa, gi lekkica ƴa omma gi kuuccum tee Lowis o yaacum tee
         Enis. Haŋka pa na caɗawwica kadar ki lekkica kulla. 6 Ay ɗakko appe na enewɗum ki nuntikkiti talta gudirane maa ga Mella biryam, wikinne
         maa na gagiyamgu pittaw kayaacum. 7 A gita pa galbane maa ga Mella birne ay galbane ɗa ma lekka ɓayaw, innasoo gi ay galbane
         ma bereene gudirane o ƴekko o mooyo ta samaane.8 Ay ɗakko appe naa gi aɗam dee ɗa suura ki beneyɗiyoogu oko giimo garrarritee Miltine
         kee Iisa maa ki ibina, o naata maa gu esekkinoo daŋayi asan na lubbiyee oko gata.
         Innasoo, ma gudirane maa ga Mella beram, ki oyyu ki diigiyɗo aleŋ naata, saanantí
         kabarre ta daana maa ke tasaa. 9 Ay gata ma najjiynee, gaa kollinnee ku maa ke deeɗo duwenta oko gata ka, kollinee
         ɗa oko lubaakitine ku samaane maa ke leelo. Innasoo, ga ay ma kanti maa ga aŋakke
         liyawti min omma o ma gidaanuwti ga kollinnee. Gidaanuwti pa, ga gaarineega ma Iisa
         Masi omma min maa ga alɗica leewa ɗa missa dunuune parattí. 10 A haŋka pa, ga gidaanuwti Mellayi deene saa pe gaarenta, wikinne maa ga Najjaayatine
         kee Iisa Masi asiɗe kiɗaati. Gata ma gederre ga misilicca gudiranti muuti, gaarineeca
         saa pe kar̰aŋ hayaatane ma gakamma ɗa ta kaw, ma beneytí kabarre ta daana. 11 A naata pa, ay oko gaarti kabarre ta daana gita paaɗe, ga Mella apirinnoo ku maa na
         taasicca o na gaaricca o na deeɗo n̰amaakati Iisa Masi. 12 Ay ɗakko appe gu diigaŋgee kooko paracco na hamalɗiy, o gi jalawwiyaw ɗa gu bakamɗino
         daŋayi, asan na ibina baŋ ga oko we na dowɗica galbantu, o na caɗawwica kadar ga Mella
         lekka gudirane, maa ga beneytí kabarre ta daana maa ga damakkawca alɗo dee ɗa magenta,
         namma ya meene ta parlanti. 13 Giraane ta samaane o ta tirta maa ki gasse min oko naa, ki iccica, gi deeɗam botol
         ka jobbiti, ma amanno o ma ƴekko maa ke lekka ma kappitine ma Iisa Masi. 14 Ma Ruuhanti Mellayi ma nowotte galbigeetine, ki baamiy talta beneyyiŋgeeti kabarre ta daana.Barkanti Mellayi oko girti Onezipor15 A kii Timote pa, lekka kabarre kadar gu seneeta paracco ma aaye kiɗa ta Aazi poocinoo. Pijel o Ermozen guta kulla poocinoo. 16-17 Ga Miltine kawiyayo oko gimtee Onezipor, asan ga gaayinoo diiman maa gu bakamɗinoo
         daŋayi o gi deewiyee ɗa suuree. Ay ɗakko appe ga maa ga asiɗe geegar ka Rooma, ga asiyya diyya uwwa o kiɗaati were maa gu bakamɗinoo. Gaa gassinnoo guu onokkinoo
         daŋayi ma janaazargee. 18 Ay kaaka appe, naa ga Miltine ban̰n̰u ga Onezipor gassicca kawiyo meene ta parlanti. Min oko giimi paracco, ga ki Timote lekka ƴiila kabarre oko lubbi maa ga Onezipor
         leyyaw geegar ta Epez.

Oyyo ta diiganti Iisa Masi21 Timote, kii ma ay runtu, ma gidaanuwe ma asaa ma kappitine ma Iisa Masi, ki dekerru.
         2 Ki giyyiy beneyyiŋgee maa na beneyya unco giimi maani ma ellinoo o gu giyyinoo. Haŋka
         pa, ki jeppayoogu oko giimi ku damannenta, ma gederra gu gaariyyoogu oko giimi daare.
         3 Oyyu ki diigiyɗo ma naa, aleŋ askarti Iisa Masi ka dandal. 4 Oko lubbi ka asaakiriyyiti, gaa askar aŋka ga deeɗee daanee oko tattuwti o ga on̰aa
         ɗa oko gaarco giimi ma ay askar ɗa, 5 o gaɗaaka kulla ma aaye pasaawi gasakka kokko gaa gaɗɗeero ma bottolli o gaa teyyooca
         oko gittee. 6 Gawaana kulla ma gawneero maani ƴiila min oko gittee ay gata ma gasakkaca haggane
         ta omma min oko gittee. 7 Mooyiya maa na beneyyiyam keeke. Miltine pa akkamca iyya kayaacum ki ibinɗiy gaari
         kooko paracco.Mooyu oko Iisa Masi8 Timote, mooyu oko Iisa Masi ma naɗeero min aacco giimi ku mattenta, gata ma ay ka
         balti sultan Dawud. Keeke pa ay kabarre ta daana maa na tasaa. 9 A gata pa, ay oko gita paaɗe na deegeyɗe, namma ku eseɗɗiyaw janaazargee aleŋ gimu
         ma leewa miɗɗa. A beneyti Mellayi soopa gu janziriya ɗa. 10 Ay ɗakko appe na hamalɗiy gaari paracco, saananco giimi maa ga Mella aparre ku maa
         gu gassicca najjiyo ma kappo ma Iisa Masi, o gu gassicca darjane ma gakamma ɗa ta
         kaw. 11 Giyyoŋ beneyyiŋgee ku damannenta:Kee matteero ma Iisa Masi,ke nowotta payya kulla ma gata,12 kee deero baatiynigee,ke akka hekemeyya kulla ma gata,kee poociya,ga gata kulla akkine pooca,13 gaa keeta meeliya kanti,ga gata soopa melaa ɗa,asan ga gederra ɗa ga poociyya maa ga beneyye.Lubaaka ma daanee oko Mellayi14 A beneyyiŋgee kooko pa maa na beneyyitoŋ, ki ɗelekkayoogu oko giimo gu moyowɗiy. Ma
         semeetee Mellayi, ki beneyyayo, gu poocicca meela ta beneyyiŋgee daare ma gayee ɗa
         maatiki, illa gu eterra soo niŋgo ta galbanti, oko giimi ma geewaca kalaatane taata.
         15 Asarru ki gaariyya ziicum unti Mellayi, ki deeɗo gimu ma garaa kadar ga Mella oyyiya.
         Dee lubaaka ma lekka ɗa jaalo oko lubbiti maa ga leelo oko Mellayi, o ga beneyya bala
         kosso beneyyi kee ka seeniti. 16 Poociy beneyyiŋgee ma gayee ɗa maatiki o gu wagee ɗa ma gaarti amanniti. Giimi ma
         bakammiy beneyyiŋgee ku miɗɗa kotti, dardarra ka gu dardarɗo min baamo oko Mellayi.
         17 Beneyco giimi kotti pa, ay aleŋ muut ma ɗopokke ga kon̰kon̰ɗiya zii paratti. Min oko
         giimi kotti ma beneyya pa, ga Himen ma giiti Pileto kulla aaye. 18 Guta pa poocica seene, guu beneyɗo goo gi naɗaw ta giimi ma matakke ƴiileero paaɗe.
         Ay ma goŋŋakite pe gu rebelɗica amannico oko giimi daare. 19 A innasoo, gu giimi maa gi amannico talta oko Iisa Masi, guta ma ay balti giiri ta
         talta maa ga Mella dowwe, gu gederre ɗa gu ribilɗiy. Beneyyiŋgee ma atakke galbigeeco
         giimi kotti pa ay kooko: «Miltine pa ibiniy gimtee», o «Gimu ma beneyye gaa ga ay
         ka Mella Miltine soopa melaa liyaw ta gaari ku ɗayaŋ ɗa.»Masal ma taasiŋgee ku giiri20 A gata pa, aatti girti ayaawayi gu taasiŋgeetee paracco gu leewiy ɗa ma dahamne ka
         o poddane, lekka kulla maa gu leewe ma ettee o ma kiɗa. Daare ɗe ay maa gu lobokkiko
         meeni ku laalanti. Daare pa ay ku lubbi meeni ku maani. 21 Gaa gimu apilca galbanti ta wac wac min gaari ku miɗɗa kooko maa na gaare, ga deewa
         aleŋ taasa maa gu lobokkiki ma meeni ku laalanti ka. Gimu kaaka duwenta oko Mellayi,
         o ga awayyiyee oko milti, o ga hassilenta oko lubbi paratti kee ka samaane ka.Nunto ta lubaakati Mellayi22 A kiita pa Timote, poocica diyyico gaari ku miɗɗa paracco koo ku ɗibiluwwi. Kii dekerriɗo
         pe ki diyyiɗo nunto ta ɗayaŋ unti Mellayi. Dowwu galbancum oko Mellayi. Ƴekkiy giimi,
         o ki nuntu ma daana ma guta. Keeke pa, ki leyya ma giimi ma lollokka Miltine ma galbane
         ta purta. 23 Poocica meela ta cakaɗam o gi gayee ɗa maatiki. Ki lekkiti kabarre kadar gi eterra
         kalaatane. 24 A kalaatane pa, ay tirta ɗa oko lawwiti Miltine. Innasoo ga ay gimu ma detta ma giimi
         paracco, o ga gederra ga garkayɗiy giimi, o ga ay gimu ma gederra ga hamalɗiya ka
         miɗɗa maa gu giimi leewee. 25 A gata pa, asawkiko ma ka detta giimi ma aŋka ɗa gu giyyiyya kanti, asan ga lekka
         ɗa ma ibina walaŋ pe ga Mella akkiyooga gaara botol ku maa gu meeliɗiy gaarco ku miɗɗa
         o gu ibinicca seene. 26 Guu yookiɗo gu mooyiɗo samaane, gu oomiɗo min sippati Seetanni ma araɗɗiy gu lewɗo pe kanti ka.

Meeni ku dessiti31 Haŋka pa Timote, ki lee kabarre kadar gu oko meeni ku dessití dunuuniti, gu gaari
         raɗɗa akka asa. 2 Giimi ƴa kulla akka dee okooɗeeta o ga gurus akkiyoo dee daanayo. Deewa taaturigee,
         o gu koolaapigee. Akkiya n̰elekka Mella, o gu geeway ɗa gaayico. Akkica pocaa ibintí
         oko samaane maa gu leyyo, o gu karmayya ɗa payya kee ka Mellayi. 3 Tapakkiy ɗa ma diigaŋgeeco gicco, o gu aŋakka ɗa saamiyo oko gicco, o gu garaayooca
         miɗɗaco gicco ma beneyyi ma raɗakka ka, o gu gederrayo ɗa oko galbigeeco o oko zeneeco,
         o gu durrigee, o gu aŋkiya ɗa ka samaane paratti, 4 o gu daa kulla araaɗee, o gaarco paracco gu leeway bala mooyo, o gu ƴekka koolipo
         o gu ƴekka ƴiila maa gu galbigeeco aŋka min oko ka Mellayi. 5 Ki ellay ƴa min renta, ki gu bakamme talta o gu jobokkay gaartee Mellayi, min galbigeeco
         pa, gu aŋka ɗa ta kaw gu ibinicca gudiranti Mellayi ma gayay. Saapu maaƴi arro min
         oko giimi kotti, 6 asan gu lekka gicco daare ma un̰n̰iyo min kiɗaati oko daatti daare maa gu kayyeeco
         lamatta. A daati kotti pa, gu zunubgeeco maa gu leewe maani ƴiila, o gu jobokkay gaari
         paracco maa gu galbigeeco aŋka. 7 Guta kotti deyekka diiman gu ɓeldiɗo gaari pay pay, guu alɗo gederra ɗa soopa gu gassicca
         seeniti Mellayi. 8 A gata pa tippa, kulla ga Zanees ma giiti Zambirees+ appisiyee oko Muusa. A giimi kooko pa kulla ma garaayo beneyyi ka miɗɗa oko giimo poocica seene, o mooyico
         ɗayaŋ ɗa, o gi amannico gayee ɗa maatiki. 9 Guta kotti soopa gederra ɗa payya gu leeɗo maatiki ma katawko omma, asan ga akka dee
         ellenta ma giimi paracco kadar gu ibina ɗa gaari aleŋ tanco Zanees ma giiti Zambirees.Beneyyiŋgee ku jobbiti10 A kiita pa Timote jobokkica paaɗe giraanitu parattí ya nuntitu, o maa na aŋka na leeɗiya
         kulla ki jobokkiya: Amannitu o saburtu o ƴekkitu, o baatiynuwtu, 11 o tammo o n̰ammo, o diigaŋgeetaw, paracco ki jobokkiy. Ki lekkiyo kabarre oko diigaŋgee
         ku maani maa na gasseero geegar ka Antiyos o ka Ikoniyom o ka Listire+. Gaa min aacco diigaŋgee kooko paracco, ga Miltine cimminnoo. 12 A guta pa giimi paracco ma aŋka gu nuntiɗo samaane ma baamo talta oko Mellayi, ma
         kappo ma Iisa Masi, akka gassa diigane. 13 A giimi ma leewa miɗɗa o ma daɓalla, ga lattaaco ka miɗɗa maa gu leewa gayaa ka ga
         gayawɗo. Gata pa, ay maa gu misilɗiy giimi daare min butuuli, o gu guta kulla akka
         masila. 14 A kiita pa, baamiya talta maa ki gasse bala bammiti seera seera. Ki lekka kabarre
         kadar gu giimi ma garamgu beneyyiŋgee kooko ay giimi maa ki amanniy. 15 Min maa ki alɗo miica rootta ki ibinca Kitamniti Mellayi. Gita pa gederra gi biriyyam ibino ta gaaro ma katawkum najjiyti ma amanno oko Iisa
         Masi. 16 Beneyyi paratti ma aaye Kitamniti Mellayi okomma min Mellayi, o ga beneyyi kaaka gayay
         giimi garkiytí seeniti, o ga asawko gu ibinicca niŋgico, o ga asawko gu yookiɗo nunto
         ta ɗayaŋ, o ga asawko gu maaɗiɗo ɗayaŋ unti Mellayi. 17 Goŋŋakite pa, ga gimti Mellayi lubbenta paaɗe ma beneyti Mellayi, o ga lekkiy lawwi
         paracco ku maa ga lewɗo lubbi paratti ka samaane.
         
            
               	Zanees o Zambirees pa ay melleeti ambullati ma aaye padayanti Parawon, sultan ka Masir. Guta pa leelo
                     gaari ku ajjibiti unti Parawon o unti Muusa. Elloŋ Oomiti min Masir 7.11-12.

               	Diigaŋgee kooko pa maa ga Pol beneyya gaarco, kitipiyenta kulla aattí kitamne maa
                     goo Lubaakico N̰amaakeetee Iisa Masi 13.44–14.23.

Taaso ta beneyti Mellayi41 Ya meene ga Iisa Masi akka yooka kiɗaati ma mulunniti o ga akka caaɗa parlane oko giimi ma geewa o ma matakke. Ay ɗakko appe na enewɗam unti Mellayi o unti Iisa
         Masi naa 2 ki tasawwiya aɗe goŋŋa beneyti Mellayi, were maa ki alɗo, caŋ gu giimi aŋka gu giyyiyya,
         caŋ gu aŋka ɗa. Gaarayo oko giimo gu ibinicca miɗɗaco. Makkayo, kii beneyyiyo gu dekerriɗo
         ku maa gu lewɗo ka samaane. Garawwiy beneyyiŋgee kooko paracco diiman ma sabur, 3 asan ga wikinne akka asa, maa gu giimi alɗo aŋka ɗa payya giyyití giraane ta tirta.
         Innasoo gu deyekka pe maa gu galbigeeco aŋka ka o gu deyekka garaawee maani ma beneyya
         beneyyiŋgee maa gu deyco aŋka ka pe, 4 o gu son̰okkiy deyco oko seeniti, o gu akka aŋka pe giyyo ta beneyyiŋgee ku tippa
         maa gu giimi maani cemekke min kayyeeco ka pe. 5 A kiita pa gederrati oko galbancum min oko gaari paracco. Hamalliy diigaŋgee. Tasawwica
         bala raawo kabarre ta daana, o ki lubbiya samaane lubbicum kee ka Mellayi.Pol leewee maraw oko Timote6 A naata pa ga ziitu, na berewweega paaɗe saɗikane+ oko Mellayi o wikinne ka muuttu kulla aseero katta. 7 Na nikireero nikiro ta samaane, o na gaɗɗeero pasaawi namma ya dessiti gaɓirati. Gaari
         paracco ku amanniti oko Mellayi na bakammiy. 8 Min haŋka ya omma, gi haggane ta nossoriti, gita ma ay nunto tee ta ɗayaŋ unti Mellayi,
         ga Miltine dowwawca paaɗe. Gata ma ay caɗaawa ka ɗayaŋ ka parlanti, akkawca bira, meene ta parlanti. Gata pa dowwawca ɗa oko naata ka, innasoo ga oko
         giimi paracco kulla ma ocokkica yookiti kiɗaati ma ƴekko.Beneyyiŋgeetee Pol ku dessiti oko Timote9 Timote, haŋka pa ki dekerru ki asinno gassa koɗok 10 asan ga giitine kee Demas uttiyaw asan ga ƴekkiy lawwi koo ku dunuune teete, gaa kaatiɗe
         geegar ta Tesalonik, o Kireskes pa turguweero kiɗa ta Galasi, o Tit pa kaate kiɗa
         ta Dalmati, 11 Lik kayti ka pe aaye ma naata. Haŋka pa, ki aski Mark ma kii, asan ga awayyaw oko
         lubbitu ka Mellayi, 12 o Tisik pa na n̰aamiya geegar ka Epez, 13 o kaɗiyyitu ka ussi maa na uttiyee geegar ta Torowas girti Karpos ki gulmiya kii asaa.
         Kutubgee ku kutumenta kulla ki asko, innasoo ki aɗiko rawta ɗa ma ay ku tukko. 14 Alekzandir ma ay kocooka ka sarni leyyaw gaari maani ku miɗɗa. Miltine pa yokeega
         latta maa ga leyyaw. 15 Kiita kulla warru maaƴi min oko gata, asan ga poociya ta kaw beneytine.16 Meene ta omma maa na kaatiɗe na deeɗe warra unti parlanti lekka ɗa gimu ma onnawca abuutu, paracco gu giimi uttiyaw. Innasoo, ga Mella aɗaayooga
         baama ɗa maa gu leelo keeke. 17 A Miltine pa gaayinoo, o ga issiyaw gudirane, maa ga ma naata, ga beneyti deeɗo taasenta
         kar̰aŋ o giyyenta caŋ ma giimi paracco ma ay Yawudigee ɗa. Na paawiɗe min biiti aar̰ummi. 18 Miltine akkino cimma min oko gaari paracco ku miɗɗa gaa asinno najjiya gaa issinno
         mulunniti ta uwwa samaani. Ay oko gata gi darjane diiman diiman! Amin.Salammo ta dessiti19 Salammiy ini Pirisil ma Akilas o Onezipor ma gimtee paracco. 20 Eraste mareero geegar ka Korente o Toropim pa na uttiyee parayyenta geegar ka Milet.
         21 Dekerru ki asiɗo omma min maa ga dettuwe alɗe asaa ɗa+. Obolos o Piden o Linus o Kilodiya o seneeta paracco salammam. 22 Ga Miltine dee ma kii. Ga gidaanuwti dee ma kii.
         
            
               	Biraw ta ziiti Pol saɗikane pa sawa ka ma mirmi ku mor̰mor̰oskeyyo maa gu taattuweeco saɗikaŋgeyyo kalay suuɗi,
                     guu berewɗiyeega oko Mellayi. Keeke pa garaa kadar ga Pol jedeŋŋe katta muutti.

               	Wikinne ka dettuwwi kaaka pa oko guta ay wikinne maa gu ammi n̰akawɗo maani o ussu azakka, ga turguwe
                     alɗo raɗɗa.

Salammiti Pol oko Tit11 Naa Pol lawwiti Mellayi, o n̰amaakati Iisa Masi, na n̰aamenta ku maa na gaayiɗiy giimi maa ga Mella aparre gu gassiɗo botol
         ka amanniti, o gu ibinicca seene ma garaayo nunto maa gu baamiɗo talta oko Mellayi.
         2 Goŋŋa gu gederra gu ucicca ma amanno hayaatane ma gakamma ɗa ta kaw. Mella pa beneyyikikiti,
         omma min maa ga alɗiya kelgeyya ɗa samaane o kiɗa gaa ga akkiyooca bira. Gata pa borolla
         ɗa. 3 Maa ga wikinne maa ga caɗee asiɗe, ga gaariyooga oko giimo beneytí kabarre ta daana. Mella Najjaayatine pa, ay gata ma beneyyiyaw gaa na leyya keeke o taaso teete ga
         kapakkawca oko naa. 4 Maktup teete pa, na ketepeyyamca oko kii Tit. Kiita pa, ay aleŋ runtu ka aattu asan
         gi amanniteŋ sawa. Haŋka pa, ga Mella Baaba o Najjaayatine kee Iisa Masi, leyyam gidaanuwe
         o gu biram aapiya.Lubbiti Tit kiɗa ta Kiret5 A naata pa mirum kiɗa ta Kiret, ay ku maa ki panɗiy samaane gaari ma asee ɗa butulco.
         Beneyyi maa na beneyyiyam kee omma, naa ga kulla geegar aɗe, ki apiru min aacco giimi
         ma temekka saananti Iisa Masi, giimi ma deewayo ajaawaŋgeeco. 6 Min oko giimi kotti maa ki aparra pa, ga addo lekka ɗa ya kaƴi maa gu giimi loomoyya
         ma gaari ku miɗɗa. Gi daatti dee kaƴi ka, o gu rontee dee miici ma dowwiy galbigeeco
         oko Iisa Masi, o gu ban̰ay ɗa rontee ma ka niŋgiti o bala ga ma ka karmiyti ɗa. 7 A gata pa, ajaawannice ma ay maggico gimtee Mellayi, aŋka ga deeɗo gimu maa gu giimi
         gasakkee ɗa gaari gu luumiyiyya, asan ga ay gata maa ga Mella merekkeegu gimtee, o
         ga addo dee ɗa gimu maa ga biiti beterriyee, o ga boŋossa ɗa, o ga ar̰aawa ɗa, o ga
         ƴekka ɗa booka, o ga addo dee ɗa gimu ma deyekka gurus ma ɗammo. 8 Innasoo, ga dee gimu ma ay joboowa ka turaayo o maa gi liyaw ta samaane daanee. Ga
         dee kulla gimu maa gi mooyiti samaane o ga ɗayaŋ unti Mellayi, o ga salan̰ bala er̰n̰e
         o ga gederriti oko galbanti o ziiti. 9 Gata ay gimu ma bakamme talta oko beneyyi ka damannenta ma wagee ma giraane maa ga
         gasse. Goŋŋa ga gederra ma giraane ta tirta teete, ga asiyyo issa dekerro oko giimi
         daare, o ga garaayooca kulla purta oko giimi ma melaa kanti.Daɓaalee10 A gata pa, lekka giimi maani ma pooce jobbití seeniti. Guu beneyɗo beneyyiŋgee ma
         lekka ɗa sewen o gu daɓalla giimi. Min giimi kotti pa, gu lekka maani ma ay Yawudigee min omma, ma dowwiy galbigeeco oko Iisa Masi. 11 A kiita soopa Tit, na enam ki wirriɗiy, asan ga ma beneyyiŋgeeco ku borooli kotti
         maa gu gasaɗɗo gurus ma ɗammo, gu ɗemekkay gerraco giimi daare. Giraanico teete pa
         ay butultí ɗa. 12 A gata pa, kaƴi saa min oko giimi ku Kiret ma ay nabiinico beneyye gaa: «Giimi ku
         kiɗa ta Kiret diiman gu ay boroolee, o gu gidaani ɗa aleŋ gaaruwi ku kayni, o gu teewa
         goŋŋa ka bala lubbi.» 13 Beneyti keeke pa, ay seene gita paaɗe. Ay ɗakko appe naa ki makakkayo ta seene ku
         maa gu nuntiɗo bala gaari ku miɗɗa aattí amanniti. 14 Gu aɗiy geewa ɗa beneyyiŋgee ku tippa koo ku Yawudigeyyo, maa gu cemekke min kayyeeco
         ka, o gu aɗiy jobokka ɗa hukumnigeeco giimi ma poocica giraane ta seene tee ta Iisa
         Masi. 15 A guta pa, gaari paracco purta oko giimi maa gu galbigeeco purta. A innasoopa, giimi
         ma aaye miɗɗati ka, o gu pooce amanno, ga lekka ɗa maatiki ma okommayo purta, asan
         gi mooyico ta gaaro o maa gu passalɗiya ka samaane o ka miɗɗa paracco naŋgeero. 16 Guta pa beneyya goo gu ibinya Mella, a lubaakico maa gu leewa pa garaa saa pe kadar
         gu ibinya ɗa Mella ta kaw. Guta pa, ay giimi ku poociti maaƴi, asan gu geewa ɗa payya
         gimu, o gu gederra ɗa gu leeɗo lubbi kaƴi ka samaane.

Gaarayooca seene oko giimo21 A kiita soopa Tit, gaarayoogu oko giimo gaari ma wagee ma giraane ta tirta.2 Beneyyayo oko miɗi ku taatta gu alɗo doriya ɗa aar̰iti o tiyaawi, o gu nuntu ma karaamanco
         o ma mooyico ta samaane, o gu dee giimi maa ke ellayo ɗa ka miɗɗa amannico, o ƴekkico
         ta giimo, o baatiynuwco.3 Daati ku taatta pa kulla ki beneyyayo gu nuntiɗo nunto tee ta giimi ma duwenta oko
         Mellayi. Gu addo beneyya ɗa beneyyi ma raɗakkayo oko gicco, o gu mirmi aɗiy tarayya
         ɗa, innasoo gu dee garaawee ku gaari ku samaane oko giimo. 4 Goŋŋakite, gu garaayo oko gommosso gu asiɗiy ƴekka miɗicco o ronco, 5 o gu garaayo kulla nunto maa gu moyowɗo samaane, o gu nuntiɗo salan̰ bala er̰n̰e,
         o gerraco gu baamiɗy samaane, o gu dee gidaani, o gu oyaa gu joboɗɗiya ka miɗicco.
         Goŋŋakite, ga beneyti Mellayi gu giimi lewkiki ɗa payya liyaw gonek ka.6 A ɗibili pa kulla ki inniy gu dekerriɗo maa gi mooyico deeɗo samaane 7 oko gaarco paracco maa gu leewa. A kiita soopa, dee oko giimo botol ka jobbiti ma
         lubbicum ka samaane, ga beneycum maa ki garaayo addo dee ɗa amsenta ma beneyyiŋgee
         daare, o ga dee karmiyenta. 8 Gu beneyyiŋgeecam addo lekka ɗa miɗɗuwe, o gu kaltayko ɗa, maa gu giimi ma aŋkum ɗa
         alɗine gassa ɗa miɗɗa, gii jaalo baamiɗiy.9 A lawwee pa, ki beneyyayo maa gu deeɗo oyowwo gu joboɗɗiya ka melleeco oko gaari paracco,
         gu deyyo daanayo oko melleeco, o gu aɗiy melaa ɗa. 10 Ya maatiki kaƴi gu addo masaa ɗa. Gu leewu soo diiman gaari ma samaane oko melleeco,
         ku maa gu leeɗo kabarre kadar gu daŋgam. Keeke pa paratti, gu leyya ku maa gu giimi
         karmiyicca giraane tee ta Mella Najjaayatine.Giimi ma ay ku Mellayi11 A gata pa, gidaanuwti Mellayi ma ay baltí najjiyti oko giimi paracco deero gaarenta.
         12 Gata gareeneega baŋ ke poociyya kee me latta paratti ma toɗokkine baamo talta oko
         Mellayi, o aŋko tee ta lawwi koo ku dunuune teete, ku maa ke nuntiɗo haŋka ma mooyo
         ta samaane, o nunto ta ɗayaŋ o baamo talta oko Mellayi. 13 Ay goŋŋa pe ke ocoɗɗica meene ta barkanti. Gita pa ay meene maa ga Iisa Masi asicca
         gaara darjanti, ga gata ma ay Mella ka tatta, o ga Najjaayatine. 14 Gata ma birya ziiti oko kee ku maa ga cimminne min gaartine paracco ku miɗɗa maa ke
         leewa, o ga apilinne ta wac wac. Ay goŋŋa appe ke deeɗo kuntee ka o zeenetine ke sokokkiy
         oko lubbi ka samaane. 15 Ay keeke pe maa ki deeɗiyo beneyyo ma gudirancum parattí, o ki gayay gu dekerriɗo
         o ki garaayooca gu ibinica miɗɗaco. Ga ya gimu kaƴi alɗikum lee ɗa liyaw gonek ka.

Nuntico gimtee Iisa Masi31 A kiita soopa Tit, ɗillayooga diiman oko giimi ma temekka saananti Iisa Masi koo ku
         kiɗa ta Kiret, gu karmiyɗiy taattuweeti hakuumati, o gu geewiy gaarco. Ɗillayo kulla
         gu nuntiɗo gu ocoɗɗo o gu lewɗo gaari ku samaane. 2 Gu addo n̰elekka ɗa giimi. Gu poocica kalaatane. Gu gaaru kadar gu ay tacaawee ku
         giimo o diiman gu leewu gaari ma garaa kadar gu detta ma giimi paracco. 3 A gata pa, kee kulla tippa, ke ay giimi ma moyaa ɗa, o ke jobokkiy ɗa gaari ku Mellayi.
         Ke masilenta o ke deyekka latta paratti ka daana maa gu galbigeetine aŋka. Ke nowotte
         ke lewɗo miɗɗa o aŋko ta lawco gittine. Ke issiy gittine gu alɗine aŋka ɗa, o ke ɗakatte
         zeneetine. 4 Mella soopa, gata ma ay Najjaayatine leyya gidaanuwti o ƴekkiti oko giimo. 5 Gata pa, najjiynee ay oko gaartine ɗa ku ɗayaŋ maa ke leelo, innasoo ga kawiyne. Najjiyo
         taata ay ma apilo ta wac wac tee ta galbanti min zunubgeyyo o ma biraw ta hayaatane
         ta marawta ma Ruuhanti Mellayi. 6 Ruuhanti teete pa ga Mella beerineeca maani ma Iisa Masi Najjaayatine. 7 Mella leyya keeke maa ga oyyinne ga birinneeca hayaatane ma gakamma ɗa ta kaw maa
         ke ocokke, asan ga gaarinee ɗayaŋ unti ma gidaanuwti.8 Keeke kulla ay beneyyi damannenta. Haŋka pa na aŋka ki ɗilliyyooga samaane, ku maa
         gu giimi paracco ma dowwiy galbigeeco oko Mellayi lewɗo lubaaki ku samaane. Keeke
         pa ay gata ma samaane o ga awayyayo oko giimo. 9 Poocica meela ta cakaɗam o per̰kin̰o ta balleeco giimo o kalaatane o amso ta gaaro
         ma hukumnigeetee Mellayi. Guta kooko samaane ɗa o gu gayee ɗa maatiki. 10 A gimu ma edekkay giimi pa, ki beneyyee kaytiŋ, kii ɗilliyyee payya. Gaa giyye ɗa
         pa, ki tirriyya maaƴi min oko kii, 11 asan ki lekka kabarre kadar ga gimu aleŋ kaaka masile min butuuli, o ma liyawti ta
         zunubgeyyo pa, ga zedekka pe ziiti ka.Beneyyiŋgee ku dessiti12 Naa n̰akammamga Aritemas e baŋ ga Tisik. Kiita pa asarriya ziicum ke deeɗo roppa geegar
         ka Nikopoli. Ay iŋaakite pe na icciɗe niyyane maa na nuntiɗo namma ga sitiine ƴiiliɗo.
         13 Mooyu ki biriyyo maatiki oko Zenas malaawa ka giimo parlanti, ma giiti Apolos, ku maa ga maatiki alɗiyo koyya ɗa turguwco. 14 Aŋka kulla gu seneetine ɓeldiɗo gu lewɗo gaari ku samaane. Goŋŋa gu asaayo gaayiti
         oko giimi ma aŋka gaayo o gu nunteero ɗa aleŋ giimi ma gayee ɗa maatiki. 15 Giimi paracco ma aaye ma naa salammam. A kiita pa salammiy seneeta ma ƴekkani saanane
         kee ka amannitine. Ga gidaanuwti Mellayi dee ma kuŋ parattoŋ.
         
            

         
      

   
      
         Pilemon
1
   
      
         1
Salammiti Pol oko Pilemon11 Naa Pol ma sintine kee Timote, ni salammam. Naata pa, gu bakamminoo daŋayi asan na
         lubbiyyee oko Iisa Masi. Maktup teete pa, ni ketepeyyica oko kii Pilemon, sintini
         ka ƴekkenta o giitini ka lubbi, 2 o gi oko suttini maa gu semeeti goo Apiyya, o oko Arsip ma ay giitini ka bookati oko
         kabarre ta daana, o oko giimi ma temekka saananti Iisa Masi gircum. 3 Ga Mella Tattine o Miltine kee Iisa Masi leetoŋ gidaanuwe o gu biraatoŋ aapiya.Pol leewee barkinti oko Mellayi4 Kulla meene, wikinne maa naa enaa Mella Miltu, na leewee barkinti, o gu semeecam oko
         kii Pilemon na esekkiy, 5 asan na giyye kadar ki ƴekkay gimtee Mellayi o ki dowwica diiman galbancum oko Miltine
         kee Iisa. 6 Na enaa Mella maa gi baamo ta zeneetine saanantí amannicum, deeɗo gaarenta ma lubaaki.
         Ay goŋŋa pe ki ibiniyya ƴiila ka samaane paratti maa ke leewa oko Masi. 7 Sintu, ƴekkicum ta giimo issiyaw parhino ta tirta o dekerro, asan ki ooliyoogu kulla
         galbigeeco oko gimtee Mellayi. 8 Ay ɗakko appe Pilemon, na gederɗo na beneyɗamga latta maa ki deeɗiya leewo asan ga
         Masi biryaw botol na lewɗiya liyaw keeke, 9 innasoopa, mileŋ na ƴekkam, na aŋke na inniɗum ma maktup teete, ga naa Pol ma ay baabiŋgi,
         o gu esekkinoo daŋayi asan na lubbiyee oko Iisa Masi.Pol n̰akammaa Onezim oko Pilemon10 Maktup ta inniti teete pa, ay ma gaartee Onezim, ma deero aleŋ runtu ka aattu aattí
         daŋayi. 11 Gata pa tippa ga gayawwiyam ɗa maatiki, haŋka soopa ga awayyam+ oko kii o oko naa kulla.12 Haŋka pa, na n̰akammamga payya Onezim, gata ma aaye galbantu. 13 Ampane kee, na aŋakke ga nuntiɗo sariptu, ku maa ga lubbiyaw gaddancum, aattí daŋayi
         maa gu bakamɗinoo asan na taasica kabarre ta daana. 14 A naa soopa, aŋke ɗa na leeɗo maatiki bala aŋko tancum, ku maa ga ka samaane keeke
         alɗo dee ɗa asarrenta, innasoopa ga asiɗo min oko aŋko tancum.15 Ma Onezim pa, alaa ku caaɗe oko wikinne paalta ka, ku maa ga haŋka pa ki oyyiyya ga
         nuntiɗo ta kaw ma kii. 16 Gata pa, ki oyaa ɗa payya aleŋ lawwu, innasoopa aleŋ gimu ma ƴiila lawwu. Oko naa
         ƴa omma ga deyyaw sin ka ƴekkenta, oko kii pa ga akkam dee pe ƴiila. Gata pa, ay sin
         ka tirta ma akkum gayawwo aleŋ lawwicum o aleŋ gimu kulla ma duwca galbanti oko Miltine
         aleŋ tancum.17 Kii bakammikino aɗe goŋŋa naata aleŋ giicum ka lubbi, ki baamiya Onezim kulla aleŋ
         naata. 18 Gaa leewiyam latta ka miɗɗa, e baŋ pa gaa ecekkiyam ɗaane, gu gaartee kotti ki gagawgu
         oko naa. 19 A beneyyi keeke pa, ay naa Pol saa ma pittu ma ketepeyyamga: «Ay naa Pol ma pelekkamgu
         ɗannannitee Onezim.» Na ketepeyyamga ɗa beneyyi keeke maa ki leeɗo kabarre kadar ga
         kii kulla lekkaw ɗaane maa ki beraw. Ɗaane maa ki beraw pa, ga kii Pilemon, ay hayaatancum+. 20 Haŋka pa, sintu, ma semeetee Miltine ki oyyiya Onezim, goŋŋa ki olawca galbantu ma
         semeetee Masi.21 Na ketepeyyamca maktup teete ma damanno kadar ki leewaa maa na enaam, o na caɗawwica
         kadar ga ma seene ki leewaa ƴiila kanni maa na enee, 22 o ki panaw kulla were ka ooƴiti asan na aŋka na kaatittoŋ katta. A gata pa, ay ma
         inaawitoŋ oko Mellayi na katawɗitoŋ.Salammo ta dessiti23 A Epapiras ma ay giitu maa gu bamaɗɗini daŋayi saananti Iisa Masi pa, salammam. 24 Mark o Aristaarke o Demas o Lik, gittaw maa ni loboɗɗo sawa, guta kulla salammam.
         25 Ga gidaanuwti Miltine kee Iisa Masi dee ma kuŋ.
         
            
               	Seme ku Onezim kooko pa ma beneyco Gireknigeyyo goo ‘gimu ma awayya’.

               	Pilemon pa gassica kabarre ta daana min oko Pol asan ga ay Pol ma garkiya ma beneytí
                     kabarre ta daana, gaa gassiɗe hayaatane ta marawta ta Iisa Masi.

Mella beneyyine ma Runti11 Tippa, ga Mella beneyyayo diiman ka ma bottolli pay pay oko kookuweetine ma nabiinigee. 2 Oko meeni ku dessití dunuuniti kooko soopa, maa ke aayiyo, ga beneyyine ma Runti. Gata kaaka pa, ga aparriya ku maa ga deeɗo Milco lawwi paracco, o ga ma gata appe
         gi dunuune ga kilgiyicca. 3 Runti kaaka pa ay beerití bahaarane tee ta darjanti Mellayi. Ay ma gata appe gu giimi
         ibiniyya Mella baŋ ga maateŋ asan ga saabayyiya saa tak. Gata sekennica dunuune ma
         beneyti ma lekka gudirane. A wikinne maa ga apilɗiy ta wac wac giimi min zunubgeeco
         pa, gaa deeɗe nunta samaani tiyaawati oko Mella maa ga tattuwti kakee ta kaw. 4 Ma keeke pa, ga Mella biryee oko Runti darjane ma ƴiilaca arro tee ta malaykatnigeyyo, mileŋ gu semeetee maa ga biryee kulla kakawwiy ta kaw kunco.Runti Mellayi ay tattuwe ƴiilay malaykatnigee5 A gata pa Mella beneyye ɗa ta kaw kaytiŋ oko malaykat kaƴi gaa:«Kii ay runtu, o ga min meente na ay taccum+»,e baŋ pa gaa:«Na deewee tatti oko gata, o gata deewaw runtu+.»6 A maa ga n̰aamiyya soopa Runti dunuuniti, gata ma aaye omma min oko lawwi paracco o ga ay kayaaco, ga beneyye gaa:
         «Malaykatnigeetaw darassa paracco gu aabidiyya+», 7 o ga beneyye payya ma gaarco malaykatnigeyyo gaa:«Naata lobokkiko malaykatnigeetaw aleŋ ussu,lubaakeetaw kotti pa aleŋ lettitti okkati+.»8 A ma gaartee Runti soopa, ga beneyye gaa:«Kii ay Mella, o wikircum ka mulunniti  maa ki nowoɗɗe, nowotta diiman ta kaw,o ki hekemeyya ma botol ka ɗayaŋ.9 Ki ƴekkaa ka ɗayaŋ, o ka miɗɗa pa ki ɗakattiya.Ay ɗakko appe ga kii Mella,ga naa Mella Milcum apirɗum,ma kallo ta siwinni kayaacumku maa ki nuntiɗo kayaaco giccam.Apiro taata pa beram parhane+.»10 Gaa beneyyiɗe kulla gaa:«Ay kii Miltine ma kilgiyca kiɗa min diiliti,  kii aticca talta,o samaane kulla ay lubbico piccam.11 Lawwi kooko maa ki kilgiyeero paracco aɗe akka masila,kiita soopa aaye diiman.Guta paracco akka raawa aleŋ n̰aŋgitatti,12 kii asiɗiy ɗamalmila aleŋ kaɗiyyu,o ki akkiy maga aleŋ ta kaɗiŋgee maa ga gimu magakka.A kii soopa nowotta kii gata ka,o gu ƴilaakeecam gakamma ɗa ta kaw+.»13 Mella beneyye ɗa ta kaw kaytiŋ oko malaykat kaƴi gaa:«Asu ki asiɗo nunta tiyaawatu,namma na asiɗiy gaga giimi ma ɗakattum  kiɗaati min asincam ki urpiyyo ta rac+.»14 A guta malaykatnigee pa ay ini we? Guta ay ruuhaŋgee maa ga Mella n̰amakka gu gayawɗiy
         giimi ma akka gassa najjiyo.

21 Mileŋ ga beneyyine ma Runti, ga keeta pa, aŋka ke baamikki ta tirta teete beneyti
         maa ke giyye, ku maa ke alɗo paala ɗa min botol ka najjiyti. 2 A gata pa, beneyti Mellayi maa gu malaykatnigee beneyyiyoo oko kookuweetine+ lubbe. Ma kaawiya o ga jobbiya ɗa pa, gassica diigane ma butulti ma wagawwiyee. 3 A keeta pa pakaa pe kee me min oko diiganti, kee leewikiki liyaw gonek ka botol ka
         najjiyti ma tatta ta kaw? Beneyyi ka najjiyti pa, ga Miltine saa ƴa omma beneyyiya.
         Guu ma giyyiyya payya asinneega gaara kadar ga ay seene. 4 Mella pa kulla gaariyoo kadar ga beneyco kaaka ay seene ma oyyo maa gu lewɗo garaawi
         ku ajjibiti ma kakaa kaya o ma garaaca gudiranti, o ma gudirane maa gi Ruuhanti ɗedekka aleŋ maa ga aŋka.Iisa eyaayooga botol ka najjiyti oko giimo5 Ay oko malaykatnigeyyo ɗa ga Mella berewwiyoo gudirane maa gu hikimiyicca dunuune ma akka asa maa na beneyya
         gaarti. 6 Innasoo, ga lekka gimu kaƴi ma beneyye Kitamniti Mellayi gaa:«Mella, gimu appe soo ay we peku maa ki moyowɗiya?A runti gimi appe soo ay we peku maa ki bakamɗiya pe talta?7 Ki koyyiya min oko malaykatnigeyyo oko wikinne paalta.Gaa min oko kaaka ki biriyyee darjaneo ki un̰n̰iya ga deeɗe sultan.8 Lawwi paracco ki gagiy kiɗaati min asintee  ga hekemeyɗiy+.»Keeke pa garaa kadar ga Mella mire ɗa ya latta kaƴi maa ga runti gimi aayee ɗa kayaati.
         A haŋka soopa ke elelle ɗa missa kadar gu lawwi paracco ga hekemeyyiy. 9 Maa ke ella soo ay Iisa, gata maa ga Mella koyyiya min oko malaykatnigeyyo oko wikinne
         paalta, gaa haŋka pa ga biriyyee darjane o ga un̰n̰iya asan ga diigiye, gaa maatiɗe.
         Gata pa maateero oko giimi paracco ma gidaanuwti Mellayi. 10 A Mella pa ma kilgiyiy lawwi paracco o maa gu lawwi paracco ay kuntee, aŋke ga asikko
         darjanti giimi maani aleŋ rontee ma botol ka najjiyti oko giimo maa ga Iisa iyyiyoo.
         Ay goŋŋa appe ga ma botol ka diiganti kaaka, ga Mella leeɗiya maa ga gederriɗo ga
         najjiyɗiy giimi. 11 A Iisa, gata ma duwiy giimi oko Mellayi, o ma giimi maa ga duwee kotti, paracco appe
         ga tacco kaƴi ka. Ay ɗakko appe gi alɗiyee jalaa ɗa ga kolowɗiy gaa gu seneetee. 12 A gata pa Iisa beneyye gaa:«Mella, na tasaayo oko seneetaw baŋ ga kii ay we,o na logokkam aacco giimi ma temekke+.»13 Gaa beneyyiɗe kulla gaa:«Na dowwaca galbantu paratti oko gata+»,o ga beneyye payya gaa:«Na ay gata aɗe keeke ma miici maa ga Mella biryaw+.»14 Ay kaaka appe, mileŋ gu miici kotti ay giimi ka, ma zeneeco o ma baarco, ga gata kulla
         deero saa aleŋ guta. Gata pa icce zii o baara kuu maa ga maatiɗo. Gaa ma muutti kaaka
         pa, ga ɗimmicca gudiranti Seetanni. Seetanne pa ay gata ma baamica gudirane ta muuti. 15 A giimi maa ga ɓayaaki ka muuti ecekkiyooca hayaatanco parattí pa, ga biryoo kulla
         gasso ta kayyeeco min lawwuwe ka ɓayaawi. 16 A gata pa, asee ɗa moogico malaykatnigeyyo, innasoo ga asee moogico ronco rontee Biraayim. 17 Ay goŋŋa appe ga deeɗe saa gimu tak aleŋ seneetee ku maa ga deeɗo soƴoowa ka tatta
         ka saɗikaŋgeyyo ma ella saamuwco oko giimo o ga damannenta oko lubbiti Mellayi, mileŋ
         ga lekka ɗa payya botol kaƴi. Ma kaaka pa, ga ooliya ta beceket bogorti Mellayi gaa
         sawwiɗiy ta kaw zunubgeeco giimo. 18 Mileŋ ga gata saa ma kayaati diigiye ma cokooki, ga gata kulla gayay giimi ma deegeyye
         ma cokooki.

Iisa ay tattuwe ƴiila min oko Muusa ma giiti Zoozuwe31 Seneeta, ku ay ku gimtee Mellayi o ga kolowwitoŋ ku maa ku gassiɗiy lawwi ku samaani.
         Ma keeke pa paratti maa na beneyye, ku diyyoŋ ta tirta teete ku ibiniyya Iisa. Gata
         pa ay n̰amaakati Mellayi o ga soƴoowa ka tatta ka saɗikaŋgeyyo ma gayaane ku maa ke
         tasawɗiya maa ke amanne. 2 Gata pa deyyee damannenta oko Mellayi ma gagakkiya oko lubbi kaaka, aleŋ tee ta Muusa ma nunte damannenta aatti girti Mellayi paratti+. 3 Gimu pa ma gekaa ger un̰n̰enta ƴiila min oko ger maa ga gekaa kaaka. Ay goŋŋa appe
         gi darjanti Iisa alɗo yaata ƴiila min oko tee ta Muusa. 4 Kulla ger aɗe pa ay gimu ma gekewwiya, a ma gekay paracco pa ay Mella. 5 A gata pa Muusa nunte damannenta aatti girti Mellayi paratti aleŋ lubaaka, ku maa
         ga gaariɗo kadar ga beneyyi maa ga Mella akka beneyya ya omma ay seene. 6 A Masi pa ay Runti Mellayi ka damannenta oko lubbi maa ga alɗo tattuwti girti Mellayi. Girti Mellayi kaaka pa
         ay keeta, kee gagakkiy aɗe goŋŋa galbigeetine oko Mellayi bala ɓayaw o kee ocokkiya
         ma parhane ka samaane maa ga akkine bira.7 Ay ɗakko appe, ga aleŋ maa gi Ruuhanti Mellayi beneyɗe gee:«Gaa meente ku giyyica ur̰uuti Mellayi,8 ku aɗoŋgu sidila ɗa galbigeetoŋaleŋ ta tippa maa ku poociɗe jobbiti,wikinne maa ku cokkiyya goosigeyyo.»9 Gaa Mella beneyyiɗe gaa:«Iŋaa goosigeyyo pa, gu kookuweetoŋ cokkinooku maa gu elliɗo baŋ na leewa naa me,o gu elelliya paaɗe maa na leelo10 oko ƴilaakee ku orooruwee pooɗi.Ay ɗakko appe na boŋsiyyooasan gu galbigeeco cemekkay min oko kannio gu ibiniy ɗa bottoltaw.11 Ay kaaka appe ga oko bogortu,na halpiyɗe naa gu gasakkaca ɗa ta wil nambo  maa na dowwiyoo+.»12 Haŋka pa seneeta ku warroŋ maaƴi! Ga ya kaƴi min aattoŋ addo lee ɗa galbane tee ta
         miɗɗa, ga alɗica duwa ɗa galbanti oko Mellayi namma ga poociyya kanti oko gata ma
         ay Miltí hayaatanti. 13 Innasoopa mileŋ ga Mella kolaane missa meente, ku gayawwoŋ aɗe goŋŋa zeneetoŋ kulla
         meene, maa ga ya kaƴi gu zunubgee alɗe un̰n̰a ɗa gu daɓalliyya gu sidiliyyeeca galbanti.
         14 A gata pa, keeta ay gittee Masi, kee bakammica aɗe goŋŋa talta amannitine oko ku maa
         ke lekka min diiliti namma ya dessiti. 15 Ay goŋŋa appe gu beneyyiɗe Kitamniti goo:«Gaa meente ku giyyica ur̰uuti Mellayi,ku aɗoŋgu sidila ɗa galbigeetoŋaleŋ ta tippa maa ku poociɗe jobbiti+.»16 A guta pa, ay ini we ma giyyica ur̰uuti guu poociɗe jobbiti? Ay paracco maa ga Muusa
         cimme min kiɗa ta Masir. 17 A ay oko ini we maa ga Mella boŋsiyyoo ƴilaakee ku orooruwee pooɗi kotti? Ay oko guta
         ma leewe zunubgee guu mattiɗe goosigeyyo. 18 A ay oko ini we payya maa ga Mella halpiyɗe gaa gu gasakkaca ɗa ta wil nambo maa ga
         dowwiyoo? Ay oko guta ma jobbiya ɗa beneyti. 19 A gata pa, ke ella kadar gu giimi kotti gederre ɗa gu gassiɗe nambo taata, asan gu
         pooceero amanno oko Mellayi.

41 Mella pa beneyye gaa ga beraayo oko giimo nambo. Beneyti keeke pa ga dowwiyee ɗa missa
         ya haŋka. Kaaka pa ke ɓayne, maa ga ya kaƴi min aattoŋ alɗo ɗimma ɗa meeni maa ga
         gassiɗo nambo maa ga Mella dowwinee. 2 Keeta pa gu taasineeca kabarre ta daana, aleŋ tee ta kookuweetine aɗe maa gu taasiyooga beneyti Mellayi, gaa alɗiyo gaaya
         ɗa maatiki asan gu amanniyya ɗa. 3 A keeta ma amanniya soopa ke gasakkaca nambo taata maa ga Mella beneyye gaarti maa
         gaa: «Ay kaaka appe ga oko bogortu, na halpiyɗe naa gu gasakkaca ɗa ta wil nambo maa
         na dowwiyoo+.»Mella pa, gata gakammiya paaɗe lubbiti min oko kilgiytí dunuuniti. 4 Kitamniti Mellayi pa beneyye were kaƴi aɗe gee: «Oko meene ma daa ta paysara pa, ga Mella nambeero
         min oko lubbiti paratti+», 5 o gi beneyye payya kulla oko beneyyiŋgee maa ke giyye paaɗe gee: «Guta gasakkaca ɗa
         ta wil nambo maa na dowwiyoo+.» 6 Ma giyyica kabarre ta daana min omma guu alɗica jobba ɗa gassica ɗa nambo taata. A
         innasoo gi nambo aaye, guu daare gederɗo gu gasaɗɗica. 7 Ay ɗakko appe ga caaɗiɗe payya meene kaƴi, gaa oyyitti gaa ‘meente’. Meene taata pa,
         ga beneyye gaarti ma biiti sultan Dawud ƴilaakee maani min wikinnico giimi ma pooce jobbiti. Beneyyi keeke pa gaa:«Gaa meente ku giyyica ur̰uuti Mellayi,ku aɗoŋgu sidila ɗa galbigeetoŋ+.»Keeke pa, ke giyyiya paaɗe.8 A gata pa, gii nambo maa ga Zoozuwe biryoo alɗo gita appe maa ga Mella dowwiyoo oko
         gimtee, ga beneyya ɗa payya gaarti oko meene kaƴi. 9 Ay kaaka appe gi lekkiɗo meene ta nambiti kaƴi aɗe oko gimtee Mellayi. Meene taata
         pa, saabayye ma meene ma deewa tee ta paysara maa ga Mella nambiɗe. 10 A gata pa, gimu ma gasse nambo maa ga Mella dowwe nabakka kulla min oko lubaakitee,
         asan ga Mella kulla nambe min oko lubaakitee. 11 Kaaka pa, ke asarrine ke gassicca nambo taata ku maa ga ya kaƴi alɗo gala ɗa aleŋ
         tee ta giimi ku Isirayel ma pooce jobbiti Mellayi.12 Beneyti Mellayi ay hayaatane o ga lobokkaa paratti maa ga Mella aŋka. Gata tawwa ƴiila
         min oko seepane maa gu durgeeti serco paaɗenta. Gata on̰eene ɗakko ta kaw galbigeetine
         namma ya bin̰n̰o o ya looloŋgeyyo. Gata pasakkay moyoowi o aŋko ma aaye galbanti.
         13 Lekka ɗa ya maatiki kaƴi ka kilgiyenta ma kiilenta unti Mellayi. Gaartine paracco
         dirn̰enta racal unti o ga oko gata ke gemekkeegu.Iisa ay soƴoowa ka tatta ta kaw kee ka saɗikaŋgeyyo14 Haŋka pa, ke lekka soƴoowa ka tatta ta kaw kee ka saɗikaŋgeyyo ma sare namma ya uwwa
         samaani. Gata pa ay Iisa, Runti Mellayi. A maa ga alɗo goŋŋa pa, ke baamineca talta amannitine maa ke tasaa. 15 A gata pa, ke lekka soƴoowa ka tatta ka saɗikaŋgeyyo ma gederra ga henneyɗine, maa
         gii gudirantine koyye. Gata pa deero cokkenta ma gaari paracco aleŋ keeta, gaa alɗe
         lee ɗa soopa zunubgee. 16 Kaaka pa, ke sapakkinee katta ma damanno ta tirta teete wikirti Mellayi ka mulunniti
         maa ga nowoɗɗe, maa ga gidaanuwti alɗo. Iŋaa pa, ga kawayyeene o ga deeɗineega garawwo
         gidaanuwti ku maa ga deeɗine mogowwo wikinne ma wagee.

51 Kulla soƴoowa ka tatta ka saɗikaŋgeyyo aɗe apirenta min aacco giimo. Gata pa ga lubbiti
         maa ga lobokkayo oko giimo unti Mellayi ay biraw ta lawwo o sooƴo ta saɗikaŋgee ku
         saamiyti zunubgeyyo. 2 Gata saa pa lekka kabarre kadar gi gudiranti koyee ka, ay kaaka appe ga gata ibiniyya
         kanco oko giimi ma ibina ɗa maatiki o maa gu gaarco ku miɗɗa cemekkay min butulti
         Mellayi. 3 A gata pa mileŋ gi gudiranti koyee, ay kaaka appe ga soƴowɗo saɗikaŋgee ku saamiyco
         zunubgeetee oko gata saa ƴa ma kayaati o oko zunubgeeco giimo kulla. 4 Lekka ɗa gimu ma gederra ga un̰n̰iɗo ziiti ku maa ga deeɗo soƴoowa ka tatta ka saɗikaŋgeyyo
         ga gata ka. Illa ay Mella ma aparraa aleŋ tee ta Harun maa ga apiriyya.5 Masi pa kulla goŋŋa appe, ay gata ɗa ka ma un̰n̰e ziiti ga deeɗe soƴoowa ka tatta ka saɗikaŋgeyyo,
         ay Mella ma un̰n̰iya gaa: «Kii ay runtu, o ga min meente na ay taccum+.» 6 Beneyyi keeke pa wagee ma beneyyi daare aɗe ka Kitamniti ma gee: «Kiita ay soƴoowa ka saɗikaŋgeyyo diiman ta kaw aleŋ Melkisedek+.» 7 Masi pa, oko nuntiti parattí kiɗaati, ga enaa Mella o ga lollokkaa ma cayyiko o ma
         tooti. Gata inniya Mella ma gederra ga najjiyiyya min muuti. Gaa Mella soopa giyiyya
         asan ga oyaa ga joboɗɗiya. 8 Ay ma seene appe ga Masi ay Runti Mellayi, gaa ma diigaŋgeetee kotti aɗe pa paracco, ga ɓeldiɗe ga jobbiyya ka Mellayi. 9 Mella pa, leyya ga gederriɗe ga najjiyɗiy giimi ma jobokka kanti ma najjiyo ma desekka
         ɗa ta kaw. 10 A gata pa Mella aparriya ga deeɗe soƴoowa ka tatta ka saɗikaŋgeyyo aleŋ Melkisedek.Giimi ku rootta amanniti o ku niyyenta11 A oko keeke pa na lekka missa beneyyiŋgee maani maa na beneyyatoŋ innasoopa, gi passico
         raɗɗa, asan gu kayyeetoŋ suura icciti gaaro. 12 Ku arakke paaɗe ampane kee ku deeɗo giimi ma garkayyay gicco, a caŋ gaa aŋkiɗo missa
         gu giimi garawɗitoŋgu beneyyiŋgeetee Mellayi ku diiliti. Ku aŋka missa boo min maa
         ku teeɗo tiyaw ta talta. 13 Ma ar̰aa boo pa, ay miica ka rootta. A mileŋ ga rootta missa ka, ga moyaa ɗa kee ka
         ɗayaŋ unti Mellayi. 14 A tiyaw ta talta pa ay tee ta giimi ku taatta. Guta pa moyaa, guu passalɗiya ka samaane
         o kee ka miɗɗa.

61-2 Kaaka pa, ke anne misila ɗa pe wikinne maani oko giraane ta diiliti tee ta amanniti
         oko Masi maa ke ibina paaɗe. Giraane taata pa ay ma gaari ku meeliti oko kee ka miɗɗa ma katawkiki
         gimu muuti, o ku amanniti oko Mellayi, o ku aadaŋgee pay pay ku batisiyti, o ku gagaawi
         pisso kayyeeco giimo ku maa ga Mella baarikiɗiy, o ku naɗaawi min muuti, o ku parlane tee ta dessiti ma gakamma ɗa ta kaw. Anne soo ta omma oko giraane ma wagawwiyoo oko
         giimi ku taatta. Anne yooka ɗa pe oko giraane tee ta diiliti tee. 3 Ay keeke appe maa ke akka lee, gaa Mella oyye.4 Iccine ƴa masalco giimi ma dowwiy galbigeeco oko Iisa Masi, guu uttitti oko amannico
         teete gu yookiɗe oko nuntico tee ta tippa. Guta kotti ga Mella iyyiyoogu iɗiico ma
         bahaaranti. Guta gassica barkanti Mellayi o gu gasse Ruuhanti. 5 Guta aawiya daanuwti beneyti Mellayi o gu elliy gudiraŋgeeti dunuune ma akka asa+. 6 Gaa ma kaaka aɗe gu yookiɗe oko nuntico tee ta heeta maa gu alɗe amanna ɗa missa.
         Guta kotti ga gimu gederra ɗa payya ga yookiɗiy ku maa gu meeliɗiy gaarco koo ku miɗɗa,
         asan ga ma nuntico tee ta miɗɗa taata gu papaa payya Runti Mellayikuruwayi o gu eyaayo kulla botol oko giimo ku maa gu n̰eleɗɗiya.7 Iccine ƴa masal tee ta gaan maa gi kiɗaati ar̰aa ammi ma n̰akaa, gaa ommiɗo ettee
         ku samaane oko ma gawannaa. Gaan kaaka, ga Mella baarakkaa. 8 A gaa gaan kaaka soopa omokka r̰appaŋga o riiɗe, ga gayee ɗa maatiki. Mella akkiya
         boola guu oosiyya.9 Seneeta ku ƴekkenta, caŋ na beneyya goŋŋakite kulla pa, na lekka kabarre ma seene
         kadar ku ecekke botol ka samaane ma ay kee ka najjiyti.10 Mella pa diiman ga ɗayaŋ. Gata rawattikiko ɗa lubaakitoŋ maa ku leewee o ƴekkiti oko
         gata maa ku gaare ma liyaw ta samaane oko gimtee o samaane maa ku leewa missa haŋka.
         11 Naa aŋkiɗo soopa ga kulla kaƴi aɗe dekerriɗo ta ƴiila ga leeɗiya lubbiti ka samaane
         kaaka aleŋ tee aɗe namma ya dessiti. Kaaka pa, ga latta paratti maa ku ocokke min
         Mellayi asaa butulti. 12 Aɗoŋ dee ɗa aayumnigee, jobokkoŋgu soo ma nowottikiti amannico ma sabur. Ay ma botol
         ka amannico taata appe, gu asicca gassa haggane maa ga Mella beneyye gaa ga akkiyooca
         bira.Beneyti Mellayi oko Biraayim13 A gata pa, wikinne maa ga Mella beneyyiyyee oko Biraayim gaa ga akkiya baarika, ga halpiye ma semeetee saa, asan ga lekka ɗa payya ma tatta
         ƴiila min oko gata. 14 Gata pa gaa: «Na baarakkam ta tirta teete, o ronco oko ronco roncam akka dee maani+.» 15 Gaa Biraayim uciyya ma sabur maa ga Mella beneyyiyee gaa ga bereega, gaa gassiyya.
         16 A giimi pa, guu halpayya, gu aŋka suyuudine ma tatta ƴiilay. Goŋŋakite ga beneyco
         deewa damannenta, lekka ɗa payya ma melaa. 17 A oko Biraayim kulla gi ay aleŋ teete appe. Ronco rontee akkiya gassa maa ga Mella
         beneyye gaa ga beraayooga. Gaa Mella gaariyya saa pe purta kadar ga magakka ɗa beneyti.
         Ay ɗakko appe ga halpiyɗe oko beneyti kaaka maa gaa ga baarakkaa Biraayim o gu ronco
         rontee akka dee maani. 18 Beneyti ka barkanti o haliipinti pa, guta ku seera kotti magakka ɗa. Beneyyiŋgee ku
         seera kooko, illa gu deewa, asan ga Mella borolla ɗa ta kaw. Goŋŋa pa ga kee ma deero
         maaɓa saripti Mellayi, ga esekkeene dekerro ku maa ke baamiɗo talta ucawti oko maa
         ga bereene. 19 Ucaw taata pa gayaane ke nuntiɗo talta aleŋ gur̰bu ma wesekka ɗa. Ma ucaw taata pa,
         ke ɗakamma ma wikirti kaɗiyye ta yaata ma caɗawwiya girti Mellayi. 20 Ay iŋaa appe ga Iisa un̰n̰iɗe omma, o gi un̰n̰iti taata ay oko keeta asan ga deero
         diiman diiman soƴoowa ka tatta ka saɗikaŋgeyyo aleŋ Melkisedek.

Melkisedek ay sultan o soƴoowa ka saɗikaŋgeyyo71 Melkisedek kaaka pa, ay sultan kee ka geegar ka Salem, o ga soƴoowa kee ka saɗikaŋgeyyo
         ka Mella ka Uwwa ta kaw. Gaa Biraayim deeɗikiko booka salaataŋgee gaa gederriyyo. Gaa maa ga yokowɗo min bookati, ga Melkisedek
         deeɗiki waaga, gaa baarikiyya. 2 Gaa Biraayim eddiɗiy lawtee paracco maa ga deero cawwa min bookati durgee orro, gaa
         durgu ka kaƴi ga biriyyeega oko Melkisedek+. Seme ku Melkisedek kooko pa goo ‘sultan ka ɗayaŋ’. Gata pa ay sultan ka Salem ma
         goo ‘sultan ka aapiyati’+. 3 Melkisedek kaaka pa, gi Kitamniti Mellayi beneyye ɗa ma ka tatti o ma ka yaati, o ma ka danno ta kookuweetee. Gita beneyye
         ɗa kulla ma ka wiyawti o muutti. Gata saabayye Runti Mellayi o ga ay soƴoowa ka saɗikaŋgeyyo ma aaye diiman diiman.4 Elloŋga ƴa tattuwti gimu keeke, ya Biraayim ma ay kaakatine eddiy durgee orro lawtee
         paracco maa ga cawakke min bookati, gaa durgu ka samaane ƴiila ga biriyyeega. 5 Hukumnigeetee Muusa pa beneyyiyoo oko giimi ku balti Leebi+ ma ay soƴoowee ku saɗikaŋgeyyo gu eceɗɗo min oko lawco giimi ku Isirayel maa gu gasakka durgu kaƴi min oko durgee koo ku orro. Durgu ka kaƴi maa gu ecekka
         kaaka pa, ay min oko seneeco ma ay giimi ku Isirayel, ampane kee pa gu guta kulla
         ay koo ku balti Biraayim aɗe. 6 Melkisedek pa, ay kee ka balti Leebi ɗa, gaa ma kaaka aɗe ga Biraayim biriyyeega durgu
         ka kaƴi min oko durgee ku orro koo ku lawtee maa ga cawwe. A ƴiila min oko keeke payya
         pa, ga Melkisedek baarikiya Biraayim, gata maa ga Mella beneyyiyee gaa ga akkee bira
         barkane. 7 A ta seene pa, ga ka tatta, ay gata aɗe ma baarakka kee ka rootta. 8 A soƴoowee ku saɗikaŋgeyyo ma gasakkaa durgu ka kaƴi min oko durgee ku orro maa gu
         giimi beraa pa, ay giimi ka aɗe ma matakka. Melkisedek pa kulla gu bireega durgu ka
         kaƴi min oko durgee ku orro, gaa gata soopa alɗo. Keeke pa gi Kitamniti Mellayi beneyyiya.
         9 A guta pa, giimi ku balti Leebi ay guta appe ma gasakkaa durgu kaƴi min oko durgee
         ku orro. Gaa ma kaaka aɗe soopa, ga Leebi kulla birɗe durgu kaƴi min oko lawtee ma
         birawti Biraayim, 10 asan ga aaye paaɗe abuuti kaakati kee Biraayim wikinne maa ga Melkisedek waagikkiki.Iisa ay soƴoowa ka saɗikaŋgeyyo aleŋ Melkisedek11 Oko hukumnigee maa ga Mella berewwiyoo oko giimi ku Isirayel pa, gu giimi maa ga aparra gu dewɗo soƴoowee ku saɗikaŋgeyyo ay giimi koo ku balti Leebi ka. Guta pa deewa soƴoowee koo ku saɗikaŋgeyyo aleŋ tee
         ta Harun. A innasoo, ga lubbico kee ka sooƴiti saɗikaŋgeyyo kaaka pa gederra ɗa ga tattipiyya
         maa ga Mella aŋka. Guu gederɗo aɗe tattipiti, ayme payya ga Mella aparɗo soƴoowa kaƴi
         ka saɗikaŋgeyyo aleŋ Melkisedek? 12 A gaa lubbi ka sooƴiti saɗikaŋgeyyo deero magenta pa, gu hukumnigee kulla deewa magenta.
         13 Beneyyiŋgee kooko pa beneyya ma gaartee Miltine. Gata pa ay kee ka balti Leebi ɗa
         o ga min oko balco taata, ga lekka ɗa kaytiŋ ya kaƴi ma lubbeero were kee ka sooƴiti
         saɗikaŋgeyyo. 14 Gata pa ay kee ka balti Yudaa. Keeke pa ibinenta appe. A Muusa pa maa ga beneyɗo ma gaarco oko soƴoowee ku saɗikaŋgeyyo, ga beneyye ɗa gaarti oko
         balti Yudaa taata.15-16 Lekka soƴoowa ka saɗikaŋgeyyo kaƴi ma aseero ma ay ka balco Leebi ɗa. Gata pa, ay
         aleŋ Melkisedek o ga deero soƴoowa ka saɗikaŋgeyyo. A innasoo, ga ay ma hukumnigeeco
         giimo ɗa, ay ma gudirantí hayaatane ma gakamma ɗa ta kaw. Ay ɗakko appe gu gaari kooko
         paracco alɗo saa purta. 17 A gita pa, Kitamniti Mellayi beneyye gee: «Kiita ay soƴoowa ka saɗikaŋgeyyo diiman ta kaw aleŋ Melkisedek+.»18 A guta pa hukumnigee ku omma kotti pa, masileero asan gu lekka ɗa gudirane o gu arakke
         ɗa. 19 Hukumnigeetee Muusa pa tattipiya ɗa maa ga Mella aŋka. Gaa Mella magiɗiy ma latta ka samaane ƴiila maa
         ke ocokke. Ma ucaw taata pa, ke sapakke ta katta. 20 Oko keeke pa, ga Mella saa ma halpiye. A soƴoowee ku saɗikaŋgeyyo ku omma soopa deero
         bala haliipinti Mellayi. 21 A Iisa soopa deero soƴoowa ka saɗikaŋgeyyo ma haliipinti Mellayi maa gaa: «Naata,
         Mella Miltoŋ halpiyeero, o na melaa ɗa beneytu ma naa: Kiita ay soƴoowa ka saɗikaŋgeyyo
         diiman ta kaw+.» 22 Ay ɗakko appe ga ma Iisa, ke alɗo damannenta kadar ke lekka liŋgane ma dandal ƴiila.23 A Iisa pa ma soƴoowee ku saɗikaŋgeyyo, lekka payya jagaw. Soƴoowee ku saɗikaŋgeyyo
         maani danneero asan ga muutu bolokkay aɗe goŋŋa. Guta gederra ɗa gu lewɗiya diiman
         lubbico. 24 A Iisa soopa mileŋ ga aaye diiman, ga gata lobokkaa diiman lubbiti oko giimo unti
         Mellayi. Lekka ɗa ma magakkaa. 25 Ay goŋŋa appe, ga gederɗo ga najjayɗiy ɗamal giimi ma sapakkee katta oko Mellayi ma
         gata, asan ga aaye diiman o ga enaayooga Mella oko guta. 26 Iisa pa ay soƴoowa ka tatta ka saɗikaŋgeyyo ma wagawwine. Gata salan̰ unti Mellayi
         o ga leelo ɗa miɗɗa o ga lekka ɗa er̰n̰e. Mella pilliya min oko giimi ma leewa zunubgee
         o ga cipiliya uwwa ta kaw. 27 Soƴoowee ku taatta ku daare pa, soƴaa kulla meene saɗikaŋgee oko zunubgeeco ƴa omma,
         hatta guu sooƴiyyo ka oko giimi ku maani. Gata soopa aŋka ɗa sooƴo ta saɗikaŋgeyyo
         kulla meene oko giimo, asan ga sooƴe appe saɗikane kaytiŋ ka o gi ta kaw ma biraw
         tee ta ziiti kuruwayi. 28 Hukumnigeetee Muusa pa gageero soƴoowee ku taatta ku saɗikaŋgeyyo. Gudiranco koyyenta
         asan ku giimi ka. A haliipinti Mellayi pa, ma aseero sulaayi min hukumnigeyyo gagiya
         Runti ma tattipiya ta kaw maa ga Mella aŋka.
         
            
               	Elloŋ Diilo ta Lawwi Paracco 14.17-20.

               	Seme ku Salem goo ‘aapiya’.

               	Leebi ay kaƴi min oko rontee Yakub ku orro o seera. Giimi ku Isirayel pa apireero giimi
                     ma soƴaa saɗikaŋgee min oko giimi ku balti Harun. Harun pa ay min balti Leebi. Gimtee
                     Leebi pa, ma ay soƴoowee ɗa ku saɗikaŋgeyyo leeway kulla lubaaki ku ɗakko girti Mellayi.

               	Elloŋ Soom 110.4.

               	Elloŋ Soom 110.4.

Liŋgane ma dandal ƴiila min oko tee ta omma81 Haŋka pa, ga siwinti beneytu ay keeke: Ay tirta appe, ke lekka soƴoowa ka tatta ka
         saɗikaŋgeyyo, gata maa na beneyya gaartee. Gata pa nowotte wikirti ka mulunniti Mellayi
         samaani, tiyaawati oko gata maa ga tattuwti kakee ta kaw. 2 Gata pa lobokkaa lubbiti were ma duwenta oko Mellayi ma ay bazzane ta tirta ta waagiti ma Mella. Bazzane taata pa ay Miltine ma leewica, ay gimu ɗa. 3 Kulla soƴoowa ka tatta ka saɗikaŋgeyyo aɗe duwenta ku maa ga berewɗe lawwi oko Mellayi
         o ga soƴowɗe saɗikaŋgee. Kaaka pa, ga Iisa kulla lekekka maatiki aɗe maa ga beraa.
         4 Gaa alɗo missa kiɗaati, ga deewa ɗa soƴoowa ka saɗikaŋgeyyo asan gu lekka paaɗe soƴoowee ku saɗikaŋgeyyo ma beraa maatiki aleŋ maa gu hukumnigeetee Muusa beneyye. 5 Lubbico soƴoowee ku saɗikaŋgeyyo pa, dalakke kee ka samaani, o were maa gu soƴoowee
         ku saɗikaŋgeyyo loboɗɗiya lubbico kulla saabayye kee ka samaani. Ay kaaka appe, ga
         maa ga Muusa panaɗɗica bazzane, ga Mella iyyeeca diiti gaa: «Ellu, o ki leewiy lawwi kooko paracco
         aleŋ daggane tee maa na gaariyam dambi+.» 6 Iisa pa, ga lubbiti dandal ƴiila min oko lubbico soƴoowee ku saɗikaŋgeyyo asan ga
         kapakkay giimi ma Mella ma liŋgane dandal ƴiila. Maa ga Mella beneyye gaa ga leewayo oko giimo ma botol ka liŋgane taata
         pa dandal ƴiila min oko maa ga beneyye gaa ga leewayo ma botol ka liŋgane ta omma
         tee ta hukumnigeyyo.7 Liŋgane tee ta omma pa, gii araɗɗe, ga Mella magakkaca ɗa ma tee ta marawta teete.
         8 A gata pa, Mella makakkayo oko gimtee gaa:«Naata Mella Miltoŋ beneyye naa:Meeni akka asa maa na asiɗo onna liŋgane ta marawtama giimi ku Isirayel o ma ku balti Yudaa.9 Gita pa deewa ɗa aleŋ teete maa na onneero  ma kookuweeco,wikinne maa na bammiɗiy min picco naa cimmiɗiy  min kiɗa tee ta Masir.Mileŋ gu baamica ɗa pa talta liŋgantu,ga naata kulla cappiyoo.10 Gaa naa Mella Miltoŋ beneyyiɗe payya naa:Wikinne akka asa maa na asiyyoogu gaga hukumnigeetaw moyoowico,o na asiyyoogu kitipiya galbigeeco.Naata akka dee Mella Milcoo guta pa akka dee gimtaw.Ay teete appe ay liŋgane maa na akka onna  ma giimi ku Isirayel.11 Lekka ɗa payya ma akkiya garkiya giiti e baŋ ga sinti gaa:“Ibin̰n̰a Mella Miltine”,asan ga paracco tatta o roottagu akkino ibina.12 Na akkiyoogu saamiya gaarco ku ɗayaŋ ɗa,naa asikkiko rawta ta kaw zunubgeeco+.»13 A maa ga beneyyiɗe ma gaarti liŋgane tee ta marawta pa, gi tee ta omma ga leeca gi
         deeɗe tee ta tippa. A ma deero ka tippa pa o ma baabaŋguwee masalla katta.
         
            
               	Elloŋ Oomiti min Masir 25.40.

               	Elloŋ Zeremi 31.31-34.

Aadaŋgeeti liŋgane ta omma91 Liŋgane tee ta omma pa maa ga Mella onokke ma gimtee, lekka hukumnigee ma garaa baŋ gu gekaa
         goo me wikirti ka aabiditi kee ka kiɗaati o baŋ gu deeɗiya aabaddo goo me. 2 Iŋaakite pa, gi lekka bazzane tee ta waagiti ma Mella. Aattí pa caaɗenta durgee seera ma kaɗiyye. Were kee ka omma ka kus ƴa,
         gu kolaa goo ‘were ma duwenta oko Mellayi’. Gata pa lekka latta maa gu dowɗiy lampiŋgee o ga lekka kulla taabul
         maa gu dowɗiya mappa ma birenta oko Mellayi. 3 Were ma daa ka seera ka taartí kaɗiyye taata pa, gu kolaa goo ‘were ma duwenta ta
         kaw oko Mellayi’. 4 Iŋaa pa, ga lekka were kee ka iggiti dokkanni ma n̰or̰kiɗenta ma dahamne o gi lekka
         sanduk yaata ma n̰or̰kiɗenta parattí ma dahamne. Gita pa garaa liŋgane maa ga Mella
         onokke ma gimtee o gi lekka aattí kulla kuɗige kee ka dahamni maa gu kalawwiyee min
         tippa tiyaw maa gu kolaa goo man o gombolti Harun ma icce buuyumu o loohigee koo ku tarcilallo maa ga Mella ketepeyɗiy hukumnigee koo
         ku liŋganti. 5 Kayaati sanduk taata pa, gu panakke malaykatnigee maa gu kolaa goo serubennigee+. Guta pa garaaca darjanti Mellayi. Enderco pa leewiyee keleemo oko ubaakatí sandukti
         ma ay were ka saamiyti zunubgeyyo. Keeke pa ay wikinne ɗa missa kee ka per̰kin̰co
         gaari kooko.6 Maa gu lawwi paracco gu gagiɗiy paaɗe pa aattí bazzanti, ga kulla meene aɗe gu soƴoowee ku saɗikaŋgeyyo on̰aa oko were ka omma ka kus gu loboɗɗiya lubbico. 7 Were ka ɗakko ma deewa kee ka seera pa, illa ay tattuwco oko soƴoowee ku saɗikaŋgeyyo ka ma on̰aa kaytiŋ ƴilaati. Gata pa gaa on̰aa iŋaakite,
         illa ga golomma ƴa omma baara ku saɗikanti oko Mellayi, gaa sooƴiɗo ƴa omma tee ta
         kayaati oko zunubgeetee, hatta gaa sooƴiɗo ka oko gimtee oko zunubgeeco maa gu leewe
         maa gu lekkiyo ɗa kabarre kadar gu leewe zunubgee. 8 Ma keeke pa, gi Ruuhanti Mellayi gaare kadar gi bazzane ta waagiti ma Mella ta omma, gii aaye ka missa, ga were ka
         ɗakko kee ka duwenta ta kaw oko Mellayi iyyenta ɗa missa oko giimo. 9 Teete pa ay masaltí dunuune tee ta haŋka, kadar gu lawwi koo ku birenta oko Mellayi
         o saɗikaŋgee gederra ɗa gu wirricca mooyo ma loomoyyay giimi ma aabadda Mella goŋŋa.
         10 Guta kooko pa ay hukumnigee ma beneyya ma gaari ku zeneyyo ka: ma garrarri koo ku
         tiyaawi o ma koo ku aar̰iti o ma koo ku apilti pay pay ma leewaa samaane gimu unti
         Mellayi. Hukumnigee kooko samaane namma ya wikinne maa ga Mella asiɗiy lee lawwi paracco
         marawta.Iisa ay soƴoowa ka tatta ka saɗikaŋgeyyo11 Masi pa deero soƴoowa ka tatta ka saɗikaŋgeyyo ku maa ga asinneegu bira lawwi koo ku samaane
         ma aaye paaɗe. Gata pa leyya lubbiti aattí bazzane ta yaata ƴiila o gi samaane ƴiila
         min oko tee ta kiɗaati teete. Gita pa panenta ɗa ma gimu o gi tee ta kilgane teete
         ɗa. 12 Gata pa Masi un̰n̰eero kaytiŋ ka o gi ta kaw aatti were ma duwenta ta kaw oko Mellayi. Maa ga un̰n̰iɗe iŋaakite pa, ga sooƴeero ɗa saɗikane ma baarco
         booliygeyyo o ma koo ku ijjalgeyyo. Sooƴe ma baartee saa oko gata. Ay kaaka appe,
         ga ma gata, ke gasaɗɗiy kayyeetine ta kaw. 13 Ta aadanco Yawudigeyyo pa, gaa gimu niŋgeero gu sekekkee baarco booliygeyyo o ku koydigeyyo o bittití gemo
         tee ta rommata maa gu egekke ɗamal. Goŋŋa ga deewa duwenta oko Mellayi o ga ziiti
         deewa samaane unti. 14 A gaa goŋŋa pa, gu baartee Masi lekka ɗa pe gudirane ƴiila e? A Masi pa, gata ma lekka
         ɗa er̰n̰e, birya ziiti oko Mellayi ma gudirantí Ruuhane ta Mellayi, gita ma aaye diiman. Goŋŋakite pa, gu baartee apallaca mooyitine ma loomoyyane ma
         liyaw ta gaari ku miɗɗa ma katawkikine muuti ku maa gi deeɗo samaane unti Mellayi.
         Ma goŋŋa pa, ke lobokke saa pe oko Mella, gata ma ay Miltí hayaatanti.15 Ay ɗakko appe ga Masi kapaɗɗiy giimi ma Mella ma liŋgane tee ta marawta. Gata maateero ku maa ga cimmiɗiy giimi min oko kaawico tee ta hukumnigeetee
         Mellayi wikinne maa gu alɗo hikimiyenta ma hukumnigeeti liŋgane ta omma. Kaaka pa
         gu giimi maa ga Mella kolee gasakka haggane maa ga beneyye gaa ga akkiyooca bira.
         Haggane taata pa domokka tee ta kaw. 16 A gata pa, were maa gii lekka artane, ga aŋka ke leeɗo kabarre kadar ga miltí maateero
         hatta gi eddo deeɗo ka pe. 17 A gita pa, artane deewa eddenta, gaa miltí pe matee. Gaa matee ɗa missa, gi deewa
         ɗa eddenta. 18 A gi liŋgane ta omma kulla diiliɗe ma baara. 19 Muusa pa gemekkiyoogu hukumnigee unco giimi paracco aleŋ maa ga Mella aŋka gu lewɗiya.
         Maa ga gemmiyyoogu pa, gaa icciɗe olokka ga amsiɗiy baarco ijjalgeyyo o ku booliygeyyo
         o ammi. Gaa ɗiimiɗe linƴiti tetteesane maa gu kolaa goo izoop, gaa onittiigu laawco tameyyo ku binta tun̰, gaa nuuƴiɗiy aacco baara kotti, gaa
         sekkiɗiy oko kitamne tee ta hukumnigeyyo o oko giimi paracco. 20 Gaa beneyyiɗe gaa: «Kooko ay baara ma garaaca liŋgane maa ga Mella onne ma kunta.
         Gata pa gaa ku baamoŋca talta+.» 21 Muusa pa kulla sekkiti baara oko bazzane ta waagiti ma Mella o oko lawti paracco ku ɗakko koo ku aabiditi Mellayi. 22 Oko hukumnigeetee Muusa, gu lawwi maani deewa samaane unti Mellayi ma sekko tee ta baaro o zunubgee kulla
         deewa saamiyenta illa guu baara potte.Saɗikanti Iisa kaƴi ka23 A guta pa lawwi paracco koo ku kiɗaati ma saabayye koo ku samaani deewa pe apilenta
         ma saɗikaŋgee kotti gu deeɗo samaane unti Mellayi aleŋ teete aɗe. A lawwi ku samaani
         guta saa pa kulla aŋakke saɗikaŋgee ma samaane ƴiila min oko kooko. 24 Masi pa, gata un̰n̰eero ɗa oko ger ka aabiditi Mellayi maa gu giimi ka gekee ma saabayye
         kee ka seeniti. Gata un̰n̰eero soopa samaani ku maa ga deeɗineega gaabila Mella. 25 Tattuwco soƴoowee ku saɗikaŋgeyyo pa on̰aa kulla ƴila were ma duwenta ta kaw oko Mellayi ma baarco gaaruwo, ay ma baartee ɗa oko gata. Masi soopa ɗille
         ɗa un̰n̰o ga soƴowɗiya ziiti saɗikane. 26 Gaa on̰owɗo diiman, kulla ƴila aleŋ ta tattuwco soƴoowee ku saɗikaŋgeyyo, ga deegeyya
         pe diiman ka min diilití dunuuniti. A innasoopa, ga gaariya ziiti kaytiŋ ka oko dessiti
         wikinni ku maa ga asiɗiy misila zunubgee ma saɗikanti. 27 Kulla gimu aɗe mataa kaytiŋ ka, gaa Mella deeɗe caaɗa parlane. 28 A Masi pa kulla deero birenta saɗikane kaytiŋ ka ku maa ga cimmiyyoogu zunubgeeco
         oko giimi maani. Gaa asiya gaara payya ziiti oko ta seertiŋ pa, ga ay ku maa ga asiɗiy
         misila ɗa payya zunubgee, innasoopa ga ay ku maa ga asiɗiy najjiya giimi ma ocokkicca
         ta tirta teete asawti.
         
            
               	Serubennigee kooko ay malaykatnigee ma ay aleŋ gaaruwi ma tarakkay wereeriyetee Mellayi ku samaane
                     maa ga oyowko ɗa. Elloŋ Oomiti min Masir 25.17-22.

               	Elloŋ Oomiti min Masir 24.8.

101 Hukumnigeetee Muusa pa garawwica ɗa saa tak seenico gaari kooko, innasoo gu dalakkica ka seenico gaari
         ku samaane ma akka asa omma. Ay ɗakko appe ga ma saɗikaŋgeeco ku maani maani kotti
         maa gu ɗelekka kulla ƴila bala warro, gu hukumnigeetee Muusa pa alɗo gederra ɗa gu
         tattipiyya maa ga Mella aŋkiyo oko giimi ma asaɓɓee goŋŋa. 2 Ampane kee guu saɗikaŋgee kotti araɗɗe ku maa gu giimi ma aabadde deeɗo samaane ta
         kaw unti Mellayi, gu wereɗɗay paaɗe saɗikaŋgee asan gu moyaa ɗa payya kadar gu lekka
         zunubgee. 3 Innasoo, ga ma sooƴo ta saɗikaŋgeyyo taata kulla ƴila aɗe gu giimi moyay zunubgeeco,
         4 asan gu baara koo ku koydigeyyo o koo ku booliyyeyyo gederra ɗa ta kaw gu cimmiɗo
         zunubgee.5 Ay kaaka appe ga wikinne maa ga Masi asiɗe dunuuniti ga beneyyiyee oko Mellayi gaa:«Ki aŋke ɗa saɗikaŋgee pay pay o biraw ta lawwo,innasoopa ki biryaw zii.6 Kii gu saɗikaŋgee ku gaaruwwi maa gu egekka ɗamalo saɗikaŋgee ku saamiyco zunubgeyyo daanam ɗa.7 Ay ɗakko appe na beneyɗam naa:Mella, naa ay gata appe keeke,na ase na asiyyamga lee latta maa ki aŋka.Keeke pa ay ma kitipiyenta ma gaartaw Kitamnicum+.»8 Ay goŋŋa appe ga beneyyiɗe ƴa omma gaa: «Ki aŋke ɗa saɗikaŋgee pay pay o biraw ta
         lawwo, o saɗikaŋgee maa gu egekka ɗamal o ku ma ay ku saamiyco zunubgeyyo, paracco
         appe ki aŋkiy ɗa, guta deyyam ɗa daana.» A ampane kee pa, gu hukumnigeetee Muusa enee
         sooƴico saɗikaŋgee kooko paracco. 9 Gaa gaayiɗe payya gaa: «Naa ay gata appe keeke, na ase na asiyyamga lee latta maa
         ki aŋka.» Ay goŋŋa appe ga misilɗiy saɗikaŋgee ku omma, gaa magiɗiy ma tanti. 10 Iisa Masi pa leyya maa ga Mella aŋka. Maa ga Mella aŋka kaaka pa, ay ga biriyya ziiti
         saɗikane kaytiŋ ka ta kaw ku maa kee deeɗo duwenta oko Mellayi.11 Kulla soƴoowa ka saɗikaŋgeyyo aɗe kataa kulla meene ga waraɗɗo ga ɗeleɗɗiya lubbiti kee ka sooƴiti saɗikaŋgeyyo.
         A innasoo gu saɗikaŋgee kotti pa, cemekkay ɗa ta kaw zunubgee. 12 Masi soopa, gata sooƴe saɗikane tee ta saamiyti zunubgeyyo kaytiŋ ka ta kaw. Gaa deeɗe
         nunta tiyaawati Mellayi. 13 Iŋaa pa ga ocokka pe gu giimi ma ɗakattiya, ga Mella gagiɗiy kiɗaati min asintee ga
         urpiyyo ta rac+. 14 Ma biraw ta ziiti tee ta kaytiŋ ka taata pa, ga duwiy giimi gu deeɗo ku Mellayi ka.
         Ma duwaw taata pa, ga tattipiya tee ta kaw maa ga Mella aŋkiyo oko giimi kotti.15 Ruuhanti Mellayi pa kulla gaarineeca seene teete gee:16 «Naa Mella Miltoŋ beneyye naa:Wikinne akka asa maa na asiyyoogu gaga hukumnigeetaw galbigeeco,o na asiyyoogu kitipiya moyoowico.Ay teete appe ay liŋgane maa na akka onna  ma giimi ku Isirayel.»17 Gaa beneyyiɗe payya gaa:«Zunubgeeco o gaarco ku miɗɗa maa gu leewa  na akkiko rawta ta kaw+.»18 A guu zunubgee saamiyenta appe pa, gi gayee ɗa payya maatiki gi sooƴo ta saɗikaŋgeyyo.Iisa iyyine botol marawta ka asaɓɓiti oko Mellayi19 Kaaka pa, seneeta, ke damanne ta tirta teete o ke gederra paaɗe ke un̰n̰iɗo were ma duwenta ta kaw oko Mellayi ma saanane ka baartee Iisa maa ga biriy saɗikane. 20 Botol ka un̰n̰iti kaaka pa marawta o ga beraa hayaatane. Gata ay botol ma ƴelaa ma
         kaɗiyye ta yaata ma caɗawwiya girti Mellayi. Gaa Iisa iyyinneega botol ka un̰n̰iti kaaka ma saɗikane tee ta ziiti. 21 Keeta pa lekka soƴoowa ka tatta ta kaw ka saɗikaŋgeyyo ma ay tattuwti girti Mellayi.
         22 Kaaka pa, ga kulla kaƴi aɗe saape katta oko Mellayi ma galbane kaƴi ka bala ɓayaw
         saanantí amanniti. Sapakkinee ma galbigeetine ku apilenta min oko moyoowi ma loomoyyane
         o ma zeneetine ku apilenta ma ammi ku samaane.23 Nuntine bala bammiti seera seera ke uciyya maa ga Mella beneyyine gaa ga akkineega
         bira, asan ga melaa ɗa kanti. 24 Pakarrine ke gayawɗo zeneetine maa ke asarɗo ke ƴekeɗɗo beenannitine o ke lewɗo garrarri
         ku samaane. 25 Anne pocowwa ɗa timmo ma gittine ma dowwiy galbigeeco oko Iisa Masi aleŋ tee ta giimi
         daare ma megesse gu alɗo temekka ɗa ma gicco ma dowwiy galbigeeco. Innasoopa ke gayawwine
         aɗe goŋŋa ta ƴiila zeneetine asan ku ibina kadar gi meene maa ga Miltine yokowɗo katta.26 A kee ibinca appe pa seene kee yookiɗe payya ke lewɗo zunubgee ma aaniyo, gi lekka
         ɗa payya saɗikane kaƴi ma cemekkay zunubgee kotti. 27 Kaaka pa, ga maa ke ocokka ma ɓayaw ta tirta teete illa ay parlanti Mellayi o okko ta gazanta ta kaw ma egekkay kasiimigeetee Mellayi. 28 Gimu ma jobbiy ɗa hukumnigeetee Muusa, gu deewaa bala kawiyo, guu giimi seera e baŋ gu subba deero suyuudigee oko gaartee
         maa ga leewe+. 29 A oko kantoŋ ka, gaa gimu ɗakatta Runti Mellayi o gaa leewiko liyaw gonek ka baara koo ku liŋganti, guta ma dowway giimi oko Mellayi ka, o gaa n̰ilca Ruuhanti Mellayi ma leeneega gidaanuwti, gi diiganti maa ga gasakka yaata ɗa pe ta kaw e?
         30 Ke ibinya aɗe beneyti Mellayi maa gaa: «Ay naata ma esaa o ga ay naata ma bereega
         oko kulla kaƴi aɗe maatiki ma ay kanti», o gi Kitamniti Mellayi beneyye kulla gee: «Mella Miltine ay gata ma caɗaayo parlane oko gimtee+.» 31 Gita pa raɗɗa ta kaw, kii gale pitti Mellayi, gata ma ay Miltí hayaatanti.32 Mooyoŋ ƴa, tippa maa ga Mella iyyittoŋgu iɗiitoŋ ma bahaaranti, ku gasse diigaŋgee
         ku suura ta tirta teete kuu hamalliɗiy. 33 Daare min aattoŋ pa gu n̰iliy o gu diigiyiy unco giimo o daare payya min aattoŋ gayay
         gittoŋ maa gu deegeyya kotti goŋŋa. 34 Kuŋ gu galbigeetoŋ kuɗise oko giimi maa gu bamakke daŋayi, kuu oyyiɗe ma parhane gu
         sokkiyya mallitoŋ asan ku lekka kabarre kadar ku lekka malle ka samaane ƴiila ma domokka
         ta kaw. 35 Ay oko kaaka appe na lewɗitoŋ naa ku baamoŋca amannitoŋ ta talta taata asan gi ma
         gita appe ku asiɗo gassa haggane yaata. 36 Kaaka pa, ga aŋka pe ku deeɗo baatiynigee ku maa ku leeɗiya maa ga Mella aŋka kuu
         gassiyya maa ga beneyye gaa ga beraa. 37 A gita pa Kitamniti Mellayi beneyye gee:«Marakke pe wikinne paalta ka ta kaw+,gaa gata ma asaa asiɗo,gata domokka ɗa payya.38 Gimu ma ɗayaŋ untu ma amannitigasakkaca hayaatane ta tirta,a gaa dardire sulaayi soopa,ga deewaw ɗa payya daanaw+.»39 A keeta pa, ay giimi ɗa ma dardarra gu masalɗo, innasoo ke ay giimi ma dowwiy galbigeetine
         oko Mellayi kee asiɗo gassa najjiyo.

Amanno oko Mellayi111 Ma amanno oko Mellayi ga gimu lekka kabarre tak kadar ga gasakkaa latta maa ga ocokke
         min Mellayi o ga lekka kabarre kadar ga latta maa ga ellaa ɗa aaye ma tirta. 2 Saanane ka amannico pa, gu kookuweetine ku tippa deyyee daanee oko Mellayi. 3 Ma amanno pa, ke ebenna kadar ga Mella kilgiyiy gaa daawidiɗiy lawwi paracco ma beneyti.
         Ma keeke pa, ke lekka kabarre kadar gu lawwi paracco maa ke ella asaa min oko maa
         ke ella ɗa.4 Ma amanno oko Mellayi pa, ga Abel sooƴiyee saɗikane ma ƴiilaca ta Kayin+. A ma saanane ka amanniti pa, ga Mella gaariya ɗayaŋ unti, gaa beneyyiɗe saa kadar
         gi saɗikanti taata deyyee daanee. Abel pa maate paaɗe, gaa ma saanane ka amanniti
         soopa, ga beneyɗo missa.5 Ma amanno pa, ga Enok deero iccenta samaani. Ma kaaka pa, ga aawiya ɗa muutu, gata
         masiliyo gonek ka oko giimo asan ga Mella icciya saripti. A gita pa Kitamniti Mellayi beneyye gee ga Enok deyyee daanee oko Mellayi omma min maa ga Mella alɗiya ecekka
         ɗa missa+. 6 Bala amanno pa, ga gimu gederra ɗa ga deeɗe daanee oko Mellayi. A gata pa gimu ma
         sapee oko Mellayi aŋka ga amanɗe kadar ga Mella aaye o kadar ga beraayo haggane oko
         giimi ma deyekkaa.7 Ma amanno pa, ga Nowe paneero markaba yaata ku maa ga najjiyɗiy gimtee. Gata pa baamiya talta ka Mellayi
         maa ga iyyiyyeeca diiti ma gaari ku bittití dunuuniti maa gu giimi ella ɗa missa.
         Ma kaaka pa, ga Nowe gaare kadar gu giimi ku dunuuniti negekke unti Mellayi. Ay ɗakko
         appe ga Mella leeɗiya ɗayaŋ unti asan ga duwca galbanti oko gata+.8 Ma amanno pa, ga Biraayim jobbiya beneyti Mellayi maa ga beneyyiyee gaa ga oomu min kiɗaati, gaa kaatiɗo oko
         kiɗa maa ga akkeeca bira gi deeɗo tanti. Gaa kaatiɗe oko were maa ga ibina ɗa+. 9 Ma amanno ga nunteero aleŋ turu oko kiɗa maa ga Mella beneyye gaa ga akkeeca bira
         ta kaw. Gata pa nunte bazzigeyyo ma Isaaka o Yakub, guta maa ga Mella beneyye gaa ga akkiyooca bira kulla kiɗa taata ta kaw+. 10 A gata pa Biraayim ocokke ga nuntiɗo aatti geegar maa ga Mella saa akka geewa o maa
         ga gata saa ay Milti. Geegar kaaka pa solokka ɗa ta kaw asan ga geewenta talta.11 Ma amanno pa, gi Sarra kulla ma ay doola gederre gi weeɗe miica, gii deeɗe kuucco
         oko giimi maani. Gita pa ampane kee gi kaawiya paaɗe wikinne ka wiyaawi. Gii damanniɗe
         kadar ga Mella melaa ɗa maa ga beneyye gaa ga beraati+. 12 Ay kaaka appe ga Biraayim ma baabaŋguwti ta tirta katta muuti, ga gata kayti ka deeɗe
         kaakaco oko giimi maani maa ga gimu gederra ɗa gemmico aleŋ kalli ku samaani e baŋ
         gu aleŋ ƴiiro tee ta biití baharriti+.13 Giimi kooko pa paracco baamica amannico talta namma gu mattiɗe. Guta gassiya ɗa missa
         maa ga Mella beneyyiyoo gaa ga akkiyooga bira, innasoo gu elliya paaɗe min arro o
         gu joobiya ma parhane, o gu beneyye kadar ga ma seene gu ay turi ma amalla ka iŋee
         kiɗaati. 14 Giimi ma beneyye goŋŋa pa, gaare saa purta kadar gu deyekka kiɗa ma ay tanco. 15 Ampane kee pa, guu moyowɗica aɗe goŋŋakite kiɗaaco maa gu oomiɗe, gu lekekka aɗe botol
         ku maa gu yookiɗo. 16 A ta seene pa, gi kiɗa maa gu aŋakke gu saritti ay tee ta samaane ƴiila, gita pa ay
         ta samaani. Ay kaaka appe ga Mella gi alɗe ɗa suura gu kolliyya goo ga Mella Milco
         asan ga hassiliyoo geegar.17 Ma amanno pa, ga Biraayim oyye ga saɗikiyiyya runti ka kayti ka kee Isaaka wikinne
         maa ga Mella cokkiyya baŋ ga jobokkaa aɗɗe kanti+. Ay ma gaartee Isaaka appe ga Mella beneyɗiyee beneyyi oko Biraayim 18 gaa: «Ay ma Isaaka appe gu ronco roncam asiɗo jibba+.» 19 Biraayim pa mooye kadar ga ma seene ga Mella gederra saa kulla ga naɗiyya gimu min
         aacco giimi ku mattenta. Ay ɗakko appe, ga maa ga Mella yookiyyeega runti, gi dewɗiyee
         saa aleŋ kuu ga runti maate gaa naɗiɗe.20 Ma amanno pa, ga Isaaka baarikiy rontee serco, Yakub ma giiti Ezawu. Gata pa baarikiy
         oko gaari ma akkiyoo asa ya omma+. 21 Ma amanno ga Yakub maa ga naaniɗe muuti ga baarikiy rontee Yuusup kulla kee aɗe oko
         barkanti. Gaa tigisiɗe ittiiti, gaa darsiɗe, gaa logiyya Mella+.22 Ma amanno pa, ga Yuusup maa ga naaniɗe muuti ga beneyye ma ka gaarco ku oomico giimi
         ku Isirayel min kiɗa ta Masir, o ga beneyye kulla ma gaari ku assitee baŋ gu leeway goo me+.23 Ma amanno pa, ga Muusa gu gayyeetee maa gu weeɗiya gu kiiliya koyyee subba asan ga samaane maani. Guta pa
         ɓaye ɗa payya beneyti sultanni maa ga cemekke ma ka diyawco miici ku miɗitta+. 24 Ma amanno ga Muusa maa ga deeɗe paaɗe miiɗi, ga pooce gu kolliyya goo runtí oko runti
         sultan ka tatta ka Masir kee Parawon. 25 Innasoo ga aŋke ga nuntiɗo diiganti ma gimtee Mellayi min maa ga nuntiɗo daanuwwi
         aacco zunubgeyyo. 26 Gata baamiki ɗa ayaawi ka Masir, innasoo gi samaane ƴiila ga deeɗo n̰ilenta aleŋ tee
         ta Masi min oko tiyawtí tee ta Masir. Gata gi mooyiti parattí ay oko hagganti ta omma tatik
         maa ga Mella akkee bira. 27 Ma amanno, ga oome min Masir bala ɓayaw ta boŋsiti sultan ka tatta kee Parawon. Gata
         baame talta aleŋ gimu ma ellaa saa Mella maa gu giimi ella ɗa. 28 Ma amanno pa, ga leeca laalane ta Pakti o ga beneyyiyoo oko giimi ku Isirayel gaa gu sekku baara beneeco burgaggico ku maa
         ga malaykat ma deewa bikirgee alɗiy eesa ɗa bikirgeeco+.29 Ma amanno pa, gu giimi ku Isirayel tappica baharre maa gu kolaa goo ta Binta aleŋ
         kiɗa ta aaƴinta ka. A maa gu giimi ku Masir soopa cokkiɗe tappiti, gu ammi teyyiy+. 30 Ma amanno, gu giimi ku Isirayel kadiriya paysaratiŋ durdurre ka geegar ka Zerikko,
         kulla meene aɗe kaytiŋ, gaa oko meene ma daa ta paysara pa ga galɗe. 31 Ma amanno, gi Rahab ma ay suɓaana ibinenta maate ɗa ma giimi ku geegar ka Zerikko ma jobokkaa ɗa ka Mellayi
         asan gi joobiy ma daana palaynigee maa gu giimi ku Isirayel n̰aame gu asiyya ella ma gubbo ka geegar kaaka+.32 A na beneyya payya naa me? Wikinne koyyiyaw ku maa na jeppitoŋgu kaƴi kaƴi gaartee
         Zedeyon, o ku Barak, o ku Samson, o ku Zepsee, o ku Dawud, o ku Samiyel o ku nabiinigee daare. 33 Ma amanno, gu guta kooko cawwe mulunnigee, o gu hikimiye ma botol ka ɗayaŋ, o gu gassiy
         lawwi maa ga Mella beneyye gaa ga beraayoogu o gu ubiyoogu beneeco aar̰ummo, 34 o gu bitte okkakki ma gergerre, o gu paawe min diyaawi ma seepigee, o gu gasse gudirane
         goneka kee gu koyyenta, o gu deero amma were ka bookati, o gu pittiy asaakargee ku
         kiɗaayeeco kasiimigeeco. 35 Ma amanno, gu daati daare elliy gimco ma matte guu naɗiɗiy gu deeɗiyoo yookenta.Giimi daare soopa, gu diigiyiy namma gu deeɗiy, guu poociɗe paawo ku maa gu gassiɗo
         hayaatane ta samaane ƴiila wikinne ka naɗaawi. 36 Daare payya pa gasse diigaŋgee ma noƴƴo ta gaaro o r̰occo o janziro, o isso ta daŋayi,
         37 o daare kulla gu deyyiy ma dawwo ma dambee o daare gu reppiy ma sii, o daare gu deyyiy
         ma seepane, o gu tan̰aa iŋee o iŋee bala kaɗiŋgee, illa gu onokke tukki ku tameyyo
         e baŋ gu ku iino ka, o gu lawwi paracco koyowwiyoo, o giimi deegeyyiy ta tirta teete
         o gu leewiyooca. 38 Giimi ku dunuuniti gi waage ɗa gu nuntiɗo ma giimi kotti ma bakammica talta amannico.
         Guta amalla goosigeyyo ka o dambabbo o gu nowotte orrommo o beddigeyyo.39 Guta kooko paracco deyyee daanee oko Mellayi asan gu duwiy galbigeeco oko gata. Innasoopa
         gu gassiya ɗa maa ga Mella beneyye gaa ga beraayooga. 40 Ma seene pa, ga Mella dowwine maatiki ka samaane ƴiila oko keeta. Gata aŋakke ɗa ga
         tattipiyya maa ga aŋkiyo oko guta bala keeta.

Jobbo ta butulti Iisa121 A keeta pa kadirenta ma giimi kotti ma gaarica purta amannico oko Mellayi. Guta pa
         maani pile ta kaw! Keeta pa, suubineega suuruwe ma toɗokkeene sappo ta omma o ke suubineegu
         zunubgee ma bagakkane daana ka. Goŋŋakite pa ke gaɗakkeene pe ta tirta teete ma baatiynuwe
         aatti botol maa ga Mella gerewwine. 2 Gi mooyitine parattí dee oko Iisa, gata ma iyyine botol ka amanniti o ga dessiya.
         Min arro ga ellica paaɗe parhane ma aaye unti. Ma kaaka pa, ga hamallica diigane ta
         kuruwayi. Gata leekiti liyaw gonek ka jaalo maa gu paapiyya. Haŋka pa, ga nowotte saripti
         Mellayi ma ta tiyaawati wikirti ka mulunniti. 3 Mooyoŋga gata ma hamallica ɗakito tee ta giimi ma leewa zunubgee. Mooyoŋga ku maa
         ga kuŋ kulla alɗo raawa ɗa ku sooƴiɗo maaƴi. 4 Oko bookatoŋ ma zunubgee, ku bokee ɗa missa namma ya muuti. 5 Ku rawtikiti ɗa ka ɗeɗe wasaaniti Mellayi maa ga wassiyittoŋ, kuŋ ma ay rontee? Kitamniti Mellayi beneyye gee:«Runtu, gaa Mella Miltine yokaam,ki aɗica icca ɗa acapta yookiti taata,o gaa makkiyam,ki addo sooƴa ɗa maaƴi.6 A gata pa, Mella Miltine yokaa gimu maa ga ƴekkao kulla gimu aɗe maa ga oyaa aleŋ runti ga tamannaa+.»7 Diigaŋgee maa ga Mella eterratoŋ ga yokowɗitoŋ, ku hamalloŋgu. Diigaŋgee kotti pa
         garaa kadar ga Mella leewikitoŋ saa rontee. A gata pa, lekka aɗɗe miica maa ga tatti
         yokaa ɗa? 8 Gaa Mella yokaatoŋ ɗa butulti aleŋ maa gu giimi paracco leewayo oko ronco, ku ay rontee
         ɗa ku tirta. Ku ay buumiŋgee ka.9 Mooyine payya kadar ga parattine ke lekka baabanigee ma weewinee ma yookinee, a guta
         pa baabanigee kooko ke karmayyiy. Ma kaaka pa ga ay tirta appe ke oyyicca yooko ma
         ay ta Tattine ka uwwa samaani ku maa ga min oko gata ke gassicca hayaatane. 10 Baabanigee ku kiɗaati pa, yookinee oko wikinne paalta ka, oko maa gu moyowɗo kadar
         gi yooko taata samaane. A Mella pa, yokaane oko samaane tantine ku maa ke deeɗo salan̰
         bala er̰n̰e aleŋ gata. 11 A ta seene pa, ga oko wikinne maa guu yokaane, gi daaneene ɗa, eterreene soo zorontiyo.
         A ya omma soopa gi yooko taata ɓeleɗɗane nunto ta ɗayaŋ unti Mellayi ma aapiya. 12 Kaaka pa, ku arsoŋgu pittoŋ ma lekka ɗa gudirane o ku urpoŋ talta ku wirrica aziro
         ta asintoŋ. 13 Panoŋgu cur bottolli maa ku tan̰aayo, goŋŋa ku oroppa ɗa miɗɗa gu asintoŋ ar̰cittoŋ,
         innasoo ku tan̰aa saa pe caŋ caŋ.14 Dekerroŋ ku nuntiɗo daana ma giimi paracco o ku nuntiɗo nunto ta salan̰ bala er̰n̰e
         unti Mellayi, asan ga bala nunto aleŋ taata, ga lekka ɗa ya gimu ma gederra ga elliyya
         Miltine. 15 Warroŋ maaƴi! Ga ya kaƴi min aattoŋ ayya pooca ɗa gidaanuwti Mellayi. Ga gimu addo
         dee ɗa aleŋ tappa ta ƴelepta ma lekka sammane ga lewɗo miɗɗa oko giimi. 16 Warroŋ maaƴi ga addo lekka ɗa min aattoŋ ma deyekka daati e baŋ gu miɗi bala paate
         e baŋ pa ma baamiya ɗa ka Mellayi aleŋ Ezawu ma magikiti artanti ta bikirruwwi ma
         tiyaw kaytiŋ ka+. 17 Gaa suulayi, ga aŋkiɗe pe ta tirta ga gassiɗo baariko ta bikirruwwi min oko tatti.
         Malmiliya ma erco kulla gaa tatti poociɗe.18 Ku saapiyee ɗa katta, aleŋ giimi ku Isirayel, oko dambu ka Sinayi maa ga gimu gederra eesiti ma pitti, ma okkiti ta jalaŋ jalaŋ,
         o ma namtuwe zinam o ma zinkaayo ta dalaamata o ma ussu ma ay aleŋ birbitoora, 19 o hawwane ta buruujiti o hawwane ta ur̰uuti. Maa gu giimi ku Isirayel giyicca ur̰e
         taata guu beneyyiɗe goo ga Mella aɗaayo beneyya ɗa payya oko guta. 20 Gata pa beneyyiyoo min omma gaa: «Maa gaa eesiya dambu gu dawwiya ma dambee gu deeɗiya
         caŋ ga dee garaw kulla+.» Toɗɗo tee ta eesiti ɗa dambi taata pa, gu gederre ɗa gu hamallicca. 21 Latta maa gu elle kaaka, cimmiyoogu kellemco tee ta kaw namma ga Muusa beneyyiɗe gaa: «Naa gi kelemtu oome namma na azarɗo ta cim cim+.»22 A kuŋ soopa saapiyee katta oko dambu ka Siyon o geegarti Mella, gata ma ay Miltí hayaatanti. Geegar kaaka pa ay Zerizalem tee ta
         samaani were maa gu alpaŋgee alpaŋgee ku malaykatnigeyyo temekkee laalanti ma parhane yaata. 23 Kuŋ pa saapiti katta oko timmo tee ta bikirgeetee Mellayi. Guta pa gu semeeco kitipiyenta
         samaani. Ku saapiyee kulla katta oko Mellayi, gata ma caɗaayo parlane oko giimi paracco o ku saapiyo payya kulla katta oko giimi ma matakke o ma ɗayaŋ
         unti Mellayi. Oko guta ga Mella tattipiya maa ga aŋakkiyo. 24 Ku saapiyee katta oko Iisa gata ma kapakkay giimi ma Mella ma liŋgane ta marawta o ku saapiyo payya kulla katta oko baartee ku sekkenta ma beneyya ma beneyyi
         samaane ƴiila min oko beneyyi ka baartee Abel+.25 Kaaka pa ku warroŋ maaƴi, aɗoŋ pooca ɗa giyyiti oko gata ma beneyyatoŋ! Tippa katik
         ga Mella iyyiyoogu deyco oko giimi ku Isirayel iŋee kiɗaati guu poociɗe jobbiti. Ma
         poocico taata pa, gu paaweero ɗa min diiganti. A keeta soopa ga eyewwineegu paaɗe
         deytine min uwwa samaani. Kaaka pa, kee ribiliye kupo oko gata, ke gederra ɗa ta kaw
         ke paawiɗo. 26 Tippa gi ur̰uuti Mellayi yaagica kiɗa. A haŋka pa ga beneyyine beneyyi gaa: «Meene
         kaƴi payya na akkiya azira kulla samaane, ay kiɗa ɗa ka+.» 27 Beneyyi keeke pa maa goo: «ma meene kaƴi payya», garaa kadar gu lawwi ku kilgiyenta
         kooko akka yaaga o gu akka masila, ku maa gu asiɗo mara pe gu ma yagaa ɗa ka. 28 Ma kaaka pa ke leenee barkinti oko Mellayi asan ga bereene mulunne ma azarra ɗa ta kaw, o ke aabaddineega ma karaamane o ma ɓayaw aleŋ ma daanee, 29 asan ga Mella Miltine gata ay «okko ma egekka+».

Nunto maa ga Mella aŋka131 Gi ƴekko ta beenannitoŋ aleŋ seneeta addo warra ɗa. 2 Aɗikitini rawta ɗa joobo ta turi ma kataatoŋ asan ga ma liyaw aleŋ kaaka gu giimi
         daare joobe malaykatnigee o gu lekka ɗa kabarre. 3 Moyowwoŋgu seneetoŋ maa gu bamakke daŋayi aleŋ kuu ga kuŋ kulla gu bamakkitoŋ saa
         daŋayi ma guta o ku moyowwoŋgu maa gu leewayo miɗɗa aleŋ kuu ga kuŋ kulla gu leewatoŋ
         miɗɗa aleŋ tanco taata.4 Ga kulla kaƴi aɗe baamikiti sokko ta zeneyyo ma ka tirta. Ma sokokke, gi daate addo
         esekka ɗa miiɗi o ga miiɗi kulla addo deyekka ɗa renta, asan ga Mella caɗaayo parlane oko ma sokokke ɗa guu deyeɗɗo o oko ma sokokke guu deyeɗɗo renta. 5 Gi ƴekko ta guruzzi aɗitoŋ tarayya ɗa oko nuntitoŋ, innasoopa ga maa ku lekka kaaka
         maanatoŋ paaɗe asan ga Mella saa kulla beneyye gaa: «Na dowwam ɗa o na capakkam ɗa
         ta kaw+.» 6 Ay kaaka appe ke beneyɗo bala ɓayaw kee:«Mella Miltu, ay gata ma mogaano.Na ɓayakka ɗa ya maatiki, gimu appe leewaw ini me+?»7 Moyowwoŋgu samaane taattuweetoŋ ma taasitoŋga beneyti Mellayi o nuntico namma ya muuti
         baŋ gi maateŋ o ku dalakkoŋca amannico. 8 Iisa Masi pa nowotta gata ka, mooko o meente o ya diiman. 9 Aɗoŋ oyya ɗa gu giimi daɓallitoŋ gu cimmittoŋ min seeniti Mellayi ma giraaniŋgee pay
         pay ma wagee ɗa ma amannitoŋ. Ka samaane pa, ay maa gu galbigeetine gasaɗɗica gudirane
         ma gidaanuwti Mellayi. Aɗoŋ deyekka ɗa gudirane ma jobbo tee ta hukumnigee ma oyowwiy
         lawwi daare tiyaawi e baŋ gi toɗokkiy. Giimi ma jobokka hukumnigee aleŋ kotti goŋŋa
         pa, gasse ɗa ya maatiki.10 Keeta pa lekka were ka sooƴiti saɗikanti. Soƴoowee ku saɗikaŋgeyyo ku Yawudigeyyo ma lobokka oko Mellayi aatti girti pa, lekka ɗa botol maa gu aymicca saɗikane ma aaye were maa ke lekka. 11 A gata pa tattuwco soƴoowee ku saɗikaŋgeyyo ay gata ma ecekkay baarco gaaruwwi maa ga saɗakayya oko
         saamiyo ta zunubgeyyo, gaa kaatikkiko were ma duwenta oko Mellayi ka. A zeneeco gaaruwo soopa gu deeɗiy igga renta min bazzigeyyo. 12 Ay goŋŋa appe ga Iisa kulla gu diigiyyiya gaa maatiɗe renta min geegarri ku maa ga
         duwɗiy giimi oko Mellayi ka. Gata pa leyya keeke ma baartee oko gata saa. 13 Kaaka pa, ke oomine renta min bazzigeyyo ke kaatiyyee, o ke oyyine gu n̰ilinne aleŋ
         tanti. 14 A gata pa, ke lekka ɗa iŋee kiɗaati geegar ma nowotteene ta kaw, innasoopa ke deyekka
         geegar ma akka asa. 15 Ma butulti Iisa pa, ke berewwine saɗikaŋgee ku logawti Mellayi bala nambo. Guta pa
         ay kalaawi ku barkaŋgeyyo oko Mellayi o cipilo ta semeetee kadar ga ay gata ma ay
         Miltine. 16 Aɗoŋ rawatta ɗa liyaw ta samaane o gaayo ta zeneetoŋ asan gu kooko appe ay saɗikaŋgee
         ma daanee oko Mellayi.17 Geewoŋga ka taattuweetoŋ o ku oyowwoŋ ku joboɗɗiya kanco asan gu pakaratti aɗe goŋŋa
         diiman oko nuntitoŋ unti Mellayi o gu lekka kabarre kadar ga ma meene ga Mella akkiy
         inna oko lubbico. Goŋŋa gu gederra gu leeɗiya lubbico ma parhane. A kuu leyyo ɗa pa
         goŋŋa gu leewa lubbico ma zorontiyo o oko kuŋ kulla ga gayaatoŋ ɗa maatiki.18 Enewwinawga Mella. Na caɗawwica kadar gi mooyitu lekka ɗa loomane asan na aŋakke gi
         nuntitu ma gaartaw paracco alɗo samaane. 19 Maa na enaatoŋ payya ƴiila pa, ay ku enewɗinawga Mella ga oyyiyyaw na yookittoŋ koɗok
         sariptoŋ katta keeke aɗe.Inno oko Mellayi o salammo tee ta dessiti20 Mella ma ay Miltí aapiyati naɗiya min aacco giimi ku mattenta, Miltine kee Iisa ma
         deero maggu ka tatta kee ka tameyyo. Ma naɗawti Iisa taata pa, ga Mella garee kadar
         ga ma baartee Iisa ga oyyicca onno ta liŋgane ma gakamma ɗa ta kaw. 21 Ga Mella ma leyya keeke paratti biraatoŋ gudirane maa ku lewɗiy garrarri paracco ku
         samaane maa ga aŋka. Gata saa leeneegu galbigeetine ma Iisa Masi ke lewɗiya latta
         ma daanee. Gi darjane dee oko Iisa Masi diiman diiman! Amin.22 Seneeta, na enaatoŋ naa ku geewoŋgu ma sabur beneyyiŋgee kooko ma beraatoŋ gudirane,
         asan gi maktuptu teete ga beneyti maani ɗa pe ta kaw. 23 Leyyoŋ kabarre kadar ga sintine kee Timote gu cappiyee min daŋayi. Haŋka pa, gaa ase
         koɗokka, ni kataa sawa ni deeɗitoŋ ella. 24 Salammoŋgu taattuweetoŋ o gimtee Mellayi paracco. Seneeta ku kiɗa ta Itali pa kulla
         salammatoŋ. 25 Ga gidaanuwti Mellayi dee ma kuŋ parattoŋ.

Salammiti Zak11 Naa Zak, lawwiti Mellayi o ka Miltine kee Iisa Masi, na salammatoŋ ma maktup teete,
         kuŋ ballee ku orro o seera ma ay gimtee Mellayi ma tacalle kiɗa parattí+.Nuntoŋ talta aacco diigaŋgeyyo2 Seneetaw, kuu gasse gaari pay pay ku raɗɗa ma cokokkatoŋ, ku parhinoŋ ta tirta, 3 asan ku lekka kabarre kadar ga kuu nunte ma amannitoŋ talta aacco diigaŋgeyyo, gi
         amannitoŋ taata esekkatoŋ baatiynuwe. 4 Baatiynuwe pa, ku lubbikinii. Goŋŋa ku deewa giimi ku niyyenta, ma lekka ɗa er̰n̰e,
         o ga lekka ɗa ya maatiki ma koyaatoŋ.Ay Mella ma beraaca ibino ta gaaro5 Gaa kaƴi min aattoŋ gi ibino ta gaaro koyowwikiki, ga innica min oko Mellayi, gaa
         Mella asiyyeeca bira. Gata pa beraaca oko giimi paracco bala bammiti seera seera o
         bala gaari. 6 Innasoopa ga innica ma amanno oko Mellayi, bala bammiti, asan ga gimu ma bamakkaca
         seera seera saabayye aleŋ lokkomco ammi ku baharriti maa ga ussu cepella ga azaɗɗiy
         iŋee o iŋee. 7 Gimu aleŋ kaaka, gaa inne kulla, ga aɗica gaga ɗa galbanti gaa ga gasakka maatiki
         min oko Mella Miltine, 8 asan gi galbanti eddenta o gaartee paracco bammenta seera seera.Sin ka koyyenta o ma ay ayaawa9 Ga sin ka koyyenta parhinu oko cipilti maa ga Mella cepelɗiya, 10 o sin ka ayaawa pa kulla ga parhinu oko koyyo maa ga Mella koyyiyya, asan ga ayaawa
         domokka ɗa, aleŋ buuyumu ka tappa ta kayni. 11 Gii paato uwwe, gii deeɗe gazanta ɓew, gi egekkaca tappa gaa buuyumtí suubiɗo. Gaa
         samanti masilɗo. Ay goŋŋa appe ga ayaawa kulla asiɗo maata aacco lubaakitee.Gederratini oko sekelkilti12 Baarikenta ay gimu ma nowotte talta aacco diigaŋgee ma cokokkaca amanniti, asan gaa
         nuntiko talta, ga akkica gassa haggane ta nosorriti ma ay tee ta hayaatane ma gakamma
         ɗa ta kaw maa ga Mella beneyyikikiti gaa ga akkiyooca bira oko giimi ma ƴekka.13 Gaa gimu gasse sekelkilo, ga addo lee ɗa gaa ga Mella ma sekelkiliya, asan ga lekka
         ɗa ma sekelkella Mella, o gata kulla sekelkella ɗa gimu. 14 Innasoopa ga kulla gimu aɗe sekelkilenta ma aŋkiti ta gaari ku miɗɗa ma daɓallaa o
         ma jotokkaa. 15 Gaa oyye ga jobbicca sekelkilo, gi gita pa, eterra zunubgee. Guu zunubgee maaɗe pa,
         gu eterra muutu.16 Aɗoŋ dee ɗa daɓallenta, seneetaw ku ƴekkenta: 17 Lawwi ku birenta, o gu samaane ta kaw, beraa min uwwa samaani, min Mellayi, gata ma
         ay Tattine o ga kilgiyca bahaarane: paato o kooyo o kalli. Gata pa ay Mella ma magakka
         ɗa aleŋ keleemo ma parakka. 18 A gata pa, ay ma aŋko tanti ga birinne hayaatane ta marawta ma beneyti ma ay seene,
         ku maa ga kee ma dowwiy galbigeetine oko Iisa Masi deeɗo ka omma oko kilgane ta marawta,
         aleŋ ronti lawiiniti ma neewa omma.Beneyti Mellayi ay ka giyyiti ɗa ka19 Seneetaw ku ƴekkenta gagoŋga kayyeetoŋ beneyyi keeke: Ga kulla kaƴi aɗe gi diiti dee
         acapta giyyiti gaaro, o ga biiti soopa dee suura beneyyi, o ga addo boŋossa ɗa koɗok.
         20 A gata pa, gaa gimu boŋse ga leewa ɗa ka ɗayaŋ unti Mellayi. 21 Ay ɗakko appe naa ku uttinee maaƴi oko ka miɗɗa ma negekkatoŋ ma aaye galbigeetoŋ,
         kuu oyyiyya ma galbane ta detta beneyyi maa ga Mella atakkitoŋ galbigeetoŋ asan ga
         beneyyi kaaka gederra ga najjiyittoŋ.22 Aɗoŋga geewa ɗa goŋŋakite ka beneyti Mellayi, lobokkikinii. Goneka kee ku daɓalla
         zeneetoŋ. 23 Gimu ma geewaa beneyti Mellayi, gaa alɗiki lobokka ɗa, ay aleŋ gimu ma ellaa wigisanti
         amsawwapati baŋ ga maateŋ. 24 Gaa elliyya pa, gaa ƴiiliɗe, gaa rawtiɗo saa koɗok baŋ ga wigisanti maateŋ. 25 A gimu soopa ma garakayyay o ga moyaa ka aacco hukumnigeetee Mellayi, nowotte ga bakamɗiya
         talta beneyti Mellayi. Geewaa beneyyi o ga rawattikiki ɗa, innasoo ga lobokkiki. Gata
         kaaka akka dee baarikenta oko latta paratti ma ga leewa asan gi hukumniti Mellayi
         samaane ta kaw o gi beraa gasso ta kayaati.26 Gaa gimu leelo gaa ga aabadde o ga gederree ɗa oko liitti, ga gata kaaka daɓalla ziiti
         ka, o gi ibaadati taata gayee ɗa maatiki. 27 Ibaada ta tirta ma lekka ɗa er̰n̰e unti Mella Baaba ay teete: liyaw ta samaane aacco
         diigaŋgeyyo oko ooreyyo o oko daati maa gu miɗicco matakke, o warro maaƴi min oko
         gaari ku dunuuniti ma negekkatoŋ.

Aɗoŋ aparra ɗa giimi21 Seneetaw, mileŋ ku dowwiy galbigeetoŋ oko Miltine kee Iisa Masi ma unenta ma darjane,
         ku aɗoŋgu aparra ɗa giimi. 2 Iccoŋ ƴa masal aleŋ kuu ku temekke, gaa gimu kaƴi ayaawa asiɗe un̰n̰a aattoŋ. Gata
         pa esekke kaɗiŋgee samaane o kaatumne ka dahamni pitti. Gaa kaƴi pa kulla ma saamo
         o gu kaɗiŋgeetee miɗɗa o gu errenta asiɗe un̰n̰a. 3 Ku jobaa ma karaamane gimu ma esekke kaɗiŋgee ku samaane. Kuu beneyyiyyee kuu: «Asu
         ki asiɗo nunta iŋee oko were ka taattuweyyo.» Ka saamo pa, ku leewee kuu: «Kii keeke,
         saapu maaƴi, addo warra gonek», e baŋ pa kuu: «Nuntu iŋaa kiɗaati.» 4 A kuu leewa goŋŋa, ku apire ɗa paaɗe beenannitoŋ e, o ku deero ɗa paaɗe giimi ma caɗaa
         parlane ma mooyo ta miɗɗa e?5 Giyyoŋ seneetaw ku ƴekkenta, Mella aparriy giimi ku saamo ku dunuune teete ku maa
         gu deeɗo ayaawee ma gaari ku amanniti, o gu gassicca mulunne maa ga beneyyikiti gaa ga beraayooca oko giimi ma ƴekkaa. 6 Kunta pa bakammiki ɗa gimu ka saamo. Iŋee pa gu ayaawee ay guta ɗa aɗe ma zolmoyyitoŋ
         o gu katawkitoŋ unco giimi ma caɗaa parlane e? 7 Ay guta ɗa aɗe kulla ma n̰elekkay seme ku samaane ku Iisa Masi maa ga kuŋ ay gimtee
         e?8 Ay seene appe, kuu timmiyca hukumne ta mulunniti Mellayi aleŋ maa gi Kitamniti Mellayi beneyye gee: «Ƴekkiya giicum aleŋ maa ki ƴekkiyya ziicum+», goŋŋa ku leewa samaane. 9 A innasoopa kuu aparray giimi, ku leewa zunubgee. Kaaka pa gu hukumnigeetee Mellayi
         bagaatoŋ asan ku kaawiy. 10 A gata pa, gaa gimu jobbiy hukumnigeetee Mellayi paracco, gii kaƴi ka ga alɗica jobba
         ɗa, ga ay kaatiyne oko hukumnigeetee Mellayi paracco. 11 A gata pa, Mella beneyye gaa: «Ga miiɗi addo un̰n̰a ɗa oko daatti giiti o daate pa
         kulla gi addo issa ɗa mittí gattí+», o ga beneyye kulla gaa: «Addo dee ɗa gimu ma aaniyo+.» A kii un̰n̰e ɗa oko daatti gimi, e baŋ pa ka isse ɗa mittí daatti, kii aaniyɗe
         ki deeɗe gimu, ki kaawiy paaɗe hukumnigeetee Mellayi. 12 Kaaka pa, ga oko beneyyiŋgeetoŋ paracco maa ku beneyya o gaartoŋ maa ku leewa, ku
         leewoŋgu aleŋ giimi maa gi hukumne ma beraa gasso ta kayyeyyo akkiyoo caaɗa parlane.
         13 A gata pa, meene ta parlanti taata, ga Mella kawayyee ɗa oko gimu ma kawiyyoo ɗa oko
         gittee. A gimu ma kawiye pa, ɓayakka ɗa meene ta parlanti.Amanno o liyaw ta gaari ku samaane14 Seneetaw, gayawwiyee pe ini me oko gimi ga beneyɗo gaa: «Na amanne», o ga leewa ɗa
         gaari ku samaane ma garaaca amanniti. Amanno aleŋ taata najjayya aɗɗe? 15 Iccoŋ ƴa masal. Guu giimi min aattoŋ lekka ɗa kaɗiŋgee o gu lekka ɗa lawwi ku tiyaawi
         ma ayay kulla meene, 16 gi gayee pe ini me, ga kaƴi min aattoŋ beneyyiyo gaa: «Aɗoŋ ma aapiya, aɗoŋ ku deeɗo
         gassa kaɗiŋgee ku issiɗo o tiyaw ku ayyiɗo», o ga gata pa biryoo ɗa? 17 Ay goŋŋa appe gi amanno gii lekka ɗa gaari ku samaane gi marakke aleŋ latta ka maatenta.18 A innasoo, gaa gimu kaƴi beneyye gaa: «Gimu keeke amanne, katik pa leewa gaari ku
         samaane.» Ga naa pa yokee naa: «Gaarawca ƴa amannicum taata maa ki lekka bala liyaw
         tee ta gaari ku samaane. Gaa naata pa ma garrarritaw ku samaane na gaariyyamca amannitu.
         19 Ki amanne kadar ga Mella kaƴi ka. Samaane! Awaaradgee kulla amanne kadar ga Mella
         kaƴi ka, guu azarɗo min ɓayaawi.» 20 Kii keeke ay gimu ma ibina ɗa maatiki. Ki aŋka aɗɗe na gaariyyam ki ibinɗo kadar gi
         amanno bala liyaw ta gaari ku samaane gayee ɗa maatiki? 21 Tattine kee Biraayim ga Mella leeki gimu ɗayaŋ ma gaartee ku samaane maa ga leelo, wikinne maa ga biriyya
         saɗikane runti kee Isaaka were ka sooƴiti saɗikaŋgeyyo. 22 Amanniti o gaartee ku samaane kii ella gu lobokka sawa. Gaa ma gaartee ku samaane
         gi amanniti deeɗe ɗoocenta ɗamal. 23 Ay goŋŋa appe ga beneyti Kitamniti Mellayi asiɗe butulti. Gita pa beneyye gee: «Biraayim duwca galbanti oko Mellayi, ay ɗakko
         appe ga Mella leeɗiki gimu ka ɗayaŋ+» o ga jooriya gaa ga lanjinti+. 24 Haŋka pa, ku elleero saa pe kadar ga gimu ga Mella lewki ɗayaŋ ma gaartee ku samaane
         maa ga leewa, ay ma amanno kayti ɗa ka. 25 Ay ma goŋŋa appe kulla gi Rahab ma ay suɓaana ibinenta, ga Mella leeɗikiti gima ɗayaŋ ma gaarti ku samaane maa gi
         leelo. Gaarti ku samaane maa gi leelo pa, ay maa gi joobiɗiy palaynigeeco Isirayelitnigeyyo+, gii gaayiɗiy gu ommiɗe ma botol kaƴi gu paawiɗe. 26 A gata pa, zii bala ruuhane ga maatenta. Ay goŋŋa appe, amanno kulla bala gaari ku
         samaane gi maraɗɗe aleŋ latta kee ka maatenta.

Gudirane ta liiddi31 Seneetaw, aɗoŋ dee ɗa maani ku aŋkiɗo ku deeɗo garaawee ku beneyti Mellayi. Ku lekka
         kabarre kadar ga nii ma garaa beneyti Mellayi gi parlantini akka dee suura ƴiila min oko giimi ku maani. 2 Ay seene, ga parattine ke negekka ma garrarri pay pay. Gaa gimu negekka ɗa ta kaw
         ma beneyyiŋgeetee, ga gata kaaka niyyenta ta tirta, o ga gederriti oko nuntiti parattí.3 A boor̰aw pa, ke esekke lijamne biiti ku maa ga jobbinne. Goŋŋa ke gederra ke kaatikkiki
         were maa ke aŋka. 4 Iccine ƴa masaltí markabati, caŋ gi yaata gee me kulla, ga maa gaa ussu ka maani katawkiti,
         ga pitaakatí okokkaca were ma ga aŋka ma ettu ka rootta ka ɓeterter. 5 A gata pa, liit kulla goŋŋa appe. Gata ay latta rootta ka, ma aaye zii, innasoopa
         gaa alɗo pe latta ma beneyya kadar ga gederra ga leeɗo gaari ma kakee. Na gayaatoŋ
         payya, obile rommata ka, gii iggiɗo pe were baramta ma unenta ma ettee. 6 A liit kulla ay aleŋ okko. Gata lekkiy gaari paracco ku ɗayaŋ ɗa. Gata pa aaye zii
         o ga redekka zii paratti ma gaari ku miɗɗa. Gata osaaca hayaatantine parattí. Gudiranti
         ta oositi taata pa asaa min okko ma batakka ɗa ta kaw.7 Gimu gederrayo oko gaaruwi paracco ma tan̰aa o ma zekaa, o gaaruwi ma soysoyya o ma
         aaye aacco ammo. Paracco ga gederriyo paaɗe. 8 A liit soopa lekka ɗa gimu ma gederree. Gata ay latta ka miɗɗa ma nowotta ɗa ƴalak
         o ga unenta ma sammane ma deewa. 9 Ay ma gata ke logoɗɗiya Mella ma ay Miltine o ga Tattine, o ga ma gata ka payya ke
         bolowɗo giimi ma ga Mella kelgeyye ma sabaaniti. 10 Min oko bii gata ka, gi okomma gi logaw o boolo. Seneetaw, aŋka ɗa ga deeɗo goŋŋakite.
         11 A gata pa, lekka aɗɗe iɗe ta ammo gita ka ma sorotta ammi ku daana o ku balatta? 12 Seneetaw, boo weewa aɗɗe eene, o mor̰mor̰oskee weewa aɗɗe boo? Iɗe gita ka ma sorotta
         ammi ku balatta, sorotta ɗa ammi ku daana.Ibino ta gaaro ma asaa min Mellayi13 Gaa lekka gimu min aattoŋ ma ibina gaari o gi kayaati ecekka, ga gaarica ibinti ta
         gaaro ma gaartee ku samaane maa ga leewa ma dettuwe o ma ibino ta gaaro. 14 A guu galbigeetoŋ soopa raɗakkatoŋ oko lekkico gittoŋ o gu unenta ma aŋko ta ƴiilico
         gittoŋ, ku aɗoŋ koolipa ɗa kuu ku ibina gaari. Goŋŋa ku magakkaca seene ma borooli.
         15 A ibino ta gaaro taata pa asaa ɗa min samaani, innasoopa gi ay min dunuuniti ka. Gita
         pa okomma min mooyico giimo ka, o min Seetanni. 16 A gata pa, wikinne maa guu galbigeeco giimo raɗakkiyo ma lekkico gicco, o gu lekka
         aŋko ta ƴiilico gicco, ga iŋaa, lekka kulla liyaw ta alala o gaari paracco ku miɗɗa.
         17 A gimu soopa ma lekkica ibino ta gaaro taata ma asaa min samaani, gata kaaka purta,
         o ga tacay giimi, o ga detta, o gu gaartee talta ɗa. Gata unenta ma kawiyo o ma liyaw
         ta gaari ku samaane, o ga aparra ɗa giimi, o ga beneyya ɗa ma biiti ka, ka galbanti
         pa kayti. 18 Giimi ma tacaa giimi wikirco maa gu alɗo kaaka lowokka aapiya. Maa gu gasakka pa min
         koccico ay nunto ta ɗayaŋ unti Mellayi.

Gimu ma ƴekka daanuwe ka dunuuniti ɗakattaa Mella41 Booka o kalaatane beenannitoŋ asaa min taŋaa? Guta asaa min oko aŋkitoŋ ta daanuwwi
         oko kuŋ ka, ma bokaa galbigeetoŋ. 2 Ku aŋka maatiki kuu alɗiya gasakka ɗa, ay kaaka appe ku un̰n̰iɗo diyaawi. Ku ezerre
         zeneetoŋ o ku gederra ɗa ku gassiyya maa ku aŋka, ay ɗakko appe ku kaltayɗo o ku bokaa.
         Maa ku aŋka ku gasakkaa ɗa asan ku enaa ɗa Mella. 3 Kuu enaa kulla maatiki, ku gasakkaa ɗa, asan gi innitoŋ miɗɗa ka, ku aŋka maatiki
         maa ku negekka oko latta ma daanatoŋ oko kuŋ ka.4 Kuŋ ay giimi ma jobokka ɗa ka Mellayi. Ku lekka ɗa kabarre kadar ga gimu ma deyekka
         daanuwe ka dunuuniti ɗakattaa Mella e? Gaa gimu aŋka ga deeɗo lanjintí dunuuniti,
         ga Mella pa ɗakattaa. 5 Aɗoŋ lee ɗa kuu ga beneyyi ma aaye Kitamniti Mellayi ma beneyye gaa: «Mella ƴekkaca Ruuhanti maa ga berewwine o ga aŋka ɗa ma danawwa» ay liyaw gonek ka. 6 A gidaanuwti Mellayi soopa maa ga leene ƴiila ta kaw, asan gi Kitamniti Mellayi beneyye
         kulla gee: «Mella pocay giimi ma cepelliy kayyeeco o ma leewiy zeneeco rootta pa ga
         laayooga gidaanuwti+.» 7 Oyyoŋ ku joboɗɗiya ka Mellayi, ka Seetanni pa ku poocoŋga. Goŋŋa ga gaɗakka arro min aattoŋ. 8 Sappine katta oko Mellayi goŋŋa ga gata kulla sapaatoŋ+. Apiloŋgu pittoŋ min gaari ku miɗɗa, ga kuŋ ma leewa zunubgee o ku apiloŋgu galbigeetoŋ
         ta wac wac min gaari ku miɗɗa, maa gu deeɗo purta, ga kuŋ maa gu galbigeetoŋ eddenta.
         9 Ledemmaniyo oko zunubgeetoŋ, zorontiyoŋ o ku ercoŋ. Magoŋca gellitoŋ ma erco, o parhantoŋ
         ma zorontiyo. 10 Leyyoŋgu zeneetoŋ rootta unti Mella Miltine, gaa gata pa cipilittoŋ.Aɗe caaɗa ɗa parlane oko giicum11 Seneeta, aɗoŋ beneyya ɗa miɗɗa beenannitoŋ. Ma beneyya miɗɗa oko giiti e baŋ ga caɗee
         parlane, ga gata kaaka beneyye miɗɗa o ga caaɗiyo parlane oko hukumnigeetee Mellayi. A gata
         pa, kii caaɗiyo parlane oko hukumnigeyyo, ki deero pe caɗaawaco ka parlanti, ki deero
         ɗa payya jobookaco. 12 A gata pa, ay Mella kayti ka ay Milco hukumnigeyyo o ga Miltí parlanti. Gata kayti
         ka gederra ga najjiyɗiy o ga misilɗiy giimi. A kii pa ma caɗaa parlane oko giicum,
         ki leewe pe kii ki ay we?Aɗoŋgu cepella ɗa kayyeetoŋ13 A haŋka pa, ku giyyino samaane ga kuŋ ma beneyya kuu: «Meente e baŋ pa sokkoŋ ni kataa
         geegar kaƴi ni deeɗo nunta ƴila, nii deeɗo lee sunne, nii gassiɗo gurus.» 14 Ku ibina ɗa latta ma asaatoŋ sokkoŋ baŋ gi nuntitoŋ deewa gee me, asan ku ay aleŋ
         holoobiya ma okomma gii masilɗo. 15 A gata pa, ampane kee ku beneyya kuu: «Gaa Mella Miltine aŋka, ke nowotta ke leeɗiya
         keeke e baŋ ga kaaka.» 16 A haŋka soopa, oko lattaatoŋ paratti maa ku leewa, gi satiliyo o koolipo ku duwiy
         omma min Mellayi. Satiliyo aleŋ taata pa miɗɗa ka. 17 Ay goŋŋa appe, gaa gimu ibinya ka samaane, gaa alɗiya leewa ɗa, ga gata kaaka un̰n̰e
         zunubgeyyo.

Iyyo ta deyco ayaaweyyo51 Haŋka pa ga kuŋ ma ay ayaawee giyyino. Ercoŋ o ku korliloŋ oko ka miɗɗa ma akkitoŋ
         asa. 2 Ayaawuwtoŋ ɗupenta o kaɗiŋgeetoŋ ga mecemece ar̰awwiy. 3 Dahamnitoŋ o gurustoŋ ga dettuwe niŋgiy. Gaa dettuwco kaaka asitoŋ gaara kadar ku
         dummiyya oko kuŋ ka, ku biryoo ɗa oko gittoŋ. Gaa asittoŋ ayma aleŋ okko. Meeni ku
         dessití dunuuniti aaye paaɗe, gaa kunta pa dommoyɗe ayaawi. 4 Elloŋ ƴa, hagganco oko giimi ma seɗɗitoŋgu gannatoŋ ku pilkiyooca ɗa, guu erecɗo.
         Gii ercico taata sarɗe oko Mella Miltine, Miltí gudiranti. 5 Iŋee kiɗaati ku nunte daanati o ku teewica. Kuu niiriɗe aleŋ gaaruwi maa gu rabbayye
         daɓisiyti. 6 Giimi maa gu aɗicco aaƴinta, ku caaɗiyo parlane o ku deyyiy. Guta pa leetoŋ ɗa ya keker.Soɓorroŋ, Miltine kee Iisa asaa7 Seneeta, iccoŋ sabur namma ga Miltine kee Iisa asiɗo. Elloŋga ƴa gawaana baŋ ga soɓorra
         gaa me. Gata ocokka ma sabur gi kiɗa neeɗiy samaane lawti, min ammi ku diiliti namma
         ya ku dessiti. 8 A kuŋ pa kulla, iccoŋ sabur o ku asarroŋgu galbigeetoŋ asan gi asawti Miltine kee
         Iisa katta. 9 Seneeta, aɗoŋ erecca ɗa beenannitoŋ ku maa ga Mella alɗitoŋ caaɗa ɗa parlane. Miltí parlanti pa katta paaɗe asaawi, aaye biití burgutti. 10 Seneeta, sabur ta diigaŋgeeco nabiinigeyyo, deetoŋ botol ka jobbiti. Gata pa ay guta ma beneyye ma semeete Mella Miltine. 11 Guta kotti, ke beneyya kee gu baarikenta appe mileŋ gu ay baatiynigee oko kee ka Mella
         Miltine. Ku giyyikiko aɗe gaartee Ayuub ma nunte talta diigaŋgeyyo o ku ibinya maa
         ga Mella Miltine biryee dessiti+, asan ga Mella ella saamuwtine o ga kawayyeene.12 Seneetaw, ma ƴiila pa, ku aɗoŋ halpayya ɗa, bala ga ma samaane, o bala ga ma kiɗa
         o bala ga ma lawwi daare. Kuu oyaa ɗe ku oyyoŋ, o kuu pocaa pa kulla ku poocoŋ, ku
         maa ga Mella alɗitoŋ caaɗa ɗa parlane.Inno oko Mellayi ma amanno lekka gudirane13 Gaa kaƴi min aattoŋ deegeyye, ga innu Mella. A gaa kaƴi min aattoŋ parhanne, ga logokkiya
         Mella ma riyaawiŋgee. 14 Gaa kaƴi min aattoŋ parayya ga kolliy ajaawaŋgeeco giimi ma temekka saananti Iisa
         Masi, gu asiyyee kalla sewen kayaati, guu inniyyee Mella ma semeetee Miltine kee Iisa.
         15 Inno ma amanno pa, rayyaddaa ma parayya. Mella Miltine cepellaa uwwa, o gaa leewe
         zunubgee, ga saamayyeegu. 16 Ay ɗakko appe, naa ku beneyyoŋgu zunubgeetoŋ o ku enewwoŋga Mella beenannitoŋ maa
         ku rayyidiɗo. Inniti gimu ka ɗayaŋ unti Mellayi pa, lekka gudirane ta tirta. 17 Eliyas pa, ay gimu aleŋ kee aɗe. Gata inniya Mella bala nambo maa gu ammi alɗo n̰aawa ɗa.
         Guu ammi alɗe n̰aawa ɗa kiɗaati ƴilaakee subba o koyyee bizgiƴi. 18 Gaa inniyya payya Mella. Guu ammi n̰aawiɗe, gii lawiine waciɗe kiɗaati, gii weeɗe+.19 Seneetaw, gaa kaƴi min aattoŋ paale min botol ka seeniti, gaa giitoŋ kaƴi yookiyya,
         20 ku ibinoŋ kadar ga giitoŋ ma yookiya gimu ma leewa zunubgee min oko botol maa ga masalɗe
         najjayeeca hayaatanti min muuti. Guu zunubgee maani deeɗo saamiyenta.

Salammiti Piyer11 Naa Piyer, n̰amaakati Iisa Masi salammatoŋ. Maktup teete pa, na ketepeyyatoŋca oko kuŋ maa ga Mella aparre,
         kuŋ ma tacalle kiɗa ta Ponte o ta Galasi o ta Kapados o ta Aazi o ta Bitini, kuu alɗo iŋaa kiɗaayee kotti turi ka. 2 Kuŋ ga Mella Baaba aparritoŋ aleŋ maa ga aŋakke min omma liyawti. Gii Ruuhanti duwittoŋ ku nuntiɗo oko gata ka, ku maa ku jobbiyya kee ka Iisa Masi o ku maa gu
         baartee deeɗitoŋ sekkenta ku deeɗo samaane unti Mellayi.Ga Mella leetoŋ ta ƴiila gidaanuwe o ga biraatoŋ ta ƴiila aapiya.Logaw oko Mellayi3 Logokkineega Mella Tatti Miltine kee Iisa Masi, asan ga kawiyne maani, gaa weeɗine
         wiyaw ta marawta ma naɗawti Iisa Masi min aacco giimi ku mattenta. Ay kaaka appe ke
         ocoɗɗe ucaw dandal 4 kadar ga Mella akkine bira haggane ma nagakka ɗa o gi lekka ɗa er̰n̰e o ga samantí
         masalla ɗa ta kaw. Gita pa ga dowwitoŋca gonek samaani. 5 Gata tarakkatoŋ ma gudiranti, o ma botol ka amannitoŋ oko gata ku maa ku gassiɗo najjiyo.
         Najjiyo taata pa, ga akkica gaara wikinne ka dessití dunuuniti.6 Parhinoŋ pe oko keeke aɗe caŋ ku deegeyye kulla haŋka oko wikinne ka paalta keeke,
         ma garrarri pay pay ma cokokkaca amannitoŋ. 7 Gaari kooko pa asaatoŋ ku maa gu cokkicca gudirantí amannitoŋ oko Mellayi baŋ gi talta
         aɗɗe. Dahamne, lekka meenti maa ga asiɗo masila, a innasoo, gu giimi taɓallaa okkati
         ku maa gu elliyya baŋ ga ay horre aɗɗe. Keeke pa sawa ka ma amannitoŋ. Gita samaane
         ƴiila min dahamni, a innasoo, gi gita pa kulla cokkenta. Gii talta pa, ga meene maa
         ga Iisa Masi asiɗo gaara ziiti, ku gasakka logaw o darjane o karmiyo. 8 Kuŋ elliya ɗa Iisa, gaa ma kaaka aɗe pa, ku ƴekkiyya. Ya haŋka ku elelliya ɗa missa,
         a innasoo ku dowwiy galbigeetoŋ oko gata. Ay ɗakko appe ku parhanɗe parhino ma yaata
         ta kaw maa ga gimu gederra ɗa gemmití, 9 asan gi najjiyo gita ma ay latta maa ku deyekke kuu dowɗiy galbigeetoŋ oko Iisa, ku
         gasakkaca paaɗe.10 Tippa, gu nabiinigee taase baŋ ga Mella akkitoŋga gaara gaa me gidaanuwti. Guu diyyiɗe o gu elleero samaane
         ku maa gu ibiniyya botol maa ga Mella asiɗiy najjiya giimi. 11 Ruuhanti Masi pa, mileŋ gi aaye galbigeeco, gi garawwiyoogu saa min omma diigaŋgee
         maa ga Masi, gata maa ga Mella aparre, akka aawa, gii darjane pa jobbiɗo ka pe. Nabiinigee
         kotti pa elleero samaane ku maa gu ibinɗo baŋ gu gaari kotti asaa ya minke o baŋ gu
         deewa goo me. 12 Gaa Mella soopa gaariyyoo kadar gu guta ɗa ma akkiy ella gaari kooko, innasoo, ga
         kuŋ ma akkiy ella. Haŋka pa gu giimi ma tasaaca kabarre ta daana gaaritoŋgu paaɗe gaari kooko. Guta pa beneyyitoŋ ma Ruuhanti Mellayi maa ga n̰aamiyo min samaani, o malaykatnigee saa kulla aŋakke ta tirta teete ibinco oko gaari kooko.Nunto ma daanee oko Mellayi13 Mella pa hassallitoŋca najjiyo, ay ɗakko appe naa ku nuntoŋ nadiraŋgee o ku gederraniyo
         oko galbigeetoŋ o ku ucoŋga ta tirta teete gidaanuwe maa ga Mella akkitoŋ lee, meene
         maa ga Iisa Masi asiɗo gaara ziiti. 14 Jobokkoŋga ka Mellayi aleŋ miici ma jobokkiya ka tacco. Aɗoŋ jobokka ɗa gaari ku miɗɗa
         ku tippa maa gu galbigeetoŋ ka aŋka wikinne maa ku alɗiya ebenna ɗa missa Mella. 15 Mella, gata ma kollitoŋ ku deeɗe gimtee, gata salan̰, lekka ɗa ta kaw ka miɗɗa. Kaaka
         pa, ga kuŋ kulla nuntoŋ nunto ta salan̰ bala liyaw ta gaari ku miɗɗa. 16 A gita pa Kitamniti Mellayi beneyye gee: «Deyyoŋ giimi ku salan̰ asan ga naa Mella salan̰ bala er̰n̰e+.»17 Wikinne maa kuu enaa Mella, ku kolaa kuu ga Tattoŋ, gata ma caɗaa parlane bala apiro. Kulla kaƴi aɗe, ga caɗee parlane ma gaartee maa ga leewe. Kaaka pa, ga
         wikinnitoŋ ka paalta keeke ma marakkitoŋ dunuuniti, ku gaaroŋ kadar ku ɓayakka Mella.
         18 A gata pa kuŋ, lekka kabarre kadar ga Iisa Masi cimmitoŋ min oko nunto ta aadaŋgee
         ma gayee ɗa maatiki maa gu kookuweetoŋ gaaritoŋ. Haggane maa ga pilke ga cimmitoŋ
         pa ay lawwi ɗa ma nagakka aleŋ dahamne e baŋ pa poddane, 19 innasoopa gu ay baartee, guta ku kaali maa ga biriy saɗikane aleŋ ku tamaw ma lekka
         ɗa ya ɗiimo o ya murunda. 20 Gata pa, ay Mella aɗe ma aparriya oko keeke omma min maa ga alɗica kelgeyya ɗa missa
         dunuune. Haŋka pa, ga oko wikinne ka dessiti keeke, ga gaarineega saa ta wacac saanantoŋ.
         21 Ay ma Masi appe ku dowɗiy galbigeetoŋ oko Mellayi, gata ma naɗiya min aacco giimi
         ku mattenta o ga biryee kulla darjane. Ay goŋŋa appe, ku dowɗiy galbigeetoŋ oko Mellayi
         o ku ocoɗɗo maa ga akkitoŋ bira.22 Kuŋ jobokkaca seene, ay goŋŋa appe ku apilɗiy paaɗe ta wac wac galbigeetoŋ min oko
         gaari ku miɗɗa ku maa ku ƴekkiɗiy seneetoŋ ma galbigeetoŋ, ay ma beneetoŋ ɗa ka. Ƴekekkoŋ
         ta tirta teete beenannitoŋ ma galbigeetoŋ ku purta. 23 A gata pa kuŋ, wiyenta wiyaw ta marawta ma beneyti Mellayi. Beneyti pa ay hayaatane
         o ga masalla ɗa. Kuŋ, wiyenta ɗa min giimi ma matakka, innasoo ga kuŋ wiyenta ma beneyti
         Mellayi. Beneyti pa mataa ɗa ta kaw. 24 A gita pa Kitamniti Mellayi beneyye gee:«Giimi paracco ay aleŋ tappao samanco pa ay aleŋ buuyumtí.Tappa pa aƴaa o buuyumtí sobaa.25 A beneyti Mella Miltine soopa aaye diiman+.»Beneyti keeke pa ay kabarre ta daana, gita appe maa gu taasitoŋ.

21 Mileŋ ga Mella kollitoŋ ku deeɗe kuntee pa, ku cimmoŋga maaƴi ka miɗɗa paratti ma
         aaye galbigeetoŋ. Aɗoŋ daɓalla ɗa, aɗoŋ beneyya ɗa ma beneetoŋ ka, aɗoŋ aŋakka ɗa
         lawco gittoŋ, o ku aɗoŋ baan̰a ɗa gittoŋ. 2 Innasoopa, ku ƴekkoŋga beneyti Mellayi aleŋ miica ka rootta maa gu booti yaati daanee.
         Beneyyi kaaka pa ay aleŋ boo ku amsenta ɗa. Goŋŋa ku deewa niyyenta ma beneyti Mellayi,
         kuu gassicca najjiyo. 3 Ay seene, gi Kitamniti Mellayi beneyye gee: «Kuŋ aawica paaɗe daanati Mellayi+.»Iisa Masi ay dambu ka diiliti geewiti girti Mellayi4 Sappinee katta oko Miltine kee Iisa Masi, gata ma ay aleŋ dambu ka samaane ka geewiti
         giiri o ma lekka hayaatane. Giimi poociya maaƴi dambu kaaka, Mella soopa aparriya
         o ga ka samaane ta tirta unti. 5 A kuŋ pa kulla, ay aleŋ dambee ma lekka hayaatane. Ku deewa koo ku geewiti ger maa
         gi Ruuhanti Mellayi nowoɗɗo o ku deewa iŋaa soƴoowee ku saɗikaŋgeyyo maa ku lubbiyyee
         oko Mellayi ka. Saɗikaŋgee kotti pa, ay maa gi Ruuhanti Mellayi garaatoŋgu ku lewɗiy. Ay guta ma daanee oko Mellayi saananti Iisa Masi. 6 A gata pa aattí Kitamniti, ga Mella beneyye gaa: «Elloŋga, na apire dambu kee ka diiliti geewiti giiri o ga
         samaane ta tirta, naa gagiyya geegar ka Siyon. Gimu ma dowwica galbanti oko gata on̰aa ɗa ta kaw jaaliti+.»7 Oko kuŋ ma dowwiy galbigeetoŋ oko Iisa Masi, ga dambu kaaka ay ka samaane ta tirta.
         A ma dowwiy ɗa soopa, ga «dambu kaaka maa gu gekeewee uwwe maaƴi, ay gata appe ma
         deero dambu ka samaane kee ka diiliti geewiti giiri+», 8 o gi Kitamniti Mellayi beneyye were kaƴi payya gee: «Gata ay dambu ma baɗakkay giimi
         o ga bagakkay+.» Giimi kotti pa baɗakka asan gu pooce jobbiti beneyti Mellayi o ga oko keeke appe
         ga Mella gagaɗɗiy.9 A kuŋ soopa ay balle ta giimi maa ga aparre, o ku ay soƴoowee koo ku saɗikaŋgeetee
         Sultan ka tatta, o ku ay balle yaata ma duwenta oko Mellayi ka, o ku ay giimi ma ay
         kuntee. Gata kollitoŋ gaa cimmittoŋ min namtuwwi, gaa kaatikkitoŋ bahaaranti ma ɓelaa
         ta kaw gi ƴelewɗiy lawwi paracco. Gata pa, cimmitoŋ maa ku deeɗiy tasawwo gaartee
         ku samaane ta kaw maa ga leelo. 10 Tippa, ku ay gimtee Mellayi ɗa, a haŋka soopa, ku deero gimtee. Tippa, ga Mella kawayyitoŋ
         ɗa, a haŋka soopa ga kawayyitoŋ.Nuntoŋ ɗayaŋ aacco giimi ma aabadde ɗa Mella11 Seneetaw ku ƴekkenta, kuŋ ma ay turi ka dunuune teete o ku ay aleŋ giimi ma nowotte
         arro min kiɗaaco, na enaatoŋ maa ku dekerriɗo ku meeliɗo jobbiti oko kantoŋ ka. Aŋko
         ta jobbiti oko kantoŋ ka pa, bokaa ma galbigeetoŋ. 12 Gi nuntitoŋ dee samaane aacco giimi ma aabadde ɗa Mella. Goŋŋa caŋ gu beneyya miɗɗa
         ma gaartoŋ kulla goo ku leewa miɗɗa, gu akkiy ella gaartoŋ ku samaane maa ku leewa,
         guu asiyya loga Mella meene maa gaa ase asa. 13 Saananti Miltine ku oyyoŋ ku joboɗɗiya paratti ka taattuweetoŋ o kanti sultantoŋ ka
         tatta, gata maa gi mulunne ta yaata aaye pitti. 14 Jobboŋga kulla ka taattuwee maa ga sultan ka tatta dowwe gu deegeyɗiy giimi ma leewa
         miɗɗa, o ma leewa samaane pa, gu nabbassay. 15 A gata pa maa ga Mella aŋka, ay ku lewɗo gaari ku samaane. Goŋŋa, ku obokkayoogu beneeco
         giimi maa gu kayyeeco daanayo ɗa o gu ibina ɗa maatiki. 16 Leewoŋ aleŋ giimi ma gasakkiy kayyeeco, innasoo, gi gasso ta kayyeetoŋ taata aɗaatoŋ
         dee ɗa botol ku maa ku lewɗo gaari ku miɗɗa. Aɗoŋ rawta ɗa kadar ku ay lawweetee Mellayi.
         17 Giimi paracco ku karmayyoŋgu, o seneeta ma dowwiy galbigeeco oko Iisa Masi ku ƴekkoŋgu.
         Ɓayoŋ Mella, o ku karmiyoŋga sultan ka tatta.Lubbico lawweyyo18 Kuŋ ma ay lawwee, oyyoŋ ku joboɗɗiy melleetoŋ ma ɓayaw. Aɗoŋgu jobokka ɗa ma leewa
         samaane ka o gu detta, innasoo, ku jobokkoŋgu o ku ɓayakkaniyo kulla oko ma ay riƴaawee.
         19 A gata pa, kuu hamallay diigaŋgee maa gu deegeyɗitoŋ bala botol asan ku karmayyiya
         Mella, ku deewa baarikenta. 20 A gata pa, ay ini me maa ku gasakka kuu niŋge kuu hamallicca tammo? Ku gasakka ɗa
         maatiki. A kuu leelo soopa samaane, kuu hamallicca tammo, ga Mella baarakkatoŋ. 21 A gata pa, ay oko keeke appe ga Mella kolowɗitoŋ, asan ga Masi kulla diigiye oko kuŋ ku maa ga mirittoŋ botol ka jobbiti ku lewɗo aleŋ kanti.22 Gata Iisa Masi pa, leelo ɗa kaytiŋ zunubgeeo lekka ɗa beneyyi ka daɓaali ma oome kaytiŋ  min biiti+.23 Maa gu giimi n̰iliyya,ga yookiyooca ɗa n̰ilawco,o maa gu diigiyyiya, ga iyye ɗa biitiga beneyyiɗe gaa gu guta kulla akka diigiya,innasoo, ga duweega keeke paratti oko Mellayi,gata ma caɗaa parlane ma butultí.24 Iisa Masi pa icciy zunubgeetine ziiti,gaa maatikkiko kuruwayi,ku maa ga ma muutti kaaka saananco zunubgeetine,ke nuntiɗo nunto ta ɗayaŋ unti Mellayi.Kunta pa, gasse rayyido ma awaareetee.25 Tippa ku ay aleŋ tamee ku masilenta+, haŋka soopa ku yooke oko gata ma ay maggitoŋ o ga ay taraakatoŋ.

Wasaane ta nuntiti oko daato ma miɗicco31 A kuŋ daati pa kulla, oyyoŋ ku joboɗɗiya ka miɗittoŋ. Goŋŋa, caŋ gu miɗittoŋ daare
         pooce jobbiti beneyti Mellayi, ga ma nuntitoŋ pa, gu amanna bala beneyyiŋgeetoŋ, 2 asan gu ellaca nuntitoŋ tee ta purta o gi lekka karaamane. 3 Aɗoŋ deyekka ɗa samaani ka zeneetoŋ ma lawwi maa gu giimi elelɗitoŋ, aleŋ paaro ta
         kayyeyyo, o isso ta dahamni o isso ta kaɗiŋgee ku kaali. 4 Deyekkoŋ samaani ka ɗakko galbigeyyo ma asaa min dalulluwtoŋ o min dettuwtoŋ. Ay keeke
         appe ay samaani ma nagakka ɗa o ga daanee ta tirta oko Mellayi. 5 Daati ku tippa ma ay gimtee Mellayi o gu dowwiy galbigeeco oko gata, ga ay keeke appe
         ay samanco, asan gu oyaa gu joboɗɗiya ka miɗicco, 6 aleŋ ta Sarra daati Biraayim ma jobokkiya kanti, namma gi kolowɗiya gee: «Miltu.» A kuŋ pa kulla, kuu leewa aɗe
         goŋŋa samaane bala ɓayaw kaƴi, ku deewa ronti.7 A kuŋ miɗi pa kulla, oko nuntitoŋ ku baamikino daattoŋ caŋ gi gudiranco sawa ɗa kulla
         ma tantoŋ. Karmayyoŋgu, asan gi hayaatane maa ga Mella beraatoŋ ma gidaanuwti, ga
         beraayooca kulla oko guta. Kuu nowottikiko goŋŋa, gi innitoŋ kulla sarakkee oko Mellayi
         o ga geewaca.Nuntoŋ ku lewɗo gaari ku samaane8 Haŋka pa na enewwitoŋ parattoŋ naa gi mooyitoŋ dee kaƴi ka o gu diigaŋgeeco gittoŋ
         dee kuntoŋ, o ku ƴekekkoŋ beenannitoŋ aleŋ seneeta. Deewoŋ hanuŋgee o ku aɗoŋ cepella
         ɗa kayyeetoŋ. 9 Gaa gimu leetoŋ miɗɗa, ku anne yooka ɗa ma miɗɗa, o gaa gimu n̰ilitoŋ kulla, ku anne
         yooka ɗa ma n̰ilaw. Baarikoŋga soo, asan ga ay oko keeke appe ga Mella kolowɗitoŋ
         ku maa ga asittoŋ bira barkane. 10 A gita pa, Kitamniti Mellayi beneyye gee:Gaa gimu aŋka ga nunticca hayaatanti daanao ga nuntiɗiy meenitee ku omma daana,ga gederree oko biiti min oko beneyyiŋgee ku miɗɗao min daɓaali.11 Ga meelu liyaw ta gaari ku miɗɗa, gaa lewɗo soo samaane,o ga deyekkica aapiya ma giimi ma galbanti paratti.12 A gata pa, Mella gagakkica iɗiiti oko giimi ku ɗayaŋ untio diiti ga dowwica ga gewɗica innico.A giimi ma leewa miɗɗa soopa,ga merekkayo kupo+.13 Naata pa, beneyyatoŋ naa: Kuu sokokkiy zeneetoŋ ku lewɗo ka samaane, ga ay we ma leewatoŋ
         miɗɗa? 14 Caŋ ku deegeyye kulla saananco gaari ku ɗayaŋ maa ku leewa, ku baarikenta. Aɗaaniyo
         ɓaya ɗa ta wil o ku aɗoŋ rawruwa ɗa. 15 Innasoopa, ga ma galbigeetoŋ ku un̰n̰oŋga Masi kayti kaa, gata ma ay Miltoŋ. Guu giimi enaatoŋ goo ku garawwaniyooga latta maa ku
         ocokke min oko Iisa Masi, ku nuntoŋ aɗe goŋŋa nadiraŋgee maa ku gederɗo ku yokowɗiyo
         beneyyiŋgee. 16 Keeke pa ku leyyoŋga ma beneyyi ka detta ka o ma karaamane. Gi mooyitoŋ ma passalla
         ka samaane o ka miɗɗa aɗitoŋ luumiya ɗa. Ma goŋŋa, gu giimi ma beneyya miɗɗa ma gaari
         ku nuntitoŋ ta samaane ma asaa min kappitoŋ ma Masi, gi jalaayo. 17 Gaa Mella oyye gu giimi diigiyittoŋ, gi samaane ƴiila gu diigiyittoŋ, asan ku leewa
         ka samaane, min maa gu diigiytoŋ, asan ku leewa ka miɗɗa.18 A gata pa, Masi ma kayaati saa diigiye kaytiŋ ka o gi ta kaw saananco zunubgeeco giimo.
         Gata ma ɗayaŋ maate oko kunta ma ɗayaŋ ɗa ku maa ga asikkitoŋ oko Mellayi. Gata pa
         ziiti gu deyya, gii Ruuhanti Mellayi pa naɗiyya. 19 Ma gudirane ta Ruuhane taata pa, ga deyyooca taasa saa kulla kabarre ta daana oko ruuhaŋgeeco giimi ma matakke ma aaye daŋayi. 20 Guta kotti pa ay giimi ku tippa ma poociya ka Mellayi wikinniti Nowe. Gaa Mella pa ocoɗɗiy ma sabur maa gu oyyiya beneyti, oko wikinne maa ga Nowe panaɗɗica
         markaba ta yaata ku maa ga paawiɗo min oko ammi ku suura ta kaw maa ga Mella akka
         n̰aawa. Giimi ma paawe pa paalta ka, paracco appe gu poppoɗi ka ma un̰n̰e markaba
         ta yaata taata, guu deeɗe najjiyenta ma ammi+. 21 Ay teete appe ay gaaro ta baatem ma najjayyatoŋ haŋka. Baatem keeke pa, ay ma beraa
         ɗa ulli ka ziiti gimi, innasoopa, gi ay icco ta niyyanti maa ga gimu jobbiyya ka Mellayi
         ma mooyo ma lekka ɗa loomane. Baatem keeke pa najjayyatoŋ saanane ka naɗawti Iisa Masi. 22 Gata kaate samaani, gaa nowoɗɗe tiyaawati Mellayi. Iŋaa pa ga aaye kayaaco malaykatnigeyyo o kayaaco taattuwee daare ma aaye samaani ma lekka gudirane.

41 Ay ɗakko appe, ga aleŋ ta Masi tee aɗe maa ga aawicca diigane ziiti, ga kuŋ kulla
         gagoŋca mooyo teete kayyeetoŋ kadar gi diigane aleŋ taata kulla akkitoŋ asa. A gata
         pa gimu ma aawe diigane ziiti caaɗe paaɗe min zunubgeyyo. 2 Kaaka pa, gu oko meenitoŋ ma marakkitoŋ missa ku nuntiti iŋee dunuuniti, ku aɗoŋ nunta
         ɗa payya aleŋ nunto maa gu galbigeetoŋ ka aŋka, innasoo ku nuntoŋ aleŋ nunto maa ga
         Mella aŋka. 3 A gita pa, maanatoŋ paaɗe, omma maa ku alɗe amanna ɗa, ku leelo pe aɗe gaari ma daanayo
         oko giimi ma aabadde ɗa Mella. Ku diyye alala zeneetoŋ bala paate, o ku leelo gaari
         ku miɗɗa maa gu galbigeetoŋ ka aŋka, o ku aar̰e aar̰o ma kakee, o ku leelo gaari ku
         miɗɗa ma mowwo, o ku aar̰e aar̰o ma kakee o ku leelo aadaŋgee ku zorro ma miɗɗa ta
         kaw. 4 A haŋka pa, gu giimi maa ku lewɗo gaari ku miɗɗa koo sawa ellitoŋ ku meeliy, guu ajjabɗitoŋ
         ta tirta o gu n̰elekkatoŋ. 5 Innasoopa, ga oko gaarco kooko maa gu leewa, gu akka warra parlanti unti Mellayi, gata ma caɗaa parlane oko giimi ma geewa o ma matakke. 6 Ay oko keeke appe gi kabarre ta daana deeɗe taasenta ya oko giimi ma matakke. Guta
         pa, ga Mella caaɗiyo parlane aleŋ ta giimi ku maani kooko aɗe oko gaari maa gu leewe
         wikinne maa gu alɗo missa dunuuniti. Haŋka soopa, gi Ruuhanti Mellayi gaayiy maa gu
         nuntiɗo nunto maa ga aŋka.Nunto ma mooyo ta samaane7 Wikinne ka dessico gaari paracco katta. Kaaka pa, ku nuntoŋ ma mooyo ta samaane o
         ku gederraniyo oko galbigeetoŋ maa ku gederɗo ku enewɗiya aɗe goŋŋa Mella. 8 Latta ka samaane ƴiila maa ku deeɗo leewo pa, ay ƴekko ta tirta tee ta zeneetoŋ beenannitoŋ,
         asan ga kuu ƴekka beenannitoŋ, ku saamayya zunubgee maani. 9 Jobowwoŋ zeneetoŋ beenannitoŋ bala ŋor̰omr̰imo. 10 Ga kulla kaƴi aɗe leewayo ka samaane oko gittee ma gudirane maa ga Mella berewwiyee.
         Goŋŋa ku deewa lubaakee ku samaane, ma gudiraŋgee maa ga Mella berewwitoŋ pay pay.
         11 Maa ga Mella berewwiyee gudirane ta taasiti beneyyi, ga taasiy beneyyiŋgeetee Mellayi.
         Ma lobokka ga gayawɗiy gittee, ga lubbu ma gudirane maa ga Mella berewwiyee. Keeke
         pa paratti ku leewoŋga ku maa ga Mella deeɗo logenta ma butulti Iisa Masi. Oko gata
         gi darjane o gudirane diiman diiman! Amin.Baarikenta ay ma deegeyya saananti Masi12 Lanjigeetaw ku ƴekkenta, diigaŋgee ku raɗɗa ma cokokkatoŋ asitoŋ. Gu aɗaatoŋ gu kaawa
         ɗa pe kayyeetoŋ aleŋ kuu ga latta ka ajjibiti maani. 13 Ma diigaŋgeetoŋ kooko soopa, ku parhinoŋ asan ku gassiya botol ka diiganti aleŋ maa
         ga Masi gasseero. Ay goŋŋa appe ku deeɗo unenta ma parhane ta tirta meene maa gaa Masi asiyyooca
         gaara darjanti oko giimo. 14 Guu giimi n̰elekkatoŋ maa ku alɗo gimtee Masi, ku baarikenta asan gi Ruuhanti Mellayi, gita ma lekka darjane, aaye ma kuŋ. 15 A innasoo, gaa kaƴi min aattoŋ deero gimu e baŋ ga maase e baŋ ga leelo payya latta
         ka miɗɗa e baŋ ga isse ka kulla kayaati oko gaartee gimi, guu diigiyiyya ma saanane
         ka gaartee maa ga leewe, ga daa ɗa baarikenta. 16 Gaa deegeyye saanane maa ga joboɗɗiya Masi gi aɗe jaala ɗa, ga logiyya soo Mella maa
         gu kolowɗiya goo gimti Masi. 17 Wikinne ka caaɗiti parlanti pa ase, o ga Mella delaa ƴa omma caaɗo ta parlanti ma gimtee. A gaa delaa pa ma kee gimtee, gi deewayo pe gee me oko giimi ma pooceero
         amannití kabarre ta daana ma asaa min oko gata? 18 Aleŋ maa gi Kitamniti Mellayi beneyye gee: «A guu giimi ku ɗayaŋ unti Mellayi kulla deewa najjiyenta ma papir̰ik,
         ga ay me pe ma deewayo oko giimi ma bakammiki ɗa ka Mellayi o oko ma leewa zunubgee+?» 19 Kaaka pa, gu giimi ma deegeyye asan gu leewa maa ga Mella aŋka, gu biriy zeneeco pitti
         Mella ma ay Kilgaaya, gata ma melaa ɗa kanti, o gu leewa missa ka samaane.

Wasaane oko ajaawaŋgeeco gimtee Iisa Masi51 Haŋka pa na beneyyatoŋ oko kuŋ ma ay ajaawaŋgeeco giimi ma temekka saananti Iisa Masi.
         Gata pa, naa kulla ay ajaawannico gimtee Iisa Masi o na elliy saa ma iɗiitaw diigaŋgeetee
         Masi o na akkica gassa haggantu ta darjanti maa ga Mella akka gaara. Naa enewwitoŋ maa
         ku dekerriɗo 2 ku tawaɗɗiy gimtee Mellayi maa ga kapakkitoŋ aleŋ maggee ma tawakkay tameeco o gu
         pakarrayo. Keeke pa ku leewoŋga ma aŋkitoŋ aleŋ maa ga Mella aŋka, ay aleŋ kuu gu
         giimi ɗa ma asarritoŋ. Leewoŋga samaane ma galbane ta purta bala aŋko ta biraw ta
         maatiki. 3 Giimi maa ga Mella kapakkitoŋ ku aɗoŋgu hikimiya ɗa ma ka gazanta, innasoopa ku deeniyo
         botol ka jobbiti. 4 Kuu leewa goŋŋa, gi meene maa gaa Iisa Masi ma ay tattuwco maggeyyo aseero, ku akka
         gassa haggane ta darjanti ma nagakka ɗa ta kaw.5 A kuŋ ɗibili pa kulla, oyowwoŋ ku joboɗɗiya kee ka ajaawaŋgeetoŋ. Kuŋ parattoŋ oko
         nuntitoŋ beenannitoŋ ku leyyoŋgu zeneetoŋ rootta asan gi Kitamniti Mellayi beneyye gee: «Mella pocay giimi ma cepelliy kayyeeco, o ma leewiy zeneeco rootta
         pa, ga laayooga gidaanuwti+.» 6 Kaaka pa ku leyyoŋgu zeneetoŋ rootta unti Mella ma ay Miltí gudiranti. Goŋŋa ga akkitoŋ
         cipila oko wikinne maa ga caɗee. 7 Moyoowitoŋ paracco ma sorowwitoŋ ku dowwineegu, asan ga gata pakarratoŋ.8 Nuntoŋ nadiraŋgee o ku gederraniyo oko galbigeetoŋ, asan ga Seetanne, gata ma aŋkitoŋ ɗa, kadardarratoŋ aɗe goŋŋa aleŋ aar̰um ma taŋakka ga deyeɗɗo gimu
         kaƴi maa ga bogossa, gaa aymiyya. 9 Kuŋ soopa ma baamitoŋ ta talta amanniti ku toɗɗinee. Leyyoŋ kabarre kadar gu seneetoŋ
         ma dowwiy galbigeeco oko Iisa Masi koo ku dunuune parattí deegeyye pe kulla aleŋ tantoŋ
         teete aɗe. 10 Kuŋ, gi diigane aayitoŋ missa wikinne paalta. A Mella soopa, ma gareeneega aɗe goŋŋa
         gidaanuwti, kolowwitoŋ maa ku gassiɗo darjane ma gakamma ɗa ta kaw ma kappo ma Iisa
         Masi. Mella gata saa pa, tattappatoŋga lubbiti o ga beraatoŋ gudirane maa ku baamicca
         talta amannitoŋ, o ga karallatoŋ ku alɗo oyaa ɗa yaago. 11 Ay oko gata gi gudirane diiman diiman. Amin!Salammo ta dessiti12 Beneyyiŋgee koo ku paalta kooko pa, ga giitu kee Silas gaayinoo na kitipiyittoŋgu.
         Gata pa, na lekka kabarre kadar ga ay sintine ka damannenta. Naata pa ketepeyyitoŋgu
         ku maa na beneyyittoŋ ku dekerriɗo o ku leeɗo kabarre kadar ga ma tirta ku kappenta
         oko gidaanuwti Mellayi. 13 Giimi ma temekka saananti Iisa Masi geegar ka Babilon o runtu kee Mark+ kulla paracco salammitoŋ. 14 Salammoŋ beenannitoŋ ma googo ma garaa kadar ku ƴekka beenannitoŋ. Gi aapiya ta Mellayi
         dee ma kuŋ parattoŋ ma kappenta ma Masi.

Salammiti Piyer11 Naa Simo Piyer, lawwiti Iisa Masi o n̰amaakati, na salammitoŋ. Maktup teete pa, na ketepeyyatoŋca oko kunta ma gasse amanno ma sawa
         ka ma tantini. Ay Iisa Masi, gata ma ay Mella Miltine o ga ay Najjaayatine, ma birne
         gudirane ku maa ke duwɗiy galbigeetine oko gata, asan ga ɗayaŋ. 2 Ga Mella leetoŋ ta ƴiila gidaanuwe o ga biraatoŋ ta ƴiila aapiya mileŋ ku ibinya gata
         o Miltine kee Iisa.Nunto maa ga Mella aŋka3 Iisa Masi pa, ma gudiranti tee ta Mellayi ga birineega latta paratti ma awayyeene
         ku maa ke nuntiɗo samaane o maa ke baamiɗo talta oko Mellayi. Keeke pa, ga leyya ma
         butultí ibintine ta Mellayi. Ay ma darjanti o ma nuntiti ta samaane ta kaw, ga Mella
         kolowɗinee. 4 Ay ma goŋŋa appe ga birinneegu barkaŋgee ku taatta o gu samaane ta kaw, guta maa ga
         beneyye min tippa gaa ga bereeneegu. Ma gassico pa, ku gederra ku paawiɗo min oko
         aŋko ta miɗɗa, ma negekkay giimi koo ku dunuune teete, kuu nuntiɗo nunto ma wagee
         ma tee ta Mellayi.5 Ay oko keeke appe maa naa ku dekerroŋ ku gaayitti oko amannitoŋ oko Iisa Masi, nunto
         ta samaane ta kaw, o oko nuntitoŋ ta samaane taata pa, ku gaayatini ibino. 6 A ibintoŋ taata pa, ku gaayatini gederro ta galbigeyyo o ta zeneyyo, o oko gederro
         ta galbigeetoŋ o ta zeneetoŋ pa, ku gaayatini baatiynuwe, o oko baatiynuwtoŋ kaaka
         pa, ku gaayinee baamo ta talta oko Mellayi. 7 A baamitoŋ ta talta pa, ku gaayatini ƴekko ta beenannitoŋ aleŋ seneeta, o oko ƴekkitoŋ
         ta beenannitoŋ pa, ku gaayatini ƴekko ta giimi paracco. 8 Kuu lekkiy paracco liyaawi kooko, guu weƴewɗo galbigeetoŋ, gu gayaatoŋ ku dekerɗo
         saa pe ku ibiniyya samaane ƴiila Miltine kee Iisa Masi. 9 A gimu soopa ma lekkiy ɗa, marakke saa aleŋ kuu ga ay koor̰. Gata rawte kadar ga Mella
         apiliya ta wac wac min zunubgeetee ku tippa.10 Ay ɗakko appe seneeta, naa ku dekerroŋ ta tirta ku maa ku gaariɗo kadar ga Mella kolowwitoŋ
         o kadar ga aparritoŋ. Ma goŋŋakite pa, ku masalla ɗa ta kaw min butulti. 11 Ay goŋŋa appe ga Mella asittoŋca iyya burgo parattí, kuu un̰n̰iɗo aattí mulunne ma gakamma ɗa ta kaw, ta Miltine o Najjaayatine kee Iisa Masi.12 Ay ɗakko appe, na ɗeleɗɗitoŋgu diiman gaari kooko caŋ ku ebenniy appe o ku bakammica
         seene maa ku giyye haŋka. 13-14 Na lekka kabarre kadar ga katta na mataa aleŋ maa ga Miltine kee Iisa Masi gaariyaw.
         Ay ɗakko appe, ga wikinnitu keeke haŋka maa na alɗe mataa ɗa missa, naa gi ɗayaŋ,
         na ɗeleɗɗitoŋgu gaari kooko ku maa ku waciɗo uwwa. 15 Kaaka pa, na deeɗo dekerro aɗe goŋŋa, ku maa ga wikinne maa naa cappitti oko dunuune
         teete kulla, ku gasaɗɗo botol maa ku moyowɗiy kulla wikinne aɗe beneyyiŋgeetaw kooko.Darjanti Iisa Masi16 A gata pa niita, wikinne maa ni beneyyittoŋ baŋ ga Miltine kee Iisa Masi akka yooka
         gaa me dunuuniti ma gudiranti, ni beneyyitoŋ ɗa ma suusunuŋgee maa gu giimi cemekke
         min kayyeeco ka, innasoo ay asan ni elliya saa tattuwti ma iɗiitini. 17-18 A gata pa, wikinne maa ni alɗo ma Iisa Masi kayaati dambu ma ay kee ka Mellayi, ga
         Mella Baaba ma ay Miltí darjane ta yaata, biryee karmiyo o darjane. Gaa beneyyiɗe
         gaa: «Gata keeke ay Runtu, na ƴekkaa ta kaw. Parhantu parattí aaye oko gata.» Ur̰e
         taata pa, ni giyyica maa gi beneyɗee min samaani+.19 Ay ɗakko gu beneyyiŋgeeco nabiinigeyyo alɗo damannenta ta kaw. Kaaka pa, ku leewa
         samaane kuu dowway kayyeetoŋ oko beneyyiŋgeeco, asan gu ay aleŋ deyyane ma beraa aatti
         were ka namta namma ga were walɗo o namma gi deyyane paciɗiy galbigeetoŋ aleŋ kaalu
         ka walawti wiri. 20 Leyyoŋ ƴa omma kabarre kadar gu beneyyiŋgeeco nabiinigeyyo ku kitipiyenta Kitamniti Mellayi, ga gimu ka gederra ɗa ga passilɗiy. 21 A gata pa, lekka ɗa ta wil beneyyiŋgeeco nabiinigeyyo ma okomma min oko aŋkiti gimi
         ka, innasoopa gi ay Ruuhanti Mellayi ƴa omma ma esekkayooca gu beneyɗo beneyyiŋgee ma asaa min Mellayi.

Warroŋ maaƴi min oko garaawee ma ay boroolee21 Tippa gu lekke aacco giimi ku Isirayel giimi ma leewe goo gu ay nabiinigee. A kuŋ pa kulla haŋka ay goŋŋa appe, giimi ma leewe zeneeco goo gu ay garaawee akka
         waca aattoŋ. Guta kotti akkitoŋ issa ma daɓaali giraane ma ay borooli ka, o gu akkiya
         pooca Miltine kee Iisa Masi ma magiy ma baartee. Ma goŋŋa pa, gu guta saa asawkiti
         koɗok masilco. 2 Guu giimi maani asicca jobba nuntico taata maa gu deyeɗɗo zeneeco alala bala paate.
         Gaa ma saananco, gu giimi maani asiyya n̰ila butultí seeniti. 3 Ma kaaritico ta lawwo pa, gu teewatoŋgu lawtoŋ ma beneyyiŋgee maa gu cemekka min kayyeeco
         ka. Guta kotti pa, gi parlanco ibinenta appe min tippa o gi masilco jedeŋŋe.4 A guta pa malaykatnigee kulla ma leewe zunubgee ga Mella duwiyoo ɗa. Gata onniy ma janaazargee, gaa issiɗiy
         beena ta siƴƴa, were ka namta ƴil, guu ocoɗɗo meene ta parlanti. 5 Giimi ku tippa kulla ma leewe zunubgee, ga Mella duwiyoo ɗa. Gata bittiy ma bakammikiki
         ɗa kanti ma ammi ku suura. Ay Nowe kayti ka soopa maa ga najjiyya ma gimtee paysara. Nowe pa, ay gata appe ma beneyyiyoo
         oko giimi ku wikinniti kaaka gaa gu nuntu nunto ta ɗayaŋ. 6 Mooyoŋgu ƴa kulla giimi ku gawaagargee ku seera kooko: Sodom ma Gomor. Guta kotti
         pa, ga iggiy ta mak mak namma gu deeɗe bittiy. Keeke pa, ga leyya ku maa ga deeɗiyo
         gaaro oko giimi ma bakammiya ɗa kanti kadar ga akkiy diigiya ta tirta teete. 7-8 Lot soopa nowotte aacco giimi ma jobokka ɗa ka Mellayi, guu deyeɗɗo zeneeco alala
         bala paate. Gata soopa ay gimu ka ɗayaŋ. Ma kaaka pa, gu gaarco kotti raɗakkiyee.
         A gata pa, kulla meene gaa ellay o gaa geeway, gi galbanti ta dandal taata nagakke
         saananco gaarco ku miɗɗa kotti. Gaa Mella soopa, cimmiyya min aacco. 9 Ay goŋŋa appe, ga Miltine cemmeɗɗiy giimi ma bakamme talta oko gata min oko gaari
         ma cokokkay. Ma ɗayaŋ ɗa pa, ga dowwiy maa ga asiɗiy diigiya meene ta parlanti. 10 Mella pa, deegeyyay ƴiila giimi ma ƴekka gu lewɗo gaari ku miɗɗa, guu negeɗɗiy zeneeco
         o gu lewɗikiti liyaw gonek ka gudiranti Miltine ta hikimiyti.Garaawee kotti pa, gi jalawwiyo ɗa gi liyaw ta miɗɗa, o gu baabargee, o malaykatnigee
         ku samaani ma lekka darjane gu ɓayakka ɗa n̰ilawco, 11 o gu malaykatnigee daare ka kulla ma lekka ta tirta teete gudirane ƴiila min oko guta
         kotti loomoyyay ɗa ma n̰ilaw unti Miltine. 12 Garaawee kotti soopa, guta ibina ɗa ya maatiki aleŋ gaaruwi ku kayni, guu joboɗɗo
         soo aɗicco ka. Guta duwenta aleŋ gaaruwi ku kayni maa gu giimi bamakka gu dewɗiy.
         Maa gu n̰elekka pa, gu ibinya ɗa. Ay kaaka appe gu asiɗo matta aleŋ ta gaaruwi ku
         kayni. 13 Gaari ku ɗayaŋ ɗa maa gu leewa pa, ga Mella kulla akkiyooca yooka. Guta gi daanayo
         gu lewɗiy gaarco ku miɗɗa ma paato. Guu nowotte sawa ma kuŋ ku tewɗo, gi daanayo gu
         redeɗɗitoŋ o gu eseɗɗitoŋ jaalo. Guta pa gi daanayo ta tirta teete guu daɓallatoŋ.
         14 Guta kotti, gu iɗiico baraameeta o gu waraɗɗa ɗa ta kaw liyaw ta zunubgeyyo, o giimi
         maa gi amannico talta ɗa pa, gu jotay. Ma kaarito ta lawwo saa lekka ɗa ma sarakkay.
         Guta ay giimi boolenta. 15 Guta cappiyee oko botol ka samaane guu masilɗe, guu joboɗɗo pe butulti Balaam runti
         Bozor, gata ma ƴekka gasso ta hagganti ma liyaw ta miɗɗa. 16 Gaa Mella soopa, gaariyyeeca miɗɗati taata maa ga leewa ma ɗurkila. Gita ma beneyya
         ɗa tee, beneyyiyee saa pe oko nabiinice kaaka ma ur̰e tee ta giimo. Gaa ma beneytí
         kaaka, gi wirriyya min oko gaartee maa ga leewa aleŋ kuu gi kayaati aaye ɗa+.17 Giimi kotti pa, marakke aleŋ iɗi ku ammo ma gaɗakka ɗa o gu ay aleŋ n̰irɗa maa ga
         ussu azakka ga tecelɗiy. Mella dowwiyoo were namta ƴil. 18 Guta cemekka min beneeco beneyyiŋgee ku baabirti ma lekka ɗa sewen, guu daɓalɗiy giimi
         ma okomme ka min aacco giimi ma masalle min seeniti. Ma goŋŋakite pa, gu jotay giimi
         ma guta ma aŋko ta diyyo ta zeneeco ta alala bala paate. 19 Guta beneyyayo oko giimi kotti goo gu akkiy gassa kayyeeco. A innasoopa, gu guta saa
         ay lawweeco gaari ma negekkay, asan gu gaari maa ki gederra ɗa meelico, ki ay lawwico.
         20 A guta pa, giimi ma oome paaɗe min oko miɗɗa ta dunuuniti ma negekkay asan gu ibinya
         Iisa Masi ma ay Miltine o ga ay Najjaayatine, guu yookiɗe payya gu lewɗo gaari ma
         negekkay namma gu gederriyyoo, gi nuntico ta sulaayi taata deewa miɗɗa ƴiila min oko
         tee ta heeta. 21 Gaa ay goŋŋa pa, gi samaanayo ƴiila gu alɗiya ibina ɗa botol ka gaari ku ɗayaŋ unti
         Mellayi min maa gu ibiniyya guu cappiyyo oko hukumnigeetee Mellayi maa gu gaariyoo.
         22 Ma deyyo keeke pa, ay aleŋ masal ta seene maa gee: «Kan̰n̰a sologge gaa yookiyyo oko
         soloogeetee ga teeɗiy+» o «kinzirniŋga maa gu acceero ka, yooke payya gi tapalpalɗo ɗortokolli.»

Yookiti Masi31 Seneetaw ku ƴekkenta, teete pa haŋka ay maktuptu ma daa ta seera maa na kitipiytoŋ.
         A gata pa, caŋ gi ta omma e baŋ gi ta seera teete, na deyekke na issittoŋ mooyo ta
         samaane maa ku moyowɗica giraane maa ku gasse. 2 Moyowwoŋgu beneyyiŋgeeco nabiinigeetee Mellayi maa gu beneyyitoŋ min tippa o hukumnigeetee Miltine o ga Najjaayatine maa
         gu n̰amaakeetee beneyyitoŋ. 3 Leyyoŋ ƴa omma kabarre kadar ga oko meeni ku dessití dunuuniti, gu noƴookee ku gaaro
         akka ooma. Guta kotti pa jobokka maa gu galbigeeco ka aŋka. 4 Guu asiɗo beneyya goo: «Min maa gu gayyeetine mattiɗe gi dunuune mage ɗa, aaye wikirti
         gata ka, aleŋ maa ga Mella kilgiyicca min diiliti. Kaaka pa, gaa alɗo ŋa pe ga Iisa
         Masi ma beneyye gaa ga yokaa?»5 Ma beneyco keeke pa, gu pooceero ibinti oko latta kaƴi. Latta kaaka pa, ay ga min
         tippa ga Mella ma beneyti ga kilgiyya samaane o kiɗa. Gaa jagicca kiɗa min ammo, gii
         kiɗa nuntiɗe kaytí gu ammi kadiricca, 6 o ga ma ammi aɗe kulla, ma ammi ku suura, ga Mella bitticca dunuune tippa+. 7 A kiɗa o samaane ku haŋka kooko kulla ga Mella dowwiy maa ga ma beneyti ga asiɗiy
         igga. Gata pa dowwiy oko meene tee ta parlanti o ta bittico giimi paracco ma bakammikiki ɗa kanti.8 Seneetaw ku ƴekkenta, lekka soopa latta kaƴi maa ku arkini rawta ɗa: Leyyoŋ kabarre
         kadar ga oko Miltine gi meene kaƴi marakke aleŋ alip ƴilaakee o ƴilaakee alip aleŋ
         meene kaƴi+. 9 Miltine pa domokka ɗa oko latta maa ga beneyye gaa ga leewaa. Giimi daare pa leewee
         goo e ga domokka. Gata pa gi saburti maani oko kunta asan ga aŋka ɗa ga ya gimu kaƴi
         kulla masilɗo, innasoo ga aŋka gu giimi paracco meeliɗiy gaarco ku miɗɗa.10 Meene ta yookiti Miltine akka dee aasenta aleŋ ta mariŋŋi. Oko meene taata, ga samaane
         akka masila ma hawwane ta kavaw kavaw. Guu lawwi ma aaye samaani baamiɗo okko gu taɓilɗo.
         Gii kiɗa ma lawwi paracco ma aayiti, ga Mella caaɗiyyo parlane. 11 A mileŋ gu lawwi kooko akka masila goŋŋa, ga kunta pa haŋka gi nuntitoŋ deewa pe gee
         me? Aŋka ku nuntiɗo nunto ta salan̰ bala er̰n̰e unti Mellayi o ku baamiɗo talta oko
         gata. 12 Kadar kee gi meenti Mellayi taata asawɗo, ku asarroŋ ku maa gi asiɗo koɗok. Oko meene
         taata ga samaane akka baama okko gaa taɓilɗo o lawwi ku samaani kulla taɓalla min
         aggiti ka. 13 A keeta soopa ocokka samaane ka marawta o kiɗa ta marawta maa ga Mella beneyyine gaa
         ga akkineegu bira. Ay iŋaakite pe gu giimi asiyya lee ka ɗayaŋ unti Mellayi.Deesiti maktupti14 Ay ɗakko appe seneetaw ku ƴekkenta, kadar kee gu gaari kooko asawɗo, naa ku dekerroŋ
         maa ga unti Mellayi ku nuntiɗo bala er̰n̰e o bala loomane, ku maa ga asittoŋ gassa
         kuu nowotte ma aapiya. 15 Kuŋ pa leyyoŋ kabarre kadar ga Miltine, gaa yokaa ɗa koɗok, ay asan ga aŋka gu giimi
         gassiɗo najjiyo. Ay oko keeke appe maa ga sintine ka ƴekkenta kee Pol kitipiytoŋ ma
         ibino ta gaaro maa ga Mella berewwiyee. 16 Beneyyiŋgeetee kooko pa, ga ketepeyyiy oko makaatapgeetee paracco maa ga beneyɗe ma
         gaari kooko. Guu lekkiɗo beneyyiŋgee daare ma raɗɗa maa gu giimi ma garkayye ɗa o
         maa gi amannico paalta ka kosokkay min butulco aleŋ maa gu kosoɗɗiy beneyyiŋgee daare
         ku Kitamniti Mellayi. Ma liyawco keeke pa, gu kataa pe masilti ka.17 Kuŋ pa, seneetaw ku ƴekkenta, na iyyitoŋgu paaɗe deytoŋ. Kaaka pa ku warroŋ maaƴi,
         aɗoŋ oyya ɗa gu giimi kotti ma jobokka ɗa ka Mellayi daɓallitoŋ ku cappitti oko baamitoŋ
         ta talta amanniti. 18 Innasoopa, ku nuntoŋ nunto ku maa ga Miltine o Najjaayatine kee Iisa Masi leeɗitoŋ
         ta ƴiila gidaanuwe o maa ku ibiniyya ta ƴiila. Ay oko gata gi darjane diiman diiman!
         Amin.

Beneyyi ma beraa hayaatane ma gakamma ɗa ta kaw11 Naa ketepeyyatoŋca maktup teete ma gaartee oko gata maa gu kolaa goo Beneyyi ma beraa
         hayaatane. Omma min maa ga Mella alɗica kelgeyya ɗa missa dunuune, ga gata kaaka aaye
         paaɗe. Nii n̰amaakeetee giyyiya saa ma deytini o ni elliyya ma iɗiitini. Nii pantiyiyya
         samaane o ni eesiya ma pittini. 2 Gata saa ma ay hayaatane pa gaare ziiti, nii elliyya. Nii pa beneyya gaartee oko gata
         appe, maa ga nii saa elle o ni giyye. Ni tasaatoŋ kulla kadar ga gata keeke aaye diiman.
         Gata aaye ma Mella Tattine omma min kilgiytí dunuuniti, haŋka pa ga gaare ziiti ni
         elliyya. 3 Nii pa tasaatoŋga kulla oko kuŋ maa ni elle o maa ni giyye ku maa ku temeɗɗo ma nii,
         kee baamiɗo zeneetine. Gii timmitine deeɗo pe kaƴi ka ma Mella Baaba o ma Runti kee Iisa Masi. 4 Gaari kooko pa, ni ketepeyyatoŋgu ku maa gi parhantine deeɗo ɗamal.Nunto bahaaranti5 Beneyyi maa ni giyye min oko Iisa Masi nii tasawɗitoŋga ay keeke: Mella ay Miltí bahaaranti,
         gata lekka ɗa ta kaw namtuwe. 6 Kee beneyya kee ke timmenta ma gata, kee tan̰awɗo namtuwwi, ke borolla ka o ke jobokka
         ɗa seene. 7 A kee tan̰aa soopa bahaaranti aleŋ gata ma aaye bahaaranti, ke deewa timmenta kee
         baamiɗo zeneetine beenannitine. Guu baartee Runti kee Iisa apilinne ta wac wac min zunubgeetine paracco.8 Kee beneyya kee ke lekka ɗa zunubgee pa, ke daɓalla zeneetine ka o ke lekkica ɗa seeniti
         Mellayi galbigeetine. 9 A kee gareegu pa zunubgeetine oko Mellayi, ga melaa ɗa kanti, gata ɗayaŋ, saamayyeeneegu.
         Gata apallane ta wac wac min gaartine ku ɗayaŋ ɗa paracco maa ke leelo. 10 A kee beneyya soopa, kee ke leewe ɗa zunubgee ke leewiki Mella boroola o ga beneyti
         ke lekkiya ɗa galbigeetine.

Iisa Masi malaane unti Mellayi21 Rontaw, na ketepeyyatoŋgu gaari kooko ku maa ku alɗo lee ɗa zunubgee. A gaa gimu leelo
         soopa kulla zunubgee, ke lekka ma malaane unti Mella Tattine. Gata pa ay Iisa Masi,
         gata ma ɗayaŋ ta kaw unti Mellayi. 2 Gata pa ooliya ta beceket bogorti Mellayi. Keeke pa ga leyya ma biraw ta ziiti saɗikane
         oko saamiyo tee ta zunubgeetine, o ga oko kee ɗa ka, innasoo ga ay oko zunubgeeco
         giimi paracco ku dunuuniti.Ma aaye bahaaranti ay ma ƴekkay gittee3 Latta ma garaa kadar ke ibinya Mella ay kee jobokkay hukumnigeetee. 4 Gaa gimu beneyya gaa ga ibinya Mella o ga jobokkay ɗa hukumnigeetee, ga gata kaaka
         ay boroola, lekkica ɗa seene. 5 A gimu ma jobokkaa soopa beneyti Mellayi ƴekka Mella ta kaw. Ay ma goŋŋa appe ke ebenɗo
         kadar ke kappenta ta kaw ma gata. 6 Gimu ma beneyya gaa ga nowotte kappenta ma Mella, aŋka gi nuntiti kulla alɗo saa aleŋ
         ta Iisa Masi.7 Seneetaw ku ƴekkenta, beneyyi keeke pa maa na ketepeyyatoŋ ay hukumne ta marawta ɗa,
         innasoo, gi ay ta tippa maa ku gasse min oko nii min diiliti. Hukumne ta tippa pa,
         ay beneyyi maa ku giyye min oko nii. 8 Gaa ma keeke aɗe soopa ga maa na ketepeyyatoŋ alɗo hukumne ta marawta. Nuntiti Iisa
         pa o tantoŋ garaa kadar ga beneyyi keeke ay seene, asan ga namtuwe ƴelaa o bahaarane
         ta tirta pa beraa paaɗe. 9 Gimu ma beneyya gaa ga aaye bahaaranti o ga ɗakattiya sinti ma dowwica galbanti oko
         Iisa Masi, gata kaaka aaye missa namtuwwi. 10 Ma ƴekkaa sinti soopa, nowotte bahaaranti, o ga lekka ɗa maatiki galbanti ma esekkaa
         zunubgeyyo. 11 Ma ɗakattiya sinti aaye namtuwwi o ga tan̰aa namtuwwi o ga ibinya ɗa were maa ga katawɗo,
         asan ga namtuwe koor̰owwiya.Aɗoŋca ƴekka ɗa dunuune12 Rontaw, na ketepeyyatoŋga keekeasan gu zunubgeetoŋ deero saamiyenta  saananti Iisa Masi.13 Kuŋ ajaawaŋgee pa, na ketepeyyatoŋga keekeasan ga kuŋ ibinya gata ma aaye ommamin maa gi dunuune alɗo ɗa missa kilgiyenta.Kuŋ ɗibili pa, na ketepeyyatoŋga keekeasan ku gederriyee oko Seetanni,  gata ma ay miltí miɗɗati.14 Rontaw, na kitipiytoŋga keekeasan ku ibinya Mella Tattine.Kuŋ ajaawaŋgee pa, na kitipiytoŋga keekeasan ku ibinya gata ma aaye ommamin maa gi dunuune alɗo ɗa missa kilgiyenta.Kuŋ ɗibili pa, na kitipiytoŋga keekeasan ku lekka gudiraneo ga beneyti Mellayi aaye galbigeetoŋo asan ku gederriyee oko Seetanni,  gata ma ay miltí miɗɗati.15 Aɗoŋca ƴekka ɗa dunuune o bala gu lawwi ku dunuune teete. Gaa gimu ƴekkaca dunuune
         teete, ga ƴekkaa ɗa Mella Tattine. 16 A guta pa, gaari ku dunuune teete ay kooko: aŋko ta lawwi paracco maa gu zeneetine
         o galbigeetine ƴekka, o aŋko ta lawwi paracco maa gi iɗe ella, o gaaro ta ayaawuwco
         oko gicco o duwaw ta galbigeeco oko ayaawuwco. Gaari kooko pa paracco asaa ɗa min
         oko Mella Baaba, innasoo gu asaa min dunuuniti ka. 17 A dunuune teete pa, gita ma lawti kooko paracco maa gu giimi aŋka ƴelaa, a giimi soopa
         ma leewa maa ga Mella aŋka nowotta diiman.Giimi ma leewe zeneeco goo gu ay Masi18 Rontaw, wikinne ka dessití dunuuniti delee appe. Ku giyye kadar ga gata ma leewe gaa
         ga ay Masi asaa. Haŋka pa, gu giimi maani ma leewe zeneeco goo gu ay Masi aaye paaɗe. Ay ma
         keeke appe, ke lekkiɗo kabarre kadar ke on̰ee paaɗe oko wikinne ka dessiti. 19 Giimi kooko pa ma leewe zeneeco goo gu ay Masi, okomma min aattine aɗe, a gii seene
         aaye soopa, gu seneetine ɗa, asan gu alɗo aɗe goŋŋa seneetine gu nowotta aɗe ma keeta.
         A mileŋ gu cappine soopa, ga keeke garaa saa purta kadar gu giimi paracco ɗa ma ay
         kuntine.20 A kunta soopa, ga Iisa Masi birtoŋca Ruuhanti Mellayi, ma keeke pa, ga kuŋ parattoŋ ibinca paaɗe seene. 21 Naa pa ketepeyyitoŋ ɗa naa gi seene ku ibinca ɗa, innasoo, ku ibinca o ku ibina kulla
         kadar ga lekka ɗa borooli ma okomma min seeniti. 22 A goŋŋa pa, ga boroola ay we? Ma ay boroola ay gimu ma melaa gaa ga Iisa ay Masi ɗa,
         gata maa ga Mella aparre. Ay gata kaaka appe ma leewe gaa ga ay Masi o ga poociy Mella
         Baaba ma Runti. 23 Kulla gimu aɗe ma pocaa Runti Mellayi, pocaa kulla Mella Baaba, o ma beneyya gaa ga
         Masi ay Runti Mellayi, ebennaa kulla Mella Baaba. 24 Kunta pa, ga beneyyi maa ku giyye min diiliti min oko nii aaye galbigeetoŋ. Gaa beneyyi
         maa ku giyye min diiliti aaye galbigeetoŋ pa, ga kuŋ kulla nowotta kappenta ma Runti
         Mellayi o ma Mella Baaba. 25 Keeke pa ay latta maa ga Iisa Masi beneyyineega gaa ga akkine bira, latta kaaka pa
         ay hayaatane ma gakamma ɗa ta kaw.26 Naata pa, ketepeyyitoŋgu beneyyiŋgee kooko asan gu lekka giimi ma deyekke daɓallitoŋ
         ku maa gu cimmittoŋ min butuuli. 27 A kuŋ soopa, gi Ruuhanti Mellayi maa ga Iisa Masi berewwitoŋ nowotte galbigeetoŋ.
         Gayee ɗa payya maatiki ga gimu kaƴi garkiyittoŋ, asan gi garaatoŋgu paaɗe gaari paracco.
         Beneyyiŋgeeti kooko pa ay borooli ɗa, ay seene. Kaaka pa, ku nuntoŋ kappenta ma Iisa
         Masi, aleŋ maa gi Ruuhanti Mellayi garawwitoŋ.28 Haŋka pa, rontaw ku nuntoŋ kappenta ma Iisa Masi ku maa ga wikinne maa gaa ase asa
         gu galbigeetine nuntiɗo bala ɓayaw o gi alɗine jaala ɗa ta kaw ku maa ke alɗo tirriya
         ɗa arro min oko gata wikinne maa gaa yooke. 29 Ku lekka kabarre kadar ga Masi ɗayaŋ ta kaw unti Mellayi. Kaaka pa, ku ibinoŋ kadar
         ga gimu ma leewa gaari ku ɗayaŋ unti Mellayi, gata kaaka ay runti Mellayi.

Rontee Mellayi31 Elloŋ ƴa, Mella Tattine ƴekkinee gaa me! Gata ƴekkinee ta kaw namma ga kolowɗine gaa
         ke ay rontee. Ta seene pa, ke ay rontee Mellayi. A mileŋ gu giimi ku dunuuniti ibinya
         ɗa Mella Tattine pa, ay ɗakko appe gu alɗine ibina ɗa kadar ke ay rontee. 2 Seneetaw ku ƴekkenta, oko haŋka keeke saa ke ay rontee Mellayi. A ya omma soopa, baŋ
         ke akka dee pe kee me? Keeke ga Mella garawwineega ɗa missa purta, innasoo ke lekka
         kabarre kadar ga wikinne maa gaa Runti Mellayi ase yooka, ke akkiya ella saa gata ma kayaati o ke akka dee aleŋ gata. 3 Kulla gimu aɗe ma dowwaca galbanti oko gata, gi galbanti deewa purta unti Mellayi,
         aleŋ gata maa gi galbanti purta.4 Gimu ma leewa zunubgee jobokkay ɗa hukumnigeetee Mellayi asan gu zunubgee ay pooco
         ta jobbico hukumnigeetee. 5 Kuŋ pa lekka kabarre kadar ga Runti Mellayi ase dunuuniti ku maa ga asiyyoogu cimma
         zunubgeeco giimo. Gata pa lekka ɗa ta kaw zunubgee. 6 Gimu ma nowotte kappenta ma gata leewa ɗa zunubgee. A gimu soopa ma leewa zunubgee
         elliya ɗa o ga ibinya ɗa ta kaw.7 Rontaw, aɗoŋ oyaa ɗa ga gimu daɓallitoŋ ga cimmittoŋ min butulti Mellayi. Gimu ma
         leewa gaari ku ɗayaŋ unti Mellayi, gata kaaka ɗayaŋ aleŋ Runti Mellayi. 8 A gimu soopa ma leewa zunubgee ay gimti Seetanni, asan ga Seetanne leelo zunubgee min diiliti. Ay kaaka appe, ga Runti Mellayi asiɗe
         ku maa ga asiɗiy misila gaartee Seetanni ku miɗɗa. 9 Gimu ma deero runti Mellayi leewa ɗa payya zunubgee asan gi hayaatane ta marawta maa
         ga Mella beree aaye oko gata. Gata kaaka gederra ɗa ga lewɗo zunubgee asan ga deero
         runti Mellayi. 10 Kulla gimu aɗe soopa ma leewa ɗa gaari ku ɗayaŋ unti Mellayi o ga ƴekkaa ɗa sinti,
         ay runti Mellayi ɗa. Ay goŋŋa appe ke passalɗiy rontee Mellayi o ma gimtee Seetanni.Ƴekekkine beenannitine11 Beneyyi maa ku giyye maa ni beneyyitoŋ min diiliti pa, ay keeke: Ƴekekkine beenannitine.
         12 Ga ya kaƴi addo jobba ɗa gaartee Kayin ma deyya sinti kee Abel. Gata kaaka ay gimti Seetanni, gata ma ay miltí miɗɗati. A ayme ga Kayin deeɗiya sinti? Ay asan gu gaartee Abel
         ɗayaŋ unti Mellayi. Gata pa, gu gaartee maa ga leewa miɗɗa ka+.13 Seneeta aɗoŋ ajjiba ɗa guu giimi ku dunuune teete ɗakattitoŋ. 14 A keeta pa, lekka kabarre kadar ke paawe paaɗe min muuti, kee gassicca hayaatane,
         asan ke ƴekkay seneetine ma amanne. Gimu ma ƴekkaa ɗa pa sinti, gata kaaka nowotte
         missa aleŋ maatenta. 15 A gimu ma ɗakattiya sinti pa, ay diyaawa ka giimo. Kunta pa lekka kabarre kadar ga
         diyaawa ka giimo gasakkaca ɗa hayaatane ma gakamma ɗa ta kaw. 16 A keeta pa ibinca kee me ƴekko? Ke ibinca asan ga Iisa Masi birneeca hayaatanti oko
         keeta. Ay kaaka appe ga keeta kulla berewɗiyooca tantine oko seneetine. 17 Gaa gimu lekka lawwi, gaa alɗo ella ɗa saamuwti sinti ma lekka ɗa ga elelɗiya gonek
         ka, gi ƴekkiti Mellayi aayee pe gee me oko gimu aleŋ kaaka? 18 Rontaw, gi ƴekkitine addo dee ɗa ma beneyyiŋgee ma okomma min beneetine ka, innasoo
         gi dee ƴekko ta tirta maa gu giimi ella ma garrarritine maa ke leewa.19 Ay ma goŋŋa appe ke leeɗo kabarre kadar ke ay ka Mellayi, gata ma ay seene o gu galbigeetine
         oolenta unti. 20 A kee lekka soopa garrarri maa gu galbigeetine loomoyɗine, ga Mella tatta ƴiila min
         oko maa ke moyaa galbigeetine. Gata ibiniy gaari paracco. 21 Seneetaw ku ƴekkenta, guu galbigeetine loomoyyinee ɗa, ke nowotta damannenta unti
         Mellayi bala ɓayaw, 22 o ga kulla latta aɗe maa ke enaa min oko gata ke gasakkaa asan ke jobokkay hukumnigeetee
         o ke leewa gaari ma daanee.23 Hukumniti pa maa ga beneyyine ay gaa ke duwɗiy galbigeetine oko Runti kee Iisa Masi o gaa ke ƴekkine beenannitine aleŋ maa ga beneyyine. 24 Gimu ma jobokkay hukumnigeetee Mellayi pa nowotta diiman kappenta ma Mella, o Mella
         kulla nowotta kappenta ma gimu kaaka. Keeta pa ebenna kadar ga Mella nowotta kappenta
         ma keeta ma Ruuhanti maa ga birne.

Giimi ma leewe zeneeco goo gu ay nabiinigee41 Seneetaw ku ƴekkenta, giimi maani haŋka leewe goo gu ay nabiinigee. Guu tacilɗe dunuuniti. Ay ɗakko appe, gaa gimu beneyyatoŋ gaa ga lekkica Ruuhanti Mellayi, ku aɗoŋga amanna ɗa saa koɗokka ka, giyyoŋga ƴa omma samaane baŋ ga lekkica aɗe
         ma seene Ruuhanti Mellayi. 2 Gimu ma lekkica Ruuhanti Mellayi pa, ku ebennaa kuu me? Gaa gimu beneyye gaa ga Iisa
         Masi gu weyya aleŋ ta giimo teete aɗe maa ga asiɗe dunuuniti, ku leyyoŋ kabarre kadar
         ga gimu kaaka lekkica Ruuhanti Mellayi. 3 Gimu soopa ma oyaa ɗa kadar ga Iisa gu weyya aleŋ ta giimo teete aɗe, lekkica ɗa Ruuhanti
         Mellayi o ga ay gimti oko gata ma leewe gaa ga ay Masi. Kuŋ pa giyye paaɗe kadar ga gata ma leewe gaa ga ay Masi akka asa. Haŋka pa, ga
         aaye paaɗe dunuuniti.4 Rontaw, kuŋ ay gimtee Mellayi o ku gederriyoo oko giimi ma leewe goo gu ay nabiinigee
         asan gi Ruuhanti Mellayi ma aaye galbigeetoŋ lekka ƴiila gudirane min oko Seetanni, gata ma aaye dunuuniti. 5 Guta ay ku dunuuniti ka o beneyyiŋgeeco kulla asaa min dunuune teete ka. Ay kaaka
         appe gu giimi ku dunuune teete gewɗiy. 6 A kee soopa ay gimtee Mellayi. Kulla gimu aɗe ma ibinya Mella geeway beneyyiŋgeetine.
         A ma ay gimti Mellayi ɗa soopa geeway ɗa. Ay ma goŋŋa appe ke gederɗo ke passalɗica
         Ruuhane ta seeniti o ruuhane ta borooli.Ƴekko ma asaa min Mellayi7 Seneetaw ku ƴekkenta, ƴekkine beenannitine asan gi ƴekko asaa min Mellayi. Gimu ma
         ƴekka giimi ay runti Mellayi o ga ibinya Mella. 8 A ma ƴekkay ɗa soopa ibinya ɗa Mella, asan ga Mella ay Milti ƴekkiti. 9 Mella pa gaarineeca saa purta kadar ga ƴekkane asan ga n̰aamineega Runti ka kayti ka iŋee dunuuniti ku maa ga birinne hayaatane ma gakamma ɗa ta kaw. 10 Ƴekkiti pa ay teete appe: Ay keeta ɗa ma ƴekkiya Mella, ay gata ƴa omma ma ƴekkinee.
         Gaa n̰aaminneega Runti ku maa ga ooliyya ta beceket bogorti Mellayi. Keeke pa ga leyya
         maa ga biriyya ziiti saɗikane oko saamiyo tee ta zunubgeetine. 11 Seneetaw ku ƴekkenta, mileŋ ga Mella ƴekkinee goŋŋa, aŋka ga kee kulla ƴekkinne beenannitine.
         12 Lekka ɗa kaytiŋ gimu ma elliya Mella, innasoo, kee ƴekka beenannitine ga Mella nowotta
         kappenta ma kee o ƴekkiti kulla deewa gaarenta ta tirta aattine.13 Ke lekka kabarre kadar ga keeta nowotte kappenta ma Mella o gata kulla kappenta ma
         keeta asan ga birineeca Ruuhanti. 14 Mella Baaba pa n̰aamiya Runti dunuuniti ku maa ga asiɗiy najjiya giimi. Niita pa elliya
         saa ma iɗiitini, o ni beneyyiyoo oko giimo oko maa ni elle o maa ni giyye. 15 Kulla gimu aɗe ma beneyya bala kiilo gaa ga Iisa ay Runti Mellayi, ga Mella nowotte
         kappenta ma gata o gata nowotte kappenta ma Mella. 16 Keeta pa, ibinca ƴekko maa ga Mella lekkine, o ke amanne kadar ga ƴekkane. Gata ay
         Miltí ƴekkiti. Gimu ma ƴekkaa Mella o giimi, ga Mella nowotte kappenta ma gata o gata
         kappenta ma Mella. 17 Ma goŋŋa pa, gi ƴekkiti Mellayi deewa gaarenta ta tirta galbigeetine o ke ɓayakka
         ɗa payya meene ta parlanti asan ga iŋee dunuune teete ke nowotte aleŋ Iisa Masi. 18 Were maa gi ƴekko alɗo, ga ɓayaaki gaɗakka arro, asan gi ƴekko ta ɗamal petekkaa ɓayaaki
         paratti. A gata pa, gaa gimu lekka ɓayaw galbanti, ga ɓayakkiti saa oko parlanti Mellayi.
         A mileŋ ga lekkiya ɓayaw kaaka pa, gi ƴekkiti ɗamal ɗa. 19 Keeta pa ƴekkaa Mella o giimi asan ga Mella ƴekkinee ƴa omma.20 Gaa gimu beneyya gaa ga ƴekkaa Mella o ga ɗakattiya sinti, ga gata kaaka ay boroola.
         A gata pa, gaa gimu ƴekkaa ɗa sinti maa ga ella, ga ƴekekkaa pe gaa me Mella maa ga
         ella ɗa? 21 Gimu ma ƴekkaa Mella aŋka kulla ga ƴekekka kulla sinti. Teete pa ay hukumne maa ga
         Iisa Masi saa berewwine.

Ma lekkica hayaatane ay ma amanna oko Runti Mellayi51 Kulla gimu aɗe ma amanna kadar ga Iisa ay Masi, gata maa ga Mella aparre, gata kaaka
         ay runti Mellayi. A kulla gimu aɗe ma ƴekkaa Mella Baaba ƴekkay kulla rontee Mellayi.
         2 Ay ma ƴekkitine ta Mellayi o ma jobbitine tee ta hukumnigeetee appe ke ibinɗo kadar
         ke ƴekkay rontee. 3 Ƴekko ta Mellayi pa, ay jobbo ta hukumnigeetee. A jobbo ta hukumnigeetee pa suura
         ɗa pe, 4 asan ga gimu ma deero runti Mellayi gederrayo oko gaarti dunuuniti ku miɗɗa. A gudirane
         maa ke gederɗiyo pa asaa min amannitine. 5 A gata pa, ay we ma gederrayo oko gaarti dunuuniti ku miɗɗa kooko? Ma gederrayo illa
         ay gimu ma amanne kadar ga Iisa ay Runti Mellayi.6 Iisa Masi pa ase dunuuniti, guu batisiyiyya ammo o gu deyya, guu baartee n̰aaliɗe.
         Gata gu batisiyya ɗa ka, innasoo gu deyya kulla guu baartee n̰aaliɗe. Keeke pa ay
         Ruuhanti Mellayi saa ma beneyyiya kadar gu gaari kooko ay seene. Gita pa ay Mellatí seeniti.
         7 Lekka suyuudigee subba ma beneyya kadar ga Iisa Masi ay Runti Mellayi: 8 guta pa ay Ruuhanti Mellayi o ammi o baara. Guta kooko pa subbacco, ga beneyco kaƴi
         ka.9 Ke oyaa beneyco giimo oko gaari maa gu elle o maa gu giyye. A innasoopa ga maa ga
         Mella beneyya gaa ga ay goŋŋa, ƴiilaa ka giimo. Maa gaa beneyya pa gaa ga ay goŋŋa,
         ga beneyyaa ma gaartee Runti. 10 Gimu ma duwca galbanti oko Runti Mellayi bakamma beneyyi keeke galbanti. A ma duwca
         ɗa soopa, leewiki Mella boroola asan ga amanna ɗa oko beneyyi maa ga Mella beneyye
         ma gaartee Runti. 11 Mella pa birne hayaatane ma gakamma ɗa ta kaw. Hayaatane taata pa, ke gasakkica min
         oko Runti. Ay keeke appe ay beneyyi maa ga Mella beneyye ma gaartee Runti. 12 Gimu ma kappenta ma Runti lekkica hayaatane ma gakamma ɗa ta kaw. A ma kappenta ɗa
         pa soo ma Runti Mellayi, lekkica ɗa hayaatane taata. 13 Keeke pa paratti, na ketepeyyitoŋga ku maa ga kuŋ ma duwiy galbigeetoŋ oko Runti Mellayi
         leeɗo kabarre kadar ku lekkica hayaatane ma gakamma ɗa ta kaw.Dessití maktup teete14 Kee inne maatiki min oko Mellayi ma wagee ma aŋkiti, ga geewane. Ay teete appe ma
         ay damannitine maa ke lekka unti. 15 A kee lekka appe pa kabarre kadar ga geewane, ke lekka kulla kabarre kadar ga kulla
         maatiki aɗe maa ke enaa, ga oko wikinne kaaka saa ke gasakkaa.16 Gaa gimu kaƴi min aattoŋ ellaa sinti ga leewa latta kaƴi ka miɗɗa maa ga Mella aŋka
         ɗa o ga esekkaa ɗa muuti, ga innee Mella, gaa Mella biriyyee hayaatane. Gata beree
         hayaatane oko gimu ma leewa latta ka miɗɗa ma esekkaa ɗa muuti. Lekka soopa latta
         kaƴi ka miɗɗa maa ga Mella aŋka ɗa ma esekkaa gimu muuti. Ay oko gimu ɗa ma leewa
         latta aleŋ kaaka maa na enewwitoŋ naa ku inninee Mella. 17 Ta seene pa, gu gaari paracco ku ɗayaŋ ɗa ay zunubgee, innasoo gu zunubgee paracco
         ɗa ma esekkaa gimu muuti. 18 Ke lekka kabarre kadar ga gimu ma ay runti Mellayi leewa ɗa pe diiman ka zunubgee
         asan ga Runti Mellayi tarakkaa, o Seetanne, gata ma ay miltí miɗɗati kulla gederra ɗa ga leeɗee ya maatiki. 19 Ke lekka kulla kabarre kadar ke ay gimtee Mellayi, a giimi paracco ku dunuune teete
         soopa ma jobokkiya ɗa ka Mellayi aaye pitti Seetanni, gata ma ay miltí miɗɗati. 20 A keeta lekka payya kabarre kadar ga Runti Mellayi ase dunuuniti ga asinneegu iyya
         kayyeetine ku maa ke ibiniyya Mella ka tirta. Kee, ay gimtee Mella ka tirta o ke kappenta
         kulla ma Runti kee Iisa Masi. Gata pa ay Mella ka tirta o ga beraa hayaatane ma gakamma
         ɗa ta kaw. 21 Kuŋ ay rontaw, kaaka pa ku warroŋ maaƴi min aabido ta zorro!

Salammo11 Naa ajaawannice, na ketepeyyiteeca maktup teete oko kaŋ daate maa ga Mella aparre
         ma ronte, kuŋ maa na ƴekkatoŋ ma seene, o ga naa kaytu ɗa ka ma ƴekkatoŋ, innasoo,
         gu giimi paracco kulla ma ibinca seene ƴekkatoŋ. 2 Ni ƴekkatoŋ kulla saanantí seene ma aaye o ma akka nunta galbigeetine diiman diiman.
         3 Gidaanuwe o kawiyo o aapiya maa ke gassine min oko Mella Baaba o min oko Iisa Masi
         ma ay Runti Mella Baaba deewa ma kee ku maa ke nuntiɗo aattí seeniti o ƴekkiti.Seene o ƴekko4 Naa gi deyyaw daanaw ta tirta teete maa na elliɗe kadar gu ronte daare jobokka botol
         ka seeniti aleŋ maa ga Mella Tattine beneyyine. 5 Ayya Daate, haŋka pa ga maa na enewwitee keeke ay ke ƴekkinne beenannitine. Hukumne
         teete pa maa na ketepeyye marawta ɗa, innasoo, gi ay hukumne maa ke gasakke min diiliti
         aɗe. 6 Ƴekko pa, ay kee jobokkay hukumnigeetee Mellayi. Ay teete appe ay hukumne maa ku giyye
         min diiliti, maa ku nuntiɗo ma ƴekko beenannitoŋ.7 A guta pa haŋka, gu daɓaalee maani arica dunuune. Daɓaalee kotti pa cemekkay giimi
         min butulti Mellayi. Guta kotti pa, oyaa ɗa kadar ga Iisa Masi maa ga asiɗe dunuuniti,
         gu weyya aleŋ tee ta giimo teete aɗe. Gimu aleŋ kaaka ma beneyya goŋŋa ay daɓaala
         o ga leewe gaa ga ay Masi. 8 Kaaka pa, ku warroŋ maaƴi ku maa gi haggantoŋ ta gaartine ku samaane maa ke leewe
         alɗo masila ɗa gonek ka, innasoo ku gassicca parattí ɗamal. 9 Kulla gimu aɗe ma bakammica ɗa talta giraaniti Masi, gaa gayawɗiti payya, gata kaaka ga Mella aaye ɗa ma gata. A ma bakammica soopa talta,
         ga Mella Tattine ma Runti aaye ma gata. 10 Gaa gimu asitoŋ turu were ka timmiti, gii giraaniti maa ga garaatoŋ alɗo ɗa sawa ma
         tee ta Iisa Masi, ku aɗoŋga jooba ɗa gerratoŋ o ku aɗoŋga salamma ɗa kulla. 11 Gaa gimu salammiya gimu aleŋ kaaka goŋŋa, marakke aleŋ kuu ga gata kulla un̰n̰e saa
         oko gaartee ku miɗɗa maa ga leewa.Salammo ta dessiti12 Na lekka missa beneyyiŋgee maani maa na aŋka na beneyyittoŋgu, innasoopa na aŋka ɗa
         na kitipiyittoŋgu katkatti. Naa saa aŋka na kaatittoŋ na deeɗitoŋ beneyya bii ma bii
         ku maa gi parhantine deeɗo ɗamal. 13 Ronti sutte maa ga Mella aparre salammate.

Salammo11 Naa ajaawannice, na ketepeyyamca maktup teete oko kii ka ƴekkenta kee Gayuus maa na
         ƴekka ma seene. 2 Lanjintu ka ƴekkenta, na aŋka ki nuntiɗo aattí daanati oko gaari paracco o ki lekkica
         aapiya ziicum aleŋ aapiya maa ki lekka galbancum.Samaaniti Gayuus3 Naa pa gi deyyaw daanaw ta tirta teete maa gu seneeta asiɗe min wikirtoŋ, guu asiyyaw
         beneyya ma gaarcam goo ki bakammica seene o ki nowottikiti. 4 Lekka ɗa payya latta ma daanaw ma ƴiilica kabarre maa na gasakka kadar gu rontaw jobokka
         botol ka seeniti.5 Lanjintu ka ƴekkenta, ki garaa kadar ki damannenta maa ki bakamɗiko aɗe goŋŋa ki lewɗo
         samaane, asan gu seneeta ma asam turi kulla ki leeway aɗe goŋŋa samaane. 6 Guta pa asini beneyya ma ka ƴekkicum untini oko niita ma temekka saananti Iisa Masi.
         A kii gaayiy payya pa oko turguwco ka omma ma biraw ta maatiki aleŋ ma wagee ma ka
         Mellayi, ki leewa pe aɗe samaane. 7 Guta kotti pa, torgowwe ku maa gu taasiɗiy beneyyiŋgee koo ku Iisa Masi, o gu inne
         ɗa maatiki min oko giimi ma aabadde ɗa Mella. 8 Kaaka pa, aŋka ke gaayiɗiy giimi aleŋ kooko. Goŋŋa, ga keeta kulla esekkay kayyeetine
         oko lubbi ka taasití kabarre ta seene.Diyotirep o Demetiriyus9 Na kitipiytoŋ maktup oko kuŋ ma temekka saananti Iisa Masi. Gaa Diyotirep pa ma ay
         taatuurince alɗiki baama ɗa kantini. 10 Ay ɗakko appe naa ase kaata, na deeɗitoŋca pir̰a miɗɗati parattí maa ga leewa. Gata
         pa beneyya miɗɗa ma gaartini, o ga keeke ɗa ka, gata pocaa joobico seneeta ma torgowwe,
         o ma jobay kulla ga toɗokkayo joobo, gaa peteɗɗiy maaƴi min aacco gimtee Iisa Masi
         ma temekka saananti.11 Lanjintu ka ƴekkenta, addo dala ɗa ka miɗɗa, dalu soo ka samaane. Gimu ma leewa samaane
         ay gimti Mellayi. A gimu soopa ma leewa miɗɗa ibinya ɗa Mella. 12 A Demetiriyus soopa, gata gu giimi paracco beneyya ma gaartee ku samaane o gi nuntiti
         saa kulla garaa kadar ga leeway gaari ma butultí seeniti. Nii kulla beneyya ma gaartee
         ku samaane o ki lekka kabarre kadar ga beneytini ay seene.Yaaya aŋka kaato elliti Gayuus13 Na lekkam beneyyiŋgee maani ku kitipiyti, innasoopa, na aŋka ɗa na kitipiyyamgu katkatti,
         14 asan ga naa saa na aŋka na kaatiɗo katta na deeɗum gassa, kee deeɗine beneyya bii
         ma bii. 15 Gi aapiya dee ma kii. Lanjigeetine ma aaye ikinne salammam. A kii pa kulla salammiy
         kaƴi kaƴi lanjigeetine ku gonek.

Salammiti Yud11 Naa Yud, lawwiti Iisa Masi o na ay sinti Zak+, na ketepeyyatoŋca maktup teete oko kuŋ maa ga Mella Baaba kolowwitoŋ o ga ƴekekkitoŋ
         o ga dowwitoŋ oko Iisa Masi. 2 Ga Mella biraatoŋ ta ƴiila kawiyo o aapiya o ga ƴekkitoŋ ta ƴiila.Parlanco caaɗenta appe oko giimi ma garkayya borooli3 Seneeta ku ƴekkenta, na aŋakke ta tirta teete na kitipiyittoŋgu gaari ku najjiytine
         maa ga Mella najjiyinnee parattine. Haŋka soopa, gi samaane ƴiila naa ketepeyyatoŋca
         maktup teete, ku maa ku gassiɗo gudirane, kuu nikirɗo ku nuntiɗo talta amannitoŋ.
         Amanno pa, ga Mella berewwiyooca paaɗe ta kaw oko gimtee. 4 Maktup teete pa, na ketepeyyatoŋca asan gu lekka giimi daare aɗe ma gidaani ɗa ma
         un̰n̰ine aattine ma n̰oor̰o ka. Guta pa bakammikiki ɗa ka Mellayi, guu rebelɗiya beneyyi
         kee ka gidaanuwti ma diyyo ta alala ta zeneyyo bala paate. Ma liyawco keeke pa, gu
         poociya tattuwtine ka kayti ka, ma ay Miltine kee Iisa Masi. Kitamniti Mellayi pa, beneyye min tippa kadar ga Mella akkiyo caaɗa parlane oko giimi kotti.5 Haŋka pa, na ɗelekkatoŋgu payya beneyyiŋgee maa ku ibina aɗe min tippa. Na aŋka ku
         mooyiyya wikinne maa ga Mella Miltine najjiyɗiy giimi ku Isirayel min kiɗa ta Masir min lawwuwwi, gaa sulaayi ga bittiɗiy ma pooce amanno oko gata+. 6 Malaykatnigee kulla maa ga berewwiyoo darjane, guu ajallicca o gu poociya were maa ga dowɗiy, ga
         onniy ma janaazargee ma repekka ɗa ta kaw aatti were ka namta ƴil. Iŋaa pa gu nowotta
         namma ya meene ta yaata ta parlanti. 7 Mooyoŋgu ƴa kulla giimi ku gawaagargee ku seera kooko: Sodom ma Gomor o ku gawaagargee
         ma kadarriy. Guta pa, deyekka zeneeco bala paate, o gu deyekka zeneeco alala ka+. Ay ɗakko appe gu alɗo aattí okko ma batakka ɗa ta kaw. Teete pa ay gaaro oko giimo.8 A giimi kooko pa kulla ma un̰n̰itoŋ leewa saa tak gaari ku miɗɗa aleŋ ku giimi ku
         Sodom o ku Gomor. Guta jobokkay gaari maa gu wanaa guu negeɗɗiy zeneeco ma gaarco
         ku miɗɗa kotti, o gi gudiranti Miltine ta hikimiyti gu poocica o gu n̰elekkay malaykatnigee
         ku samaani ma lekka darjane. 9 Mikayel ka kulla, ma ay tattuwco malaykatnigeyyo maa gu melewɗo ma Seetanne o gu kaltayya ma gaari ku ziiti Muusa n̰iliya ɗa Seetanne+. Innasoo ga beneyyiyee ka gaa: «Gi parlanti Mella Miltine baagum diiganti.» 10 A giimi kooko soopa ma un̰n̰itoŋ n̰elekkay garrarri ku samaani maa gu ibina ɗa o gu
         ibina ɗa ya maatiki aleŋ gaaruwi. Garrarrico kooko pa maa gu leewa bala mooyo, esekkay
         masilti. 11 Guta kooko gi diigane ocokkiy asan gu ecekke butulti Kayin, gata ma deyya sinti+. Guta un̰n̰e cut miɗɗati aleŋ ta Balaam asan gu ƴekka gurus+. Guta kooko matakka, asan gu leewee kayyee ku talta oko Mellayi aleŋ tanti Koree
         tippa+.12 A gita pa gi alawco aattoŋ taata negekkica tiyawtoŋ maa ku teewa ma seneeta ma dowwiy
         galbigeeco oko Iisa Masi. Iŋaakite pa, gu teewa o gu ar̰aa ta kaw bala jaalo o gu
         kaaratta payya aɗicco ka. Giimi kotti marakke aleŋ n̰irɗa ma beraa ɗa ammi maa ga
         ussu azakka ga tecelɗiy. Guta marakke kulla aleŋ ettee maa gaa wikinne ka jaawico
         ronco ase, guu alɗo waa ɗa miici, guu bitiy pa, gu matakka saa pe ta kaw. Guta marakke
         aleŋ ettu maa gu bite, gaa maatiɗe ta kaw. 13 Guta marakke payya aleŋ lokkomco ammo ma wacakka uwwa guu soloɗɗo o gaarco ku jaaliti
         okomma racal aleŋ hupuypuy maa gu ammi potaa biití baharriti. Guta marakke kulla aleŋ
         kalli ma masalle min bottolco ku heeta. Guta ga Mella dowwiyoo were namta ƴil. Iŋaa
         pa gu akka nunta diiman.14 Enok, ma ay kaƴi min oko ronco rontee Adam, ma day ka paysara+ taasiya beneyti Mellayi min tippa ma gaarco giimi kooko gaa: «Keeke aɗe ay Miltine
         asaa ma malaykatnigeetee alpaŋgee alpaŋgee, 15 ku maa ga asiyyo caaɗa parlane oko giimi paracco o ga garaayoogu purta purta gaarco
         paracco ku miɗɗa maa gu leewe asan gu bakammikiki ɗa ka Mellayi. Oko guta kotti ma
         leewa zunubgee asan gu bakammikiki ɗa ka Mellayi, ga garaayoogu saa purta purta beneyyiŋgeeco
         paracco ku numba maa gu n̰eleɗɗiya.» 16 Giimi kotti pa, diiman gu ŋor̰omr̰omma ka o gu riƴaawee, o gu jobokka gaari ku miɗɗa
         maa gu galbigeeco aŋka ka, o gu cemekka beneyyiŋgee ku baabirti, o gu nabbassay gicco
         ku maa gu gasaɗɗo lawwi.Wasaane oko giimi ma jobokkaa Iisa17 A kuŋ seneeta ku ƴekkenta soopa, mooyoŋga ƴa beneyyi maa gu n̰amaakeetee Miltine kee Iisa Masi beneyyitoŋ min omma. 18 Guta pa beneyyitoŋ goo: «Oko meeni ku gaamití dunuuniti kotti gu akka asa giimi ma
         akkitoŋ noƴokko gaari oko kuŋ ma jobokka ka Mellayi. Guta kotti pa jobokka gaari ku
         miɗɗa maa gu galbigeeco aŋka ka, asan gu bakammikiki ɗa ka Mellayi.» 19 Ay guta saa pe kulla ma eterrayo jagaw oko giimi ma jobokka ka Mellayi. Guta pa, gi
         mooyico ay ta iŋee dunuuniti ka, Ruuhanti Mellayi aayiyo ɗa. 20 A kunta soopa, seneeta ku ƴekkenta, ma amannitoŋ ma asaa min Mellayi gi nuntitoŋ dee
         talta. Enewwoŋga Mella wikinne paratti ma gudirane tee ta Ruuhanti. 21 Nuntoŋ diiman ma ƴekko ta Mellayi kadar ke ocoɗɗiya Miltine kee Iisa Masi ga asiɗo,
         ga asittoŋ bira hayaatane ma gakamma ɗa ta kaw asan ga ay kawaaya. 22 Elelloŋ saamuwco oko giimi maa gi amannico talta ɗa. 23 Moogoŋgu giimi kotti ma katta suubití okkati, o giimi daare pa, ku elloŋ saamuwco,
         a innasoo ku warroŋ maaƴi ku maa gu alɗitoŋ issa ɗa oko gaarco ku miɗɗa maa gu leewa.
         Ya kaɗiŋgeeco kulla ku aɗoŋgu esaa ɗa, asan gu riddenta paaɗe ma gaari ku miɗɗa maa
         gu leewa.Baariko24-25 Logokkineega Mella ka kayti ka,gata ma najjiynee ma butulti Miltine kee Iisa Masi.Gata gederra ga tarittoŋmin un̰n̰o ta gaari ku miɗɗao ga gederra ga wirrittoŋ unti were ka darjantibala er̰n̰e o ma parhane yaata.Ay oko gata gi darjaneo tattuwe o gudirane,o ga gata ka ma lekka botol ka hikimiytiomma min diilití dunuuniti,ya haŋka o ya diiman bala gaamo!Amin.
         
            
               	Zak keeke kayti, ay runti Zebedee ɗa. Zak keeke pa o Yud ay seneetee Iisa Masi. Elloŋ
                     Matiye 13.55.

               	Gaarco giimi ku Isirayel ku gasakkay Oomiti min Masir 12.51 o Gemmico Giimi ku Isirayel 14.29-30.

               	Gaarco giimi ku Sodom o Gomor ku gasakkay Diilo ta Lawwi Paracco 19.11-28.

               	Beneyyi keeke pa gemmenta ɗa aattí Kitamniti Muusa, innasoopa gu aaye oko kutubgee
                     daare maa gu Yawudigee garkayya.

               	Gaartee Kayin ku gasakkay Diilo ta Lawwi Paracco 4.

               	Gaartee Balaam ku gasakkay Gemmico Giimi ku Isirayel 22–24.

               	Gaartee Koree ku gasakkay Gemmico Giimi ku Isirayel 16.

               	Elloŋ Diilo ta Lawwi Paracco 5.18-24.

Beneyyiŋgee ku diiliti kitamniti11 Kitamne teete beneyya ma gaari maa ga Iisa Masi gaariyoo oko lawweetee Mellayi. Mella
         pa beneyyiyee oko Iisa gaa ga gaarayoogu oko lawweetee ku maa gu ibinɗiy gaari ma
         akka asa katta. Ay oko keeke appe, ga Iisa n̰aamiyya malaykatti oko lawwiti kee Yaaya ku maa ga gaariyyeegu gaari kooko. 2 Gaa Yaaya kitipiyiyyoogu saa oko giimo gaari paracco maa ga elle o ga garay purta
         kadar gu ay beneyyiŋgeetee Mellayi o gu ay seene maa ga Iisa Masi gaare. 3 Baarikenta ay gimu ma garkayyay beneyyiŋgee kooko ma asaa min Mellayi! A giimi ma
         geeway o ma bakammay talta, kulla baarikenta, asan ga wikinne maa gu gaari kooko asiɗo
         katta paaɗe.Yaaya salammay giimi ku gawaagargee ku paysara4 Ay naa Yaaya ma ketepeyye ma ka salammico giimi ma temekka saananti Iisa Masi gawaagargee
         ku paysara ma aaye kiɗa ta Aazi:Ga Mella leetoŋ gidaanuwe o ga biraatoŋ aapiya, gata ma aaye haŋka o ga aaye omma
         min kilgiytí dunuuniti o ga akka asa. Gu Ruuhaŋgee ku paysara+ kulla leetoŋ gidaanuwe o gu biraatoŋ aapiya, guta ma aaye unti Mellayi wikirti ka
         uwwa ka darjanti maa ga nowoɗɗo. 5 A Iisa Masi kulla, ga leetoŋ gidaanuwe o ga biraatoŋ aapiya, gata ma ay suyuudine
         ka damannenta o ma naɗe omma min aacco giimi ku mattenta o ga ay tattuwco salaataŋgee
         paracco ku kiɗaati.Iisa keeke pa ƴekkane, o ga cimminee min zunubgeetine ma saɗikane ta baartee. 6 Gata leenee ke deeɗe gimtee ma hekemeyya ma gata, kee deeɗe aleŋ soƴoowee ku saɗikaŋgeyyo
         ma lobokkee oko Mella ma ay Tatti. Gi darjane o gudirane parattí dee ma gata diiman
         diiman! Amin.7 Elloŋ! Gata asaa ma n̰irɗa!Giimi paracco aɗe akkiya ella ma iɗiico,ya ma wacciya kulla ellaa.Ballee paracco ku kiɗaati akka laatiya saananti+.Keeke pa deewa goŋŋa ma tirta!Amin.8 Gaa Mella Miltine beneyyiɗe gaa: «Naa ay Alpa o na ay Omega+. Na aaye haŋka o na aaye omma min kilgiytí dunuuniti o na akka asa. Naata ay Miltí
         gudirane parattí.»Yaaya ellaa Iisa aleŋ ma waano9 Ay naa Yaaya ma ay sintoŋ, o ma kuŋ ke kappenta ma Iisa. Ay goŋŋa appe kee alɗo parattine
         aattí mulunniti Mellayi o gi diigantine alɗo kaƴi o parattine ke alɗo baatiynigee. Naa pa, gu baaminoo gu
         kaatikkikinoo were ma kadirenta ma ammi maa gu kolaa goo Patmos, asan na taasiya beneyti
         Mellayi o seene maa ga Iisa gaare. 10 Gaa meene kaƴi, meenti Miltine+, gi Ruuhanti Mellayi beeriyyaw gi iyyinno. Naa giyyiɗe ur̰e taartu ma ay aleŋ geepu
         ma erecca ma raɗɗa 11 gee: «Maa ki ella aɗe ki kitipiyya katkatti, kii n̰aamiyyooga oko giimi ma temekka
         saananti Iisa Masi ku gawaagargee ku paysara kotti: Epez o Ismirne o Pergam o Tiyatir
         o Sardee o Piladelpi o Lawdisee.»12 Maa na giyyicca ur̰e taata naa jigirɗe naa na elliyya gimu ma beneyyaw kaaka. Naa
         elliɗe lawwi paysara ku dahamni maa gu dowɗiy lampiŋgee. 13 Naa elliɗe ɗaɗɗakkico lawwi ku dahamni kotti aleŋ gimu ma esekke jallabiyye bolgita
         ma beree ya asintee, o ga onokke santir ka dahamni gurgumti, 14 o laawa ku kayaati purta tal aleŋ n̰iriye, o iɗiitee beree aleŋ okko ma zegee, 15 o biyaayitee ɓelaa aleŋ dahamne maa gu issiya okkati ga buruntulliti aggiɗe, o ur̰uuti
         heereyye aleŋ tarro ma bokaa, 16 o pitti ka tiyaawa ga bakamme kalli paysara, o seepane n̰ep n̰ep maa gu nussaŋgeeti
         serco tawwa okomma min biiti, o wigisanti ɓelaa ta wic wic aleŋ paato maa gii kuɗise.17 Maa na elliyya pa, naa galɗe karap unti aleŋ maatenta. Gaa gagiyyawga pitti ka tiyaawa,
         gaa beneyyiyyaw gaa: «Addo ɓaya ɗa. Naa aaye min oko diilico lawwi paracco, namma
         ya dessiti. 18 Naa aaye ma hayaatantu. Na maate, ellu ƴa naa gewɗo diiman diiman, o na hekemeyyiya
         muucco giimo o oola. 19 Gaari maa ki ella kooko iŋee paracco ki kitipiyiy. Ku haŋka o ma akka asa kulla ki
         kitipiyiy. 20 A kalli ku paysara kooko pa, maa na bakamme pittu ka tiyaawa o lawwi paysara ku dahamni
         maa gu dowɗiy lampiŋgee kooko, na aŋka na gaariyyamca seenico gaari kiilenta kooko.
         Kalli ku paysara ɗe garaa malaykatnigee maa ga Mella gagakkiyoo oko giimi ma temekka saanantu gawaagargee ku paysara, o lampiŋgee
         ku paysara kulla garaa giimi ma temekka saanantu gawaagargee ku paysara.»
         
            
               	Oko kitamniti Yaaya teete, gi gemmo ta paysara garaa maatiki ka damal lekka ɗa ma koyowwiyee. A Ruuhaŋgee ku paysara pa garaa Ruuhanti
                     Mellayi.

               	Elloŋ Zakariya 12.10 o Yaaya 19.37.

               	Alpa ay kitipiyo ta diiliti beneyyi ka Gireknigeyyo. Omega ay kitipiyo ta dessiti beneyyi ka Gireknigeyyo. Iŋee ga Mella Miltine gaa ga gata
                     aaye min diilico o namma ya gammico lawwi paracco.

               	Meenti Miltine pa ay ahat, meene maa ga Miltine kee Iisa Masi naɗiɗe min muutti.

Maktup oko gimtee Iisa Masi ku Epez21 Gaa gimu kee maa na elle beneyyiyyaw payya gaa: «Kitipiyeega beneytu oko malaykat maa ga Mella gagakkiyoo oko giimi ma temekka saanantu geegar ka Epez. Kitipiyeega
         kii ga naa ma bakamme kalli ku paysara pittu ka tiyaawa o na tan̰aa aacco lawwi paysara
         ku dahamni maa gu dowɗiy lampiŋgee na beneyyatoŋ naa:2 «Na ibiniy gaartoŋ maa ku leewa o lubaakitoŋ ku suura maa ku hamallay o baatiynuwtoŋ
         maa ku loboɗɗo. Na lekka kabarre kadar ku hamallay ɗa giimi ma leewa miɗɗa. Giimi
         kotti ma leewe goo gu ay n̰amaakeetee Iisa, guu alɗo ɗa soopa n̰amaakeetee, ku cokkiy kuu leeɗe kabarre kadar gu ay boroolee. 3 Ku deero baatiynigee o ku hamalle diigaŋgee saanantu, kuu alɗe cappa ɗa. 4 Innasoopa, na lekkitoŋ makko. Ku meelica ƴekkitoŋ ta heeta. 5 Mooyoŋ ƴa, ku diile samaane aɗe, gaa suulayi pa ku suubiɗe! Meeloŋgu gaartoŋ ku miɗɗa,
         kuu yookiɗo oko nuntitoŋ ta heeta. Kuu magica ɗa nuntitoŋ ta haŋka, na asaatoŋ na
         asiyya icca latta ka dahamni maa gu dowɗiya lampa min wikirti. 6 Nussane kaƴi soopa na nabbassitoŋ. Ku poociy ta kaw garrarri maa gu leewa gu giimi
         maa gu kolay goo Nikolayitnigee aleŋ tanni oko naa kulla maa na poociɗiy.7 «Ma lekka deyya pa, ga giyyiya samaane beneytí Ruuhane ta Mellayi maa gi beneyyayo oko giimi ma temekka saanantu!«Ma nosorra pa, na akkee oyya ga aymiɗo rontee ettu ma aaye jenniti Mellayi ma beraa
         hayaatane ma gakamma ɗa ta kaw+.»Maktup oko gimtee Iisa Masi ku Ismirne8 Gaa gimu kee beneyyiyyaw payya gaa: «Kitipiyeega beneytu oko malaykat maa ga Mella gagakkiyoo oko giimi ma temekka saanantu geegar ka Ismirne. Kitipiyeega
         kii ga naa ma aaye min oko diilico lawwi paracco, namma ya dessiti, ga naata ma maate
         naa yookiɗe payya na gewɗo, na beneyyatoŋ naa:9 «Na ibinca diigantoŋ o saamuwtoŋ. Unti Mellayi soopa, ku ay ayaawee. Na ibinya kulla
         ka miɗɗa maa gu giimi dawakkatoŋ. Guta kotti pa leewe goo gu ay Yawudigee, innasoopa gu ay Yawudigee ɗa. Guta kotti temekka ma semeetee Seetanni. 10 Katta ku deegeyya, innasoopa ku aɗoŋ ɓaya ɗa! Giyyoŋ ƴa! Mella cokokkatoŋ, ga Seetanne
         n̰aamiɗiy giimi gu bammiɗiy gittoŋ daare daŋayi. Diigane taata pa ecekka latta ka
         meeni orro+. Kuŋ pa, caŋ gu deewatoŋ kulla, ku anno pooca ɗa, naa asittoŋ bira haggane ta nosorriti,
         ma ay hayaatane ma gakamma ɗa ta kaw.11 «Ma lekka deyya pa, ga giyyiya samaane beneytí Ruuhane ta Mellayi maa gi beneyyayo oko giimi ma temekka saanantu!«Ma nosorra pa, akaa ɗa payya ta kaw muutu ma daa ka seera+.»Maktup oko gimtee Iisa Masi ku Pergam12 Gaa gimu kee beneyyiyyaw payya gaa: «Kitipiyeega beneytu oko malaykat maa ga Mella gagakkiyoo oko giimi ma temekka saanantu geegar ka Pergam. Kitipiyeega
         kii ga naata ma lekka seepane ta n̰ep n̰ep o nussaŋgeeti serco tawwa naa beneyyatoŋ
         naa:13 «Na ibinya were maa ku nowoɗɗe, were maa ga Seetanne hekemeyɗe. Kuŋ pa baame talta oko naa. Meenti Antipas kulla, gata ma ay suyuudintu
         ma poocinoo ɗa wikinne maa gu deeɗiya iŋaa wikirtoŋ were maa ga Seetanne nowoɗɗe,
         ga kuŋ pa, meelica ɗa amannitoŋ oko naa. 14 Innasoopa, na lekkitoŋ makko. Lekka daare min aattoŋ ma baamica giraaniti Balaam.
         Balaam pa ɓeldiya sultan Balak baŋ ga deeɗiy daɓallo gaa me giimi ku Isirayel ga eseɗɗiy zunubgeyyo, ku maa gu deeɗo ayammo suuɗu maa gu soƴaa saɗikane oko zorro,
         o diyyo ta daato o ta miɗaayo bala paate+. 15 Ku lekka kulla giimi aattoŋ ma bakammica garkiyco Nikolayitnigeyyo. 16 Kaaka pa, ku meeloŋgu gaartoŋ ku miɗɗa. Goneka kee na asaatoŋ koɗok, naa asikkiko
         booka giimi kotti ma seepane ma okomma min biitu.17 «Ma lekka deyya pa, ga giyyiya samaane beneytí Ruuhane ta Mellayi maa gi beneyyayo oko giimi ku ma temekka saanantu!«Ma nosorra pa, na beree tiyaw ta kiilenta maa gu kolaa goo man+, o na beree kulla dambu purta maa gu ketepeyyiyee seme marawta+. Seme kotti pa lekka ɗa ma ibiniy, illa ay ma gasakkaa dambu kaaka ka.»Maktup oko gimtee Iisa Masi ku Tiyatir18 Gaa gimu kee beneyyiyyaw payya gaa: «Kitipiyeega beneytu oko malaykat maa ga Mella gagakkiyoo oko giimi ma temekka saanantu geegar ka Tiyatir. Kitipiyeega
         kii ga naa Runti Mellayi, naata maa gu iɗiitaw gezee ta biraa aleŋ okko ma zegee, o biyaayitaw ɓelaa aleŋ
         dahamne maa gu issiya okkati ga buruntulliti aggiɗe, na beneyyatoŋ naa:19 «Na ibiniy gaartoŋ maa ku leewa, o ƴekkitoŋ beenannitoŋ, o amannitoŋ oko naa, o gaayo
         ta gittoŋ, o baatiynuwtoŋ, o lubaakitoŋ ku haŋka maani ƴiila min oko ku omma. 20 Innasoopa, na lekkitoŋ makko. Daate teete ma ay aleŋ Ziizabel+ daɓallatoŋ ma beneyyi gee gi ay nabiiniŋgati Mellayi, kuu duwitti gi nuntiɗe ma kuŋ. Gita pa garkayyatoŋ ma borooli, kuŋ lawweetaw
         ku deyeɗɗo zeneetoŋ bala paate o ku hadarɗo aymo ta suuɗu ka saɗikiyenta oko zorro.
         21 Naa pa duwti wikinne maa gi meeliɗiy gaarti ku miɗɗa kooko, gii gita pa alɗo aŋka
         ɗa gi meeliɗo diyyo ta miɗaayo. 22 Giyyoŋ ƴa! Na akkica diigiya gii parayyiɗo gi ooƴiɗo daŋgiltí. A giimi ma icce butultí
         pa kulla deegeyya ta kaw, illa guu meele jobbití, 23 o na akkiy bitta gímtí ma jobokkaca kulla. Goŋŋa gu giimi ma temekka saanantu paracco
         leewa kabarre kadar ga naa ibinca mooyico giimo o gaari maa gu galbigeeco aŋka gu
         lewɗo. Kulla kee aɗe na bereeca hagganti oko lubbiti maa ga leewe.24 «A kuŋ daare pa, ma ay min oko giimi ma temekka saanantu geegar ka Tiyatir ma bakammica
         ɗa giraanití taata o ku ibiniy ɗa gaari maa gu giimi daare kolaa goo gaari ku kiilenta
         ku Seetanni, oko kuŋ keeke na gayaatoŋ ɗa payya suuruwe daare. 25 Innasoopa, ku baamoŋga samaane beneyyi maa ku gasse, namma ya wikinne maa na asiɗo.26-28 «Oko ma nosorra pa, o ga jobbiy maa na aŋka namma ya gaamiti, na akkee bira gudirane
         aleŋ maa ga Tattu biryaw, ku maa ga hikimiyɗiy ballee ku giimo. Gaa gawwidiɗiy ma
         gombol ka sarni. Gaa asiɗiy kamsila ta kamac kamac aleŋ ondigee ku diibati+. Naa asiyyee bira pe payya kaalu ka walawti wiri ma ɓelaa ta wic wic.29 «Ma lekka deyya pa, ga giyyiya samaane beneytí Ruuhane ta Mellayi maa gi beneyyayo oko giimi ku ma temekka saanantu!»
         
            
               	Elloŋ Diilo ta Lawwi Paracco 2.8-9 o Gaaro ta Gaari ku Kiilenta 22.2.

               	Oko kitamne teete, gu meeni ku orro kooko garaa wikinne caaɗenta ɗukalta ka. Ay meeni orro ɗa saa pe.

               	Muutu ma daa ka seera pa, ay muutu ma asaa gaamití parlane ka dessiti. Gata pa ay okko ta diiman. Elloŋ
                     Gaaro ta Gaari ku Kiilenta 20.14-15, 21.8.

               	Elloŋ Gemmico Giimi ku Isirayel 22.1–24.25, 25.1-2, 31.16.

               	Elloŋ Oomiti min Masir 16.14-15, 16.33-34.

               	Elloŋ Esaya 62.2.

               	Ziizabel teete maa gu beneyya gaarti, ay daatti sultan kee Akab. Gita pa tippa oko wikinniti
                     nabiinice Eliyas gi bakamme zorri ka o gi daɓalle Isirayelitnigee maani. Elloŋ 1 Salaataŋgee 16.31, 19.1-2 o 2 Salaataŋgee 9.22-30.

               	Elloŋ Soom 2.8-9.

Maktup oko gimtee Iisa Masi ku Sardee31 Gaa gimu kee beneyyiyyaw payya gaa: «Kitipiyeega beneytu oko malaykat maa ga Mella gagakkiyoo oko giimi ma temekka saanantu geegar ka Sardee. Kitipiyeegu
         kii ga naata ma lekkiy Ruuhaŋgee ku paysara ku Mellayi o ma bakammiy kalli ku paysara
         pittu, na beneyyatoŋ naa:«Na ibiniy gaartoŋ paracco maa ku leewa. Giimi nabbassitoŋ goo ku lekka hayaatane.
         Caŋ ga keeke ay tirta ɗa, ku mattenta. 2 Asarroŋ ku waciɗo! Baamoŋga ka samaane ma marakkitoŋ ma aŋka muutu. Goneka kee ku
         matakka ta kaw asan na elliya ga lubbitoŋ asee ɗa butulti aleŋ maa ga Mella Miltu
         aŋka. 3 Mooyoŋca giraane maa ku ɓelde o maa ku giyye. Baamoŋca o ku meeloŋgu gaartoŋ ku miɗɗa.
         Kuu nunte ɗa nadiraŋgee, na asaa na asittoŋ aasa aleŋ mariŋ o ku ebennaa ɗa wikinne
         ka asawtu. 4 Innasoopa, ga kuŋ ka Sardee lekka giimi aattoŋ ma riddiy ɗa kaɗiŋgeeco. Ma guta kotti
         ni akka tan̰n̰a sawa ma kaɗiŋgeeco ku purta, asan ga ma guta ga ay tirta appe ni tan̰awɗo
         sawa.5 «Ay goŋŋa appe ga ma nosorra asiɗo issa kaɗiyyiti purta, o semeetee na sawakkay ɗa
         ta kaw min kitamne ta hayaatanti+. Meene maa na ase na asiɗe warra unti Tattu ma malaykatnigeetee na akka beneyya saa
         purta kadar ga gimu keeke ay gimtu.6 «Ma lekka deyya pa, ga giyyiya samaane beneytí Ruuhane ta Mellayi maa gi beneyyayo
         oko giimi ku ma temekka saanantu!»Maktup oko gimtee Iisa Masi ku Piladelpi7 Gaa gimu kee beneyyiyyaw payya gaa: «Kitipiyeega beneytu oko malaykat maa ga Mella gagakkiyoo oko giimi ma temekka saanantu geegar ka Piladelpi. Kitipiyeega
         kii ga naata ay gata ma salan̰ bala er̰n̰e o ma ay Miltí seeniti, ay naata ma bakammiya
         kile ka biití burgo ta un̰n̰ití mulunniti sultan Dawud. Naata pa eyaaca biití burgo, o naa iyyica, ga lekka ɗa ma gederra ga agisicca, o
         naa agisicca, ga lekka ɗa ma gederra ga iyyicca. Naata beneyyatoŋ naa:8 «Na ibiniy gaartoŋ maa ku leewa o na lekkitoŋ kabarre kadar gi gudirantoŋ paalta,
         gaa ma kaaka aɗe ku baamiyya beneytu ku alɗino pooca ɗa. Giyyoŋ samaane! Na iyyitoŋ
         biití burgo maa ga gimu gederra ɗa ga agisicca. 9 Elloŋgu giimi ma temekka ma semeetee Seetanni ma leewe goo gu ay Yawudigee, innasoopa gu ay Yawudigee ɗa. Guta borolla ka. Giyyoŋ, na asarray gu asiɗo darsa
         untoŋ. Keeke pa na akkiyooga lee. Ay goŋŋa appe gu ibinɗo kadar na ƴekkatoŋ. 10 Kuŋ pa baamiya talta beneytu maa na beneyyitoŋ maa naa ku deyyoŋ baatiynigee. Ay ɗakko
         appe ga naa asittoŋ tara oko wikinne ka diigaŋgeyyo. Diigane pa akka asa dunuune parattí
         maa ga Mella cokkiɗiy giimi ma aaye kiɗaati. 11 Na asaa katta. Kuŋ pa baamoŋga samaane beneyyi maa ku gasse ku maa ga gimu alɗitoŋca
         cawwa ɗa haggane ta nosorritoŋ.12 «Ma nosorra pa, na esekkaa aleŋ duuliyye girti Mella Miltu o ga lekka ɗa ta kaw ma
         cemekkaa renta. Na akkeegu kitipiyya semeetee Mella Miltu oko gata, o seme ku geegarti
         Mella Miltu. Geegar kaaka pa, ay Zerizalem ta marawta ma beraa min samaani. Gita pa
         ay Mella Miltu ma n̰akammaca. Naata pa ketepeyyeegu kulla semeetaw ku marawta.13 «Ma lekka deyya pa, ga giyyiya samaane beneytí Ruuhane ta Mellayi maa gi beneyyayo oko giimi ku ma temekka saanantu!»Maktup oko gimtee Iisa Masi ku Lawdisee14 Gaa gimu kee beneyyiyyaw payya gaa: «Kitipiyeega beneytu oko malaykat maa ga Mella gagakkiyoo oko giimi ma temekka saanantu geegar ka Lawdisee. Kitipiyeega
         kii ga naata maa gu kolaa goo Amin+, suyuudine ka damannenta maa ga beneyti ay seene, naata ma ay diilo ta lawwi paracco
         maa ga Mella kilgiye, na beneyyatoŋ naa:15 «Na ibiniy gaartoŋ maa ku leewa, bala ku detta o bala ku gazanta. Daanaw ƴiila ku
         deeɗo ku detta e baŋ ku gazanta. 16 Mileŋ ku gozon̰ ka pa aleŋ ammi, bala ku gazanta o bala ku detta, na sologgatoŋ kiɗaati
         min biitu. 17 Ku beneyya kuu ku ay ayaawee, o ku gassiy lawwi paracco, o kuu ga lekka ɗa maatiki
         ma koyowwitoŋ. Innasoopa ku lekka ɗa kabarre kadar ku koyyenta o ku ercenta ta kaw
         o ku saamo o ku ay koor̰ee o ku sor̰omborta. 18 Ay ɗakko appe na wassayɗitoŋ naa ku asoŋ giɗa min oko naa dahamne ka sappiyenta okkati
         ku deeɗo ayaawee ma seene o ku asoŋ giɗa kaɗiŋgee ku purta ku issiɗo, ku maa gu alɗica
         ella ɗa jaalitoŋ maa ku alɗo sor̰omborta, o ku asoŋ giɗa kulla min oko naa dawaane
         ka kalliti iɗaayo kuu elelɗo samaane. 19 Giimi maa na ƴekka pa na makakkayo o na yokay. Kaaka pa, ku sokkoŋgu zeneetoŋ maa
         ku jobbinno o ku meeloŋgu gaartoŋ ku miɗɗa. 20 Giyyoŋ! Na waraɗɗa biití burgutti, naa kokkiɗo, gaa gimu giyyica ur̰uutu pa, gaa iyyiyaw,
         na on̰aa girti ni deeɗo tee sawa.21 «Ma nosorra pa, na beree botol ga nuntiɗo ma naata wikirtu ka uwwa ka darjanti aleŋ
         maa na nosorriɗe, na deeɗe nunta ma Tattu wikirti ka uwwa ka darjanti.22 «Ma lekka deyya pa, ga giyyiya samaane beneytí Ruuhane ta Mellayi maa gi beneyyayo oko giimi ku ma temekka saanantu!»
         
            
               	Kitamne ta hayaatanti pa ay kitamne maa gu ketepeyyiy semeeco giimi ma gasakkaca hayaatane ma gakamma ɗa
                     ta kaw. Elloŋ kulla Gaaro ta Gaari ku Kiilenta 13.8, 17.8, 20.12, 20.15, 21.27.

               	Seme ku Amin kooko garaa gata ku maa ga kanti ay seene o ga damannenta. Ay ma gata appe gu beneyyiŋgeetee
                     Mella asiɗo butulco.

            

         
      

   
      
         4
Yaaya ella samaani were ka uwwa ka darjanti41 Gaa min oko keeke pa, na elliɗe ma aleŋ waano biití burgo kaƴi ma eyee samaani!Naa giyyicca payya ur̰e tee ma ay aleŋ geepu ma beneyyiyaw ma raɗɗa gee: «Asu uwwa
         na asiyyamgu gaara gaari ma akka asa.»2 Gaa koɗokka saa gi Ruuhanti Mellayi beeriyyaw gi iyyinnoo. Naa elliɗe samaani were
         ka uwwa ka darjanti o kaƴi aɗe ma nowottiyee. 3 Gata ma nowotte pa ɓelaa ta wic wic aleŋ dambee ku horrigeeta ku ɓayta koc o ku binta
         tun̰. Gaa wikirti ka uwwa ka darjanti kaaka kadarɗe ma malamala ma ɓelaa kulla aleŋ
         dambee ku samaane ku ɓayta. 4 Guu wereeriyee ku uwwa ku darjanti orooruwee seera o pooɗi kadarɗiya were ka uwwa
         ƴiila ka darjanti. Iŋaa pa, gu taattuwee orooruwee seera o pooɗi nowotte. Guta kotti
         pa esekke kaɗiŋgee purta tal o taagiyayyi ku mulunniti. Taagiyayyico kotti pa ay ku
         dahamni. 5 Naa elelɗo eln̰o ta wic wic ma okomma min were ka uwwa ka darjanti, o na geewa galgilo
         kulla ma makko, o lekka kulla ayyayyi oosenta paysara ma ɓelaa iŋaa unti were ka uwwa
         ka darjanti. Ayyayyi ku paysara kotti pa ay Ruuhaŋgeetee Mellayi ku paysara. 6 Gaa unti were ka uwwa ka darjanti kaaka lekkiɗo aleŋ baharre maa gu amti ƴerŋel ma
         saabayye aleŋ gazaz ka purta.Guu lekkiɗo lawwi pooɗi ma geewa ma aaye daɗɗakko gu kadarriya were ka uwwa ƴiila
         ka darjanti. Zeneeco pa arakke ma iɗi min aɗicco ya taricco. 7 Gaa latta ka omma kaaka ma geewa saabayɗe aar̰um, ma daa ka seera pa saabayye aleŋ
         ijille, o ma daa ka subba pa ga wigisanti saabayye ka gimi, o ma daa ka pooɗi pa saabayye
         gawwa ma zekaa. 8 Gaa poɗɗacco gu lekkiɗo enderra bizgiƴi bizgiƴi. Guu enderco kotti lekkiɗo iɗi taricco
         o aɗicco. Guta pa reewa paato o aandoŋ bala nambo goo:«Salan̰, salan̰, salan̰ bala er̰n̰e ga Mella Miltine,Mella Miltí gudirane parattí,Gata ma aaye omma min kilgiytí dunuuniti,o ma aaye haŋka o ma akka asa.»9 Lawwi ku pooɗi ma geewa kotti pa, logokkaa gata ma nowotte were ka uwwa ka darjanti
         ma aaye diiman diiman. Guu cepelɗiy semeetee o gu kalee barkaŋgee. Kulla riyawco aɗe
         oko lawwi ma geewa koo, 10 gu taattuwee ku orooruwee seera o pooɗi pa, darasse oko gata ma nowottee wikirti ka
         uwwa ka darjanti. Guu aabaɗɗiya gata ma aaye diiman diiman, o gu setekkay taagiyayyico
         ku mulunniti gu dowɗiy unti o gu beneyya goo:11 «Mella Miltini,ay tirta appe ki lekkicca darjaneo ki gassicca karmiyoo ki lekkicca gudiraneasan ki kilgiyiy lawwi paraccoo ga ma aŋkicum appe ki kilgiyɗiy guu alɗo.»

Tamaw ma eyaaca kitamne ta kutumenta51 Naa elliɗe kitamne ta kutumenta maa ga gata ma nowotte wikirti ka uwwa ka darjanti
         bakammica pitti ka tiyaawa, o gu ketepeyyiti aattí o taartí. Gii alɗo aadenta durgee
         paysara ma gamsikiɗi o gu tamanniyoo oko durgee ku paysara kotti, tampo ka sarni.
         2 Naa elliɗe malaykat ma lekka gudirane ma inne ma raɗɗa gaa: «Ay we ma lekka botol ga keƴiyya gamsikiɗi
         gaa iyyicca kitamne?»3 Gaa alɗe lekka ɗa ya kaƴi, bala ga samaani o bala ga kiɗaati o bala ga aattí kiɗaati
         ma gederre ga iyyicca gaa ellicca kitipiyo ta aattí. 4 Naa boozicca erco ta tirta teete maa ga alɗe lekka ɗa ya kaƴi ma lekke botol ga iyyicca
         gaa ellicca kitipiyo ta aattí. 5 Gaa kaƴi min oko taattuwee ku orooruwee seera o pooɗi kotti beneyyiyyaw gaa: «Addo
         erca ɗa! Elliya ƴa aar̰um ka balco Yudaa+, gata ma ay ka balti sultan Dawud+. Gata nosorre min oko gaari paracco o ga gederra ga keƴiyya gamsikiɗi ka paysara
         ma adawwica kitamne gaa iyyicca.»6 Naa elliɗe Tamaw ma waraɗɗe beenanne were ka uwwa ƴiila ka darjanti ma lawwi ku pooɗi
         koo ma geewa o beenanne taattuwee ku orooruwee seera o pooɗi koo ma kadarriya were
         ka uwwa ka darjanti. Gaa Tamaw lekkiɗo gaaro aleŋ kuu gu daɓasayyiya saɗikane. Gaa
         lekkiɗo gaapa paysara o iɗi paysara. Iɗiitee ku paysara kotti pa, ay Ruuhaŋgeetee Mellayi ku paysara ma n̰ammenta dunuune parattí. 7 Gaa Tamaw kaatiɗe unti oko gata ma nowotte wikirti ka uwwa ka darjanti. Gaa deeɗica
         icca kitamne tee ma aaye pitti ka tiyaawa. 8 Maa ga iccicca pa, guu ku pooɗi koo ma geewa o taattuwee ku orooruwee seera o pooɗi
         koo darsiyyee oko Tamawwi. Guu ku orooruwee seera o pooɗi lekkiɗo paracco gundinigee
         o jootilalli ku dahamni picco. Jootilalli kotti pa unenta ma dokkanne. Dokkanne kaaka
         pa ay innico gimtee Mellayi. 9 Guu reeɗiyee riyaw marawta oko Tamawwi goo:«Ay tirta appe ki lekkiɗo botol ki iccicca kitamne teetekii keƴiyya gamsikiɗi ki iyyicca,asan ki deero daɓisiyenta saɗikane,o ki magiy giimi ma baarcam,kii asikkiko oko Mellayi,giimi min burgaggi paracco,o min beneyyiŋgee paracco,o min kiɗaayee paracco,o min ballee paracco.10 Kii leeɗiy gu deeɗe gimcam ma hekemeyya ma kiita,o ki leelo kulla goŋŋa aɗe gu deeɗe aleŋ soƴoowee ku saɗikaŋgeyyoma lobokka unti Mella Miltine,o guta kotti pa, akka hikimiya kiɗaati.»11 Naa elliɗe payya o na giyye riyaw tee ta or̰iɗɗa koo ku malaykatnigee ku maani maani
         ma kadarriya were ka uwwa ka darjanti o lawwi koo ma geewa o ku taattuwee koo. Malaykatnigee
         pa ƴiila alpaŋgee alpaŋgee, maani ma oyaa ɗa gemmo. 12 Guu rewɗo ma raɗɗa goo:«Ay tirta appe ga Tamaw ka daɓisiyenta saɗikane,lekkiɗo botol maa ga gassiɗo gudirane o ayaawio ibino ta gaaro o ammuweo karmiyo o darjane o logaw.»13 Naa giyyiɗiy paracco maa ga Mella kilgiye samaani o kiɗaati o aattí kiɗaati o ma aaye
         aacco ammo, paracco appe maa gu rewɗo goo:«Ay oko gata ma nowotte wikirti ka uwwa ka darjantio oko Tamawwi kagi logaw o karmiyo o darjane o mulunnediiman diiman.»14 Guu lawwi ku pooɗi koo ma geewa tiiliɗe goo: «Amin!» Guu taattuwee koo darsiɗe gu aabidiɗiy gata ma nowotte wikirti ka uwwa ka darjanti
         ma gitti Tamaw.
         
            
               	Elloŋ Diilo ta Lawwi Paracco 49.8-10.

               	Elloŋ Esaya 11.1-10.

Keƴawti gamsikiɗi ma adaawica kitamne ta kutumenta61 Naa elliyya Tamaw ma keƴiyya gamsikiɗi ta omma min oko ku paysara. Gaa maa ga keƴiyya,
         na giyyiɗe ur̰e min aacco oko lawwi ku pooɗi koo ma geewa ma beneyya ma raɗɗa ta tirta
         aleŋ galgilo gee: «Asu!» 2 Naa elliɗe boor̰aw purta. Milti ma kalappiya pa, bakamme pitti nubbal ka keesati.
         Guu eseɗɗiyee taagiyyu maa ga nosorriɗe o ga kataa missa nossoriti.3 Gaa Tamaw keƴiyya gamsikiɗi ma daa ta seera. Maa ga keƴiyya pa, naa giyyiya ma daa
         ka seera min lawwi ku pooɗi koo ma geewa gaa beneyye payya gaa: «Asu!» 4 Gaa boor̰aw kaƴi binta oomiɗe. Milti ma kalappiya pa, gu berewwiyee gudirane maa ga
         sekkicca maaƴi aapiya min kiɗaati guu giimi deeɗo daɓasayo zeneeco. Guu biriyyee seepane
         yaata.5 Gaa Tamaw keƴiyya payya gamsikiɗi ma daa ta subba. Maa ga keƴiyya pa, naa giyyiya
         payya ma daa ka subba min lawwi ku pooɗi koo ma geewa gaa: «Asu!» Naa elliɗe boor̰aw
         namta. Milti ma kalappiya pa, bakamme latta kaƴi aɗe ma ay maatiki ka gaawisiti lawwo.
         6 Naa giyyiɗe payya aleŋ ur̰e ma beneyye min aacco lawwi ku pooɗi koo gee: «Haggane
         ta lubbi ka meene kaƴi ki gasakka selpen̰ muntal, o daaɓino pa muntal subba. Sewen
         pa o mirmi ku mor̰mor̰oskeyyo gi hagganco mage ɗa.»7 Gaa Tamaw keƴiyya gamsikiɗi ma daa ta pooɗi. Maa ga keƴiyya pa, naa giyyiɗe payya
         ur̰e ma daa ta pooɗi min aacco lawwi ku pooɗi koo ma geewa maa gee: «Asu!» 8 Naa elliɗe boor̰aw ma pusay aleŋ buruntulle. Milti ma kalappiya pa, gu kolaa goo Muutu.
         Gii oola marawɗiki. Guu biriyyoo gudirane maa gu bittiyya rubuunico giimi ku kiɗaati
         ma seepane o ma maya o ma wabaaniŋgee o ma gaaruwi ku kayni.9 Gaa Tamaw keƴiyya payya gamsikiɗi ma daa ta beeƴa. Gaa maa ga keƴiyya, naa elliɗe
         ruuhaŋgeeco giimi ku mattenta guu aaye balti were ka iggiti dokkanni. Guta kotti pa,
         ay giimi maa gu daɓasayye asan gu baamiya beneyti Mellayi o gu taasiya purta. 10 Guu beneyɗo ma raɗɗa goo: «Miltini, kii ma ay ka salan̰ bala er̰n̰e o ma ay Miltí
         seeniti, ya minke pe ki akkiyoo caaɗa parlane oko giimi ku kiɗaati o ki eesinni asan gu deeni?» 11 Gaa Mella biriyyee oko kulla kee aɗe kaɗiyyu purta siƴƴa. Gaa beneyyiyyoo gaa: «Ucoŋ
         missa paalta, gu deeɗiy payya seneetoŋ ma lobokkaw, aleŋ tantoŋ teete maa gu deeɗitoŋ.
         Gii tamannico maa na caɗee pa are, naa caaɗiyyo ka pe parlane.»12 Naa elliyya Tamaw maa ga keƴiyya gamsikiɗi ma daa ta bizgiƴi. Gaa maa ga keƴiyya,
         gii kiɗa azirɗe ta tirta o paato raame ta dil o kooyo geeze binta ciw aleŋ baara.
         13 Guu kalli suubiɗe min samaani kiɗaati aleŋ rontee itti ku burta maa gi ziiziyo yaata
         aziy gi suubiɗiy. 14 Gaa samaane kutumɗe aleŋ birsane ga masilɗe. Guu dambabbi o kiɗaayee ma kadirenta
         ma ammi paracco parɗe min wereeriyeeco ku heeta. 15 Guu giimi paracco, o salaataŋgee ku kiɗaati o taattuwee ku darriti, o taattuwee ku
         asaakargeyyo, o ayaawee o ma lekka gudirane, o lawwee paracco, o ma ay lawwee ɗa paracco,
         deeɗe gubba orrommo o gur̰babbo aacco dambabbo. 16 Guu beneyɗiyoo oko dambabbo o oko gur̰beyyo goo: «Subbani ku gubbini min oko gata
         ma nowotte were ka uwwa ka darjanti ga alɗini ella ɗa o ga bogorti Tamawwi alɗini
         gala ɗa, 17 asan ga wikinne maa gu boŋsiyyoo oko giimo aseero. A ay we pe ma gederra ga hamalliɗo,
         gaa nuntiɗo oko wikinne keeke?»

Malaykat gagakkayo tampo oko gimtee Mellayi71 Gaa min oko keeke pa, na elliɗe malaykatnigee pooɗi ma waraɗɗe nussaŋgeeti kiɗaati poɗɗacco. Guta pa bamakkiya ussu ma azakka oko
         nussaŋgee poɗɗacco ku maa ga alɗo aza ɗa kiɗaati o buhurgeyyo o etteyyo. 2 Naa elliɗe kulla malaykat kaƴi ma asaa min ta jarilti. Gata pa abakke pitti tampo
         ka Mellayi, gata ma ay Miltí hayaatanti. Gaa kolliɗiy ma raɗɗa malaykatnigee ku pooɗi
         koo ku maa ga Mella berewwiyyo botol ku maa gu lewɗiti miɗɗa oko kiɗaati o oko buhurgeyyo.
         3 Gaa leeɗiyoo oko malaykatnigeyyo gaa: «Aɗaatini lee ɗa missa miɗɗa oko kiɗaati o oko
         buhurgeyyo o oko etteyyo namma ni gagiyyo ƴa omma tampo onninco oko lawweetee Mellayi!»
         4 Naa giyyiɗe goo gi tamannico giimi maa gu gagiyoo tampo ay orooruwee orro o pooɗi,
         o pooɗi alpaŋgee (144 000). Guta pa ay min ballee paracco ku giimi ku Isirayel.5 Min balti Yudaa orro o seera alip (12 000) maa gu gagiyoo tampo,o min balti Ruben kulla orro o seera alip,o min balti Gad orro o seera alip,6 o min balti Aser orro o seera alip,o min balti Neptali orro o seera alip,o min balti Manaase orro o seera alip,7 o min balti Simeyon orro o seera alip,o min balti Leebi orro o seera alip,o min balti Isakaar orro o seera alip,8 o min balti Zabilon, orro o seera alip,o min balti Yuusup orro o seera alip,o min balti Benjamin kulla orro o seera alip.Giimi maani asaa min kiɗaayee paracco9 Gaa min oko kaaka, na elliɗe giimi maani ta kaw maa ga gimu gederra ɗa gemmico. Guta
         pa ay min ballee paracco o min burgaggi paracco o min kiɗaayee paracco o min beneyyiŋgee
         paracco, guu waraɗɗe unti wikirti ka uwwa ka darjanti Mellayi o unti Tamawwi. Guu
         eseɗɗe paracco kaɗiŋgee purta siƴƴa o gu bamakke picco keremce. 10 Guu beneyɗo paracco ma raɗɗa goo:«Najjiyo asaa min oko Mella Miltinema nowotte wikirti ka uwwa ka darjantio min oko Tamawwi.»11 Guu malaykatnigee paracco waraɗɗe gu kadarɗiya wikirti ka uwwa ƴiila ka darjanti o gu kadarriy kulla
         taattuwee ku orooruwee seera o pooɗi o gu kadarriy lawwi ku pooɗi ma geewa. Guu darsiɗe
         gu wecciɗiy onninco kiɗaati unti were ka uwwa ka darjanti, guu logoɗɗiya Mella 12 goo:«Amin! Ay goŋŋa appe!Gi logaw dee oko Mella Miltine,gata ma lekkica darjane o ibino ta gaaro!Gi kallo ta barkaŋgeyyo o karmiyo dee oko Mella Miltinegata ma lekkica gudirane o ammuwe,diiman diiman! Amin.»13 Gaa kaƴi min oko taattuwee koo inninnoo gaa: «Ki ibiniy giimi kooko ma esekke kaɗiŋgee
         purta siƴƴa e, o ki ibinya were maa gu asawɗo e?» 14 Naa tiiliyyee naa: «Miltu, ay kii ma ibinya kaaka.» Gaa beneyyiyyaw gaa: «Kooko ay
         giimi ma aawica diigane tee ta maani o gu baamica talta amannico. Guta apiliy kaɗiŋgeeco
         ku siƴƴa ma baartee Tamawwi gu deeɗe purta tal. 15 Ay kaaka appe, gu waraɗɗe unti were ka uwwa ka darjanti Mellayi. Gaa iŋaakite girti
         Mellayi, gu aabaɗɗiya paato o aandoŋ. Gata pa ma nowotte wikirti ka uwwa ka darjanti
         tarakkay. 16 Maya o ibini lay ɗa payya ta kaw, o bala paato o gazaan̰i ka maani egekkay ɗa payya,
         17 asan ga Tamaw ma aaye ɗaɗɗakiti aatti were ka uwwa ka darjanti deewa maggico. Gata
         katawko were ma lekka ammi ma sorotta ma beraa hayaatane. Gaa Mella asiyyoogu simma
         toocco paracco min iɗiico.»

Tamaw keƴekkaa gamsikiɗi ma daa ka paysara81 Gaa Tamaw keƴiyya gamsikiɗi ma daa ka paysara ka kitamne ta kutumenta. Gaa maa ga
         keƴiyya pa, gaa samaane ƴaapiɗe ta yil kadar nussanti sahati. 2 Naa elliɗe malaykatnigee paysara ma waraɗɗe aɗe goŋŋa unti Mellayi. Guu biriyyoo gaapa paysara ku gubirti.3 Gaa malaykat kaƴi payya asiɗe warra saripti were ka iggiti dokkani. Gata pa bakamme
         jootila ka dahamni. Guu biriyyee dokkanne maani ku maa ga iggiyya gaa sooƴiyya saɗikane
         were ka iggiti dokkani ma innico gimtee Mellayi paracco. Were ka iggiti dokkanni kaaka
         pa, gu leewiya ma dahamne o ga aaye unti were ka uwwa ka darjanti Mellayi. 4 Miyyi ma wacakka min jootila maa ga malaykat bakamme pitti pa, kalappe oko Mellayi
         ma innico gimtee. 5 Gaa malaykat icciyya jootila kaaka gaa uniyya ma obila ku were ka iggiti dokkanni,
         gaa uwwiyya kiɗaati. Maa ga uwwiyya pa, gii lekkiɗe galgilo o hawwane o eln̰o o aziro
         ta kiɗaati.Gaapa ku gubirti6 Guu malaykatnigee ku paysara koo ma bamakke gaapa paysara yayyamɗo ma ka gubirco.7 Gaa malaykat ka omma gubiriyya geepiti. Gaa kirdu o okko amsenta ma baara gu sooƴiɗiy
         kiɗaati. Gaa kaƴi min oko durgee ku subba aggiɗe ma etteetee o ma n̰aaliti o ma ɓaytuwti
         paratti.8 Gaa malaykat ma daa ka seera gubiriyya geepiti. Gii lekkiɗo latta yaata ma ay aleŋ
         damba ma bakamme okko maa gu uwwe baharre ta yaata. Gaa durgití baharriti ka kaƴi
         min oko buhurgee ku subba deeɗe baara. 9 Gaa durgico gaaruwo ka kaƴi min oko ku subba ma aaye aattí baharriti mattiɗe, o markabanigee
         ku taatta kulla ga durgico ka kaƴi min oko ku subba kulla masile.10 Gaa malaykat ma daa ka subba gubiriyya geepiti. Gaa kaalu tatta ma bakamme okko aleŋ
         aaye galɗe min samaani oko durgu ka kaƴi min oko durgee ku subba ka ƴirrarro o ka
         ammi ma bakamme gu soroɗɗo. 11 Kaalu kaaka pa, gu semeetee goo ‘Ƴeleepi’. Gaa min oko durgee ku subba ku ammi ku
         dunuuniti, ga durgu ka kaƴi deeɗe ƴelepta. Guu giimi maani mattiɗe asan gu aar̰e ammi
         ku ƴelepta kotti ma deero aleŋ sammane.12 Gaa malaykat ma daa ka pooɗi gubiriyya geepiti. Gaa min oko durgee ku subba ku paatti
         o ka kooyiti o ku kallo, ga durgu ka kaƴi gi bahaaranti battiɗe gu deeɗe namta. A
         iiɗoŋ kulla min oko durgee ku subba ga durgiti ka kaƴi lekka ɗa payya bahaarane, o
         aandoŋ kulla ga durgiti ka kaƴi beraa ɗa payya.13 Naa elliɗe gawwa ma ceŋgelle uwwa gi zekewɗo. Naa giyyiɗe gee erecca raɗɗa gee: «Waayi!
         Waayi! Waayi! Diigane ta kaw oko kuŋ giimi ku kiɗaati! Diigane ta yaata oko kuŋ maa
         ga min oko malaykatnigee ku subba ma marakke ga kulla kee aɗe akkiya gubira geepiti!»

91 Gaa malaykat ma daa ka beeƴa gubiriyya geepiti. Naa elliɗe kaalu ma gale min samaani
         kiɗaati. Guu biriyyee kile ka iyyití beena ta yaata o gi siƴƴa ziwirwir. 2 Gaa kaalu kaaka iyyicca beena taata. Gaa miyyi namta dil oomiɗe min iŋaa aleŋ ka hariigiti.
         Gaa miyyi kaaka taggicca paato namma ga were raamiɗe ga deeɗe zinam. 3 Gaa baggu oomiɗe min miyyi ga aricca kiɗa. Guu biriyyee gudirane oko baggu kaaka ga
         arapɗo aleŋ irinde. 4 Guu toɗɗiyyee maa ga alɗo ayma ɗa ya maatiki, bala ga n̰aalu o bala gi tappa o bala
         gu ettee. Goo ga arappu soo giimi ma lekka ɗa tampo ka Mellayi onninco. 5 Guta berewwiyee ɗa botol maa ga dewɗo giimi ma arpo, innasoopa, ga ay maa ga diigiyɗiy
         ka koyyee beeƴa. Diiganco taata pa raɗakka aleŋ raɗɗo ta irinditi tee aɗe maa gii
         arpiya gimu. 6 Oko wikinne kaaka pa, gu giimi deyekka muutu, guu alɗiya gassa ɗa payya. Aŋakka muutu,
         o muutu soopa gaɗakka min aacco.7 Baggu kaaka pa, saabayye boor̰ee maa gu seddeyye ku bookati. Kayyeetee pa, ga lekka
         maatiki ma saabayye taagiyayyi ku dahamni, o wigisaŋgeetee pa saabayye ku giimo. 8 Laawa ku kayyeetee pa saabayye aleŋ laawa ku kayyeeco daato o saantee saabayye ku
         aar̰ummo, 9 o gorgumeetee tagakke ma maatiki ma saabayye kaɗiŋgee ku sarni ku bookati. Hawwane
         ta ceertee pa ridididi aleŋ hawwane ta boor̰ee maani ma jotokka saaretnigee gu gaɗaɗɗo
         gu katawɗo bookati. 10 Gata pa lekka ayyee ma lekka pinnanni aleŋ ku irindiŋgeyyo, o ga ma ayyeetee kotti
         appe ga lekkiɗo gudirane maa ga lewɗiyo miɗɗa oko giimo koyyee beeƴa. 11 Tattuwti baggu kaaka pa, ay malaykat ma okomma min beena ta siƴƴa tee. Semeetee pa ma beneyco Ebireenigeyyo goo Abadon, o ma ka Gireknigeyyo pa goo Apoliyon. Seme kooko pa goo ‘Nigaaka’.12 Wabaane ta omma teete pa ƴiile ƴa paaɗe. Giyyoŋ ƴa! Wabaaniŋgee ku daare ku seera
         pa asaa payya.13 Gaa malaykat ma daa ka bizgiƴi gubiriyya geepiti. Naa giyyiɗe ur̰e ma okomma min oko
         gaapa ma aaye nussaŋgee ku pooɗi ku were ka dahamni ka iggiti dokkanni ma aaye unti
         Mellayi. 14 Gii ur̰e taata beneyyiyyee oko malaykat ma daa ka bizgiƴi ma bakamme geepu kee gee:
         «Cappayo oko malaykatnigee ku pooɗi maa gu onokke saripti ƴiiro ta yaata ma sorotta
         diiman maa gu semeeti goo Epirat.» 15 Gaa malaykat gata cappiyyoo oko malaykatnigee ku pooɗi guta. Guta pa ga Mella yayyammiy
         oko ƴila taata, oko kooyo taata, oko meene taata o saha taata ku maa gu deeɗiy giimi
         ku durgu ka kaƴi min oko durgee ku subba ku giimi ku dunuune parattí. 16 Guu taaliyyawga tamannico asaakargee ma kalappe boor̰ee. Guta pa ay miyaŋgee seera
         ku malaayiŋgeyyo.17 Naa elliɗiy boor̰ee o ma kalappiy. Guta kotti pa esekke kaɗiŋgee ku bookati binta
         tun̰ aleŋ obila o ɓayta munuk o gamalka ciɗiɗi. Boor̰ee kotti pa, gu kayyeeco aleŋ
         ku aar̰ummo. Guu beneeco okomɗo okko o miyyi o kibiritte ma egekka. Ay goŋŋa appe
         na elliɗiy aleŋ ma waano. 18 Gaa durgu ka kaƴi min oko durgee ku subba ka giimi ku dunuune parattí battiɗe ma wabaaniŋgee
         ku lawwi ku subba kooko ma okomma min beneeco boor̰eyyo: okko o miyyi o kibiritte
         ma egekka. 19 Boor̰ee kotti pa, gi gudiranco aaye beneeco o ayyeeco. Ayyeeco pa saabayye barwee
         ma kayyeeco. Ay ma kayyeeco ayyeeco kotti appe pa, gu omoɗɗiy giimi.20 Guu wabaaniŋgee kooko alɗiy dee ɗa giimi paracco. Guu ma mare alɗiy meela ɗa gaarco
         ku miɗɗa. Guu aabaɗɗe missa zorri o lawwi ku lollikiti. Lawco guta kotti pa panenta
         ma dahamne, o ma poddane, o ma sarna ka binta, o ma dambee, o daare ay ettee ku sacenta.
         Guta pa ella ɗa o gu geewa ɗa o gu tan̰aa ɗa. 21 Guu giimi ma mare kotti alɗe meela ɗa diyaw ta giimo ma aaniyo, o miliimi, o diyyo
         ta daato e baŋ pa ta miɗaayo bala paate, o maaso.

Malaykat o kitamne rommata101 Min oko kaaka pa, naa elliɗe malaykat kaƴi ma lekka gudirane ma beere min samaani. Kaɗiyyiti pa, ay n̰irɗe o kayaati immiyenta
         ma malamala, o wigisanti ɓelaa ta wic wic aleŋ paato, o asintee aleŋ duuliyyenigee
         ku okkati. 2 Pitti pa, ga bakamme kitamne rommata gii alɗo iyyenta. Gaa gagiyya asinti ka tiyaawa
         baharriti o ka n̰ugila pa kiɗaati. 3 Gaa cayyikiɗe raɗɗa aleŋ aar̰um ma taŋakka. Gaa maa ga cayyikiɗe kaaka, gii galgilo
         paysara cawwiyyee. 4 Maa gi galgilo ta paysara ƴiiliɗe, naa aŋkiɗo na kitipiyiyya maa gi galgilo beneyye.
         Gaa oko wikinne kaaka, naa giyyiɗe ur̰e kaƴi ma beneyyiyaw min samaani gee: «Ayya
         kitipiya ɗa maa ki giyye kaaka ma galgilo ta paysara! Dummiyya beneyyi keeke maa gi
         galgilo ta paysara beneyyiyam!»5 Gaa malaykat kee maa na elle ma waraɗɗe ga gagaɗɗiya asinti ka kaƴi baharriti o ka
         kaƴi kiɗaati cipiliyya pitti ka tiyaawa uwwa samaani. 6 Gaa halpiyɗe ma semeetee Mella Ma Aaye Diiman Diiman ma kilgiyya samaane ma lawtee,
         o kiɗa ma lawti o baharre kulla ma lawti. Gaa beneyyiɗe gaa: «Wikinne ka ucaawi gaame
         paaɗe. 7 A oko wikinne soopa maa ga malaykat ma daa ka paysara asiyya gubira geepiti, ga Mella
         akkiya tattipa paaɗe kanti ka kiilenta aleŋ maa ga taasiyoo oko lubaakeetee koo ma
         ay nabiinigee.»8 Gii ur̰e tee maa na giyye min samaani beneyyiyyaw payya gee: «Addo ki deeɗica icca
         kitamne ta rommata ta iyyenta, ma aaye pitti malaykat kee ma waraɗɗe asinti ka kaƴi
         ɗe baharriti o ka kaƴi pa kiɗaati.» 9 Naa kaatiɗe naa deeɗiya inna naa ga birawca kitamne ta rommata gita. Gaa beneyyiyaw
         gaa: «Iccica ki aymicca+! Aaccum ƴa gi omokkamga ta karkat karkat min ƴeleepi, biicum soopa gi deewam garta
         aleŋ ƴimbe.» 10 Naa iccicca kitamne ta rommata min pitti malaykaddi, naa aymicca. Gaa maa na aymicca,
         ga biitu ɗe gi garta aleŋ ƴimbe, aattu pa gi ommawga ta karkat karkat min ƴeleepi.
         11 Guu beneyyiyaw goo: «Aŋka missa ki taasiyya beneyyi ma asaa min Mellayi ma beneyya
         ma gaarco ballee maani ma beneyya beneyyiŋgee pay pay o ma gaarco kiɗaayee maani ma
         salaataŋgeeco.»
         
            
               	Elloŋ Ezekiyel 2.8–3.3.

Suyuudigee ku seera111 Gaa kaƴi aɗe biriyyaw ettu ka torommi ka gaawisiti o ga beneyyiyaw gaa: «Ayya gaawisa
         girti Mellayi o were ka iggiti dokkanni, o ki gemmiy kulla giimi ma aabadda aatti
         girti Mellayi! 2 Doorane ta girti Mellayi soopa ki aɗica gaawisa ɗa, duwaati ka, asan gi birenta oko
         giimi ma aabadda ɗa Mella, guu waariyyee gu niŋgiyya geegarti Mellayi orooruwee pooɗi
         o seera koyyee. 3 Naa n̰aamiɗiy suyuudigeetaw ku seera ma esekke kaɗiŋgee ku haziniyti. Guu taasiyyooga
         oko giimo beneytu maa na garaayo aacco meeni ku alip o miyaŋgee seera o orooruwee
         bizgiƴi kotti (1 260).»4 Suyuudigee ku seera kotti pa aaye unti Mella Milti kiɗaati. Guta pa ay ettee ku seera
         maa gu kolaa goo olibiyee+, o gu lawwi seera ku dahamni maa gu dowɗiy lampiŋgee kulla. 5 Gaa gimu aŋka ga leeɗiyo miɗɗa pa, gi okko okomma min beneeco, gii bittiɗiy kasiimigeeco.
         Ay ma goŋŋa appe gu deeɗiy deewo giimi ma aŋkiyo miɗɗa. 6 Guta pa lekka gudirane maa gu toɗoɗɗiyo oko ammo n̰aawo oko wikinne maa gu tasawɗiya
         beneyti Mellayi maa ga garawwiyooga kaaka, o gu lekka kulla gudirane maa gu magaɗɗiy
         ammi gu dewɗo baara, o gu lekka kulla gudirane maa gu eterɗiyo wabaaniŋgee pay pay
         kiɗaati oko wikinne maa gu aŋkiɗo ka.7 Guu ku seera koo asiya tattipa suyuudinuwco ka beneyti Mellayi, gaa gaaraw ma ay ka
         ɓayaawi oomiɗo min beena ta yaata o gi siƴƴa ziwirwir, ga asikkiko booka. Gaa nosorriyyoo
         ga deeɗiy. 8 Guu zeneeco deeɗo soƴƴenta were maa gu giimi ku geegarri temeɗɗo. Geegar kaaka pa
         gu massalliya ma Sodom o ma Masir+. Ay geegar kaaka appe maa gu paapiyya Milco+kuruwayi. 9 Guu giimi ku ballee o burgaggi o kiɗaayee ku dunuuniti paracco ma beneyya beneyyiŋgee
         pay pay asiɗiy ella zeneeco suyuudigee kotti ma soƴokke gu lekkiɗo meeni subba o nussane.
         Guu alɗo oyya ɗa gu saayiɗiy. 10 Guu giimi ku kiɗaati asiɗo parhina oko muucco suyuudigee ku seera kotti. Guu leeɗo
         laalane o gu beraa lawwi beenannico, asan gu suyuudigee ku seera koo diigiyiy maani.11 Gaa oko gaamico meeni ku subba o nussane kotti, ga Mella gubiriyoo ussu ka hayaatanti,
         gu naɗiɗe caparpar gu waariɗe uwwa. Guu giimi kotti paracco ma elliy ɓayɗe ta tirta
         teete. 12 Guu suyuudigee ku seera guta koo ma naɗe, giyyiɗe ur̰e ma beneyyayo ma raɗɗa min samaani
         gee: «Kalpoŋ iŋinno!» Guu kalpiɗe unco kasiimigeeco samaani aattí n̰irɗiti. 13 Gaa oko wikinne kaaka saa, gi lekkiɗe aziro ta kiɗaati raɗɗa. Gaa durgico gerratee
         geegarri ka kaƴi min oko durgee ku orro suubiɗe, o alpaŋgee paysara ku giimo batte
         ma aziro ta kiɗaati taata. Ma matte ɗa pa ɓaye ta tirta, guu logoɗɗiya taatuwti Mella
         ma aaye samaani.14 Wabaane ma daa ta seera kulla ƴiile paaɗe. Giyyoŋ, ma daa ta subba pa asaa katta.Geepu ma daa ka paysara15 Gaa malaykat ma daa ka paysara gubiriyya geepiti. Naa giyyiɗe samaani or̰iɗɗa ma beneyya ma raɗɗa
         goo:«Haŋka gi mulunne ta dunuunitinunte oko Mella Miltine ka,o oko Masi, gata maa ga aparre.Ay goŋŋa appe ga hikimiyɗo diiman diiman.»16 Guu taattuwee ku orooruwee seera o pooɗi koo ma nowotte wikirco ka darjanti unti Mellayi
         darsiɗe gu wecciɗiy onninco kiɗaati gu logowɗiya Mella 17 goo:«Kii Mella Miltí gudirane parattí,kii ma aaye haŋkao ma aaye omma min kilgiytí dunuuniti,ni leewam barkincum,asan ki lubbikiti gudirancum ta yaatao ki bakammica samaane mulunnicum.18 Giimi ku ballee paracco boŋsiyam.Haŋka pa, ga ay wikinne pe maa ga kii boŋsiyyo oko guta,o ga wikinne maa ki caaɗiyo parlaneoko giimi ku mattenta,o maa ki biriyyooca haggancooko lawweecam, guta ma ay nabiinigeeo oko gimcam, guta ma karmayyamku rootta o ku taatta.Giimi ma betekkay giimi ku dunuuniti, ki betekkay!»19 Maa gu taattuwee gaamiyya beneyco kaaka gaa girti Mellayi ma aaye samaani iyyiɗe.
         Gii sanduk ma gaara liŋgane maa ga Mella onokke ma gimtee deeɗe ellenta aatti ger kaaka. Gii lekkiɗe eln̰o o
         hawwane ta or̰iɗɗo o galgilo o aziro ta kiɗaati o kirdu taatta suube.
         
            
               	Elloŋ Zakariya 4.3,11-14. Olibiye pa ay semeetee ettu kaƴi aɗe maa gu tomokka ta tirta teete kiɗa ta Isirayel. Rontee
                     pa gu ayammay o gu temekkay guu meƴeɗɗiy sewen.

               	Sodom ay geegar ka tippa ma ibinenta ma gaartee ku miɗɗa. Elloŋ Diilo ta Lawwi Paracco 18–19. Masir min tippa ay kiɗaaco oko kasiimigeeco giimi ku Isirayel. Guta pa kasiimigeeco kotti
                     aabadde ɗa Mella.

               	Milco kaaka pa, ay Iisa Masi.

            

         
      

   
      
         12
Daate ma tumsa ka tatta121 Gaa latta kaƴi ma kakee kaya oomiɗe samaani. Gita pa ay daate maa ga kaɗiyyití ay
         paato. Gii kooyo alɗo asinti o kalli orro o seera kadarritiica kayaatí aleŋ taagiyyu.
         2 Gita pa katta wiyaawi. Gii cayyakɗo asan ga buybuyne deegeyyica.3 Naa elliɗe payya latta ma kakee kaya samaani. Gata pa ay aleŋ tumsa tatta binta. Kayyeetee
         pa paysara o gaaptee orro, o kulla kaya aɗe lekka taagiyyu ka darjanti. 4 Gaa durgu kaƴi min oko durgee ku subba ku kallo ga sawwiyya ma ayaati, gaa sooƴiyya
         kiɗaati. Gaa asiɗe warra unti daate ma aŋka wiyaw, ku maa ga aymiyya miica gee weyya
         ka. 5 Gii daate taata weeɗe miica, miica metta. Ay gata appe ma akkiy gawwida giimi ku ballee
         paracco ma gombol ka sarni. Guu icciyya miica kaaka, gu kaatikkiki saripti Mella ma
         aaye wikirti ka uwwa ka darjanti. 6 Gii daate taata gaɗɗiɗe kayni, were maa ga Mella hassallitti. Iŋaa pa gu beraati tiyaw
         namma meeni alip o miyaŋgee seera o orooruwee bizgiƴi (1 260).7 Gii booka waciɗe samaani. Malaykat maa goo Mikayel ma malaykatnigeetee bookiki tumsa
         ka tatta kee, o gata kulla bookiko ma malaykatnigeetee. 8 Gaa Mikayel ma malaykatnigeetee gederriyyee oko tumsa ka tatta gata ma malaykatnigeetee.
         Gaa tumsa ka tatta gata alɗo lekka ɗa payya botol ma malaykatnigeetee maa gu nuntiɗo
         samaani. 9 Guu uwwiyya tumsa ka tatta, gata ma ay barwu ka tippa kee maa gu kolaa goo tattuwco
         awaaradgeyyo o goo Seetanne, gata ma daɓallay giimi paracco ku dunuuniti. Gata pa ma malaykatnigeetee paracco,
         gu sooƴiy sawa kiɗaati.10 Naa giyyiɗe ur̰e ma beneyya ma raɗɗa min samaani gee:«Ay haŋka appe ay wikinne maa ga Mella najjiyɗiy giimi,o ga wikinne maa ga Mella Miltine gaaricca  gudiranti ta mulunniti,o ga haŋka appe, ay wikinne maa ga Masi,  gata maa ga aparre,gaariɗo kadar ga lekka botol ka hikimiyti,asan ga gata kee ma loomoyyay seneetinepaato o aandoŋ unti Mella Miltine,gu uwwiya maaƴi min samaani kiɗaati.11 Seneetine pa nosorriye saananco baartee  oko gata ma ay Tamaw,o saanantí seeniti Mellayi maa gu gaariyoo purta oko giimo,asan gu ƴekkica ɗa hayaatanco, namma gu oyyiɗe  ma ka muuti.12 Kaaka pa, ga samaane o kuŋ ma nowottiyee, parhinoŋ!A kuŋ ma aaye kiɗaati o baharriti pa, gi miɗɗatoŋ ka.Ku akkica ella diiganeasan ga Seetanne beeritoŋ.Gata pa boŋosse ta tirtaasan ga lekka kabarre kadar ga wikinne  marakkiyee pe paalta ka.»13 Maa ga tumsa ka tatta gata pa, elliɗe appe goŋŋa gu uwwiya kiɗaati, gaa pitticca daate
         tee ma weero miica ku maa ga baamicca. 14 Gii daate taata gu biritti enderra seera aleŋ ku gawwa ta yaata ku maa gi zeewiɗe
         namma ya kayni, were kee maa gu hassalliti arro min oko barwu ma ay tumsa ka tatta.
         Were kaaka pa, gu hassalliti tiyaw ta ƴilaakee subba o nussane. 15 Gaa barwu gata pa peesitti ammi aleŋ tarro ma sorotta gi joboɗɗica ku maa gi sorticca.
         16 Gii kiɗa moogicca daate, gii kaaŋiɗe gi aar̰iɗiy ammi kotti maa ga tumsa peese min
         biiti. 17 Gaa tumsa ka tatta gata boŋsitti ta kaw oko daatti. Gaa kaatiɗe ga deeɗiko booka ronti
         o ronco ronti. Guta kotti pa ay giimi ma jobokkiy hukumnigeetee Mellayi o ma bakammica
         seene maa ga Iisa gaare.18 Gaa tumsa ka tatta gata asiɗe biití baharre ta yaata.

Gaaruwi ku seera131 Naa elliɗe payya gaaraw tatta ma okomma min baharriti. Gaa lekkiɗo gaapa orro o kayyee
         paysara, o kulla gaapiti aɗe lekka aleŋ taagiyyu ka darjanti o kulla kayaati aɗe lekka
         seme ma n̰elekka Mella. 2 Gaa gaaraw gata kaaka alɗo aleŋ guugum, o asintee pa barameeta ma porontee siƴƴa,
         o biiti pa aleŋ ka aar̰ummi. Gaa tumsa ka tatta kee biriyyeeca gudiranti o wikirti
         ka darjanti, o ga bireega botol ku maa ga hikimiyɗiy ma semeetee. 3 Gii kaƴi min oko kayyeetee gaaraw gata kaaka awarɗe min ur̰uuti aleŋ daɓisiyenta,
         guu giimi lewɗe goo ga katta muuti, gii awaarati soopa aɓɓiɗe. Guu giimi ku kiɗaati
         paracco elelɗiya guu ajjabɗe, guu joboɗɗiya. 4 Guu aabidiyya tumsa ka tatta gata, asan ga bireeca gudiranti oko gaaraw kee, o gu
         aabidiyya kulla gaaraw kee goo: «Ay we ma tatta aleŋ gaaraw keeke, o ga ay we ma gederra
         ga bookikki?»5 Gaa gaaraw ga Mella biriyyee botol ka koolipiti, o ka n̰ilawti Mellayi. Gaa biriyyee
         botol maa ga lubbikiti gudiranti taata koyyee orooruwee pooɗi o seera. 6 Gaa diiliɗe ga n̰eleɗɗiya Mella, gata o wikirti maa ga alɗo ma gimtee ma nowotte samaani.
         7 Gaa Mella biriyyee botol maa ga bookikkiko gimtee gaa nosorriyyo, o ga biryee kulla
         gudirane maa ga hikimiyɗiy giimi ku burgaggi paracco, o ku kiɗaayee paracco, o ballee
         ku beneyyiŋgee paracco. 8 Guu giimi ku kiɗaati paracco asiyya aabida gaaraw gata. Paracco ma aabadda kotti pa,
         ay giimi maa gu semeeco kitipiyenta ɗa omma min kilgiytí dunuuniti aattí kitamne ta
         hayaatanti. Kitamne taata pa ay ta Tamaw maa gu daɓisiye saɗikane.9 Gaa gimu lekka deyya ga giyyu samaane! 10 Gaa Mella beneyye gaa ga gimu gu bakammaa, gu bakammaa ma seene, o gaa beneyye gaa
         gu deewaa gimu ma seepane, gu deewaa ma seene ma seepane. Gimtee Mellayi pa gu dee
         baatiynigee o gu aɗaati cappa ɗa oko amannico maa gu lekka oko Mellayi.11 Naa elliɗe payya gaaraw kaƴi ma okomma min kiɗaati. Gaa lekkiɗo gaapa seera ma saabayye
         ku Tamawwi. Gaa beneyya pa, ga beneyti aleŋ ka tumsa kee. 12 Gaa gaaraw ka omma biriyyeeca gudiranti parattí oko gaaraw ma daa ka seera ku maa
         ga hekemeyɗiy giimi ku kiɗaati. Gaa asarriɗiy giimi ku kiɗaati paracco gaa gu aabidiya
         gaaraw ka omma kee ma awarre raɗɗa katta muuti gii awaarati aɓɓiɗe. 13 Gaa gaaraw ma daa ka seera kaaka leeɗe garaawi ku ajjibiti maani namma ga min uwwa
         samaani ga beericca okko kiɗaati unco giimi paracco. 14 Gaa Mella oyyiyyee ga lewɗo garaawi ku ajjibiti unti gaaraw ka omma kee maa gu awarre
         ma seepane, a innasoo ga maate ɗa geewa missa. Gaa ma liyaw ta gaari ku ajjibiti kotti,
         ga daɓalliɗiy giimi ku kiɗaati paracco. Ga beneyyiyoo gaa gu panu latta ma saabayye
         gaaraw ka omma kee guu un̰n̰iɗiy semeetee. 15 Gaa Mella oyyiyyee oko gaaraw ma daa ka seera kaaka ga gubiriyyee ussu ka hayaatanti
         oko latta maa gu pane gata. Ay kaaka appe ga latta maa gu pane kaaka beneyɗo gaa gu
         deewiy giimi ma pooca aabiditi.16 Gaa gaaraw gata ma daa ka seera asarɗiy giimi paracco, taatta o rootta, ayaawa o ka
         saamo, o ma ay lawwee ɗa o lawwee, ku maa gu gassiɗo tampo picco ku tiyaaweeta e baŋ
         pa onninco. 17 Gaa gimu lekkiya ɗa tampo kaaka pa, ga gederra ɗa ga giɗiɗo maatiki e baŋ ga giɗikkiki
         maatikiti. Tampo kaaka pa, garaa semeetee gaaraw ka omma kee ma okomma min baariti.
         Semeetee gaaraw ka omma pa lekka kulla nimiro.18 Were keeke pa aŋka pe ibino tee ta gaaro. Gimu maa gi kayaati ecekke gaari gederra
         ga gassicca nimiroti gaaraw ka omma keeke, asan gi nimiroti taata ay ta gimi. Gita
         pa ay miyaŋgee bizgiƴi o orooruwee bizgiƴi o bizgiƴi (666).
         
            

         
      

   
      
         14
Gimtee Mellayi reewa riyaw marawta samaani141 Naa elliyya payya Tamaw gaa waraɗɗe dambu maa gu kolaa goo Siyon. Guu orooruwee orro o pooɗi, o pooɗi alpaŋgee (144 000) ku giimo alɗo ma gata. Guta
         kotti pa, lekkiy semeetee Tamawwi o ku Tatti kitipiyenta onninco. 2 Naa giyyiɗe ur̰e min samaani ma heereyye aleŋ tarro ma bokaa o gi aleŋ makko ta buuni
         o gi aleŋ gundinigee maa gu melleeco panay. 3 Guu alpaŋgee ku giimo kotti alɗo unti were ka uwwa ka darjanti, o unco lawwi ku pooɗi
         ma geewa o unco taattuwee koo. Guu rewɗo riyaw ta marawta maa ga gimu kaƴi gederra
         ɗa ga ɓeldicca. Illa ay giimi ku orooruwee orro o pooɗi, o pooɗi alpaŋgee (144 000)
         maa ga Mella mage ma baartee Tamawwi min oko giimi ku kiɗaati ma gederra gu ɓeldicca.
         4 Guta kotti pa, ooƴe ɗa kaytiŋ ma daati, niŋgiy ɗa zeneeco unti Mellayi ma ooƴo ta
         daato, o gu jobbiya Tamaw were paratti maa ga katawɗo. Guta pa ga Mella magiy ma baartee
         Tamawwi min aacco giimi ku dunuuniti ku maa gu deeɗo ku omma ku birenta oko Mellayi
         o oko Tamawwi. 5 Guta kotti borolle ɗa kaytiŋ o gu lekka ɗa er̰n̰e.Malaykatnigee ku subba tasaaca parlanti Mellayi6 Naa elliɗe payya malaykat kaƴi ma zekaa uwwa ta kaw samaani. Gata pa lekka kabarre ta daana maa ga tasaayo oko giimi ku dunuuniti. Kabarre taata pa, ay gita ma nowotta diiman.
         Gata pa tasaayooca oko burgaggi o oko ballee paracco o oko kiɗaayee paracco ma beneyyiŋgeeco.
         7 Gaa malaykat kaaka beneyɗo ma raɗɗa gaa: «Ɓayoŋ Mella o ku cipiloŋgu semeetee, asan
         ga wikinne maa ga asiyyo caaɗa parlane oko giimo ase! Aabidoŋga gata ma kilgiyya samaane o kiɗa o buhurgee o ƴirrarri ma
         sorotta ammi!»8 Gaa malaykat ka kaƴi ma daa ka seera jobbiyya ka omma kee. Gata pa beneyya gaa: «Deesití
         pe oko Babilon! Deesití oko gita ma ay geegar ka tatta! Gita ma issiy giimi ku ballee
         paracco gu aar̰iɗiy mirimti ku makka ma ay diyyití ta kaawenta ta miɗaayo bala paate.»9 Gaa malaykat ka kaƴi ma daa ka subba jobbiɗiy ku seera. Gata pa beneyya ma raɗɗa gaa:
         «Giimi ma aabidiya gaaraw kee ma oome min ammo o gu aabidiya lattaati maa gu pane
         ma saabayyiya, o ma gasakke tampoti gaarawwi onninco e baŋ ga picco, 10 ar̰aa gu guta kulla mirmi ku karkat ku boŋsiti Mellayi maa ga kalaayoogu kuraaka ta
         bogorti. Giimi ma leewaa kaaka goŋŋa deegeyya diigane ta tirta okkati ma kibiritte
         unco malaykatnigeetee Mellayi o unti Tamawwi. 11 Miyyiti okko ma egekkay taata pa, mowokka diiman diiman. Giimi ma aabidiya gaaraw
         kee o ma lattaati ma saabayyiya o gu oyye gu gagiyyo tampo ta semeetee gaarawwi gasakka
         ɗa nambo ta kaw, deegeyya paato o aandoŋ.»12 Oko keeke pa gu gimtee Mellayi ma jobokkiy hukumnigeetee o gu dowwiy galbigeeco oko
         Iisa gu dee baatiynigee.13 Naa giyyiɗe ur̰e ma beneyyiyaw min samaani gee: «Kitipiyya keeke kii: Baarikenta min
         haŋka ay giimi ma matakka kappenta ma Miltine!» Ruuhanti Mellayi beneyye gee: «Haa! Ay goŋŋa appe, guta kooko nabakka paaɗe min oko lubaakico
         ku suura asan ga oko lubaakico gu gasakkaca hagganco.»Gaariti caaɗití parlanti Mellayi kiɗaati14 Naa elliɗe n̰irɗe purta. Gaa iŋaa n̰irɗiti ga lekkiɗo aleŋ gimu ma nowotte. Gata pa
         esekke kayaati aleŋ taagiyyu ka dahamni ka tattuwwi, o pitti pa, ga bakamme aŋgul
         tawwa. 15 Gaa malaykat kaƴi oomiɗe min girti Mellayi. Gaa cayyikiyyee ma raɗɗa oko gata kee ma nowotte n̰irɗiti
         gaa: «Iccica aŋgulcum, ki aan̰iɗo paaɗe asan ga wikinne ka aan̰iti ase, o lawwi ku
         kiɗaati neero paaɗe.» 16 Gaa gata kee ma nowotte n̰irɗiti iccicca aŋgulti, gaa aan̰iɗe kiɗa parattí.17 Gaa malaykat kaƴi payya pa oomiɗe min girti Mellayi ma aaye samaani. Gata kaaka pa
         bakamme kulla peer̰a tawwa.18 Gaa malaykat kaƴi payya asiɗe min were ka iggiti dokkanni. Gata pa ga lubbiti ay ka
         okkati. Gaa cayyikiyyee ma raɗɗa oko gata ma bakammica aŋgul ta tawwa gaa: «Iccica
         aŋgulcum ki reppiɗiy ronco mor̰mor̰oskeyyo ku kiɗaati, asan gu neero.» 19 Gaa malaykat kaaka iccicca aŋgulti, gaa deeɗiy reppa ronco mor̰mor̰oskeyyo ku kiɗaati.
         Gaa kaatikkiko were ka tatta maa gu meƴeɗɗiy ga deeɗiy kalla. Miƴƴo taata pa parattí
         garaa boŋsiti Mellayi. 20 Guu miƴƴiɗiy renta min geegarri gu amco ɗoogiɗe, innasoopa, gu ay baara ma ɗooge iŋaa
         ɗoogin̰a ta yaata. Guta pa sorteero miyaŋgee subba kilometir. Gaa siƴƴuwco baaro sarɗe namma ya lijamniti boor̰awwi gaa waraɗɗe.

Malaykatnigee ku paysara ma wabaaniŋgee ku dessiti151 Naa elliɗe payya latta kaƴi tatta samaani ma kakee kaya ma ay ka ajjibiti. Guta pa
         ay malaykatnigee paysara ma bamakke wabaaniŋgee paysara ku dessiti. Ay ma wabaaniŋgee kotti appe gi
         boŋsiti Mellayi deesiɗo.2 Naa elliɗe aleŋ baharre maa gu amti ƴerŋel o gi lekka okko aatti. Naa elliɗiy kulla
         giimi ma nosorriyee oko gaaraw kee ma lattaati maa gu pane ma saabayyiya, o nimiro
         ta semeetee. Guta kotti pa waraɗɗe kayaatí baharre taata, o gu lekka picco gundinigee
         maa ga Mella berewwiyoo. 3 Guta kotti pa, reewa riyawti Muusa maa ga ecekke, gata ma ay lubaakati Mellayi, o gi ay riyaw kulla ta logawti Tamawwi.
         Guu rewɗo goo:«Mella Miltini, kii ma ay Mella Miltí gudirane parattí,lubaakicam taatta o gu kakaaca mooyiti gimi!Kii ay sultanco kiɗaayee paracco,kancum paratti maa ki leewa ɗayaŋ o ga seene!4 Miltini, ay we soo ma ɓayakkam ɗa,o ga ay we soo ma leewa gaa ga cepellay ɗa semeecam?Kii kaycum ka ma ay ka salan̰ bala er̰n̰e,giimi ku ballee paracco akka darsa uncum  gu aabidiɗum,asan gu elle kadar gu lubaakicam ɗayaŋ+.»5 Gaa min oko keeke pa, na elliyya girti Mellayi ma ay bazzane ta waagiti ma gata ma lekkiy hukumnigee ku liŋganti maa ga onokke ma gimtee+, gaa aaye samaani ga eyewɗe. 6 Naa elliɗiy malaykatnigee ku paysara koo ma bamakke wabaaniŋgee ku paysara ma oome
         min girti Mellayi. Guta pa esekke kaɗiŋgee purta tal o gu onokke santirnigee ku dahamni
         gorgumeeco. 7 Gaa kaƴi min oko lawwi ku pooɗi koo ma geewa biriyyo oko malaykatnigee ku paysara
         koo kuraakee paysara ku dahamni ma onnenta ma boŋsiti Mellayi, gata ma aaye diiman
         diiman. 8 Gaa miyyi uniyya girti Mellayi saanane ka darjanti o ka gudiranti+, o ga lekka ɗa ma gederra ga un̰n̰iɗo iŋaa, omma min maa gu wabaaniŋgee ku paysara
         maa gu malaykatnigee ku paysara koo eterra asiɗo butulco.
         
            
               	Elloŋ Oomiti min Masir 15.1 o Zeremi 10.7 o Soom 86.9.

               	Elloŋ Oomiti min Masir 38.21.

               	Elloŋ Oomiti min Masir 40.34-35 o 1 Salaataŋgee 8.10-11 o Esaya 6.4.

            

         
      

   
      
         16
Kuraakee ku bogorti Mellayi161 Naa giyyiɗe min girti Mellayi ur̰e tawwa ma beneyyayo oko malaykatnigee ku paysara koo gee: «Aɗoŋga kalla kiɗaati boŋsiti Mellayi ma aaye kuraakee ku paysara.»2 Gaa malaykat ka omma kaatiɗe ga deeɗica kalla kuraakati kiɗaati. Guu baɗiya ku miɗɗa
         ma raɗakka oomiyyoo oko giimi ma lekka tampo ka gaarawwi o ma aabidiya lattaati maa
         gu panakke ma saabayyiya.3 Gaa malaykat ma daa ka seera deeɗica kalla kuraakati baharriti. Guu amti deeɗe baara
         ku saddenta aleŋ ku gimu ka maatenta. Guu lawwi paracco ma geewa ma aaye baharre taata
         mattiɗe.4 Gaa malaykat ma daa ka subba ɗeedica kalla kuraakati ƴirrarro o wereeriyee ma sorotta
         ammi. Guu amco deeɗe baara+. 5 Na giyyiya malaykat maa ga lubbiti ay ka ammo gaa beneyya gaa: «Ki ay ka salan̰ bala
         er̰n̰e, kii ma aaye haŋka o ma aaye min omma kilgiytí dunuuniti. Kii ɗayaŋ asan ki
         leeca parlancum parattí goŋŋa ma butulti. 6 Giimi pottiy baarco gimcam o ku nabiinigeecam, kii biriyyoo haŋka baara gu aar̰iɗe. Keeke pa awayyiko.» 7 Naa giyyiɗe payya ur̰e ma asaa min were ka iggiti dokkanni kee gee: «Haa! Mella Miltini,
         kii ma ay Miltí gudirane parattí, parlaŋgeecam ay seene o gu cur.»8 Gaa malaykat ma daa ka pooɗi deeɗica kalla kuraakati paatti. Gii paato gassiɗe gudirane
         ku maa gi iggiɗiy giimi ma okkití. 9 Maa gi iggiɗiy giimi ma gazaanuwtí goŋŋa pa, guu n̰iliyya Mella asan ga gata ma n̰amakkay
         wabaaniŋgee. Guu guta kotti alɗiy meela ɗa gaarco ku miɗɗa o gu pooce cipilco semeetee.10 Gaa malaykat ma daa ka beeƴa deeɗica kalla kuraakati were ka mulunniti gaarawwi, gaa
         wikirti raamiɗe. Guu giimi omoɗɗiy letticco saanane ka diiganco taata. 11 Guu n̰eleɗɗiya Mella ma aaye samaani saanane ka diiganco o ka baɗiyco, o gu meeliy
         ɗa gaarco ku miɗɗa.12 Gaa malaykat ma daa ka bizgiƴi deeɗica kalla kuraakati ƴiiro ta yaata ma sorotta diiman
         maa goo Epirat. Gii aaƴiɗe gi cappiyyoo botol ka ƴiiliti oko salaataŋgee ma asaa min
         jarilti ku maa gu asiɗo bookati. 13 Naa elliɗe awaaradgee subba ma saabayye kaltam ma okomma. Kaƴi ƴa min biiti tumsa
         ka tatta, o ka kaƴi pa min biiti gaarawwi, o ka kaƴi min biiti gimu ma leewe gaa ga
         ay nabiinice. 14 Guta kotti pa paracco, ay awaaradgee ma leewa garaawi ku ajjibiti. Awaaradgee kotti
         pa kataayo oko salaataŋgee ku kiɗaati paracco ku maa gu timmiɗiy bookati, oko meene
         ta yaata maa ga Mella Miltí gudirane parattí asiyo caaɗa parlane oko giimi paracco.15 Iisa pa beneyye gaa: «Giyyoŋ! Naa asaa aleŋ mariŋ. Baarikenta ay gimu ma nowotta bala
         ooƴo o ga dowwiyo oko kaɗiŋgeetee gu alɗo ziiti, asan gi oko meene maa naa ase asa
         taata, ga alɗo tan̰n̰a ɗa sor̰omborta gi jaaliyee unco giimo.»16 Guu awaaradgee ku subba koo timmiɗiy salaataŋgee were kaƴi ka. Were kaaka pa, gu kolaa
         ma beneyyi ka Ebireenigeyyo goo Armagedon.17 Gaa malaykat ma daa ka paysara deeɗica kalla kuraakati uwwa hawaani. Naa giyyiɗe ur̰e
         kaƴi tawwa ma beneyya min girti Mellayi o min wikirti ka uwwa ka darjanti. Gita pa
         gee: «Gaari gaame paaɗe!» 18 Gii lekkiɗe eln̰o o heeriyo ta or̰iɗɗo o galgilo o aziro raɗɗa ta kaw ta kiɗaati.
         A gata pa, min maa ga Mella kilgiyɗiy giimi gi kiɗa azire ɗa kaytiŋ goŋŋa. 19 Ma aziro taata pa, ga geegar ka tatta pette durgee subba, o gawaagargee ku kiɗaayee
         paracco kulla batte. Gaa Mella alɗikiti rawta ɗa Babilon ma ay geegar ka tatta. Gaa
         biritti kuraaka ta mirmi ma unenta ma boŋsiti o ma bogorti+. 20 Guu kiɗaayee ma kadirenta ma ammi gu ammi teeɗiy gu masilɗe, o dambabbi kulla razile
         gu giimi alɗiy ella ɗa payya. 21 Gaa kirdu+ aleŋ etterri ku taatta suubiyyo min samaani oko giimo. Guu giimi n̰iliyya Mella saanane
         ka kirdu ka taatta kaaka ma suubiyyo, asan gi wabaane taata deyyoo suura ta tirta.
         
            
               	Elloŋ Oomiti min Masir 7.17-21.

               	Elloŋ Esaya 51.17.

               	Elloŋ Oomiti min Masir 9.23-24.

            

         
      

   
      
         17
Masal ka suɓaana ta yaata171 Gaa kaƴi min oko malaykatnigee ku paysara koo ma bamakke kuraakee paysara asiyyaw beneyya gaa: «Asu na asiyyam gaara,
         baŋ gu caɗaati parlane goo me oko suɓaana ta yaata ma nowotte kayaaco buhurgee ku taatta. 2 Guu salaataŋgee ku kiɗaati naayiɗe ma gita, o giimi ku kiɗaati aar̰e mirmi ku suɓaanuwti
         gu mowwiɗe.»3 Gii Ruuhanti Mellayi beeriyyaw gi iyyinno payya. Gaa malaykat gata kaaka kaatikkinoo kayni. Iŋaa pa na
         elle daate gii kalappe gaaraw binta tun̰. Gaaraw kaaka pa, lekka kayyee paysara o
         gaapa orro. Ziiti pa paratti arakke ma seme ma n̰elekka Mella. 4 Daate taata pa ma kalappiya gaaraw, esekke kaɗiŋgee binta munuk o binta tun̰ ku kaali
         ta tirta, o gi esekke r̰aar̰aŋgee ku dahamni o dambee samaane ku nommenta o ɗorra
         ku horrigeeta. Pittí gi bakamme kuraaka ta dahamni ma unenta ma lawwi ku aan̰iti ma
         garaaca naayití ma miɗi. 5 Untí pa gi lekka seme ƴerka kitipiyenta maa gu giimi ibinya ɗa butulco. Seme kooko
         pa goo: «Babilon, geegar ka tatta ma ay yaaco suɓaaneyyo o ta gaari ku aan̰iti maa
         gu giimi ku kiɗaati leewa.» 6 Daate taata pa mowokke ma baarco gimtee Mellayi o ku suyuudigee ku gaartee Iisa maa
         gi aar̰e. Gaa maa na ellicca goŋŋa, naa ajjibiɗe ta tirta.7 Gaa malaykat kaaka beneyyiyaw gaa: «Ayme ki ajjabɗe goŋŋa? Na gemekkamgu bottolco
         gaarti ku kiilenta oko daate teete o ku gaaraw maa gi kalappe kee ma lekka kayyee
         paysara o gaapa orro. 8 Gaaraw keeke maa ki elle aaye tippa, haŋka pa, ga aaye ɗa payya ƴa, innasoopa, katta
         ga okomma paaɗe min aattí beena ta yaata o gi siƴƴa ziwirwir tee, gaa asiɗo kaata
         pe masilti ta kaw. Omma min kilgiytí dunuuniti pa, ga Mella ketepeyyiy semeeco giimi
         daare ku kiɗaati kitamne ta hayaatanti. Maa gu semeeco kitipiyenta ɗa soopa, akka
         ajjiba guu asiya ella gaaraw, asan ga min tippa ga aaye, gaa haŋka ga alɗo ɗa, gaa
         asiɗo ooma payya.»9 Gaa beneyyiyyaw payya gaa: «Iŋee pa aŋka pe ibino ta gaaro, maa gu giimi ibinɗiy gaari
         kooko. Kayyeetee gaaruwi ku paysara garaa jappappi ku paysara maa gi daate taata nowottiyoo,
         o gu garaa kulla salaataŋgee taatta paysara. 10 Salaataŋgee ku beeƴa ɗe hikimiye paaɗe, o ka kaƴi hekemeyye haŋka o ka kaƴi akka hikimiya.
         Sultan ka tatta ma daa ka paysara kee pa, ga wikinniti asee ɗa missa. Gaa wikinniti
         ka hikimiyti ase pa, ga wikinne marakka pe paalta ka. 11 Gaaraw ma aaye tippa gaa alɗo ɗa payya pa haŋka, ay sultan ma daa ka poppoɗi. Gata
         kulla ay min salaataŋgee ku paysara, gaa asiɗo kaata pe masilti ta kaw.12 «Gaaptee ku orro kooko pa maa ki elle, garaa salaataŋgee ku taatta orro ma hekemeyye
         ɗa missa, innasoopa, gu akka hikimiya, guu asiɗo gassa gudirane ta salaatiniyyiti
         maa gu asiɗo hikimiya saha kaƴi+ ma gaaraw gata. 13 Salaataŋgee ku orro kooko pa paracco, ga kanco kaƴi ka. Guta aŋka gu lubbiyee oko
         gaarawwi ma gudiranco parattí, 14 guu asikkiki booka Tamaw. Gaa gata soopa nosorriyyo asan ga gata ay Milco melleeco
         o ga ay Sultanco salaataŋgeyyo. Giimi ma nosorra ma gata pa, guta kotti ay giimi maa
         ga kolee o maa ga aparre o ma bakamme talta oko gata.»15 Gaa malaykat kee beneyyiyyaw payya gaa: «Ammi ku buhurgeyyo maa ki elle koo maa gi
         suɓaana nowotte kayaaco pa, garaa giimi ku kiɗaayee paracco ku dunuuniti o ballee
         paracco ma beneyya beneyyiŋgee pay pay. 16 A gaapa ku orro maa ki elle koo pa, o gaaraw gata saa kulla akkica ɗakita suɓaana
         tee, guu soor̰icca gu miricca sor̰omborta. Guu baamicca gu aymicca, ziiti ma marakka
         pa gu egekka ta karɗam karɗam. 17 Mella issiyooga keeke galbigeeco ku maa gu leeɗiya kanti maa ga aŋakke, guu salaataŋgee
         ku orro ga kanco deeɗo kaƴi. Guu lubbiyyee oko gaarawwi ku maa ga hikimiyɗo namma
         ya wikinne maa gu beneyyiŋgeetee Mellayi asiɗo butulco.18 «A daate tee maa ki elle pa, ay geegar ka tatta ma hekemeyyiy salaataŋgee paracco
         ku kiɗaati.»
         
            
               	Iŋee gi saha kaƴi garaa wikinne paalta ka.

Mella deegeyya geegar ka Babilon181 Gaa min oko keeke pa, na elliɗe malaykat kaƴi ma beraa min samaani. Gata pa lekka gudirane maani namma gi bahaarane ta darjanti
         beeriɗe kiɗa parattí. 2 Gaa cayyikiɗe ma raɗɗa gaa:«Deesití pe oko Babilon!Deesití oko gita ma ay geegar ka tatta!Gita deero pe haŋka were ka nuntico sawaataŋgeyyo  o ka awaaradgee paracco,o gi deero wikirco ɗiiɗi ku toɗɗenta aymitio ka gaaruwi ku aan̰iti o ku toɗɗenta aymiti3 asan gu giimi ku ballee paracco aar̰iymirimti ku diyyití ta kaawenta ta miɗaayo bala paate.Guu salaataŋgee ku kiɗaati kulla naayiɗe ma gita,o tujjargee ku kiɗaati deero ayaawee  saanane ka ayaawuwtí ka maani.»4 Naa giyyiɗe payya ur̰e kaƴi min samaani ma beneyya gee:«Oomoŋ maaƴi min aatti geegarri, ga kuŋ ma ay gimtaw,ku maa ku alɗo lee ɗa zunubgee ma gita,o maa gi wabaane ma asaati alɗitoŋ gassa ɗa,5 asan gu zunubgeeti jeŋkire namma ya samaani,o ga Mella rawtiko ɗa gaarti ku ɗayaŋ ɗa maa gi leewa ma aaye ɗa butulti.6 Leetiniiga latta ka miɗɗa aleŋ maa gi leyyo  oko giimi daare.Latta ka miɗɗa maa gi leyyo pa, ku yookatiniiga seertiŋ,o kuraaka ta mirimti ku makka maa gi birtoŋ,ga kuŋ pa yookatiniica ma mirmi ma makka ƴiila  seertiŋ min oko kunti.7 Mileŋ gi on̰owwiy pile pa ta kaw semeeti,o gi teewica maani ta kaw,gi diigantí kulla dee pe maani ta kaw aleŋ taata aɗeku maa gi haziniyɗo.Gita ma moyaa ma galbantí ka gee:Na nowotte aleŋ yaatuwao na ay daate ɗa maa ga mittí matee,o na wagaa ɗa ta kaw ma haziniyo.8 Ay ɗakko appe gu wabaaniŋgee maa ga hassallitiasitti saa pe paracco meene kaƴi ka.Guta pa ay paraayi ka suurao haziniyoo maya,o gu egekkaca ma okko ta karɗam karɗamasan ga Mella Miltini ma caɗaati parlane lekka gudirane.»9 Guu salaataŋgee ku kiɗaati ma naaye ma gita o gu teeca ma gita asiɗo erca o gu akka
         laatiya guu elliya miyyi ka okko ma egekkaca. 10 Guu nuntiɗo arro jeres minnanti asan gu ɓayakka gu diigaŋgee kotti sariyyo. Guu beneyɗo
         goo:«Waayi, waayi, diigane!Babilon ma ay geegar ka tatta ma lekka gudirane,saha kaƴi ka are ku maa ga Mella caaɗitte parlane.»11 Guu tujjargee ku kiɗaati kulla erciɗo o gu hazanayya saananti geegar ma agge, asan
         ga lekka ɗa payya gimu ma geɗekkayoogu lawco ku sunniti. 12 Lawco kotti pa, ay dahamne o poddane o dambee ku samaane ma ɗorra ku horrigeeta, o
         kaɗiŋgee ku binta munuk o ku binta tun̰ o ku ɗoosenta n̰aaɗi o ku acapta o gu lamatta
         ku kaali, o ettee ma nobokka daana, o lawwi ku samaane maa gu panakke ma saantee garƴo
         o maa gu sacakka ma ettee ku kaali o daare maa gu kalaa ma sarna ka binta o ka purta
         o gur̰bee taatta purta ma ɓelaa, 13 o lawco daare ma nobokka daana maa gu borborra tiyaawi, o lawco daare kulla ma ay
         dokkanne pay pay o porda o ronco etteyyo ma nobokka daana, o mirmi ku mor̰mor̰oskeyyo o sewen o bitta o geme o gama o tamee o boor̰ee o saaretnigee o lawwee o giimi kulla
         ku giɗaawi. 14 Guu tujjargee kooko beneyyiyyee oko geegarri goo:«Lawwi ku daanam maa ki ƴekka koo paracco aggeo ayaawuwcum o nunticum maa ki tewɗica masileo ki gasakkay ɗa payya ta kaw.»15 Guu tujjargee ma deero ayaawee ma geegar kaaka asiɗo warra arro jeres minnanti asan
         gu ɓayakka gu diigaŋgee kotti sariyyo. Guu asiɗo erca o gu akka haziniya. 16 Guu asiɗo beneyya goo:«Waayi, waayi, diigane oko kii, geegar ka tattama ay aleŋ daate ma esekke kaɗiŋgee ku ɗoosenta n̰aaɗio tiibaŋgee ku binta munuk o ku binta tun̰ ma ay ku kaalio gi esekke r̰aar̰aŋgee ku dahamnio dambee ku samaane ku nommentao ɗorra ku horrigeeta.17 Gii saha kaƴi ka arɗe maa ga ayaawuwti keeke paratti masilɗe.»Guu pitaakeeco markabanigee ku taatta paracco ma giimi ma torgowwa paracco o ma lubaakeeco
         markabanigeyyo o giimi paracco ma lobokka baariti warriɗe pe arro ka jeres. 18 Gaa maa gu elliyya miyyi ka okko ma iggiya geegar kaaka, guu cayyikiɗe ma raɗɗa goo:
         «Lekka aɗɗe payya geegar ma tatta aleŋ keeke?» 19 Guu kalawɗo kiɗa kayyeeco o gu laatayya o gu erecca goo:«Waayi, waayi, diigane!Geegar ka tatta,gata ma ayawwiy ma malliti melleeco markabanigee  ku taatta,gii saha kaƴi ka arɗe maa ga aggiɗe ta karɗam karɗam.»20 Kuŋ giimi ma aaye samaani parhinoŋ  oko aggiti geegar keeke!Kuŋ gimtee Mellayio kuŋ n̰amaakeetee Iisao kuŋ nabiinigee,parhinoŋ asan ga Mella caaɗiyee parlane oko geegarrisaananti oko lattaati ka miɗɗa maa ga leetoŋ!Gaaro ta bittiti Babilon21 Gaa min oko kaaka, ga malaykat kaƴi ma lekka gudirane icciɗe dambu aleŋ itira ta yaata ga uwwiyya baharriti. Gaa
         beneyyiɗe gaa: «Ay ma raɗɗa goŋŋa appe ga geegar ka tatta ka Babilon kulla gu owokka,
         o gu akkiya ella ɗa payya ta kaw.22 A kii geegar ka Babilon pa,lekka ɗa payya ma geewa wikircum paano ta gunditio riyaawee o paano ta sur̰aar̰ati o ta geepi,o gu ellam ɗa payya ta kaw gimu ma panakka lawwawwio gu geewam ɗa ta kaw ma ayakka,23 o gu ellam ɗa ta kaw lampa ma akka beerao gu geewam ɗa payya ta kaw hawwane ta jiizaŋgeyyo.Tujjargeecam ƴiilay tujjargee paracco ku dunuuniti,gaa ma milimcum ki daɓalliɗiy ballee paracco,24 o gu baarco nabiinigeyyo o ku gimtee Mellayio ku giimi paracco maa gu deero kiɗaati sorte wikircum.»
         
            

         
      

   
      
         19
Suɓaana gu caɗaati parlane191 Gaa min oko keeke pa, na giyyiɗe aleŋ or̰iɗɗa ku giimi maani samaani ma beneyya ma
         raɗɗa goo:«Alleluya+! Logokkineega Mella!Najjiyo o darjane o gudirane ay oko Mella Miltine,2 asan gu parlaŋgeetee ay seene o gu cur.Gata caaɗiti parlane oko suɓaana ta yaata,gita ma daɓalliy giimi ku kiɗaati ma naayo ta ziiti.Gaa eesiyyoo oko lawweetee maa gi deero ma pittí.»3 Guu or̰iɗɗa ku maani koo beneyyiɗe payya goo:«Alleluya! Logokkineega Mella!Gaa miyyi ka okko ma egekkaa geegar ka tatta  wacaɗɗo ya diiman diiman.»4 Guu taattuwee ku orooruwee seera o pooɗi o lawwi ku pooɗi ma geewa darsiɗe unti Mella
         ma nowotte wikirti ka uwwa ka darjanti. Guu logiyya goo:«Amin! Alleluya! Logokkineega Mella!»5 Gii ur̰e kaƴi oomiɗe min wikirti ka uwwa ka darjanti. Gii beneyɗo gee:«Nabbisoŋga Mella Miltine,ga kuŋ parattoŋ ku taatta o ku roottama ay lawweetee o ku ɓayakkee!»Tiyaw ta jiizanti oko gata ma ay Tamaw6 Naa giyyiɗe or̰iɗɗa maani ma hawwayye aleŋ tarro ma sorotta raɗɗa o gu aleŋ galgilo
         raɗɗa goo: «Alleluya! Logokkineega Mella, asan ga Mella Miltine ma ay Miltí gudirane parattí bakammica
         samaane mulunniti! 7 Parhinne o gi deene daaneene ta kaw o ke cepelleegu semeetee, asan ga wikinniti ka
         jiizanti oko gata ma ay Tamaw ase o daate maa ga aŋka icciti pa panakkiya ziiti. 8 Gita pa gu birti botol maa gi issiɗe kaɗiŋgee ku n̰aɓay o gu ɓelaa o gu samaane ta
         kaw.» Kaɗiŋgeeti ku ɗoosenta n̰aɓay kotti pa, garaa garrarrico gimtee Mellayi ku ɗayaŋ.9 Gaa malaykat beneyyiyyaw gaa: «Kitipiyu kii: Baarikenta ay maa ga Mella jorowwiy oko tiyaw ta
         jiizanti oko gata ma ay Tamaw.» Gaa beneyyiyaw payya gaa: «Kooko ay beneyyiŋgee ku
         seene ma asaa min Mellayi.»10 Naa galɗe unti naa na aabidiyya, gaa gata pa leeɗiyaw gaa: «Addo lee ɗa goŋŋa! Naa
         kulla ay lubaaka ka aleŋ kii, o aleŋ seneecam ma bakammica seene maa ga Iisa gaare.
         Aabidu Mella ka!»Seene maa ga Iisa gaare pa, ay beneyyiŋgee maa gi Ruuhanti Mellayi beeriyoo oko nabiinigeyyo.Ma kalappe boor̰aw purta11 Naa elliyya samaane gaa eyee. Naa elliɗe boor̰aw purta ma oome. Ma kalappiya pa, gu
         kolaa goo ‘Damannenta’ o ‘Seene’. Gata caɗaa cur parlane o ga bokaa ma ka tirta. 12 Iɗiitee pa beree aleŋ okko ma zegee, o kayaati pa ga lekka taagiyayyi maani ku darjanti,
         o ga lekka seme kitipiyenta maa ga gimu ibina ɗa, illa ay gata ka ibiniy, 13 o ga esekke kaɗiyyu ma luƴƴenta baaro, o semeetee pa goo Beneyti Mellayi. 14 Guu asaakargee ku samaani joboɗɗiya. Guta pa kalappe boor̰ee purta o gu esekke kaɗiŋgee
         ɗoosenta ku purta o gu samaane ta kaw. 15 Seepane tawwa okomma min biiti, ku maa ga tammiɗiy giimi ku ballee paracco. Gaa asiɗiy
         gawwida ma gombol ka sarni. Gaa miƴƴiɗiy giimi aleŋ miƴƴo ta mor̰mor̰oskeyyo aatti
         ɗoogin̰a ta yaata. Miƴƴo taata pa, garaa boŋsiti Mella Miltí gudirane parattí. 16 Kaɗiyyiti pa o paatiti kitipiyenta seme maa goo: «Sultanco salaataŋgeyyo o Milco melleeco».17 Naa elliɗe malaykat ma waraɗɗe aattí paatti. Gaa kawwikiyyoo ma raɗɗa oko ɗiiɗi paracco ma ceŋgelle uwwa
         gu zekewɗo gaa: «Asoŋ timma oko tiyaw ta yaata maa ga Mella beraatoŋ. 18 Asoŋ ku asiɗiy tee zeneeco salaataŋgeyyo, o ku taattuweeco asaakargeyyo o ku asaakargeyyo,
         o zeneeco boor̰eyyo o ku ma kalappiy, o zeneeco giimi paracco, ku ma ay lawwee o ku
         ma ay lawwee ɗa o zeneeco giimi ku taatta o ku rootta!»19 Naa elliyya gaaraw kee o salaataŋgee ku kiɗaati ma asaakargeeco ma temekke ku maa
         gu bookikkiki ma kalappe boor̰aw ka purta kee ma asaakargeetee. 20 Gaa gata ma kalappe boor̰aw ka purta kee ma asaakargeetee baamiyya gaaraw ma giiti
         kee ma leewe gaa ga ay nabiinice ma leelo garaawi ku ajjibiti unti gaarawwi. Gata pa ay ma gaartee ku ajjibiti kotti
         appe ga daɓalliɗiy giimi ma gasakke tampo ka gaarawwi o gu aabidiya lattaati ma saabayyiya.
         Gaa gaaraw ma giiti ma leewe gaa ga ay nabiinice serco appe gu dawwiɗiy giyyenta aattí
         baharre ta okkati o ma kibirittití ma egekka. 21 A asaakargeetee gaarawwi pa, ga ma kalappe boor̰aw kee deyyiy ma seepane ma okomma
         min biiti. Guu ɗiiɗi paracco teeɗiy zeneeco gu ayyiɗe.
         
            
               	Beneyyi kee ka Alleluya keeke pa, ay ma beneyco Ebireenigeyyo. Guta pa goo ‘Logineega Mella’. Yawudigee o
                     ma gicco giimi paracco ku dunuuniti ma dowwiy galbigeeco oko Iisa pa, talakka beneyyi
                     keeke ku maa gu nabbasɗiki Mella.

Janzirti tumsa ka tatta201 Naa elliɗe malaykat kaƴi ma beera min samaani kiɗaati. Gata pa bakamme pitti kile ka iyyití beena ta
         yaata o gi siƴƴa ziwirwir tee o ga lekka jinzirre tatta pitti. 2 Gaa baamiyya tumsa ka tatta kee ma ay barwu ka tippa kee maa gu kolaa goo tattuwco
         awaaradgeyyo o goo Seetanne. Gaa onniyya ƴilaakee alip. 3 Gaa uwwiyya oko beena ta yaata o gi siƴƴa ziwirwir tee. Gaa agisicca gaa aadicca min
         kayaati ku maa ga alɗiy daɓalla ɗa payya ballee ku dunuuniti namma gu ƴilaakee ku
         alip gaamiɗo. Maa gu ƴilaakee gaamiɗe pa, guu iyyiyyee gu cappiyyee ƴa wikinne paalta.Ma hekemeyya ma Masi4 Gaa min oko keeke pa, naa elliɗe wereeriyee ku uwwa ku darjanti. Ma nowottiyo kotti
         pa iŋaa, gu biryoo botol ka caaɗití parlanti. Naa elliɗe kulla ruuhaŋgeeco giimi ku mattenta maa gu deero ma reppo ta kayyeeco
         saananti suyuudinuwco ku gaartee Iisa o ka beneyti Mellayi. Guta kotti pa aabidiya
         ɗa gaaraw ma lattaati ma saabayyiya, o gu lekka ɗa tampoti onninco o bala ga picco.
         Guta pa naɗe guu hikimiyɗe ma Masi ƴilaakee alip. 5 Ay kooko appe ay ku omma ma naɗe min aacco giimi ku mattenta o ku daare pa naɗeero
         ɗa, illa guu ƴilaakee ku alip gaame ƴa omma. 6 Baarikenta ay giimi ma akka naɗa omma. Guta kotti pa, ay kuntee Mellayi ka, asan ga
         muutu ma daa ka seera lekkiyo ɗa payya gudirane, innasoopa, gu akka dee aleŋ soƴoowee
         ku saɗikaŋgeyyo ma lobokka oko Mellayi o oko Masi. Guu asiɗo hikimiya ma Masi ƴilaakee
         alip.Seetanne gu owokka okkati7 Guu ƴilaakee ku alip ƴiile pa, guu iyyiyyee gu cappiyyee oko Seetanni min beenati. 8 Guu iyyiyee pa, ga akka ooma ga deeɗiy daɓalla payya ballee ku kiɗa parattí, guta
         maa gu kolaa goo Gog o Magog+. Gaa timmiɗiy paracco bookati. Guta pa maani aleŋ ƴiiro tee ta biití baharriti. 9 Guu aricca kiɗa parattí. Guu kadiriyya wikirco gimtee Mellayi maa gu sobowɗe, were
         kaaka pa ay geegar maa ga Mella ƴekka. Gii okko soopa beeriɗe min samaani gi asiɗiy
         igga giimi ma temekke ma Seetanne. 10 Gaa Seetanne ma daɓallay kee gu uwwiyya baharre ta okkati o ta kibirittití, were maa
         gu uwwiyya kee gaaraw ma gata kee ma leewe gaa ga ay nabiinice. Guta pa deegeyya iŋaa paato o aandoŋ diiman diiman.Parlane ta dessiti11 Naa elliɗe were ka uwwa ka darjane tatta o ga purta. Gaa lekkiɗo kaƴi ma nowotte iŋaa.
         Gaa min unti pa, ga samaane o kiɗa gaɗɗiɗe min unti, lekka ɗa payya ma ellay ta kaw.
         12 Naa elliɗiy ma matakke ku taatta o ku rootta guu waraɗɗe unti were ka uwwa ka darjanti.
         Guu malaykatnigee eyewɗiy kutubgee. Guu iyyiɗe payya kitamne kaƴi, taata pa ay kitamne
         ta hayaatanti. Guu caaɗiyyo parlane oko giimi ma matakke, kulla kee aɗe oko gaartee maa ga leewe, aleŋ beneyyi ka kitipiyenta
         kutubgee kotti. 13 Gii baharre cimmiɗiy giimi maa gi teewe. Gaa muutu kulla cappiyyo oko giimi ma aaye
         oola. Guu paracco appe gu caaɗiyyo parlane, kulla kee aɗe oko gaartee maa ga leewe.
         14 Gaa muutu ma oola gu dawwiɗiy baharre ta okkati. Baharre ta okkati taata pa, ay muutu
         ma daa ka seera. 15 Gaa gimu gu semeetee aaye ɗa kitamne ta hayaatanti pa, gu owokka kulla baharre ta
         okkati taata.
         
            
               	Gog o Magog pa ay seme maa gu akkiyo oyya ya gaamití dunuuniti oko kasiimigeetee Mellayi o ku
                     gimtee. Seme kooko pa aaye kulla aattí kitamniti nabiinice Ezekiyel 38–39.

Samaane ka marawta o kiɗa ta marawta211 Naa elliɗe samaane marawta o kiɗa marawta, asan ga samaane ka omma o kiɗa ta omma
         masile, o baharre kulla lekka ɗa payya+. 2 Naa elliyya geegarti Mellayi ma ay Zerizalem ta marawta ma beraa min samaani min saripti
         Mellayi. Gita pa ay aleŋ gomosso ma yayyamme ziiti samaane ku maa gu deeɗo jawwiza
         ma ɗibilu ma aŋakkicca. 3 Naa giyyiɗe ur̰e ma beneyya ma raɗɗa min were ka uwwa ka darjanti gee: «Elloŋ, keeke
         ay girti Mellayi aacco giimo! Gata pa nowotta ma guta o guta deewa gimtee. Gata saa
         akka ala ma guta. 4 Gaa asiyyoogu simma toocco paracco, o muutu lekekka ɗa payya ta kaw o gi lekekka ɗa
         payya ta kaw haziniyo o erco o diigane asan gu gaari ku omma masile ta kaw.»5 Gaa ma nowotte kee wikirti ka uwwa ka darjanti beneyyiɗe gaa: «Elloŋ, na leyyiy lawwi
         paracco gu deeɗo marawta.» Gaa beneyyiyaw gaa: «Kitipiyiy beneyyiŋgee kooko asan gu
         ay seene o gu damannenta.»6 Gaa beneyyiyaw payya gaa: «Gaari gaame paaɗe! Naa ay Alpa o na ay Omega+, na ay diilo o na ay desso. Maa gu ibini deewa ga naa saa akkee bira malan̰ ka ammi
         ma beraa hayaatane ma gakamma ɗa ta kaw. 7 Ma nosorra pa akkiya gassa keeke paratti, o na akka dee Mella Milti, gata pa akka
         dee runtu. 8 Ma ɓayakkikiti amannico oko Iisa Masi, o ma bakamme ɗa talta, o giimi ma leewa gaari
         ku aan̰iti, o diyaawee ku giimo ma aaniyo, o giimi ma deyekka zeneeco bala paate,
         o ma leewa miliimi, o ma aabadde zorri, o boroolee paracco: Kooko pa paracco, gu kalay
         baharre ta okkati ma kibirittití. Kaaka pa ay muutu ma daa ka seera.»Zerizalem ta marawta9 Gaa kaƴi min malaykatnigee ku omma ku paysara koo ma bamakke kuraakee paysara ku wabaaniŋgee ku paysara ku sulaayi
         ku dessiti, asiyyaw beneyya gaa: «Asu, na asiyyamca gaara maa ga aparre icciti, ga
         gata ma ay Tamaw.»10 Gii Ruuhanti Mellayi beeriyyaw gi iyyinnoo. Gaa malaykat kaatikkinoo kayaati dambu ka siƴƴa ta kaw. Gaa
         gaariyyawga geegarti Mellayi ma ay Zerizalem, ma beraa min samaani, min saripti Mellayi.
         11 Ma ɓelaaca pa, ay darjanti Mellayi. Gita ɓelaa ta wic wic aleŋ dambu ka samaane ka
         horrita, dambu kaaka pa ɓayta cer̰eŋ aleŋ gazaz, 12 o gi kadirenta ma durdurre dalamta o ga bolgita. Gii lekkiɗo burgaggi orro o seera,
         o kulla biití burgo aɗe lekka malaykat kaƴi ma waraɗɗe, o ga kulla agaasa kaƴi aɗe
         lekka kulla seme kitipiyenta ma ay ku balleeco giimi ku Isirayel ku orro o seera. 13 Ma ta nussanti ka jarilti, gi lekka burgaggi subba, o ma ta culumti kulla burgaggi
         subba, o ma ta watuuni kulla burgaggi subba, o ma ta muŋsanni kulla burgaggi subba.
         14 Durdurre ka geegar kaaka pa, gu gekewwiya kayaaco dambee orro o seera, o kulla dambu
         aɗe lekka seme kaƴi ku n̰amaakeetee Tamawwi ku orro o seera.15 Malaykat ma beneyyaw kaaka pa, bakamme pitti aleŋ ettu ka torommi ka dahamni ka gaawisiti.
         Ma ettu ka torommi kaaka pa, ga gaawisiya geegar o burgaggitee o durdurriti, 16 o ga geegar kaaka geewenta gu nussaŋgeetee paracco alɗo sawa. Baraamuwti o siƴƴuwti
         sawa. Gaa malaykat gata gaawisiyya geegar ma ettu ka torommi kaaka. Gaa siƴƴuwti o
         baraamuwti o siƴƴuwti ka uwwa alɗo sawa ka, gaa kulla kaƴi aɗe deeɗe orro o seera
         alpaŋgee (12 000) ku estaddi+. 17 Gaa malaykat gaawisiyya durdurriti, aleŋ gaawiso ta giimo tee ma duraane. Gaa siƴƴuwe
         ka uwwa sarɗe orooruwee orro o pooɗi, o pooɗi (144) duraane. 18 Durdurre pa geewenta ma dambee ku horrigeeta ta tirta. Geegar kaaka pa geewenta ma
         dahamne ka horrita, gaa ɓelewɗo ta wic wic aleŋ gazaz. 19 Dambee maa gu gekewɗiya durdurre kayaaco pa, r̰an̰n̰enta ma dambee pay pay ku horrigeeta.
         Dambu ka diiliti kaaka pa ɓelaa ɓayta muk, o ma daa ka seera pa ɓayta zam, o ma daa
         ka subba pa ɓelaa rucucu, o ma daa ka pooɗi pa ɓayta koc, 20 o ma daa ka beeƴa pa binta, ma daa ka bizgiƴi pa binta cewewe, o ma daa ka paysara
         pa ɓelaa gamalka ciɗiɗi, o ma daa ka poppoɗi pa ɓayta aleŋ samaane, o ma daa ka parnakaƴi
         pa gamalka, o ma daa ka orro pa ɓayta cewewe, o ma daa ka orro o kaƴi pa ɓayta aleŋ
         n̰aalu, o ma daa ka orro o seera pa bununu. 21 Beneeco burgaggi ku orro o seera pa ay orro o seera ɗorra ku horrigeeta. Kulla biití
         burgo aɗe liyenta ma ɗoore kaƴi. Botol ka tatta ka geegarri pa n̰or̰kiɗenta ma dahamne
         ka horrita, gaa ɓelewɗo ta wic wic aleŋ gazaz.22 Naa alɗe ella ɗa ya ger ka aabiditi Mellayi aatti geegarri, asan ga gaddanti ger ka
         aabiditi ga Mella Miltí gudirane parattí saa ma kayaati o Tamaw aaye paaɗe, 23 o ga geegar aŋka ɗa payya paato o bala gi kooyo ma beree, asan gi bahaarantí darjanti
         Mellayi berewwiyee paaɗe o gata ma ay Tamaw deewiyee lampa, 24 o giimi ku ballee paracco nowotta aattí bahaarane taata, o salaataŋgee ku kiɗaati
         asawki ayaawuwco iŋaa geegar kaaka, 25 o beneeco burgaggi ku geegarri iyyenta ma iiɗoŋ, o gu agassay ɗa payya, asan ga aatti
         geegar kaaka lekka ɗa payya aandoŋ, 26 o giimi ku ballee paracco asawko iŋaa geegar kaaka lawco ku kaali o ayaawuwco. 27 Lekka ɗa payya ya latta kaƴi ka ma negekka gimu unti Mellayi ma on̰aa iŋaa aatti geegar
         kaaka. Giimi ma leewa gaari ku aan̰iti o ma borolla on̰aa ɗa kulla. Illa ay maa gu
         semeeco kitipiyenta kitamne ta hayaatanti, kitamniti oko gata ma ay Tamaw, guta kotti
         ka on̰aa.
         
            
               	Baharre pa garaa gudiranco ku miɗɗa. Oko samaane marawta o kiɗa marawta gudiranco ku miɗɗa
                     lekka ɗa payya.

               	Elloŋ Gaaro ta Gaari ku Kiilenta 1.8.

               	12 000 ku estaddi deewa 2 400 kilometir.

221 Gaa malaykat gata gaariyyawca ƴiiro ma sorotta diiman ammi ma beraa hayaatane ma gakamma
         ɗa ta kaw. Gita pa gu amti ƴerŋel gu ɓelewɗo ta wic wic. Gii okomɗo min were ka uwwa
         ka darjanti Mellayi ma Tamaw maa gu nowoɗɗe. 2 Gii ƴiiro gita soroɗɗo gi petewɗiya botol ka geegarri. Ettee ma beraa hayaatane ma
         gakamma ɗa ta kaw pa omokke nussaŋgee ku ƴiirti serco. Guta pa ettee kotti weewa miici
         orro o seertiŋ ƴilaati, kulla kooyo aɗe gu weewa kaytiŋ. Tappico pa rayyadda giimi
         ku ballee paracco. 3 Akka lekka ɗa payya ta kaw boolo.Were ka uwwa ka darjanti maa ga Mella o Tamaw nowoɗɗe akka ala geegarri. Guu lawweetee
         Mellayi aabidiyya. 4 Guu asiyya ella wigisanti o semeetee gu akkiyoogu kitipiya onninco, 5 o ga akka lekka ɗa payya ta kaw aandoŋ. Akka lekka ɗa payya ma aŋakka lampa e baŋ
         gi paato, asan ga Mella Miltine dawwayyayo. Guu asiɗo hikimiya ya diiman diiman.Iisa asaa katta6 Gaa malaykat gata beneyyiyaw gaa: «Beneyyiŋgee kooko damannenta o gu seene. Gaa Mella
         Miltine ma beraayo Ruuhanti oko nabiinigeetee n̰aamiyya malaykatti ga gaariyyo oko lawweetee gaari ma asaa katta.»7 Keeke pa ay beneyti Iisa maa gaa: «Giyyoŋ! Na asaa koɗokka ka! Baarikenta ay ma baamiy
         beneyyiŋgee ma asaa min Mellayi koo ku kitamne teete!»8 Naa Yaaya pa, giyyiy o na elliy gaari kooko. Gaa maa na giyyiɗiy o na elliy paaɗe
         pa, naa darsiɗe unti malaykat kaaka ma gaarawgu naa aŋkiɗo na aabidiyya. 9 Gaa gata pa beneyyiyyaw gaa: «Addo lee ɗa goŋŋa! Naata kulla ay lubaaka ka aleŋ kii,
         o na ay aleŋ seneecam ma ay nabiinigee, o na ay aleŋ giimi paracco ma bakammiy beneyyiŋgeeti
         kitamne teete. Aabidu Mella ka!»10 Gaa beneyyiyyaw payya gaa: «Aɗiy dummiya ɗa oko kii ka beneyyiŋgee ma asaa min Mellayi
         ma aaye kitamne teete, asan ga wikinne ka asawco gaari kooko katta. 11 Gimu ma leewa gaari ku ɗayaŋ ɗa, ga leewu kanti missa gaartee kotti, o gimu ma leewa
         gaari ma negekkaa unti Mellayi, ga nuntu kanti missa ma gaartee kotti, o maa gu gaartee
         ɗayaŋ, ga leewu kanti missa gaari ku ɗayaŋ, o gimu ma salan̰ o ga lekka ɗa er̰n̰e
         unti Mellayi, ga nuntu kanti missa salan̰ bala er̰n̰e unti Mellayi!»12 Keeke pa ay beneyti Iisa maa gaa: «Giyyoŋ! Na asaa koɗokka ka o na asawkiti haggantu
         maa na akka bira, oko kulla kaƴi aɗe oko lubbiti maa ga leewe. 13 Naa ay Alpa o na ay Omega, na aaye min oko diilico lawwi paracco, namma ya dessiti,
         na ay diilo o na ay deeso.»14 Baarikenta pa, ay ma goƴokkay kaɗiŋgeeco ku siƴƴa. Guta kotti lekekka botol ka aymiti
         rontee ettu ma beraa hayaatane ma gakamma ɗa ta kaw, o gu akka un̰n̰a geegarri ma
         beneyco burgaggo! 15 Giimi ma ay aleŋ kan̰n̰i soopa o ma leewa miliimi, o ma deyekka zeneeco bala paate,
         o diyaawee ku giimo ma aaniyo, o ma aabadde zorri o ma ƴekka borooli guta kooko nowotta
         renta min geegarri!16 «Naa, Iisa pa, n̰aamiya malaykattu ku maa ga taasittoŋgu gaari kooko oko kuŋ giimi
         ku ma temekka saanantu. Naa ay gata ma ay ka balti sultan Dawud, o na ay kaalu ka walawti wiri ma ɓelaa ta wic wic.»17 Gii Ruuhanti Mellayi o daatti oko gata ma ay Tamaw beneyɗo goo: «Asu!»,o ga ma geeway beneyyiŋgee kooko  ga beneyyu gaa: «Asu!»,o maa gu ibini deewa ga aŋkiɗo aar̰o ammi  ma beraa hayaatane ma gakamma ɗa ta kaw,ga asu ga asiɗo aar̰a malan̰ ka!Dessiti beneyti Yaaya18 Naa Yaaya pa, eyaatoŋgu deytoŋ oko kuŋ parattoŋ ma geeway beneyyiŋgee ma asaa min
         Mellayi koo ku kitamne teete. Gaa gimu asiti gaaya beneyyiŋgee oko kitamne teete,
         ga Mella gayeegu wabaaniŋgee maa ga beneyye aattí kitamne teete. 19 A gaa gimu cimmiy beneyyiŋgeetee Mellayi daare ma aaye aattí kitamne teete, ga Mella
         cemekkeca hagganti ta rontee ettu ma beraa hayaatane ma gakamma ɗa ta kaw, o ga lekekka
         ɗa botol ta kaw maa ga un̰n̰iɗo aatti geegarti Mellayi. Gaari kooko pa gi kitamne
         teete beneyyiy paaɗe.20 Gata ma beneyya kadar gu gaari kooko ay seene pa gaa: «Haa! Na yokaa koɗokka ka!»Amin, ga dee pe aleŋ keeke aɗe! Asu Miltini kee Iisa!21 Ga gidaanuwti Miltine kee Iisa dee ma kuŋ parattoŋ.
         
            

         
      

   